
BUNGE LA TANZANIA 

__________ 

 

MAJADILIANO YA BUNGE 

_____________ 

 

MKUTANO WA SABA 

 

Kikao cha Arobaini na Nane – Tarehe 21 Juni, 2022 

 

(Bunge Lilianza Saa Tatu Asubuhi) 

 

D U A 

 

Naibu Spika (Mhe. Mussa A. Zungu) Alisoma Dua 

 

NAIBU SPIKA: Waheshimiwa Tukae. Katibu. 

 

NDG. RAMADHAN ISSA ABDALLAH – KATIBU MEZANI: 

 

MASWALI NA MAJIBU 

 

NAIBU SPIKA: Waheshimiwa tutaanza kama kawaida na 

Ofisi ya Rais, TAMISEMI, Mheshimiwa Reuben Kwagilwa, 

Mbunge wa Handeni Mjini.  

 

Na. 419 

 

Ukosefu wa gari la kubebea wagonjwa Handeni 

 

MHE. KWAGILWA R. NHAMANILO aliuliza:- 

 

Je, ni lini Serikali itaipatia Hospitali ya Wilaya ya Handeni 

Gari la kubebea Wagonjwa? 

 

NAIBU SPIKA: Mheshimiwa Waziri. 

NAIBU WAZIRI, OFISI YA RAIS, TAWALA ZA MIKOA NA 

SERIKALI ZA MITAA (MHE. DKT. FESTO J. DUGANGE) alijibu:- 

 

Mheshimiwa Naibu Spika, kwa niaba ya Waziri wa Nchi, 

Ofisi ya Rais, TAMISEMI, naomba kujibu swali la Mheshimiwa 

Reuben Nhamanilo Kwagilwa, Mbunge wa Jimbo la Handeni 

Mjini, kama ifuatavyo:- 

 

Mheshimiwa Naibu Spika, katika mwaka wa fedha 

2021/2022, Serikali kupitia Mpango wa Maendeleo kwa 

Ustawi wa Taifa na Mapambano dhidi ya UVIKO-19 itanunua 

magari 195 ya kubebea wagonjwa ambayo yatapelekwa 

kwenye Halmashauri 184 Nchini kote ikiwemo Halmashauri ya 

Mji wa Handeni. Ahsante. 

 

NAIBU SPIKA: Mheshimiwa Reuben. 

 

MHE. KWAGILWA R. NHAMANILO: Mheshimiwa Naibu 

Spika, ahsante sana kwa kunipa fursa hii niulize swali moja la 

nyongeza.  Kutokana na ugumu wa jiografia za halmashauri, 

majirani zetu, hospitali hii imekuwa ikihudumia wagonjwa 

kutoka Mvomero, Chalinze, Kilindi, Handeni DC pamoja na 

kwetu Handeni Mjini.   

 

Je, Serikali haioni umuhimu wa kutuongeza walau tuwe 

na ambulance mbili kwenye hospitali hii ili kuhudumia 

wagonjwa wa halmashauri hizi zinazotuzunguka? (Makofi) 

 

NAIBU SPIKA: Mheshimiwa Waziri. 

 

NAIBU WAZIRI, OFISI YA RAIS, TAWALA ZA MIKOA NA 

SERIKALI ZA MITAA (MHE. DKT. FESTO J. DUGANGE):  

Mheshimiwa Naibu Spika, ahsante sana, naomba kujibu swali 

la nyongeza la Mheshimiwa Reuben Kwagilwa, Mbunge wa 

Jimbo la Handeni Mjini, kama ifuatavyo:- 

 

Mheshimiwa Naibu Spika, kwanza nimpongeze sana 

Mheshimiwa Kwagilwa kwa kazi kubwa anayoifanya 

kuwasemea wananchi wa Jimbo la Handeni Mjini.  

Nimhakikishie tulifanya ziara pamoja kwenye Hospitali ya 

Halmashauri ya Mji wa Handeni, tuliona mahitaji yale na 

nimwahidi kwamba kwenye magari haya ambayo 

yatanunuliwa kwanza moja lazima apate lakini tutafanya 

tathmini kuona uwezekano wa kupata gari lingine kwa ajili 

ya Halmashauri yake. (Makofi) 

 

NAIBU SPIKA: Mheshimiwa Jafari Chege. 

 

MHE. JAFARI W. CHEGE: Mheshimiwa Naibu Spika, 

nakushukuru. Kituo cha Afya cha Kinesi ambacho 

kinahudumu kama hospitali kwa maeneo ya Tarafa ya Suba 

ni kituo cha afya ambacho hakina gari kwa ajili ya kubebea 

wagonjwa. Sisi kama halmashauri tulikubaliana tutapeleka 

gari kupitia yale magari ya UVIKO ambayo Serikali ilituahidi 

kwamba yatakuja kwenye halmashauri ambazo zilitajwa. 

Nataka nijue sasa Serikali imefikia wapi kupata yale magari ili 

yaweze kwenda kwenye Kituo cha Afya cha Kinesi kwa ajili 

ya kutoa huduma kwenye maeneo yale? (Makofi) 

 

NAIBU SPIKA: Mheshimiwa Waziri. 

 

NAIBU WAZIRI, OFISI YA RAIS, TAWALA ZA MIKOA NA 

SERIKALI ZA MITAA (MHE. DKT. FESTO J. DUGANGE):  

Mheshimiwa Naibu Spika, ahsante sana, naomba kujibu swali 

la nyongeza la Mheshimiwa Jafari Chege, Mbunge wa 

Jimbo la Rorya, kama ifuatavyo:- 

 

Mheshimiwa Naibu Spika, kwanza Serikali itapeleka 

magari ya wagonjwa kwenye halmashauri zote, lakini ni 

maamuzi ya halmashauri kuamua gari liende hospitali ya 

halmashauri au Kituo cha Afya ambacho wanaona ni 

kipaumbele zaidi katika halmashauri husika. Kwa hiyo, ni 

maamuzi yao katika halmashauri kwa kushirikiana na 

wataalam wa afya kufanya maamuzi hayo, lakini 

nimhakikishie kwamba mapema Julai au mwanzoni mwa 

mwezi wa Agosti, 2022, magari haya yatakuwa yamefika 

kwenye halmashauri zetu. Ahsante. (Makofi) 

 

NAIBU SPIKA: Waheshimiwa tunaendelea, Mheshimiwa 

Agness Hokororo. 

 

Na. 420 

 

Uhitaji wa Kituo cha Afya Namwana 

 

MHE. AGNES E. HOKORORO aliuliza:- 

 

Je Serikali ina mpango gani wa kujenga Kituo cha Afya 

Kata ya Namwanga Wilayani Masasi? 

 

NAIBU SPIKA: Mheshimiwa Waziri. 

 

NAIBU WAZIRI, OFISI YA RAIS, TAWALA ZA MIKOA NA 

SERIKALI ZA MITAA (MHE. DKT. FESTO J. DUGANGE) alijibu:- 

 

Mheshimiwa Naibu Spika, kwa niaba ya Waziri wa Nchi, 

Ofisi ya Rais, TAMISEMI, naomba kujibu swali la Mheshimiwa 

Agnes Elias Hokororo, Mbunge wa Viti Maalum, kama 

ifuatavyo:- 

 

Mheshimiwa Naibu Spika, Serikali katika mwaka wa 

fedha 2022/2023, kupitia mapato ya ndani ya Halmashauri ya 

Wilaya ya Masasi imetenga shilingi milioni 250 kwa ajili ya 

kuanza ujenzi wa Kituo cha Afya cha Namwanga. Ahsante. 

 

NAIBU SPIKA: Mheshimiwa Hokororo. 

 

MHE. AGNES E. HOKORORO: Mheshimiwa Naibu Spika, 

ahsante kwa kunipa nafasi niweze kuuliza maswali mawili ya 

nyongeza.  

Swali la kwanza; kwa kuwa vituo vingi wa afya 

vinajengwa kwa shilingi milioni 500 na hapo inaonekana 

halmashauri imetenga shilingi milioni 250 ambayo haina 

uhakika. Je, ni nini commitment ya Serikali? 

 

Mheshimiwa Naibu Spika, swali la pili; Kata ambazo 

zinazunguka hiyo Kata ya Namwanga ni Nanjota, Mijelejele, 

Mpindimbi na Mkululu ambavyo kwa sasa vinapata huduma 

kwenye Kituo cha Afya cha mbali takriban kilometa 40.  Je, 

Serikali ina mpango gani kuhakikisha wananchi wa kata hizo 

zote nne wanapata huduma za afya? (Makofi) 

 

NAIBU WAZIRI: Mheshimiwa Waziri. 

 

NAIBU WAZIRI, OFISI YA RAIS, TAWALA ZA MIKOA NA 

SERIKALI ZA MITAA (MHE. DKT. FESTO J. DUGANGE): 

Mheshimiwa Naibu Spika, naomba kujibu swali la nyongeza la 

Mheshimiwa Agnes Elias Hokororo, Mbunge wa Viti Maalum, 

kama ifuatavyo:- 

 

Mheshimiwa Naibu Spika, kwanza nimhakikishie 

Mheshimiwa Mbunge kwamba ujenzi wa vituo hivi 

unakwenda kwa awamu; tumeanza Awamu ya Kwanza kwa 

shilingi milioni 250 na commitment ya Serikali ni kwamba 

shilingi milioni 250 nyingine itapelekwa mapema baada ya 

ukamilishaji wa Awamu ya Kwanza shilingi milioni 250 ili 

kufanya Shilingi Milioni 500. 

 

Mheshimiwa Naibu Spika, pili, kuhusiana na Kata hizi za 

Nanjota na nyingine ambazo wananchi wanalazimika kusafiri 

umbali mrefu kupata huduma, Kituo hiki cha Afya kwanza 

kita-serve purpose kama Satellite Health Center kwenye 

maeneo hayo, lakini tutaendelea pia kufanya tathmini ya 

uwezekano wa kuongeza vituo vya afya kwenye maeneo 

yetu kimkakati kwa kadri ya mwongozo na Sera yetu.  

Ahsante. 

NAIBU SPIKA: Mheshimiwa Asia. 

 

MHE. ASIA A. HALAMGA: Mheshimiwa Naibu Spika, 

ahsante sana kwa kunipa nafasi ya kuuliza swali la nyongeza. 

Je, ni lini Serikali itajenga Kituo cha Afya katika Kata ya Kitwai 

iliyopo Wilaya ya Simanjiro? 

 

NAIBU SPIKA: Mheshimiwa Waziri. 

 

NAIBU WAZIRI, OFISI YA RAIS, TAWALA ZA MIKOA NA 

SERIKALI ZA MITAA (MHE. DKT. FESTO J. DUGANGE): 

Mheshimiwa Naibu Spika, ahsante sana, naomba kujibu swali 

la nyongeza la Mheshimiwa Asia Halamga, Mbunge wa Viti 

Maalum, kama ifuatavyo:- 

 

Mheshimiwa Naibu Spika, nimhakikishie Mheshimiwa 

Mbunge kwamba tulitoa maelekezo kwa Wakurugenzi wa 

Halmashari zetu zote kote nchini kuhakikisha wanatupa 

maeneo ya kipaumbele vya ujenzi wa Vituo vya Afya vya 

Kimkakati katika kata zetu.  Kwa hivyo, nimwelekeze 

Mkurugenzi wa Halmashauri hii kuleta maandiko hayo ya 

mapendekezo ya eneo hili la Kituo cha Afya cha Kitwai kama 

liko katika eneo la kimkakati Serikali itafute fedha kwa ajili ya 

utekelezaji. Ahsante.  

 

NAIBU SPIKA: Mheshimiwa Bupe. 

 

MHE. BUPE N. MWAKANG’ATA: Mheshimiwa Naibu Spika, 

ahsante kwa kunipa nafasi ya kuuliza swali dogo la nyongeza. 

Ni nili Serikali itajenga kituo cha afya katika Kata ya Myula, 

Wilaya ya Nkasi Kusini?  Ahsante. 

 

NAIBU SPIKA: Mheshimiwa Waziri. 

 

NAIBU WAZIRI, OFISI YA RAIS, TAWALA ZA MIKOA NA 

SERIKALI ZA MITAA (MHE. DKT. FESTO J. DUGANGE): 

Mheshimiwa Naibu Spika, ahsante sana, naomba kujibu swali 

la nyongeza la Mheshimiwa Bupe, Mbunge wa Viti Maalum, 

kama ifuatavyo:- 

 

Mheshimiwa Naibu Spika, niombe Halmashauri ya Nkasi 

kuleta Andiko la Kimkakati ambalo linaainisha eneo hilo kuwa 

ni maeneo ambayo yameainishwa kwa ajili ya kujenga Kituo 

cha Afya na sisi Serikali tutahakikisha tunatafuta fedha kwa 

ajili ya kujenga kama eneo hili linakidhi vigezo ambavyo 

vimewekwa. Ahsante. 

 

NAIBU SPIKA: Mheshimiwa Musukuma. 

 

MHE. JOSEPH K. MUSUKUMA: Mheshimiwa Naibu Spika, 

nakushukuru sana. Ningependa kumuuliza Mheshimiwa Naibu 

Waziri, Zahanati ya Kijiji cha Nkome ni zahanati inayohudumia 

akinamama wanaojifungua 420 kwa mwezi; Naibu Waziri 

Mheshimiwa Silinde alifika akajionea zahanati hiyo yenye 

kachumba kadogo ambako alikuta akinamama zaidi ya 15 

wanajifungua na yeye mwenyewe akaahidi kuleta fedha 

kwa ajili ya kuipanua ile zahanati kuwa kituo cha afya. Je, leo 

ni mwaka umekwisha ni lini sasa Serikali inaleta fedha kwa ajili 

ya kwenda kujenga Kituo cha Afya Nkome? 

 

NAIBU SPIKA: Mheshimiwa Waziri. 

 

NAIBU WAZIRI, OFISI YA RAIS, TAWALA ZA MIKOA NA 

SERIKALI ZA MITAA (MHE. DKT. FESTO J. DUGANGE): 

Mheshimiwa Naibu Spika, ahsante sana, naomba kujibu swali 

la nyongeza la Mheshimiwa Joseph Kasheku Musukuma, 

Mbunge wa Jimbo la Geita Vijijini, kama ifuatavyo:- 

 

Mheshimiwa Naibu Spika, ni kweli kwamba Zahanati ya 

Nkome ni moja ya zahanati ambayo inahudumia wananchi 

wengi sana, lakini ina ufinyu wa majengo na likiwemo jengo 

la kujifungulia. Tulitoa maelekezo kwa Halmashauri kutuletea 

Andiko tujue kwanza ukubwa wa eneo lile la Zahanati ya 

Nkome, lakini pili tuweke mpango wa kuhakikisha tunapanua 

ile zahanati kuwa kituo cha afya. Kwa hiyo, nimhakikishie 

Mheshimiwa Mbunge kwamba mpango wa Serikali uko 

vilevile na sasa tutapokea maandiko kutoka halmashauri na 

baada ya hapo tutatafuta fedha kwa ajili kupanua Zahanati 

ya Nkome kuwa Kituo cha Afya. Ahsante. 

 

NAIBU SPIKA: Waheshimiwa tunaendelea na Wizara ya 

Nishati, Mheshimiwa Bilakwate. 

 

Na. 421 

 

Hitaji la kupeleka umeme Vitongoji 503 Wilayani Kyerwa 

 

MHE. INNOCENT S. BILAKWATE aliuliza:- 

 

Je, Serikali ina mpango gani wa kupeleka umeme 

katika Vitongoji 503 Wilayani Kyerwa? 

 

NAIBU SPIKA: Mheshimiwa Waziri. 

 

NAIBU WAZIRI WA NISHATI alijibu:- 

 

Mheshimiwa Naibu Spika,  kwa niaba ya  Waziri wa Nishati, 

napenda kujibu swali la Mheshimiwa Innocent Seba Bilakwate, 

Mbunge wa Kyerwa, kama ifuatavyo:- 

 

Mheshimiwa Naibu Spika,  Serikali itaendelea kutekeleza 

miradi ya kusambaza umeme katika vitongoji vyote visivyo na 

umeme Tanzania Bara kadri ya upatikanaji wa fedha. Aidha, hadi 

kufikia mwezi Februari, 2022, Serikali imeshapeleka umeme 

katika Vitongoji 27,934 kati ya vitongoji 64,760. Vitongoji vilivyobaki 

vitaendelea kupatiwa umeme kupitia miradi ya Ujazilizi. 

 

Mheshimiwa Naibu Spika,  kwa sasa Mradi wa Ujazilizi 

awamu ya IIB ambao utahusisha pia Mkoa wa Kagera upo katika 

hatua za ununuzi wa wakandarasi. Katika Mkoa wa Kagera, 

mradi huu unalenga kusambaza umeme katika vitongoji 126 

ambapo kati ya hivyo, vitongoji 34 vipo katika Wilaya ya 

Kyerwa. Utekelezaji wa mradi huu utaanza mara baada ya 

hatua za ununuzi wa wakandarasi kukamilika na utafanyika 

ndani ya miezi 18. Serikali itaendelea kutekeleza miradi ya 

ujazilizi kwa awamu kulingana na upatikanaji wa fedha 

mpaka hapo vitongoji vyote vitakaposambaziwa umeme. 

Katika bajeti ya mwaka wa fedha 2022/2023, tumeelezea 

dhamira ya kupeleka umeme kwenye vitongoji vyote nchini 

na tumetenga kiasi cha shilingi bilioni 140 kwa kuanzia. 

 

NAIBU SPIKA: Mheshimiwa Bilakwate. 

 

MHE. INNOCENT S. BILAKWATE: Mheshimiwa Naibu Spika, 

ahsante kwa kunipa nafasi ya kuuliza maswali mawili ya 

nyongeza. Swali la kwanza; Serikali iliahidi kuunganisha Mkoa 

wa Kagera na Gridi ya Taifa, lakini mpaka sasa ni zaidi ya 

miaka miwili mitatu hivi.  Ni nini mkakati wa Serikali au 

wamefikia hatua gani kuunganisha Mkoa wa Kagera na Gridi 

ya Taifa?  

 

Mheshimiwa Naibu Spika, swali la pili; maeneo mengi 

yaliyopitiwa na REA Awamu ya Pili ambapo kwa Kyerwa 

ilikuwa ni Awamu ya Kwanza walipitisha laini kuu. Kwa hiyo, 

maeneo mengi hayajapewa  umeme. Je, ni lini Serikali 

itawapelekea wananchi ambao walikatiwa migomba yao na 

mibuni ili na wao waweze kupata umeme? 

 

NAIBU SPIKA: Mheshimiwa Waziri. 

 

NAIBU WAZIRI WA NISHATI: Mheshimiwa Naibu Spika, 

naomba kujibu maswali mawili ya nyongeza ya 

Mheshimiwa Sebba Bilakwate kama ifuatavyo:- 

 

 Mheshimiwa Naibu Spika, naomba nianze na swali la 

pili ambalo lina mahusiano makubwa sana na swali la 

msingi. Kule kwenye awamu ya pili ya upelekaji wa 

umeme kuna vijiji ambavyo viliachwa. Katika awamu hii ya 

tatu, mzunguko wa pili vijiji vyote vilivyokuwa vimeachwa  

sasa vimechukuliwa. Kwa hiyo, kwanza nimhakikishie 

Mheshimiwa Bilakwate kwamba vijiji vyake vyote ambavyo 

nakumbuka vipo 29 viko katika Mradi wa REA, awamu ya 

tatu, mzunguko wa pili na umeme utafika katika vijiji vyote 

hivyo.   

 

Mheshimiwa Naibu Spika, kwenye eneo la vitongoji 

ambavyo sasa viliachwa na awamu ya pili na vimeachwa 

na awamu ya tatu ni kama tulivyoeleza, azma ya Serikali ni 

kuhakikisha kwamba sasa vitongoji vyote vinazidi 

kupelekewa umeme kwa kulingana na upatikanaji wa 

fedha na ule mkakati mkubwa ambao tayari tulishaueleza. 

 

Mheshimiwa Naibu Spika, kwenye suala la gridi ya 

Taifa, azma ya Mheshimiwa Rais Samia Suluhu Hassan ni 

kwamba kufikia mwaka 2025 mikoa yote na maeneo yote 

ambayo hayakuwa na gridi ya Taifa yawe yamefikiwa na 

gridi ya Taifa. Kwenye bajeti yetu tulieleza vizuri kuhusu 

Kigoma na Katavi. Kwenye Mkoa wa Kagera gridi ya Taifa 

inatarajiwa kutolewa eneo la Benako kuletwa mpaka 

Kyaka kwenye ule Mradi unaotokea kule Rusumo. Tayari 

fidia imeshafanyika kwenye maeneo hayo na taratibu 

nyingine za kiujenzi zinaendelea na mradi utafanyika kwa 

ajili ya faida ya Wanakagera. 

 

NAIBU SPIKA: Mheshimiwa Kamamba. 

 

MHE. ALOYCE J. KAMAMBA: Mheshimiwa Naibu Spika, 

ahsante sana kunipa nafasi ya kuuliza swali la nyongeza. Je, 

lini Serikali itapeleka umeme katika Vitongoji vya 

Nyamwilonge, Lutenga, Kavungwe katika Kata ya 

Nyantukuza, Bwela Kata ya Muhange, Nyakavilu Kata ya 

Gwarama katika Wilaya ya Kakonko? Ahsante. 

 

NAIBU SPIKA: Mheshimiwa Waziri. 

NAIBU WAZIRI WA NISHATI: Mheshimiwa Naibu Spika, 

naomba kujibu swali la nyongeza la Mheshimiwa Aloyce 

Kamamba, kama ifuatavyo:- 

 

Mheshimiwa Naibu Spika, kama nilivyoeleza kwenye 

jibu la msingi, vitongoji ambavyo havina umeme vipo 

katika awamu mbalimbali za kupelekewa umeme 

kulingana na upatikaji wa fedha, lakini tunao Mradi wa 

REA III  Round II ambao unaendelea kupeleka umeme 

katika vijiji vyetu inawezekana kabisa kuna baadhi ya 

vitongoji ambavyo vitaguswa na mradi huo. Kwa vile 

ambavyo havitapata, kama tulivyosema tunatafuta fedha 

nyingi zaidi kwa ajili ya kupeleka umeme kwenye vitongoji 

vyote kwa wakati mmoja tulivyosema kwenye bajeti 

iliyopita Sh.6,500,000,000,000 kwa ajili ya kufanikisha mradi 

huu wote. Serikali ya Awamu ya Sita inayo azma ya 

kufanya kazi hii na tunaamini tutafanikiwa. 

 

NAIBU SPIKA: Mheshimiwa Kakoso, wajiandae 

Mheshimiwa Kabati na Mheshimiwa Mtemvu. 

 

MHE. MOSHI S. KAKOSO: Mheshimiwa Naibu Spika, 

nashukuru sana.  Kasi ya Mkandarasi wa Wilaya ya 

Tanganyika  aliyepewa dhamana ya kupeleka umeme 

vijijini hasa kwenye maeneo ya Vijiji vya Mishamo ambako 

Mheshimiwa Naibu Waziri alifika na kuzindua kasi yake ni 

ndogo sana.  

 

Je, ni lini Serikali itapeleka fedha ili Mkandarasi aweze 

kukamilisha huo mradi na wamsimamie ili amalize kazi 

yake kwa wakati? 

 

NAIBU SPIKA: Mheshimiwa Waziri. 

 

NAIBU WAZIRI WA NISHATI: Mheshimiwa Naibu Spika, 

naomba kujibu swali la nyongeza la Mheshimiwa Kakoso, 

Mbunge wa Tanganyika, kama ifuatavyo:- 

Mheshimiwa Naibu Spika, kwanza nitoe wasiwasi au 

niweke taarifa sahihi kwamba fedha za utekelezaji wa 

Mradi wa REA III Round II Sh.1,240,000,000,000 ipo na 

hakuna uhaba  wa fedha katika eneo hili.  Pia, kwa yale 

maeneo ambapo tumeona kuna mabadiliko na ongezeko 

la bei tayari Serikali imeshatoa fedha, tunakamilisha 

taratibu za majadiliano ili tuweze kuongeza fedha hizo kwa 

ajili ya Wakandarasi kufanya kazi. 

 

Mheshimiwa Naibu Spika, utaratibu tunaoutumia sasa 

ni wa Mkandarasi anafanya kazi, tunakagua, tunamlipa 

na tayari Wakandarasi wote walishapewa advance 

payment  ambazo hawajazifanyia kazi na kuisha. 

Nimhakikishie tu Mheshimiwa Mbunge kwamba ufuatiliaji 

unafanyika na kwenye bajeti tulieleza mbinu mpya 

ambazo tumeziweka kwa ajili ya usimamizi wa karibu. 

Nimhakikishie kwamba kazi itaendelea baada ya hizi 

taratibu za marekebisho ya bei ya mikataba kukamilika, 

maeneo yote yataonekana kufanyiwa kazi kwa spidi zaidi 

na tutasimamia kuhakikisha tunamaliza kazi kwa wakati. 

 

NAIBU SPIKA: Mheshimiwa Kabati, jiandae 

Mheshimiwa Mtemvu. 

 

MHE. DKT. RITTA E. KABATI: Mheshimiwa Naibu Spika, 

ahsante kwa kunipa nafasi niulize swali dogo la nyongeza. 

Kwa kuwa, Mitaa ya Msisina, Mtalagala, Kivululu iliyopo 

katika Manispaa ya Iringa haijawahi kupatiwa umeme 

toka ilipohamishiwa kutoka Jimbo la Isimani.  Je, ni lini sasa 

Serikali itaona umuhimu wa kuwapatia umeme kwa 

sababu ilikuwa ipatiwe umeme wa REA lakini mpaka leo 

haijapatiwa? 

 

NAIBU SPIKA: Mheshimiwa Waziri. 

NAIBU WAZIRI WA NISHATI: Mheshimiwa Naibu Spika, 

naomba kujibu swali la nyongeza la Mheshimiwa Dkt. Ritta 

Kabati, kama ifuatavyo:- 

 

Mheshimiwa Naibu Spika, kwenye maeneo ya mijini 

tunao mradi ambao unakamilika manunuzi yake na 

tunatarajia utaanza mwezi Julai, 2022, unaoitwa peri-

urban. Kwa hiyo, kama anavyosema ni mitaa ambayo 

ilitoka katika jimbo lingine na  kuja mjini, tunaamini ipo 

katika mradi huo na itapelekewa umeme kupitia huo 

Mradi wa Peri-urban ambao unasimamiwa na REA.  

 

Mheshimiwa Naibu Spika, maelekezo ya Serikali ni 

kuhakikisha kwamba TANESCO inaendelea kupeleka 

umeme katika mitaa yote na vijiji vyote ambavyo pengine 

miradi mingine haijafika.  Kwa hiyo, maeneo hayo 

tutaendelea kuyapelekea umeme na nitaomba 

tuwasiliane baada ya hapa ili tuweze kujua specifically 

eneo hilo liko kwenye mradi gani na ufuatiliaji uweze 

kufanyika ili umeme uweze kufika. 

 

NAIBU SPIKA: Mheshimiwa Mtemvu, jiandae 

Mheshimiwa Kawawa. 

 

MHE. ISSA J. MTEMVU: Mheshimiwa Naibu Spika, 

nakushukuru kwa kunipa nafasi ili niulize swali la nyongeza.  

Ndani ya Jimbo la Kibamba wapo wananchi wengi sana 

ambao walilipia Sh.27,000 waunganishiwe umeme, lakini 

mpaka sasa wamekuwa wakisumbuliwa na bado 

hawajaunganishiwa.  Je, Serikali ipo tayari kutoa maelekezo 

katika Ofisi za TANESCO Mkoa wa Kimara na Kibamba ili 

wananchi hao waunganishiwe umeme haraka? 

 

NAIBU SPIKA: Mheshimiwa Waziri. 

NAIBU WAZIRI WA NISHATI: Mheshimiwa Naibu Spika, 

naomba kujibu swali la nyongeza la Mheshimiwa Issa 

Mtemvu, Mbunge wa Kibamba, kama ifuatavyo:- 

 

Mheshimiwa Naibu Spika, ni kweli tunakiri kwamba 

kuna watu ambao walishalipia huduma ya umeme lakini 

walikuwa hawajaunganishiwa. Nitoe maelezo katika 

maeneo mawili, agizo la kwanza kwa wenzetu wa 

TANESCO ambao tayari walishalipata; ni kwamba 

hakutakuwa kuna mabadiliko ya bei, yule ambaye 

alishalipia gharama ataunganishiwa kwa gharama hiyo 

hiyo. Nasisitiza kwamba yeyote atakayeambiwa ulilipa 

Sh.27,000 lakini sasa unatakiwa ulipe zaidi tupatiane taarifa 

ili tuweze kufanya ufuatiliaji na kuwajibishana katika eneo 

hilo.  Yeyote aliyelipa shilingi 27,000 ataunganishiwa kwa 

gharama hiyo hiyo. 

 

Mheshimiwa Naibu Spika, kwenye upande huo huo, ni 

kweli kwamba tunayo load kubwa ya wateja ambao 

wamelipia na tunaendelea kuhangaika nayo na tuna 

mkakati wetu wa kuhakikisha kwamba hatuwi na backlog 

ya zaidi ya mwezi mmoja; kwa sababu Serikali ya Awamu 

ya Sita sasa imetuwezesha kupata fedha za kutosha 

kwenda kupeleka umeme, namhakikishia Mheshimiwa 

Mtemvu kwamba tutafanya kazi hiyo na uunganishaji 

utakamilika kwa wakati. 

 

NAIBU SPIKA: Mheshimiwa Kawawa. 

 

MHE. VITA R. KAWAWA: Mheshimiwa Naibu Spika,  

ahsante sana kwa kunipa nafasi nami niuulize swali la 

nyongeza.  

 

Mheshimiwa Naibu Spika, wakati walipokuja wataalam 

wa TANESCO hapa Bungeni tuliwapa list ya maeneo 

ambayo kwetu Namtumbo yalirukwa kwa ajili ya kuweza 

kuingizwa ili yaweze kuwekewa umeme. Kwa mfano; 

Ligunga, Lusewa, Likuyu Seka katika maeneo ya Selous, 

Likuyu Water Pump pia Ulamboni Ligela, Muungano na 

Mgombasi.  Mpaka leo asubuhi hii bado yule Mkandarasi 

anasema hajapatiwa approval kutoka REA  nasi tulipeleka 

TANESCO.  

 

Je, Serikali inaweza ikawasukuma TANESCO waipeleke 

REA na ipate approve ili hivi vijiji na maeneo yaliyorukwa ya 

taasisi yaweze kuingizwa Mkandarasi afanyekazi yake sasa 

hivi? (Makofi) 

 

NAIBU SPIKA: Mheshimiwa Waziri. 

 

NAIBU WAZIRI WA NISHATI: Mheshimiwa Naibu Spika, 

naomba kujibu swali la nyongeza la Mheshimiwa Vita 

Kawawa kama ifuatavyo:- 

 

Mheshimiwa Naibu Spika, nimhakikishie Mheshimiwa 

Vita Kawawa na niwahakikishie Waheshimiwa Wabunge 

wote kwamba, katika Awamu ya Tatu mzunguko wa Pili ya 

upelekaji wa umeme vijijini hakuna kijiji hata kimoja 

kitakachobaki bila kupelekewa umeme. Kwa hiyo, yale 

maeneo machache ambayo yalikuwa yamebakia 

yanafanyiwa analysis na upembuzi na taratibu 

zikishakamilika yataingizwa pia katika maeneo yetu ya 

kutengeneza mikataba kama additional scope of work. 

Kwa hiyo, nimhakikishie Mheshimiwa Kawawa kwamba 

jambo hili linafanyiwa kazi. 

 

Mheshimiwa Naibu Spika, haikuwa tu rahisi 

kumwambia Mkandarasi peleka hap, hatujajua urefu ni 

kiasi gani, upana ni kiasi gani ni lazima pia tujiridhishe lakini 

kazi hiyo itafanywa na Mkandarasi aliyeko site na kabla 

hajamaliza kazi yake atakuwa amefanya pia katika 

maeneo hayo. (Makofi) 

NAIBU SPIKA: Waheshimiwa tunaendelea Wizara ya 

Afya. Mheshimiwa Mariam Kisangi. 

 

Na.  422 

 

Serikali kusaidia gharama za matibabu ya figo 

 

MHE. MARIAM N. KISANGI aliuliza:- 

 

Je, Serikali ina mpango gani wa kuwasaidia wagonjwa 

wa figo kupata matibabu ya kusafishwa figo kwa gharama 

nafuu? 

 

NAIBU WAZIRI WA AFYA alijibu:- 

 

Mheshimiwa Naibu Spika, kwa niaba ya Mheshimiwa 

Waziri wa Afya, naomba kujibu swali la Mheshimiwa Mariam 

Nassor Kisangi, Mbunge Viti Maalum kama ifuatavyo:- 

 

Mheshimiwa Naibu Spika, mkakati wa Serikali katika 

kupunguza gharama za kusafisha figo ni kununua vifaatiba 

na vitendanishi moja kwa moja kutoka kwa wazalishaji. Pia 

Muswada wa Sheria ya Bima ya Afya kwa wote 

utakapokamilika utakuwa suluhisho la kudumu. Hata hivyo, 

sera ya afya ya nchi inaelekeza hakuna Mtanzania 

anayetakiwa kufa kwa sababu ya kukosa fedha, hivyo Serikali 

imekuwa ikitoa msamaha kwa wasio na uwezo na waliotimiza 

vigezo.  

 

NAIBU SPIKA: Mheshimiwa Kisangi. 

 

MHE. MARIAM N. KISANGI: Mheshimiwa Naibu Spika, 

ahsante sana kunipa nafasi niweze kuuliza maswali mawili ya 

nyongeza.   

 

Kwanza; kwa kuwa matibabu ya kusafisha figo ni 

gharama kubwa ni kuanzia shilingi 145,000 mpaka 350,000 na 

gharama hiyo ni kubwa sana kwa Mtanzania wa kawaida, 

kwa kuwa Serikali mnaelekeza kwamba, mpaka Muswada 

utakapokuja wa Bima ya Afya kwa wote ndiyo tuangalie 

punguzo la hilo.   

 

Je, Serikali kwa nini sasa kwa wale ambao wameingia 

mpango wa Bima ya Afya kujipimia tena wana vifurushi 

vikubwa, wasipewe huduma hiyo mpaka tusubiri huo 

Muswada wa Bima ya Afya kwa wote jambo ambalo ni 

gumu kama mmeshindwa kwa wachache mtaweza kwa 

wengi? (Makofi)  

 

Mheshimiwa Naibu Spika, kwa kuwa matatizo haya ya 

figo yanakua kwa kasi, na tafiti zinaonesha kwamba 

zilizofanyika katika Mikoa ya Kaskazini asilimia 6.8 ya 

Watanzania wana magonjwa ya figo pasipo kujitambua.  

 

Je, Serikali imejipanga vipi sasa katika kutoa elimu kwa 

wananchi wake kujua dalili na matatizo hayo yanatokana na 

nini, kwa sababu yanakuja ghafla? (Makofi) 

 

NAIBU SPIKA: Mheshimiwa Waziri. 

 

NAIBU WAZIRI WA AFYA: Mheshimiwa Naibu Spika, 

naomba kujibu maswali mawili ya nyongeza ya Mheshimiwa 

Mbunge.   

 

Kwanza, kwamba kuna watu wanaolipa kifurushi 

kikubwa cha Bima ya Afya na kwa nini wanashindwa kupata 

hiyo huduma.  Mheshimiwa Waziri wa Afya, Ummy Mwalimu 

ameshaelekeza kwamba watu wanaokata vifurushi vyao 

wapate hiyo huduma. Kwa sababu tujiulize maswali, ukienda 

kwenye private sector utakuta bei ni ileile na ukirudi kwenye 

Serikali bei ni ileile, lakini wakati huo private sector wao 

wenyewe ndiyo wananunua vifaa, wanajenga na 

wanafanya mambo mengine na kulipa mishahara. Serikalini, 

kujenga na kununua vifaa vinafanyika na Serikali, kwa 

maana hiyo ndiyo maana Waziri wa Afya ameita timu ya 

kukaa chini ili kujadili ni namna gani tuweze siyo tu 

kuwasaidia wale wenye vifurushi vikubwa vya bima lakini 

hata wagonjwa wengine wasio na bima, ishuke kabisa hata 

ikiwezekana kuwa Shilingi 50,000 kwa mtu mmoja badala ya 

bei ya Shilingi 900,000 kwa wiki ambayo ipo sasa.  Kwa hiyo, 

Waziri analifanyia hilo kazi na siyo muda mrefu tutapata 

majibu kuanzia tarehe Mosi Julai, 2022. (Makofi) 

 

Mheshimiwa Naibu Spika, pia swali lake la pili kwamba, 

naomba arudie swali lake la pili limenitoka kidogo. 

 

NAIBU SPIKA: Mheshimiwa Mariam swali la pili lirudie 

tena. 

 

MHE. MARIAM N. KISANGI: Mheshimiwa Naibu Spika, kwa 

kuwa tafiti zinaonesha kwamba, maradhi ya figo yanakua 

kwa kasi, kwa tafiti zilizofanyika Kaskazini mwa Tanzania 

inaonesha kwamba asilimia 6.8 wanayo matatizo ya figo 

pasipo kujitambua.  

 

Je, Serikali imejipanga vipi katika kutoa elimu na 

kuendeleza hizo tafiti kujua chanzo cha tatizo hilo? (Makofi) 

 

NAIBU SPIKA: Mheshimiwa Waziri. 

 

NAIBU WAZIRI WA AFYA: Mheshimiwa Naibu Spika, ni 

kweli hata kwa dunia, sisi kwetu ni asilimia Sita ya watu 

wanaonesha kuna hilo tatizo lakini kwa dunia ni asilimia 10, ni 

tatizo la kidunia siyo la Tanzania peke yake. Kwa hiyo, kimsingi 

Serikali inajipanga moja kuhakikisha kwamba tunatoa elimu 

kama unavyosema na wewe ni mmojawapo wa mdau 

ambaye wa kutusaidia kwa sababu kuna masuala mazuri 

kwamba sisi wenyewe tujipange namna tunavyokula, 

kufanya mazoezi na mambo mengine.  

Mheshimiwa Naibu Spika, kwa upande wa Serikali ndiyo 

maana unaona kuna mjadala mkubwa wa usalama wa 

chakula na usalama wa madawa. Tunakwenda kuboresha 

eneo la usalama wa chakula ili kuhakikisha kwamba 

tunapunguza matukio kama haya, lakini utaona hamasa 

kubwa iliyokuwa inafanyika hasa wakati wa Corona tufanye 

mazoezi, tule vizuri, tuhakikishe kwamba tunakula vyakula 

ambavyo siyo vya protini za wanyama tule zaidi protini za 

mimea na vitu vingine kama hivyo.   

 

Mheshimiwa Naibu Spika, tukifanya hivyo nasi Wabunge 

tunapofanya mikutano yetu tuendelee kuhamasisha zile 

tabia nzuri za afya, mimi naamini tutapunguza haya matatizo 

ambayo yanatokea. Pia wote tuwe wadau hasa kwenye 

suala zima la usalama wa chakula na masuala ya chakula 

kuingia na kufikiriwa katika angle ya kibiashara zaidi badala 

ya kufikiriwa kwenye angel ya usalama wa nchi hatutaweza 

kutoka, ndiyo maana nasema tushirikiane pamoja kuhakikisha 

wafanyabiashara hawatusukumi hasa kwenye eneo la 

chakula, vyakula vyote vinavyozalishwa na wadau ni 

kusimamia usalama, tuungeni mkono. 

 

NAIBU SPIKA: Mheshimiwa inatosha, ahsante kwa jibu 

zuri.  Mheshimiwa Chomete. 

 

MHE. GHATI Z. CHOMETE: Mheshimiwa Naibu Spika, 

ahsante kwa kuniona. Tunamshukuru Rais Samia Suluhu 

Hassan kwa kuendeleza ujenzi wa Hospitali ya Kumbukumbu 

ya Mwalimu Julius Nyerere ambayo pia ilikuwa ni ndoto ya 

Hayati Julius Kambarage Nyerere, lakini tunataarifa 

kwamba… 

 

NAIBU SPIKA: Mheshimiwa Chomete uliza swali. 

 

MHE. GHATI Z. CHOMETE: Mheshimiwa Naibu Spika, 

tunazo taarifa kwamba Mheshimiwa Rais amenunua mashine 

za kusafisha figo 171. Je, hospitali hii ya Mwalimu Julius 

Kambarage Nyerere maarufu kwa jina la Kwangwa itapata 

mgao huo? 

 

NAIBU SPIKA: Mheshimiwa Waziri. 

 

NAIBU WAZIRI WA AFYA: Mheshimiwa Naibu Spika, ni 

kweli kwamba Rais wetu Samia Suluhu Hassan amenunua 

mashine 171 na mashine 110 zimeshasambazwa kwenye 

hospitali 11 na sasa Waziri wetu Mheshimiwa Ummy Mwalimu 

ameshaelekeza mashine 11 ziende kwenye hospitali aliyoitaja 

Mheshimiwa Mbunge. (Makofi) 

 

NAIBU SPIKA: Mhehimiwa Toufiq. 

 

MHE. FATMA H. TOUFIQ: Mheshimiwa Naibu Spika, 

ahsante sana. Mimi swali la pili la Mheshimiwa Mariam Kisangi 

limeshajibiwa. Ahsante. 

 

NAIBU SPIKA: Ahsante, Mheshimiwa Fakharia. 

 

MHE. FAKHARIA SHOMAR KHAMIS: Mheshimiwa Naibu 

Spika, ahsante. 

 

Kwa kuwa, maradhi ya figo ni tishio hata kwa vijana 

wetu; je, Wizara imejipanga vipi kutoa elimu mashuleni ili 

kukinga wanafunzi wetu na vijana wetu wasiambukizwe na 

maradhi haya? (Makofi) 

 

NAIBU SPIKA: Mheshimiwa Waziri. 

 

NAIBU WAZIRI WA AFYA: Mheshimiwa Naibu Spika, swali 

lake zuri alilouliza Mheshimiwa Mbunge, Moja, Mheshimiwa 

Waziri wa Afya ameshaelekeza kwamba pamoja na elimu 

tushirikiane na Wizara ya Elimu, Wizara ya Kilimo kwenye 

kutoa elimu moja kwa moja mashuleni, pia Wizara ya Kilimo 

tunashirikiana nayo kwa maana ya masuala mazima ya lishe 

bora na uzalishaji kule chini, tukishirikiana Wizara mbalimbali 

naamini na kwenye mitaala yetu tutaboresha eneo hilo la 

afya na watu watajua. Pia Idara ya Elimu ya Afya kwa Umma 

iwe na utaratibu wa kufikisha elimu kwa wahusika. (Makofi) 

 

NAIBU SPIKA: Mheshimiwa Gwajima. 

 

MHE. ASKOFU JOSEPHAT M. GWAJIMA: Mheshimiwa 

Naibu Spika, Askari wetu wa Jeshi la Wananchi Tanzania Bima 

zao zinawaruhusu kutibiwa katika hospitali za Jeshi peke yake, 

na hospitali hizi za Jeshi haziko kila mahala nchini. Je, Serikali 

haioni umuhimu sasa wa ku-extend bima zao ili waweze 

kutibiwa kwenye hospitali zingine pia? (Makofi) 

 

NAIBU SPIKA: Mheshimiwa Waziri. 

 

NAIBU WAZIRI WA AFYA: Mheshimiwa Naibu Spika, swali 

lake ni la msingi sana na kwa sababu linahusu Wizara mbili, 

Wizara ya Ulinzi na Wizara ya Afya tunalichukua na tunaitana 

mara moja kulijadili hilo ili kuweza kurahisishia Jeshi letu 

kupata huduma kwa urahisi. (Makofi) 

 

NAIBU SPIKA: Mheshimiwa Paresso jiandae Mheshimiwa 

Oliver. 

 

MHE. CECILIA D. PARESSO: Mheshimiwa Naibu Spika, 

nakushukuru kwa kunipa nafasi niweze kuuliza swali dogo la 

nyongeza.  

 

Mheshimiwa Naibu Spika, asilimia 40 ya vifo hapa nchini 

inatokana na magonjwa yasiyoambukiza, haya magonjwa 

yasiyoambukiza yana gharama kubwa pia kwenye matibabu 

yakiwemo moyo, kansa, figo na kadhalika.  Je, ni nini mkakati 

wa Serikali kuhakikisha kwamba haya magonjwa 

yasiyoambukiza wananchi wanapewa elimu ya namna ya 

kuishi ili kuepukana na hiyo gharama kubwa ya matibatu? 

(Makofi) 

NAIBU SPIKA: Mheshimiwa Waziri.  

 

NAIBU WAZIRI WA AFYA: Mheshimiwa Naibu Spika, 

mkakati wa Serikali ni mkakati wetu wa siku zote wa Elimu ya 

Afya kwa Umma. Ni kweli kwamba ni gharama kubwa sana 

matibatu ya moyo na vitu vingine. Kwa mfano, ukizungumzia 

moyo ni kwa sababu ya teknolojia inayotumika, Serikali 

inaingia gharama kubwa sana kwenye kununua teknolojia 

yenyewe kama teknolojia inayosaidia kwa mfano umeme wa 

moyo unakuta ni teknolojia ya hali ya juu, kwa hiyo, suluhisho 

letu ni bima ya afya kwa wote.  

 

Mheshimiwa Naibu Spika, pia, nimuombe Mheshimiwa 

Mbunge yeye ni mdau na Bunge zima tuendelee pamoja 

kuhamasisha masuala ya afya na masuala ya magonjwa 

yasiyoambukiza kwa sababu Wizara ya Afya wakati wote 

imekuwa ikilijengea Bunge uwezo na lengo letu ni kufikisha 

huduma kule chini. 

 

NAIBU SPIKA: Ahsante kwa jibu zuri Mheshimiwa Waziri, 

Mheshimiwa Oliver. 

 

MHE. OLIVER D. SEMUGURUKA: Mheshimiwa Naibu Spika, 

nakushukuru sana kwa kuniona.  

 

Kwa kuwa, wagonjwa wa figo wa Mkoa wa Kagera 

wamekuwa wakipata shida sana kufuata huduma hii ya 

kusafisha figo hospitali ya Bugando.  Je, ni lini Serikali italeta 

mashine katika Mkoa wetu wa Kagera? (Makofi) 

 

NAIBU SPIKA: Mheshimiwa Waziri. 

 

NAIBU WAZIRI WA AFYA: Mheshimiwa Naibu Spika, katika 

hospitali 11 ambazo zimepata mgao na hospitali ya Kagera ni 

mojawapo. Ni kwamba kinachongojewa ni kumaliza ujenzi 

wa jengo la kufanya hiyo huduma, jengo likimalizika vifaa 

vyake vipo ni kufunga tu na kuanza huduma. (Makofi) 

NAIBU SPIKA: Waheshimiwa tunaendelea. Mheshimiwa 

Waziri, hivi mnaponunua mashine labda Bilioni Moja baada 

ya miaka miwili gharama zile kutokana na kuchangia 

hamuwezi kuwa sasa mkawa mnapunguza gharama za 

matibabu, kwa sababu mashine yenyewe inachangiwa kwa 

matibabu? Aaah! usinijibu wewe nenda tu. (Kicheko) 

 

Waheshimiwa Wabunge, tunaendelea na Wizara ya 

Elimu, Sayansi na Teknolojia, Mheshimiwa Deus Clement 

Sangu. 

 

Na. 423 

 

Hitaji la Chuo cha VETA – Wilaya ya Sumbawanga 

 

MHE. DEUS C. SANGU aliuliza: - 

 

Je, ni lini Serikali itajenga Chuo cha VETA katika 

Halmashauri ya Wilaya ya Sumbawanga. 

 

NAIBU SPIKA: Mheshimiwa Waziri. 

 

NAIBU WAZIRI WA ELIMU, SAYANSI NA TEKNOLOJIA 

alijibu:- 

 

Mheshimwa Naibu Spika, ahsante na kwa niaba ya 

Waziri wa Elimu, Sayansi na Teknolojia, naomba sasa kujibu 

swali la Mheshimiwa Deus Clement Sangu, Mbunge wa 

Kwela, kama ifuatavyo: - 

 

Mheshimwa Naibu Spika, Sera ya Serikali ni kujenga Vyuo 

vya VETA katika kila Wilaya nchini na siyo katika Halmashauri. 

Aidha, katika Mkoa wa Rukwa Serikali inaendelea na ujenzi 

wa Chuo cha Mafunzo na Ufundi Stadi na Huduma cha 

Mkoa katika Wilaya ya Sumbawanga ambapo wanufaika wa 

Chuo hicho ni pamoja na wakazi wa Halmashauri ya Wilaya 

ya Sumbawanga. Nakushukuru sana. 

NAIBU SPIKA: Mheshimiwa Sangu. 

 

MHE. DEUS C. SANGU: Mheshimiwa Naibu Spika, 

nakushukuru kwa nafasi ya maswali ya nyongeza.  

 

Swali la kwanza, Chuo hiki anachosema Mheshimiwa 

Naibu Waziri kimechukua muda mrefu ni zaidi ya miaka 

mitano sasa na wananchi wa Wilaya ya Sumbawanga na 

Mkoa wa Rukwa wanakisubiri kwa hamu kwa sababu wana 

uhitaji wa elimu hiyo ya VETA. Je, nili chuo hicho kitaanza 

kudahili wananfuzi kuanza mafunzo?  

 

Swali la pili, facilities zilizoko kwenye chuo hicho ni ndogo 

zinaweza ku-accommodate wanafunzi 700 tu na uhitaji ni 

mkubwa sana.  

 

Je, Serikali mmejipangaje kuhakikisha mnaongeza facility 

ili chuo hicho kiweze kudahili wanafunzi wengi zaidi? 

 

NAIBU SPIKA: Mheshimiwa Waziri. 

 

NAIBU WAZIRI WA ELIMU, SAYANSI NA TEKNOLOJIA: 

Mheshimiwa Naibu Spika, ahsante, naomba kujibu maswali 

mawili ya nyongeza ya Mheshimiwa Sangu, Mbunge wa 

Kwela kama ifuatavyo: - 

 

Mheshimiwa Naibu Spika, ni kweli ninakiri mazungumzo 

au maelezo ya Mheshimiwa Mbunge kwamba Chuo hiki 

kimechukua muda mrefu, mwanzoni chuo hiki kilikuwa 

kinajengwa na kampuni moja ya Kichina, baada ya ku-

default kwa maana baada ya kuleta changamoto kwenye 

ule mkataba, mkataba ulivunjwa.  Kwa hiyo, ninamhakikishia 

tu Mheshimiwa Mbunge hivi sasa tumeshapeleka fedha zaidi 

ya shilingi bilioni 2.035 kwa ajili ya umaliziaji wa chuo kile. 

Nikupe taarifa tu Mheshimiwa Mbunge kwamba, majengo 

mengi sana, tuna majengo zaidi ya 26 pale, majengo 22 

mpaka kufika tarehe 30 Juni, 2022 yatakuwa yamekamilika 

isipokuwa majengo manne ambayo tumeyaongezea baada 

ya kuona capacity itakuwa ndogo. Tumeongeza mabweni 

mengine mawili, nyumba ya Mkuu wa Chuo, pamoja bwalo 

tumeliongezea ukubwa, haya yatachukua muda kidogo 

kukamilika. Nikuondoe wasiwasi chuo kile kitakapokamilika 

kitakuwa na uwezo wa kudahili wanafunzi wale wa muda 

mrefu zaidi ya 675 na zile kozi za muda mfupi zitakuwa zaidi 

ya wanafunzi 1,000 na tutakuwa tunaendelea kufanya hivyo 

kadri nafasi zitakavyotokea.(Makofi) 

 

NAIBU SPIKA: Ahsante ameshakuelewa Engineer 

Samwel. 

 

MHE. SAMWELI X. HHAYUMA: Mheshimiwa Naibu Spika, 

ahsante sana kwa kunipa nafasi.   

 

Je, ni lini Serikali itajenga Chuo cha Ufundi VETA Wilayani 

Hanang’? 

 

NAIBU SPIKA: Mheshimiwa Waziri ni lini? 

 

NAIBU WAZIRI WA ELIMU, SAYANSI NA TEKNOLOJIA: 

Mheshimiwa Naibu Spika, ahsante, naomba kujibu swali dogo 

la Mheshimiwa Mbunge wa Hanang’ kama ifuatavyo:- 

 

Mheshimiwa Naibu Spika, katika bajeti yetu ya Serikali 

ambayo Mheshimiwa Waziri aliisoma hapa, kuna tengeo la 

zaidi ya vyuo 36.  Ninamuahidi tu Mheshimiwa Mbunge kwa 

vile tengeo lile lipo bado tutakuwa hatujamaliza kwenye 

Wilaya zote lakini Wilaya ya Hanang tutaipa kipaumbele. 

Nakushukuru sana. (Makofi) 

 

NAIBU SPIKA: Mheshimiwa Flatei. 

MHE. FLATEI G. MASSAY: Mheshimiwa Naibu Spika, 

ahsante sana kwa kunipa nafasi ya kuuliza swali dogo la 

nyongeza.   

 

Mheshimiwa Naibu Spika, Jimbo la Mbulu na Wilaya ya 

Mbulu haina kabisa Chuo cha VETA na kwa kuwa maelekezo 

yako ilikuwa tukupe ekari 50 na tumeshatenga tayari.  

 

Je, ni lini utatuletea fedha za kujenga Chuo cha VETA 

Mbulu. 

 

NAIBU SPIKA: Mheshimiwa Waziri. 

 

NAIBU WAZIRI WA ELIMU, SAYANSI NA TEKNOLOJIA: 

Mheshimiwa Naibu Spika, ahsante sana. Naomba kujibu swali 

dogo la Mheshimiwa Flatei, Mbunge wa Mbulu, kama 

ifuatavyo:- 

 

Mheshimiwa Naibu Spika, kama nilivyosema kwenye 

majibu yangu ya msingi kwamba sera ya Serikali ni 

kuhakikisha kwamba tunakwenda kujenga chuo katika kila 

Wilaya nchini. Nimuondoe wasiwasi Mheshimiwa Flatei, kwa 

vile katika mwaka wa fedha ujao tunatengeo la vyuo karibu 

36 katika Wilaya 36 tutaangalia zile Wilaya ambazo zina 

mahitaji makubwa ikiwemo na Wilaya ya Mbulu.   

 

Mheshimiwa Naibu Spika, ninakushukuru sana. (Makofi) 

 

NAIBU SPIKA: Ahsante. Mheshimiwa Zodo. 

 

MHE. MWANTUMU M. ZODO: Mheshimiwa Naibu Spika, 

ahsante sana. Kwa kuwa, mpango wa kwanza wa Serikali 

ilikuwa ni kukamilisha Chuo cha VETA cha Wilaya ya Mkinga 

mwezi Mei, 2022, na kwa kuwa mpaka sasa chuo hicho 

hakijakamilika.  

 



21 JUNI, 2022 

27 
 

Je, ni lini Serikali itakwenda kukamilisha ujenzi wa Chuo 

cha VETA katika Wilaya ya Mkinga? 

 

NAIBU SPIKA: Mheshimiwa Waziri. 

 

NAIBU WAZIRI WA ELIMU, SAYANSI NA TEKNOLOJIA: 

Mheshimiwa Naibu Spika, ahsante sana. Naomba kujibu swali 

dogo la Mheshimiwa Zodo, Mbunge wa Viti Maalum, kama 

ifuatavyo:- 

 

Mheshimiwa Naibu Spika, tulikuwa na ujenzi wa vyuo 25 

katika wilaya 25 nchini ikiwemo na Wilaya hii ya Mkinga. 

Tayari Serikali imeshapeleka fedha zaidi ya Bilioni 20 kwa ajili 

ya ukamilishaji wa ujenzi huu, nimuondoe wasiwasi 

Mheshimiwa Zodo mpaka kufika mwisho wa mwezi huu vyuo 

hivi vyote 25 vitakuwa vimefika hatua ya mwisho kabisa ya 

ukamilishaji ili mwezi Julai tuweze kuanza udahili. (Makofi) 

 

 

 NAIBU SPIKA:  Mheshimiwa Issaay. 

 

 MHE. ZACHARIA P. ISSAAY: Mheshimiwa Naibu Spika, 

nakushukuru sana.  Pamoja na kwamba Serikali tayari 

imepeleka fedha za awamu ya kwanza katika ujenzi wa 

Chuo cha Maendeleo ya Wananchi Mbulu, je, ni lini fedha za 

awamu ya pili zitapelekwa katika ujenzi wa Chuo cha 

Maendeleo TANGO FDC Mbulu? (Makofi) 

 

 NAIBU SPIKA: Mheshimiwa Naibu Waziri. 

 

 NAIBU WAZIRI WA ELIMU, SAYANSI NA TEKNOLOJIA: 

Mheshimiwa Naibu Spika, naomba kujibu swali dogo la 

Mheshimiwa Issaay kama ifuatavyo:- 

 

 Mheshimiwa Naibu Spika, Mheshimiwa Issaay nadhani 

mimi na wewe tunazungumza mara kwa mara kuhusiana na 

chuo hiki; na nilikuomba kaka yangu kwamba kwenye ujenzi 

wa vyuo hivi vya FDC vilikuwa vyuo 54, na maeneo mengi 

sana tumefanya ujenzi pamoja na ukarabati. Nikakueleza 

kwamba katika mwaka wa fedha ujao tuna awamu ya pili ya 

ujenzi wa vyuo hivi kikiwemo na chuo hiki ulichokitaja. Kwa 

hiyo, nikuondoe wasiwasi katika mwaka wa fedha ujao 

tutazingatia yale maelekezo ambayo tulikuwa tumepewa na 

Mheshimiwa Rais kuhakikisha tunakamilisha ujenzi kwenye 

eneo hili. (Makofi) 

 

 NAIBU SPIKA: Ahsant,e mwaka ujao. Mheshimiwa Martha. 

 

 MHE. MARTHA N. GWAU: Mheshimiwa Naibu Spika, 

nashukuru kwa kuniona. Kwa kuwa, Wilaya ya Manyoni 

imeshatenga eneo la ujenzi wa chuo cha VETA katika 

Halmashauri ya Manyoni.  

 

 Je, ni lini Serikali itaanza ujenzi wa chuo hicho? (Makofi) 

 

 NAIBU SPIKA: Mheshimiwa Naibu Waziri. 

 

 NAIBU WAZIRI WA ELIMU, SAYANSI NA TEKNOLOJIA: 

Mheshimiwa Naibu Spika, naomba kujibu swali dogo la 

Mheshimiwa Mbunge kama ifuatavyo: - 

 

 Mheshimiwa Naibu Spika, kama nilivyoeleza kwenye 

majibu ya msingi kwamba ni sera ya Serikali kujenga chuo 

katika kila wilaya ikiwemo na Wilaya ya Manyoni. Na kwa vile 

katika mwaka ujao wa fedha tuna zaidi ya shilingi bilioni 100 

kwa ajili ya ujenzi wa vyuo 36 basi Wilaya ya Manyoni tutaipa 

kipaumbele. (Makofi) 

 

 NAIBU SPIKA: Mheshimiwa Iddi Kassim. 

  

 MHE. IDDI K. IDDI: Mheshimiwa Naibu Spika, Halmashauri 

ya Msalala ina changamoto ya chuo cha VETA; na kwa kuwa 

tayari wananchi kupitia wadau wa Mgodi wa Bulyanhulu 

wametoa fedha, na tumeshajenga jengo la utawala na 

madarasa manne, sasa swali langu; 

 

 Je, ni lini sasa Wizara itakuja moja, ikague eneo lile ili 

iweze kutupatia kibali ili mwaka kesho tuanze kutoa huduma? 

(Makofi) 

 

 NAIBU SPIKA: Mheshimiwa Naibu Waziri. 

 

 NAIBU WAZIRI WA ELIMU, SAYANSI NA TEKNOLOJIA: 

Mheshimiwa Naibu Spika, naomba kujibu swali dogo la 

Mheshimiwa Mbunge wa Msalala kama ifuatavyo: - 

 

 Mheshimiwa Naibu Spika, kwanza nipongeze juhudi 

ambazo wananchi wamefanya pale Msalala kwa ajili ya 

kujenga mabweni pamoja na madarasa. Nimuondoe 

wasiwasi Mheshimiwa Mbunge, namuomba tu baada ya 

kikao hiki tukutane ili tuweze kuangalia ni namna timu yetu ya 

wataalam watakavyokwenda kufanya tathmini na kuangalia 

kama miundombinu iliyokuwepo pale inatuwezesha kuweza 

kuanza mafunzo katika eneo hilo. Nakushukuru sana. (Makofi) 

 

 NAIBU SPIKA: Mheshimiwa Mafuwe. 

 

 MHE. SAASHISHA E. MAFUWE: Mheshimiwa Naibu Spika, 

ahsante kwa kuniona. Kwa kuwa Serikali inafufua kiwanda 

cha Machine Tools, Commonwealth Facility kiwanda 

kinajengwa pale Hai, lakini pia tumepata mdau anajenga 

kiwanda cha parachichi hivyo, mahitaji ya wataalam ni 

makubwa sana; na kwa kuwa tayari Serikali ilishaahidi 

kujenga chuo cha VETA pale Hai;  

 

 Je, ni lini sasa Serikali itatuletea fedha tuweze kujenga 

chuo hiki? 

 

 NAIBU SPIKA: Mheshimiwa Naibu Waziri. 

 NAIBU WAZIRI WA ELIMU, SAYANSI NA TEKNOLOJIA: 

Mheshimiwa Naibu Spika, naomba kujibu swali dogo la 

nyongeza la Mheshimiwa Mbunge wa Hai kama ifuatavyo: - 

 

 Mheshimiwa Naibu Spika, kama nilivyoeleza kwenye 

majibu ya msingi na kama ilivyoelekezwa/ilivyosomwa 

kwenye bajeti yetu ya Serikali, kwamba tumetenga zaidi ya 

shilingi bilioni 100 kwa ajili ya ujenzi wa vyuo katika wilaya 36. 

Kwa hiyo, niumuondoe wasiwasi Mheshimiwa Mbunge 

tutakwenda kufanya tathmini ya kina ya uhitaji wa kila eneo 

na kuweza kuweka vipaumbele ni eneo gani la kuweza 

kwenda kujenga, lakini nikuondoe wasiwasi tutaizingatia sana 

haya maombi ya Hai. Nakushukuru sana. (Makofi) 

 

 NAIBU SPIKA: Mheshimiwa Hassan. 

 

 MHE. HASSAN Z. KUNGU: Mheshimiwa Naibu Spika, 

ahsante kwa kunipa nafasi ya kuweza kuuliza swali la 

nyongeza. Kwa kuwa, Serikali imetenga fedha ya kujenga 

vyuo vya VETA 36 katika wilaya ambazo hazina VETA sasa 

nataka kujua Wilaya ya Tunduru na sisi hatuna VETA je, na 

Wilaya ya Tunduru imo katika listi hiyo ya wilaya 36? (Makofi) 

 

 NAIBU SPIKA: Mheshimiwa Waziri haya muondolee 

wasiwasi na huyo.  

 

 NAIBU WAZIRI WA ELIMU, SAYANSI NA TEKNOLOJIA: 

Mheshimiwa Naibu Spika, ni ngumu sana kusema imo au 

haimo kwa sababu wilaya ambazo hazina vyuo vya VETA 

mpaka hivi sasa ni 62. Kwa hiyo, katika mwaka wa fedha ujao 

2022/2023 tutakwenda kujenga kwenye wilaya 36, na mwaka 

2023/2024 tutamalizia wilaya 27 zitakazokuwa zimebaki, lakini 

nikutoe wasiwasi kwa vile ukanda ule wa kusini bado maeneo 

yalikuwa ni machache sana yaliyofikiwa Tunduru itakuwa iko 

kwenye kipaumbele. (Makofi) 

 NAIBU SPIKA: Waheshimiwa tunaendelea Wizara ya Ujenzi 

na Uchukuzi, Mheshimiwa Tunza Malapo.  

 

Na. 424 

 

Mkakati wa kuhakikisha Bandari ya Mtwara inatumika 

 

MHE. TUNZA I. MALAPO aliuliza: - 

 

Je, Serikali ina mkakati gani wa kuhakikisha Bandari ya 

Mtwara inatumika? 

 

NAIBU SPIKA: Mheshimiwa Waziri. 

 

NAIBU WAZIRI WA UJENZI (MHE. ENG. GEORGE K. 

MSONGWE) alijibu: - 

  

Mheshimiwa Naibu Spika, kwa niaba ya Waziri wa Ujenzi 

na Uchukuzi, naomba kujibu swali la Mheshimiwa Tunza Issa 

Malapo, Mbunge wa viti maalum, kama ifuatavyo: - 

 

Mheshimiwa Naibu Spika, Serikali imekamilisha uboreshaji 

wa miundombinu ya Bandari ya Mtwara na ununuzi wa vifaa 

vipya ambavyo vitawasili mwezi Agosti, 2022 kwa ajili ya 

Bandari ya Mtwara. Serikali kupitia Mamlaka ya Usimamizi wa 

Bandari (TPA) inaendelea kuitangaza Bandari ya Mtwara 

pamoja na kupunguza tozo za Bandari ya Mtwara, ahsante. 

(Makofi) 

 

NAIBU SPIKA: Mheshimiwa Tunza. 

 

MHE. TUNZA I. MALAPO: Mheshimiwa Naibu Spika, 

miongoni mwa changamoto ambazo zinatajwa 

zinazosababisha bandari yetu ya Mtwara isitumike sawasawa, 

ni ukosefu wa meli pamoja na makontena kwa ajili ya 

kusafirishia korosho. Mimi nataka tu kujua mkakati wa Serikali; 

Je, Serikali imejipanga vipi katika kuhakikisha meli pamoja 

na makontena yanafika kwa sababu huko nyuma 

makontena na meli zilikuwa zinafika Mtwara? (Makofi) 

 

Mheshimiwa Naibu Spika, swali langu la pili nataka kujua 

msimu huu wa korosho ambao tunakwenda kuuanza, wa 

mwaka 2022/2023 korosho zitapita Bandari ya Mtwara ama 

hazipiti? Nataka kujua kauli ya Serikali. (Makofi) 

 

NAIBU SPIKA: Mheshimiwa Waziri. 

 

NAIBU WAZIRI WA UJENZI (MHE. ENG. GEORGE K. 

MSONGWE): Mheshimiwa Naibu Spika, napenda kujibu 

maswali mawili ya Mheshimiwa Tunza Issa Malapo Mbunge 

wa viti maalum kama ifuatavyo: -  

 

Mheshimiwa Naibu Spika, moja ya kazi kubwa ya Serikali 

ni kujenga miundombinu wezeshi ili biashara ziweze 

kufanyika. Nichukue nafasi hii kwanza, kumpongeza 

Mheshimiwa Rais Samia Suluhu Hassan Rais wa Awamu ya 

Sita kwa kazi kubwa ambayo ameifanya kuiboresha Bandari 

ya Mtwara.  Kumekuwa na jitihada za makusudi kwanza 

kupunguza tozo zote za bandari kwa asilimia 30 ,kwa Bandari 

ya Mtwara tu, lakini pia Serikali hii ya Awamu ya Sita 

imeondoa gharama zote za utunzaji makasha ya kusafirisha 

korosho katika kipindi chote cha msimu wa korosho, ikiwepo 

na msimu huu. (Makofi)  

 

Mheshimiwa Naibu Spika, zote hizi ni jitihada za kuwavutia 

wafanyabiashara na wenye meli ili waweze kuitumia Bandari 

ya Mtwara. Kwa hiyo, nikuhakikishie Mheshimiwa Mbunge 

kwamba mwaka huu msimu huu Bandari ya Mtwara iko 

tayari. Kwa hiyo, cha msingi tu ni tunaendelea kuitangaza ili 

watu waje na ndiyo maana tumeshusha gharama ili kuvutia 

wasafirishaji na wenye meli kuitumia bandari hii. Ndiyo maana 

kwa sasa tunaona makaa ya mawe na tayari hata Dangote 

amekubali kutumia Bandari ya Mtwara.   

Mheshimiwa Naibu Spika, ahsante.  (Makofi) 

 

NAIBU SPIKA: Waheshimiwa tunaendelea na Wizara ya 

Kilimo.  Mheshimiwa Makanika. 

 

Na. 425 

 

Ugonjwa wa Mnyauko wa Migomba – Kigoma Kaskazini 

 

MHE. ASSA N. MAKANIKA aliuliza: - 

 

Je, Serikali ina mpango gani wa kuwasaidia wananchi wa 

Kigoma vijijini katika kukabiliana na Ugonjwa wa Mnyauko 

unaoharibu migomba? 

 

NAIBU SPIKA: Mheshimiwa Naibu Waziri. 

 

NAIBU WAZIRI WA KILIMO alijibu: - 

 

Mheshimiwa Naibu Spika, kwa niaba ya Waziri wa Kilimo 

napenda kujibu swali la Mheshimiwa Assa Nelson Makanika, 

Mbunge wa Kigoma Kaskazini kama ifuatavyo: - 

 

Mheshimiwa Naibu Spika, katika kukabiliana na ugonjwa 

wa mnyauko wa migomba, Serikali imeendelea kutekeleza 

mikakati mbalimbali ikiwemo kutoa mafunzo ya utambuzi na 

udhibiti wa ugonjwa huo kwa maafisa ugani, ambapo hadi 

Juni, 2022 mafunzo kwa maafisa ugani 76 wa Halmashauri ya 

Buhigwe yametolewa, ili kuwafundisha wakulima mbinu za 

udhibiti ikiwemo matumizi ya miche bora ya migomba yenye 

ukinzani wa ugonjwa huo ambayo nitaliban 1, Taliban 2, 

Taliban 3, Taliban 4 na FHIA 23, William 5).  

 

Mheshimiwa Naibu Spika, hadi sasa tayari wakulima 

wamepatiwa miche bora 100 ili kuanza uzalishaji wa miche 

bora ya kupanda mashambani na kazi hiyo ni endelevu. 

Vilevile, wakulima wameshauriwa kung’oa migomba yote 

iliyoathirika na Banana Xanthomonas Wilt. Aidha, 

tunaendelea kusimamia Sheria ya karantini kwa Mkoa wa 

Kigoma na maeneo mengine nchini ili kuzuia kusambaa kwa 

ugonjwa huo.  

 

NAIBU SPIKA:  Mheshimiwa Makanika. 

 

MHE. ASSA N. MAKANIKA:  Mheshimiwa Naibu Spika, 

nakushukuru sana. 

 

NAIBU SPIKA: Mheshimiwa kama husimami inaelekea 

kuwa labda umesharidhika na jibu. 

 

MHE. ASSA N. MAKANIKA: Mheshimiwa Naibu Spika, 

kabisa nimeridhika na majibu ya Serikali.  

 

NAIBU SPIKA: Ahsante. Mheshimiwa Kyombo. 

 

MHE. FLORENT L. KYOMBO: Mheshimiwa Naibu Spika, 

nashukuru sana.  Ugonjwa wa mnyauko pia umekumba 

baadhi ya maeneo mengi ya Mkoa wa Kagera ikiwemo 

Jimbo la Nkenge, na mpaka sasa kwa kweli hatujapata 

suluhisho la ugonjwa huu na wananchi wamekata tamaa 

katika zao hili.   

 

Je, ni lini sasa Serikali itatupatia ufumbuzi wa ugonjwa 

huu, ili tuendelee kulima ndizi kama ilivyokuwa awali? 

Ahsante.   

 

NAIBU SPIKA: Mheshimiwa Naibu Waziri. 

 

NAIBU WAZIRI WA KILIMO: Mheshimiwa Naibu Spika, 

napenda kujibu swali la Mheshimiwa Kyombo Mbunge kama 

ifuatavyo: -  

Mheshimiwa Naibu Spika, moja ya mikakati tuliyonayo ya 

kukabiliana na ugonjwa huu wa mnyauko wa migomba 

kwanza kabisa tumewaelekeza wakulima, kwamba pale 

ambapo mgomba unaonesha dalili zote za kuwa na bakteria 

hawa mgomba huo ung’olewe na uchomwe, ikiwa ni hatua 

ya kwanza. Hatua ya pili tunawashirikisha kituo chetu cha 

utafiti cha TARI Maruku kuhakikisha wanaendelea na 

uzalishaji wa miche bora na safi ambayo haitakuwa na 

changamoto ya ugonjwa huu. Tatu, kwa kutumia TARI 

Mikocheni lakini vilevile kilimOrgano Dar es Salaam na Crop 

Biosciences Solution ya Arusha tuko katika mpango wa 

uzalishaji wa miche kupitia Tissue Culture kuhakikisha kwamba 

tunakuwa na miche bora na safi ili tuondokane na tatizo hili la 

ugonjwa wa mnyauko wa migomba. (Makofi) 

 

NAIBU SPIKA: Waheshimiwa tunaendelea na Wizara ya 

Fedha na Mipango, Mheshimiwa Engineer Ulenge kwa niaba 

Mheshimiwa Zaytun. 

 

Na. 426 

 

Tathmini ya Utekelezaji wa Sheria ya Manunuzi ya Umma 

ya Mwaka 2013 

 

MHE. ZAYTUN S. SWAI K.n.y. MHE. ENG. MWANAISHA N. 

ULENGE aliuliza: - 

 

Je, ni lini Serikali itafanya tathmini kuhusu utekelezaji wa 

Sheria ya Manunuzi wa Umma ya Mwaka 2013 katika Sehemu 

ya 64(2)(C) ya Kanuni ya 30(c) kama ilivyofanyiwa 

Marekebisho? 

 

NAIBU SPIKA: Mheshimiwa Naibu Waziri. 

 

NAIBU WAZIRI WA FEDHA NA MIPANGO alijibu: - 

Mheshimiwa Naibu Spika, kwa niaba ya Waziri wa Fedha 

na Mipango, naomba kujibu swali la Mheshimiwa Engineer 

Mwanaisha Ng’anzi Ulenge, Mbunge wa Viti Maalum kama 

ifuatavyo: - 

 

Mheshimiwa Naibu Spika, katika kusimamia utekelezaji wa 

Sheria ya Ununuzi wa Umma, Sura 410 pamoja na kanuni 

zake, Mamlaka ya Kudhibiti Ununuzi wa Umma (PPRA) 

hufanya tathmini ya ununuzi na kuchapisha taarifa ya 

tathmini hiyo kila mwaka. 

 

Mheshimiwa Naibu Spika, matokeo ya tathmini ya mwaka 

2020/2021 kuhusu kutenga fedha za ununuzi asilimia 30 kwa 

makundi maalumu imeonesha kuwa, kati ya taasisi 86 

zilizofanyiwa ukaguzi taasisi mbili zilitenga fedha hizo, taasisi 

tatu zilitenga kiwango pungufu na taasisi 81 hazikutenga 

kabisa. 

 

Mheshimiwa Naibu Spika, kutokana na matokeo hayo, 

Serikali imezielekeza taasisi nunuzi zote kuzingatia matakwa 

ya sheria na umuhimu wake katika kuchochea maendeleo 

ya kiuchumi na kijamii; na kuviagiza vitengo vyote vya 

ukaguzi wa ndani kuhakikisha kuwa ripoti za kila robo mwaka 

ambazo huwasilishwa PPRA kuwa na taarifa kuhusu 

utekelezaji wa sheria katika eneo hilo, ahsante. 

 

NAIBU SPIKA:  Mheshimiwa Zaytun. 

 

MHE. ZAYTUN S. SWAI: Mheshimiwa Naibu Spika, 

nakushukuru kwa kunipa nafasi. Kwa kuwa sheria hii inataka 

kwenye kila manunuzi asilimia 30 ziweze kunufaisha makundi 

maalum ya vijana na wanawake; 

 

Je, Serikali haioni umuhimu wa kutoa maelekezo mahususi 

kwa Maafisa Masuhuli wote nchi nzima ili waweze kufuata 

sheria hii? (Makofi) 

 



21 JUNI, 2022 

37 
 

NAIBU SPIKA: Mheshimiwa Waziri. 

 

NAIBU WAZIRI WA FEDHA NA MIPANGO: Mheshimiwa 

Naibu Spika, naomba kujibu swali la nyongeza la Mheshimiwa 

Zaytun Swai kama ifuatavyo: - 

 

Mheshimiwa Naibu Spika, kila siku inayokwenda tunatoa 

maelekezo kwa maafisa wetu wa ununuzi; na hivi karibuni 

tarehe 30 Mei tulizindua kanuni maalum ambazo tumeziweka 

meno zitakazosaidia katika kuzingatia masuala yote ya 

kisheria na taratibu. Pia nachukua fursa hii kutoa maelekezo 

kwa maafisa masuhuli wote wa ununuzi nchini wazingatie 

sheria na taratibu zilizowekwa. (Makofi) 

 

NAIBU SPIKA: Waheshimiwa tunaendelea, Mheshimiwa 

Francis Mtinga kwa niaba Mheshimiwa Sima. 

 

Na. 427 

 

Ujenzi wa Ofisi za Mamlaka ya Mapato (TRA) – Mkalama 

 

MHE. MUSSA R. SIMA K.n.y. MHE. FRANCIS I. MTINGA) 

aliuliza: - 

 

Je, ni lini Serikali itajenga ofisi za Mamlaka ya Mapato – 

TRA katika Wilaya ya Mkalama? 

 

NAIBU SPIKA: Mheshimiwa Waziri. 

 

NAIBU WAZIRI WA FEDHA NA MIPANGO alijibu: - 

 

Mheshimiwa Spika, kwa niaba ya Waziri wa Fedha na 

Mipango, naomba kujibu swali la Mheshimiwa Francis Isack 

Mtinga, Mbunge wa Iramba Mashariki kama ifuatavyo: - 

 

Mheshimiwa Naibu Spika, Serikali kupitia Mamlaka ya 

Mapato Tanzania (TRA) inao utaratibu wa kupitia na kufanya 

tathmini kwa nchi nzima yenye lengo la kubaini maeneo yote 

yenye uhitaji wa kujengwa ofisi za TRA kwa ajili ya ufuatiliaji, 

usimamizi na ukusanyaji kodi ili kusogeza huduma za kikodi 

karibu na wananchi. Utaratibu huu unazingatia pamoja na 

mambo mengine uwiano wa gharama za ukusanyaji wa 

mapato na kiwango cha kodi kinachotarajiwa kukusanywa 

pindi ofisi hizo zitakapofunguliwa kutokana na shughuli 

mbalimbali za kiuchumi katika eneo husika. 

 

Mheshimiwa Naibu Spika, katika mwaka 2021/2022 

Mamlaka inakamilisha tathmini ya nchi nzima ambayo, 

itabainisha maeneo yenye uhitaji wa kujengwa ofisi kulingana 

na vigezo. Aidha, dhamira ya Serikali ni kuhakikisha kuwa 

maeneo yote ikiwemo Wilaya ya Mkalama yatakayokidhi 

vigezo stahiki yanajengwa ofisi za TRA, ahsante.  

 

NAIBU SPIKA: Mheshimiwa Sima. 

 

MHE. MUSSA R. SIMA: Mheshimiwa Naibu Spika, 

nimpongeze Mheshimiwa Naibu Waziri kwa majibu mazuri, 

lakini nina swali dogo la nyongeza. Kwa kuwa, ziko ofisi za 

muda zinatumiwa katika Wilaya ya Mkalama pale na maafisa 

wa TRA na wakimaliza kazi wanarudi kwenye Wilaya ya 

Iramba. 

 

Je, wakati wanasubiri kujenga ofisi zao kamili, Serikali 

haioni haja sasa ya kuweka wafanyakazi wakawepo kwa 

muda wote hapo Wilaya ya Mkalama? (Makofi) 

 

NAIBU SPIKA:  Mheshimiwa Naibu Waziri. 

 

NAIBU WAZIRI WA FEDHA NA MIPANGO: Mheshimiwa 

Naibu Spika, naomba kujibu swali la nyongeza la Mheshimiwa 

Mussa Sima.  Kabla ya kujibu swali hilo naomba nimpongeze 

sana kwa juhudi zake katika kuwatetea wananchi wa jimbo 

lake. Serikali itaangalia uwezekano wa kuweka watumishi wa 

kudumu wakati wa kusubiria ujenzi huo wa ofisi katika eneo 

husika, ahsante. (Makofi) 

 

NAIBU SPIKA: Waheshimiwa tunaendelea na Wizara ya 

Mambo ya Ndani ya Nchi, Mheshimiwa George Samizi kwa 

niaba Mheshimiwa Ndulane.  Yupo mwenyewe? 

 

Na. 428 

 

Kukarabati Kituo cha Polisi na Nyumba za  

Askari – Muhambwe 

 

MHE. DKT. FLORENCE G. SAMIZI aliuliza:- 

 

Je, ni lini Serikali itakarabati kituo cha Polisi cha wilaya na 

nyumba za askari katika jimbo la Muhambwe. 

 

NAIBU SPIKA:  Mheshimiwa Naibu Waziri. 

 

NAIBU WAZIRI WA MAMBO YA NDANI YA NCHI alijibu: - 

 

Mheshimiwa Naibu Spika, kwa niaba ya Waziri wa 

Mambo ya Ndani ya Nchi, napenda kujibu swali la 

Mheshimiwa Dkt. Florence George Samizi Mbunge wa 

Muhambwe kama ifuatavyo: - 

 

Mheshimiwa Naibu Spika, Serikali inatambua uchakavu 

wa kituo cha Polisi na nyumba nane za makazi ya askari 

Muhambwe Kibondo. Tathmini ya jumla imeshafanyika na 

kubaini kuwa kiasi cha shilingi 86,518,500 zinahitajika kwa ajili 

ya kugharamia ubadilishaji paa, dari, mfumo wa maji safi na 

maji taka, madirisha na kupaka rangi. Ukarabati huo 

utafanyika baada ya kupata fedha kulingana na mpango 

wa Serikali wa ujenzi na ukarabati wa vituo na nyumba za 

makazi ya askari kuanzia mwaka 2022/2023, nakushukuru. 

(Makofi) 

NAIBU SPIKA: Dkt. Florence. 

 

MHE. DKT. FLORENCE G. SAMIZI: Mheshimiwa Naibu Spika, 

ahsante sana kwa kunipatia nafasi ili niweze kuuliza maswali 

ya nyongeza. Kwanza nichukue nafasi hii kuwapatia pole 

wananchi wote wa Muhambwe kwa matukio mbalimbali ya 

uhalifu yaliyoibuka hivi karibuni. Hata hivyo, niishukuru Serikali 

kwa jitihada za haraka mbalimbali ambazo zinaichukua 

baada ya matukio haya kutokea. Ninayo maswali madogo 

ya nyongeza. (Makofi) 

 

Je, ni lini Serikali itakarabati nyumba hizi kwa haraka, ili 

kuboresha ufanisi wa askari hawa? 

 

Je, Serikali haioni iko haja ya kuongeza askari katika 

Jimbo hili la Muhambwe, ili kukabiliana na uhalifu huu 

unaotokea mara kwa mara? 

 

NAIBU SPIKA: Mheshimiwa Waziri. 

 

NAIBU WAZIRI WA MAMBO YA NDANI YA NCHI: 

Mheshimiwa Naibu Spika, naomba kujibu maswali mawili ya 

nyongeza ya Mheshimiwa Dkt. Florence George Samizi, 

Mbunge wa Jimbo la Muhambwe, kama ifuatavyo:- 

 

Mheshimiwa Naibu Spika, kwanza nichukue fursa hii 

nimpongeze sana kwa kazi nzuri anayoifanya jimboni, na pia 

kwa kuendelea kuwajali wananchi hasa katika sekta ya ulinzi 

na usalama. 

 

Mheshimiwa Naibu Spika, azma ya Serikali hii ya Mama 

Samia Suluhu Hassan, ni kuhakikisha kwamba vyombo vya 

ulinzi na usalama vinafanya kazi zake kwa urahisi zaidi. Ndiyo 

maana imeazimia kuhakikisha kwamba inaenda kujenga 

nyumba ama kuimarisha nyumba za makazi ya Askari Polisi, 

lengo na madhumuni ni Askari waweze kuishi katika mazingira 

mazuri. Pia tunahakikisha kwamba tunajenga vituo vizuri na 

vya kisasa vya Polisi ili wananchi waweze kupata huduma 

kwa urahisi. 

 

Mheshimiwa Naibu Spika, nimwambie tu Mheshimiwa 

Mbunge awe na Subira, tunaenda kutafuta fedha ili na 

zitakapopatikana Jimbo la Muhambwe tutalipa kipaumbele 

kuwapatia vituo na nyumba za maaskari.  

 

Mheshimiwa Naibu Spika, kwa kuendelea kujibu swali 

lake lingine, nimwambie tu Mheshimiwa kwamba 

Mheshimiwa Rais, Mama Samia Suluhu Hassan alitoa kibali 

cha kuajiri Askari Polisi takribani 3,000. Sasa nimwambie askari 

hawa sasa hivi wapo kwenye mafunzo, lakini 

watakapomaliza tu mafunzo tutahakikisha Muhambwe 

tunapeleka askari wa kutosha ili wananchi waweze kuishi 

katika mazingira ya ulinzi na usalama zaidi, nakushukuru. 

(Makofi)  

 

NAIBU SPIKA: Mheshimiwa Ndulane. 

 

MHE. FRANCIS K. NDULANE: Mheshimiwa Naibu Spika, 

ahsante sana kwa kunipa nafasi ya kuuliza swali dogo la 

nyongeza:- 

 

Mheshimiwa Naibu Spika, katika Jimbo letu la Kilwa 

Kaskazini kuna Kituo cha Polisi cha Somanga. Kituo kile 

kimechakaa sana. Sijui ni lini Serikali itapeleka fedha kwa ajili 

ya ukarabati wa Kituo cha Polisi Somanga? 

 

NAIBU SPIKA: Mheshimiwa Waziri.  

 

NAIBU WAZIRI WA MAMBO YA NDANI YA NCHI: 

Mheshimiwa Naibu Spika, naomba kujibu swali la Mheshimiwa 

Ndulane, kama ifuatavyo:- 

 

Mheshimiwa Naibu Spika, kama nilivyoanza kusema 

awali, azma ya Serikali ni kuhakikisha kwamba tunaboresha 



21 JUNI, 2022 

42 
 

vituo vya Polisi vyote nchini ili wananchi waweze kupata 

huduma kirahisi, na pia Askari Polisi waweze kufanya kazi zao 

kwa muwala na utulivu zaidi kama wanavyotakiwa. 

Namwomba Mheshimiwa awe na subira, tunatafuta fedha. 

Zitakapopatikana, baada ya Muhambwe, basi na jimbo lako 

Mheshimiwa tutalipa kipaumbele kwa ajili ya ujenzi wa kituo 

hicho. (Makofi)  

 

NAIBU SPIKA: Waheshimiwa muda wetu umekwisha na 

maswali yamekwisha.  

 

Niwatambue wageni waliopo Bungeni asubuhi hii. 

Wageni waliopo Jukwaa la Spika, ni wageni watatu ambao ni 

Ndugu Fatma Almasi Nyangasa, Mkuu wa Wilaya ya 

Kigamboni; Ndugu Augusta Paul Safari, Afisa Tarafa 

Somangila; na Ndugu Amina Waziri Makata, Mkazi wa 

Kigamboni, karibu sana. (Makofi)  

 

Wapo wageni mbalimbali wa Waheshimiwa Wabunge 

waliotembelea Bunge pamoja na Madiwani wa Namtumbo. 

Wasimame wote kwa pamoja. Ahsanteni sana. (Makofi)  

 

Wageni waliotembelea Bunge kwa ajili ya mafunzo; 

wanafunzi 64 na walimu sita kutoka Shule ya Sekondari 

Chibelela ya Wilayani Bahi, Mkoani Dodoma; na vile vile 

tunao wanafunzi 80 na walimu watano kutoka Shule ya Msingi 

Chamwino iliyopo Jijini Dodoma. Karibuni sana. (Makofi)  

 

Pia tunao wageni 77 ambao ni Kwaya ya Watoto ya 

Kanisa la KKKT kutoka Babati, Mkoani Manyara. Karibuni. 

(Makofi)  

 

Katibu wa Bunge anaomba kuwatangazia 

Waheshimiwa Wabunge kwamba Chuo cha Uhasibu Arusha 

wapo kwenye viwanja vya Bunge kuanzia tarehe 20 hadi 24 

Juni, 2022 kutangaza kazi za program mbalimbali 

zinazofanywa na chuo hicho. Miongoni mwa kozi wanazotoa 

ni kozi ya mwaka mmoja kupitia mtandao, inaitwa Masters in 

Business Administration and Leadership and Governance 

ambayo ni mahususi kwa viongozi wakiwemo Waheshimiwa 

Wabunge, na tayari Wabunge kadhaa na watumishi 

wameshajiunga na kozi hiyo.  

 

Aidha chuo hiki kimefungua tawi lake hapa Dodoma, 

Mtaa wa Mtendeni Jengo la Bima ambapo programs zote za 

chuo ikiwemo hiyo ya viongozi itatolewa katika tawi hilo. 

Wabunge wote mnakaribishwa kwenye banda la chuo 

hicho.  

 

Kampuni ya Agri Tower inamiliki Mradi wa Palm Village 

kwenye makazi ya kuishi na ShoppingMall wapo katika 

viwanja vya Bunge kuanzia leo tarehe 21 na 22 kwa ajili ya 

kuwaeleza shughuli zao mbalimbali kuhusiana na ununuzi na 

upangishwaji wa nyumba. Waheshimiwa Wabunge, 

mnakaribishwa kutembelea banda la Agri Tower lililopo 

nyuma ya Ukumbi wa Msekwa.  

 

Katibu. 

 

NDG. PAMELA PALLANGYO – KATIBU MEZANI:  

 

HOJA ZA SERIKALI 

 

Hali ya Uchumi wa Taifa kwa Mwaka 2021 na Mpango wa 

Maendeleo wa Taifa kwa Mwaka wa Fedha 2022/2023 

 

Makadirio ya Mapato na Matumizi ya Serikali kwa Mwaka  

wa Fedha 2022/2023 

 

(Majadiliano yanaendelea) 

 

NAIBU SPIKA: Waheshimiwa Wabunge, naomba 

kuwatangazia kuwa humu ndani Kitabu cha Carrier Finance 

and Leadership Perspective on Banking Sector, ambacho 

kimetungwa na Mheshimiwa Dkt. Stephen Kimei kitagaiwa 

humu ndani. Mheshimiwa Dkt. Kimei ameamua kutoa zawadi 

kwa kila Mbunge kupata nakala ya kitabu hicho. (Makofi)  

 

Sasa Mheshimiwa Dkt. Kimei amesimama kushukuru kwa 

makofi. Ahsante. (Makofi)  

 

Waheshimiwa tunaanza uchangiaji wetu. Tunaanza na 

Mheshimiwa Cosato David Chumi, atajiandaa Mheshimiwa 

Maryam, halafu atafuata Mheshimiwa Dunstan Kitandula.  

 

MHE. COSATO D. CHUMI: Mheshimiwa Naibu Spika, 

nakushukuru kwa kunipa nafasi na pia namshukuru Mungu 

kuwa mchangiaji wa kwanza kwa siku hii ya leo.  

 

Mheshimiwa Naibu Spika, kabla ya mchango wangu, 

nina mambo machache ya kusema ambayo ni ya 

kuipongeza Serikali na kumpongeza Mheshimiwa Rais kwa 

sababu, mambo haya pamoja na kuwa ni ya kitaifa, lakini 

yanagusa maisha ya wananchi wenzangu wa mafinga. 

Baadhi ya mambo haya nitayataja kwa haraka kwa sababu 

ya muda na ni mambo yanayostahili kupongeza. (Makofi)  

 

Mheshimiwa Naibu Spika, kwa kuwa Kiti kilishaongoza 

hapa ndani kwamba, vyovyote iwavyo hatutaruhusiwa 

kuruka sarakasi au kupiga magoti, kwa hiyo, mimi na 

wananchi wenzangu wa Mafinga, kesho saa 4:00 tumeamua 

kwa dhati ya mioyo yetu kumpongeza Mheshimiwa Rais na 

Serikali yake kwa haya ambayo nitaenda kuyasema hapa 

ambayo ametufanyia watu wa Mafinga. Sisi watu wa 

Mafinga maisha yetu ni misitu. Tumeona katika bajeti ya 

Serikali, baada ya kilio cha muda mrefu, hatimaye sasa VAT 

imeondolewa kwenye mti, jambo ambalo zamani hata mti 

ulikuwa unatozwa VAT. Mheshimiwa Naibu Spika, maana 

yake ni nini kwa wananchi wetu wa Mafinga? (Makofi)  

Mheshimiwa Naibu Spika, pale watakapoenda kwenye 

shamba la Sao Hill, kama ana bill ya kulipa shilingi milioni moja 

ambapo angelazimika kulipa 1,180,000, sasa 180,000 ni 

ahueni, itaenda kuongezeka kwenye mtaji. Pia, hata cess, 

kadhalika tumeondoa kutoka tano hadi tatu. Maana yake ni 

kwamba tumempunguzia mzigo pia mfanyabiashara wa 

mazao ya misitu, na Halmashauri nayo tumeibakizia kidogo. 

(Makofi)  

 

Mheshimiwa Naibu Spika, katika suala la kilimo, sisi ni 

wakulima. Tumeona katika hotuba ya Mheshimiwa Bashe, 

zaidi ya shilingi bilioni 150 zitaenda kutolewa kama ruzuku kwa 

ajili ya wakulima wetu. Hili ni jambo la kupongeza sana kwa 

sababu linagusa maisha yetu na uhai wa wananchi wetu. 

(Makofi) 

 

Mheshimiwa Naibu Spika, hapa pia niombe kwa 

Mheshimiwa Bashe, sisi watu wa Mufindi, pamoja na kilimo 

ambacho tutaenda kuanza mwezi wa Kumi na Moja, sasa 

hivi tukishavuna tu mwezi wa Saba, tunarudi mabondeni 

kwenye kilimo maarufu tunakiita kilimo cha vinyungu. Nacho 

tutaomba hiyo mbolea ya ruzuku, pale mwaka wa fedha 

utakapoanza basi taratibu zianze kwa haraka ili nasi 

tunapoenda kulima kile kilimo cha vinyunguni, ambacho 

kinasaidia sana kujazia kama kunakuwa na upungufu wa 

chakula, basi tuanze kunufaika na kufaidika na matunda 

mema ya Serikali ya Mama Samia Suluhu Hassan. (Makofi)  

 

Mheshimiwa Naibu Spika, kama haitoshi, tumepata 

mradi wa miji 28, ambao ni mradi wa maji ambao 

tulizungumza hapa Bungeni zaidi ya miaka saba. Wiki mbili 

zilizopita nasi Wabunge wa miji 28 tulialikwa pale Ikulu, 

wakandarasi wameshapatikana, wameshasaini, wanaingia 

kazini. Maana yake ni nini? (Makofi)  

 

Mheshimiwa Naibu Spika, kwa kupata mradi huu, 

maana yake ni kwamba, akina mama wa Rungemba, 

Kitelewasi na Matanana, muda ambao walikuwa 

wanaupoteza kwenda kutafuta maji, sasa watatumia muda 

ule kufanya shughuli za uzalishaji na kujipatia kipato. (Makofi)  

 

Mheshimiwa Naibu Spika, kwa kweli, yako mambo 

mengi ya kusema pale Mafinga, ndiyo maana nimesema 

tumeamua kwa sababu ya muda, sisi wana-Mafinga kesho 

pale Mafinga tutafanya shughuli maalum ya kumpongeza 

Mheshimiwa Rais na Serikali yake. Yako masuala ya nguzo 

ambayo ilikuja taharuki kwamba zitanunuliwa nje ya nchi, 

lakini baadaye tumekaa na Mheshimiwa January Makamba, 

tumekubaliana na Serikali, nguzo zitanunuliwa hapa hapa 

nchini na maisha ya wananchi wetu yataenda kupata 

ahueni. (Makofi)  

 

Mheshimiwa Naibu Spika, kama vile haitoshi, katika 

miundombinu, naipongeza sana Serikali, tumeona Barabara 

ya Mafinga – Mgololo. Pamoja na Serikali kuwa na sera ya 

kuunganisha mikoa kwa mikoa, lakini Serikali imeona 

umuhimu wa barabara hii kwa sababu za kiuchumi; barabara 

ya Mafinga kwenda Mgololo na Nyololo mpaka Mtwango 

ambayo itasaidia sana kusisimua uchumi wa Taifa letu, na pia 

uchumi wa watu wetu. (Makofi)  

 

Mheshimiwa Naibu Spika, katika hotuba ya Mheshimiwa 

Waziri, ukurasa wa 35, ameeleza umuhimu wa kuwa na 

viwanda na vijana wafanye kazi saa 24. Nami naiomba 

Serikali, nimesema kwa miaka mitatu, minne, watu wa 

Mafinga tunaomba, watu ambao tunaishi kandokando ya 

barabara kuu kama Ruaha Mbuyuni, Tunduma, Mikumi, na 

Korogwe kwa shemeji zangu, turuhusiwe kufanya biashara 

saa 24. Hii Mheshimiwa Waziri nakuomba iwe kama ni sheria 

au kanuni au mwongozo. Kwa sababu, as it is now, tunafanya 

biashara saa 24 kwa kudra za kiongozi aliyepo eneo 

linalohusika. (Makofi)  

Mheshimiwa Naibu Spika, kwa mfano, sasa hivi tuna 

Mkuu wa Mkoa, Queen Sendiga, mwelewa sana, tuna Mkuu 

wa Wilaya, Saad Mtambule, mwelewa sana, tuna OCD 

mwelewa sana, walau anasema, jamani kusiwe na vurugu 

watu wafanye biashara wajiachie. Akija kiongozi ambaye sio 

mwelewa, kwa sababu hakuna sheria wala kanuni wala 

mwongozo, inakuwa tafrani.  

 

Mheshimiwa Naibu Spika, kwa hiyo, naiomba Serikali itoe 

kama ni mwongozo au kanuni kwamba, baadhi ya maeneo 

watu wafanye biashara saa 24. Duniani kote watu 

wanafanya kazi kwa shift. Kama ulivyosema Mheshimiwa 

Waziri kwenye viwanda unataka watu wafanye biashara saa 

24. (Makofi)  

 

Mheshimiwa Naibu Spika, Mheshimiwa Rais kupitia ile 

Royal Tour tunaamini kwamba kutaongezeka watalii wengi 

sana. Bajeti yetu asilimia 11.2 inategemea mikopo na 

misaada. Sasa kuna huu mradi wa Regrow, huu mradi wa 

kuendeleza utalii Kusini. Mradi huu ni fedha za mikopo kutoka 

Benki ya Dunia. Ni mradi ambao Mheshimiwa Rais akiwa 

Makamu wa Rais, tarehe 12/2/2018 tuliuzindua pale Iringa. 

Mojawapo ya manufaa ya mradi huu ni kuboresha sekta 

nzima ya utalii.  

 

Mheshimiwa Naibu Spika, ninapozungumza sasa mradi 

huu una miaka mitano, utekelezaji wake unaenda ukisuasua. 

Kwa mujibu wa kalenda ya utekelezaji, ilitakiwa kufikia sasa 

hivi iwe imeshatumika wastani wa Dola milioni 111, lakini 

mpaka sasa hivi kuna maeneo ya kuboresha. Kwa mfano, ku-

upgrade viwanja vya ndege, kujenga barabara na 

kuimarisha mafunzo. Sasa katika mbuga zetu ikiwemo Mbuga 

ya Ruaha National Park, haya mambo yote yakifanyika, hata 

mimi wananchi wangu wa Mafinga watauza mbao, watauza 

milunda, watauza nguzo kwa watu wanaojenga mabanda 

kule kwenye National parks. (Makofi) 

Mheshimiwa Naibu Spika, mradi huu kwa miaka mitano 

unaenda ukisuasua, lakini bad enough huu ni mkopo. Kwa 

hiyo, tunapochelewa kuutendea haki maana yake hatupati 

returns kwa wakati, maana yake tutakuja kulipa mkopo 

ambao tumejichelewesha sisi wenyewe. Kwa hiyo, naomba 

Wizara ya Maliasili na Utalii inayohusika na jambo hili, sasa 

lifanyike kwa speed. (Makofi)  

 

Mheshimiwa Naibu Spika, kwa kuwa kengele imelia, 

nimelisema sana suala ambalo kama Taifa tunaweza 

kunufaika na mifuko inayotoa fedha kwa ajili ya kukabiliana 

na mabadiliko ya tabianchi. Mheshimiwa Rais alienda 

Glasgow akashiriki ule Mkutano wa Mazingira na akapata 

nafasi ya kuzungumza, akayaambia Mataifa makubwa 

kwamba tunaomba muheshimu ahadi zenu. Kwa sababu, 

Mataifa makubwa ndiyo wanaoongoza kwa kuharibu 

mazingira. Sisi huku tukipanda miti Mafinga, Mufindi na 

kwingineko, tunasaidia katika haya mambo ya carbon 

emission. (Makofi)  

 

Mheshimiwa Naibu Spika, kuna kifuko ambayo inatoa 

fedha. Sisi kama Taifa, juzi alisema Mbunge wa Kiteto, ni 

taasisi mbili tu, nami nazipongeza; NEMC na CRDB ndizo 

ambazo zinanufaika na hizi fedha. Hizi fedha nyingi ni grants 

wala siyo mikopo. Tupate hizi fedha, tunaweza kujengea 

miradi ya umwagiliaji kule Mafinga. Wananchi wetu 

tunaweza tukawapa miche zaidi ya kupanda tukakabiliana 

kwa namna moja na athari za mabadiliko ya tabianchi. 

 

Mheshimiwa Naibu Spika, suala la mwisho au la pili 

kutoka mwisho ni hizi mamlaka za udhibiti. Kuna hizi taasisi, 

regulatory authorities; Mheshimiwa Mkapa Mungu amlaze 

mahali pema; Serikali ya Awamu ya Tatu iliona kuna umuhimu 

sana, nchi inayoendelea huwezi ukaacha mambo yawe 

holela holela, lazima uwe na vyombo vya ku-regulate hali.  

Mheshimiwa Naibu Spika, sasa vyombo hivi vingi 

unavikuta viko chini ya Wizara ambazo vyenyewe vinahusika 

kuzi-regulate. Tuna SUMATRA, LATRA, EWURA, TASAC, naomba 

mkasome literature za mambo ya regulatory authority. 

(Makofi)  

 

Mheshimiwa Naibu Spika, ushauri wangu kwa Serikali, hivi 

vyombo vinapaswa viwe independent. Kama haviwi chini ya 

Ofisi ya Rais, basi viwe chini ya Ofisi ya Waziri Mkuu ili vipate ile 

nguvu kweli ya ku-regulate. Leo hii huyu regulatory authority, 

huyu huyu anawajibika kwa Katibu Mkuu fulani au kwa Waziri 

fulani. Kama tuko open minded, tunataka kuisaidia nchi, 

hebu tutengeneze utaratibu hizi regulatory authorities zipate 

uhuru unaotosheleza ili kweli ziweze kufanya kazi hiyo ya ku-

regulate uchumi wetu. (Makofi)  

 

Mheshimiwa Naibu Spika, baada ya kusema hayo, 

namshukuru sana Mwenyezi Mungu, nawashukuru sana wote 

na wale ambao watakuwa wako tayari kuungana nami 

kesho Mafinga, karibuni sana.  

 

Mheshimiwa Naibu Spika, Mungu awabariki na Mungu 

abariki Taifa letu. (Makofi)  

 

NAIBU SPIKA: Ahsante. Mheshimiwa Maryam Omar, 

jiandae Mheshimiwa Kitandula na Mheshimiwa Omar Issa 

Kombo.  

 

MHE. MARYAM OMAR SAID: Mheshimiwa Naibu Spika, 

ahsante sana. Awali ya yote, namshukuru Mwenyezi Mungu 

kwa kunijalia zawadi ya uhai na uzima na pumzi yake 

nikaweza kusimama katika Bunge hili Tukufu leo hii. Pia 

nakushukuru wewe kwa kunizawadi nafasi ya pili katika 

kuchangia bajeti kuu ya Serikali kwa siku hii ya leo. (Makofi)  

 

Mheshimiwa Naibu Spika, kabla ya yote nakumbuka 

katika kumbukumbu zangu nilivyokuwa nikichangia mchango 

mwaka 2021 nilimwambia kaka yangu Mheshimiwa Dkt. 

Mwigulu sitampongeza mpaka pale atakaporudi tena ili 

nione mpango ule tulioupanga 2021/2022 umefikia wapi?  

 

Mheshimiwa Naibu Spika, kwa ruhusa yako, naomba 

niondoe ahadi yangu kwa kumpongeza kaka yangu 

Mheshimiwa Dkt. Mwigulu kwa ule mpango uliopita, kwani 

umezidi ile asilimia 70 niliyosema. Hongera sana pamoja na 

wasaidizi wako wote. (Makofi)  

 

Mheshimiwa Naibu Spika, niende moja kwa moja katika 

mpango huu na nianze kwa kuizungumzia asilimia kumi. 

Mpango huu ni mzuri sana na umekaa vizuri kuliko ule uliopita, 

lakini endapo tutaitoa asilimia tano kwenye asilimia kumi 

itakuwa tumeharibu, wala itakuwa hatujatengeneza ule 

mpango. Kwa sababu tunaweza kupunguza pale ambapo 

tayari tumekidhi haj ana hatuwezi kupunguza sehemu 

ambayo bado ina uhitaji. Katika asilimia kumi, bado tuna 

uhitaji mkubwa wa fedha. (Makofi)  

 

Mheshimiwa Naibu Spika, niliamini pengine mpango wa 

mwaka huu tutakuwa na asilimia 20 badala ya asilimia kumi. 

Sasa tukisema asilimia kumi hii tuende tukaipunguze, Hapana. 

Naomba Mheshimiwa Waziri atafute namna kwenda 

kuwawezesha Wamachinga; tunawapenda na tunawajali 

pia, lakini siyo kwa kupunguziwa asilimia kumi. (Makofi) 

 

 Mheshimiwa Naibu Spika, la pili niende kwenye elimu 

bila ada, niipongeze Serikali wamefanya jambo la maana 

sana, lakini bado kama hatukuendelea na utaratibu mzuri hii 

kuondoa ada tu haitosaidia kwa sababu utitiri wa michango 

ndiyo unaotuumiza wazazi na siyo ada.  Endapo kwamba 

tutaweka vizuri michango yetu kwenye hii elimu ya juu 

kuanzia darasa la kwanza mpaka kidato cha sita basi 

tutakwenda vizuri huku tukiwa tumeshaondoa hii ada, lakini 

tukiendelea na mfumo huu huu wa michango mfululizo bado 

tutaendelea kusikia vilio vya wazazi. 

Mheshimiwa Naibu Spika, moja kwa moja kwa vile mimi 

ni Balozi wa Mazingira niende kwenye mazingira na 

nitaizungumzia hewa ya ukaa. Duniani sasa hivi kilio kikubwa 

kwenye uharibifu wa mazingira ni hewa ya ukaa na 

nikiangalia katika bajeti ya mazingira bado ni ndogo sana 

kuweza kuhimili hii hali. Sasa ushauri wangu kwa Serikali hapa, 

hewa ya ukaa inasababishwa sana na viwanda vyetu, ifikie 

muda tupate fungu moja kwa moja katika hivi viwanda 

viingie kwenye Mfuko wa Mazingira ili kuweza kuikabili hii hali 

fedha iliyopangiwa mazingira ni ndogo sana hatuwezi, 

mazingira tuna kampeni ya upandaji wa miti kwa kuweza 

kulihimili suala hili la mabadiliko ya tabia nchi.  

 

Mheshimiwa Naibu Spika, tuna upungufu kwenye kingo 

za bahari, bado bahari inaendelea kula ardhi zetu, kingo 

ambazo zimejengwa bado ni chache, tukiliingiza na hili la 

hewa ya ukaa bado fedha ni chache mno, hebu tujitahidi, 

hata kama ni kuja na sheria viwanda viweze kutoa fungu 

moja kwa moja.  Nasema hivi kwa sababu sisi tumetembelea 

viwanda vingi, mimi nipo kwenye Kamati ya Uwekezaji, 

Viwanda na Mazingira, sijaona sehemu ambayo kiwanda 

kimepangiwa fungu linaloingia moja kwa moja kwenye 

mazingira.  Wachafuzi wakuu kwenye mazingira, hawa watu 

wa viwanda wanahusika moja kwa moja. 

 

Mheshimiwa Naibu Spika, baada ya hapo nilizungumzie 

suala la mwani.  Nalizungumzia suala la mwani nikiwa ni 

mdau mmojawapo wa mwani kwa sababu katika Jimbo 

langu asilimia 90 wanategemea kipato kupitia mwani.  Hata 

hivyo, wafanyabiashara wa mwani ndiyo wanaofaidika kuliko 

wakulima wa mwani.  Mkulima hafaidiki na chochote, nataka 

nikupe hesabu ndogo ambayo nimeipata kutoka kwa 

wakulima wangu wa mwani.  Shamba moja la mwani 

linatumia kamba vipande 200.  Ukipiga hesabu kipande 

kimoja cha kamba ni Sh.2,000 x 200 = 400,000, hii ni kamba tu.  

Katika kilimo cha mwani tunategemea pia vipande vya miti, 

kule kwetu tunaita pegi, lakini Naibu wa Fedha anaweza 

kunisaidia hata vipigi tunavitumia, ni msemo sahihi kwa kule 

kwetu, umeshanifahamu? Korija moja ya hivyo vipande ni 

Sh.10,000. Ili shamba likamilike katika standard yake linahitaji 

korija tano za vipande ambapo ni sawa na Sh.50,000, 

ambapo ukijumlisha na ile Sh.400,000 inakuwa Sh.450,000. 

 

 Mheshimiwa Naibu Spika, twende sasa katika uvunaji, 

tuangalie huyu mwananchi anafaidika na nini? Hafaidiki na 

chochote kile kwa sababu kama mwani utastawi vizuri 

shamba moja unavuna kilo 230 tu, kilo moja ya mwani mkavu 

ni Sh.700, kitu ambacho mwani mkavu kilo moja ni saw ana 

mwani mbichi kilo nne.  Kwa hiyo mwani mkavu kilo moja ni 

mwani mbichi kilo nne ambao ni Sh.700.  Hebu piga hili mara 

230 ya mwani mbichi atapata kilo ngapi? Nilivyofanya 

nilipata 57.5, nikizidisha mara Sh.700 anapata Sh.40,250, hapo 

alishatumia Sh.450,000.  Jamani bado ni kilio kikubwa sana! 

 

Mheshimiwa Naibu Spika, hili nalisema kwa huzuni, 

Serikali tuingilie kati, twende tukatafute masoko, tutafute 

wawekezaji na bado mwani huu hauliwi katika kiwango 

standard, wakulima wetu hawana elimu ya hili zao.  Nchi 

nyingi zimefaidika kutokana na mwani, kwa nini Tanzania 

tushindwe? Kama tunatafuta vyanzo vya mapato hiki ni 

kimojawapo.  Kama tutaliboresha hili zao likaingia kwenye 

zao la Taifa kama ilivyo karafuu kule Zanzibar, basi ndivyo 

itakavyokuwa mwani. 

 

Mheshimiwa Naibu Spika, ushauri wangu kwa Serikali 

bado tuliingilie kati hili zao.  Nashukuru Wizara ya Mazingira 

kupitia Mfuko wa Mazingira, Mheshimiwa Jafo anafahamu, 

walitujengea kaushio moja la mwani kule Makangale, lakini 

bado tuna uhitaji sana kwa sababu niwaambie mwani ni 

chakula, unatumika kama mbogamboga kama zilivyo 

mbogamboga nyingine, mwani unaweza kutengeneza juice, 

tena una juice nzuri sana, kama jana Mheshimiwa Omar 

alisema leo niwaweke wazi kila alichokimaanisha ukinywa 

juice ya mwani ni sawa na umekunywa juice ya tende.  

(Makofi) 

 

Mheshimiwa Naibu Spika, kwa hiyo twende tukawekeze 

kwenye mwani bado tuna mahitaji sana kwenye mwani.  

Tukiwawezesha wakulima wa mwani, basi tutapiga hatua 

sana.   

 

Mheshimiwa Naibu Spika, baada ya kusema hayo, 

ahsante sana.  (Makofi)  

 

NAIBU SPIKA: Ahsante Mheshimiwa Kitandula, jiandae 

Mheshimiwa Omar Issa Kombo.    

 

MHE. DUNSTAN L. KITANDULA: Mheshimiwa Naibu Spika, 

nakushukuru sana kwa kunipa fursa hii ya kuchangia kwenye 

bajeti kuu. Namshukuru Mwenyezi Mungu ambaye 

ametuamsha salama na anaendelea kutupa uhai.  Nataka 

kuipongeza Wizara kwa kutuletea bajeti nzuri, bajeti ambayo 

inajenga matumaini ya Watanzania.  Yapo mambo 

machache ningependa niyaseme ili tuone jinsi ambavyo 

tunaweza kuboresha bajeti yetu na vile vile tuweze kupata 

maendeleo kwenye nchi yetu. 

 

Mheshimiwa Naibu Spika, eneo moja ninalotaka 

kuchangia ni uzalishaji wa cement katika nchi yetu.  Tangu 

mwaka 2015 tumeona uzalishaji wa cement katika nchi yetu 

ukiongezeka kutoka metric ton milioni 3.0 mpaka kufikia 

metric ton million 6.5 mwaka jana.  Hii ni hatua kubwa kwa 

sababu cement ina mchango mkubwa sana katika ujenzi wa 

uchumi wa nchi yetu.  Tunaipongeza Serikali kwa kuweka 

mazingira mazuri yaliyovutia uwekezaji katika nchi yetu na 

kukuza uzalishaji wa cement katika nchi yetu.  (Makofi) 

 

Mheshimiwa Naibu Spika, wakati tukipongeza hivi 

tunaanza kuona dalili ambazo zinaweza kuvuruga mambo 

mazuri tunayoyaona kwenye sekta hii. Mwaka jana mwezi 

Oktoba, kampuni mbili kubwa za kimataifa moja 

inayojulikana kama Skansen International ambayo ni 

subsidiary ya Heidelberg Cement ambao wanamiliki Twiga 

Cement na Kampuni ya African Mauritius International 

ambao ni wamiliki wa hisa kwenye Tanga Cement walitoa a 

cogent statement kwamba Skansen wanaenda kumiliki 

68.33% ya Tanga Cement na umiliki huu ulikuwa na thamani 

ya bilioni 137.  Sasa tangu mwaka jana mwezi huo Oktoba 

kumekuwa na sintofahamu kwa wadau waliopo katika sekta 

hii, wakisema kwamba umiliki huu wa hisa unaenda kuvuruga 

unaenda kuwa ni kinyume na sheria yetu.  Unaenda kuleta 

mazingira ya ushindani usio sawa kwa sababu inaenda 

kuiwezesha Skansen kuweza kumiliki soko la cement nchini 

kwa 47% kinyume na sheria zetu.    

 

Mheshimiwa Naibu Spika, sasa hapa ndipo tulipo na 

hofu na hasa sisi watu wa Tanga kwa sababu Tanga Cement 

ni muhimu sana kwa uchumi wa Mkoa wa Tanga, lakini vile 

vile ni ukweli kwamba Tanga Cement ni muhimu sana kwa 

uchumi wa nchi yetu.  Tanga Cement kwa Tanga ni mwajiri 

muhimu sana kwa watu wetu, kwa hiyo sisi hatuko tayari 

kuona sekta hii inatikisika kwa sababu Tanga ni wahanga wa 

kupoteza ajira kwa sababu ya mambo ya namna hii. 

Viwanda vingi vimefungwa Tanga baada ya hisa zake 

kumilikiwa na watu wengine na matokeo yake tukapoteza 

ajira.  Tumeona baadhi ya viwanda umiliki wa hisa 

ulipobadilika viwanda vile vimefungwa mashine 

zimeondolewa kule Tanga zimeenda kuwekezwa kwenye 

mikoa mingine. Kwa hiyo kwetu sisi hili ni jambo kubwa sana. 

 

Mheshimiwa Naibu Spika, kiuchumi na kwa usalama wa 

nchi yetu, nyinyi wote hapa ni mashahidi, ukitokea mtikisiko 

kidogo tu kwa wazalishaji hawa wa cement, tunaona jinsi ya 

ambavyo bei ya cement katika nchi yetu inapanda na 

inaleta kilio kikubwa kwa watu wetu.  Sasa kama tunakwenda 

kuruhusu mmiliki mmoja amiliki 47% ya soko yeye peke yake, 

kinyume na sheria ya nchi yetu nadhani siyo sawa, kwa 

sababu ikitokea siku moja mtu huyu anayemiliki 47% 

akaamua asizalishe kwa sababu tu hajatekelezewa mambo 

fulani nchi yetu itakuwa kwenye matatizo. Najua jambo hili 

liko Fair Competition Commission lakini linachukua muda 

kushughulikiwa, Waziri wa Fedha aingilie kati, jambo hili 

lipatiwe ufumbuzi haraka ili nchi yetu isiingie kwenye matatizo.  

Waziri wa Fedha anajua, mapato anayoyapata kutokana na 

sekta hii tusiruhusu sekta hii ikaingia mtikisiko 

utakaotusababishia kukosa mapato kwa nchi yetu. 

 

Mheshimiwa Naibu Spika, eneo la pili ni kwenye eneo la 

Vyuo vya VETA, naipongeza sana Serikali, nami kwa niaba ya 

watu wa Mkinga naishukuru Serikali kwa kutujengea Chuo 

cha VETA. Chuo kile kitaleta ukombozi mkubwa sana kwa 

watu wa Mkinga, Mheshimiwa Naibu Waziri alipotembelea 

Mkinga tuliahidiwa kwamba ikifika mwezi Julai, vyuo vile 

vitakuwa vimekamilika ujenzi wake na itaanza kudahili na leo 

hii amesema hivyo hivyo.  Hata hivyo, kwa sisi tunaojua 

kinachoendelea site tuna wasiwasi kwa mambo mawili, 

kwanza kuna uhaba mkubwa sana wa Walimu kwenye vyuo 

hivi, sina uhakika kama tumejiandaa vizuri kuhakikisha vyuo 

vyote hivi vitapata Walimu wa kutosha. 

 

Mheshimiwa Naibu Spika, la pili, kasi ya ukamilishaji wa 

vyuo hivi na kupeleka vifaa vya kufundishia bado hatuoni 

kwamba mwezi wa Julai itafanikiwa.  Tunaiomba Serikali 

iongeze kasi katika eneo hili. 

 

Mheshimiwa Naibu Spika, eneo la tatu ni Mfuko wa 

Mafuta na Gesi, taarifa zinaonesha kwamba Mfuko ule sasa 

tumekwishakusanya zaidi ya bilioni 295.5, lakini fedha hizi 

haziisaidii TPDC kuendelea kuwekeza kwenye sekta hii, lakini 

vile vile kuweza kufanya utafiti.  Hii ni kwa sababu ya 

matakwa ya sheria.  Wakati tunapitisha sheria ile matarajio 

yetu ilikuwa kwamba tutapata mapato makubwa ndani ya 

kipindi kifupi, lakini ukweli siyo hivyo.  Ili tuisaidie TPDC ifanye 

majukumu yake ya utafiti na iweze kufanya biashara ya 

mafuta, tunaishauri Serikali twendeni tukafanyie marekebisho 

Sheria ile ili TPDC iweze kupata mtaji kutoka kwenye maeneo 

hayo.   

 

Mheshimiwa Naibu Spika, mimi nilikuwa TPDC naelewa, 

kipindi ambacho TPDC ilifanya kazi kubwa ya utafiti ni kipindi 

ambapo ilikuwa inafanya shughuli ya biashara ya mafuta.  

Baada ya kuondoa shughuli ya biashara ya mafuta kule 

TPDC, kasi ya utafiti kwa TPDC imekuwa ndogo kwa sababu 

fedha ilizokuwa inapewa ni chache.  Twendeni tukaisaidie 

TPDC hasa kipindi hiki ambacho kuna sintofahamu kwenye 

Sekta ya Mafuta duniani ili TPDC iweze kutukomboa. 

 

Mheshimiwa Naibu Spika, baada ya kusema hayo, 

nakushukuru na naunga mkono hoja.  (Makofi) 

 

NAIBU SPIKA: Ahsante.  Mheshimiwa Omar Issa Kombo, 

wajiandae Mheshimiwa Mwijage na Mheshimiwa Juliana 

Shonza. 

 

MHE. OMAR ISSA KOMBO: Mheshimiwa Naibu Spika, 

ahsante kwa kunipatia nafasi ya kuchangia hotuba hii ya 

Bajeti Kuu ya Serikali kwa Mwaka wa Fedha 2022/2023.  Awali 

ya yote nianze kwa kumshukuru Mwenyezi Mungu 

aliyenijaalia mpaka muda huu nikiwa na afya njema na 

kunipa kibali cha kuweza kusimama mbele ya Bunge lako 

Tukufu kuweza kuchangia hotuba hii ya bajeti. 

 

Mheshimiwa Naibu Spika, aidha nichukue nafasi hii 

kuwapongeza sana Marais wangu; Rais wa Jamhuri ya 

Muungano wa Tanzania, Mama Samia Suluhu Hassan kwa 

kazi kubwa aliyoifanya na kuudhihirishia ulimwengu uwezo 

wake, umahiri wake wa kuliongoza Taifa letu.  Watanzania 

wana matumaini makubwa kwa Mheshimiwa Rais wetu.  

(Makofi) 

 



21 JUNI, 2022 

57 
 

Mheshimiwa Naibu Spika, vile vile nimpongeze sana Rais 

wa Zanzibar na Mwenyekiti wa Baraza la Mapinduzi, Dkt 

Hussein Ally Mwinyi kwa kazi kubwa anayoifanya kule 

Zanzibar.  Sasa hivi ukija Zanzibar ni mafuriko ya miradi ya 

maendeleo.  Kila sehemu ni miradi ya maendeleo maskuli 

yanajengwa kwa wingi sana na vituo vya afya kila sehemu.  

Kiukweli Mheshimiwa Dkt Hussein Mwinyi kwa upande wake 

wa Zanzibar na yeye anaupiga mwingi sana.  Yote haya ni 

kutokana na ushirikiano mkubwa ambao anaupata kutoka 

kwa Rais wa Jamhuri ya Muungano wa Tanzania, Mama 

Samia Suluhu Hassan.  Kwa kweli tunawapongeza sana 

Viongozi wetu hawa Wakuu wa Kitaifa, kazi wanayoifanya ni 

nzuri sana na inaleta matumaini kwa Watanzania.  (Makofi) 

 

Mheshimiwa Naibu Spika, sambamba na hilo nichukue 

nafasi hii kuwapongeza Mheshimiwa Waziri wa Fedha 

pamoja na Naibu wake pamoja na timu yote ya Wizara ya 

Fedha kwa wasilisho zuri la bajeti, ni bajeti ambayo 

inakwenda kujibu changamoto za Watanzania.  (Makofi)  

 

Mheshimiwa Naibu Spika, pamoja na pongezi hizo sasa 

nielekee kwenye mchango wangu na nitachangia mambo 

mawili; suala la kilimo cha mwani, pamoja na suala la uvuvi.  

Kwa kawaida duniani kote wananchi wanategemea 

kuendesha maisha yao kutokana au kutegemeana na 

rasilimali ambazo Mwenyezi Mungu amewajaalia katika Taifa 

lao, ni vivyo hivyo kwa wananchi wa Tanzania. Kwa upande 

wa Zanzibar kama tunavyofahamu Zanzibar ni nchi ya visiwa 

ambavyo eneo lake kubwa imezungukwa na Bahari kuu ya 

Hindi.  Hapa maana yake wananchi hawa wa Zanzibar 

watategemea bahari kama rasilimali yao.  Kwa upande wa 

Serikali ina wajibu wa kuhakikisha wananchi hawa 

inawajengea mazingira mazuri na mazingira wezeshi katika 

kuhakikisha kwamba wanatumia rasilimali hii ili kuweza 

kujipatia kipato cha kuendeshea familia zao.  (Makofi) 

Mheshimiwa Naibu Spika, kama nilivyosema awali 

nitagusia zao la mwani.  Kama nilivyosema eneo la ardhi kwa 

Zanzibar ni dogo sana, hivyo wananchi hawawezi 

kujishughulisha na shughuli za kilimo kwa vile eneo la ardhi ni 

dogo, maana yake wananchi hawa wa Zanzibar hususan 

Pemba wamejiajiri kwenye zao la mwani kama ndivyo zao la 

mwani.  Wananchi wa Pemba au wa Zanzibar 

wamelichukulia zao la mwani kama ni kilimo mbadala, 

badala ya kuelekea kwenye ardhi maana yake wanaelekea 

baharini kulima zao hili na ni zao ambalo kwa sasa limeajiri 

wananchi wengi.  Wananchi hawa ambao wamejikita 

kwenye kilimo cha mwani ni wananchi wenye kipato cha 

chini na hususan akinamama.  (Makofi) 

 

Mheshimiwa Naibu Spika, zao la mwani ni zao ambalo 

linalimwa na nchi mbalimbali ulimwenguni ikiwemo China, 

Indonesia pamoja na Philippine. Kuna aina mbili za mwani; 

kuna cottonii na spinosum farm.  Hizi ni aina ambazo 

zinalimwa ulimwenguni miongoni mwa nchi zinazolima ni 

kama nilivyozitaja.  Mwani unatumika katika matumizi 

mbalimbali Wabunge wenzangu wengine wameelezea vya 

kutosha, unatumika kama chakula, madawa, unga, mbolea 

pamoja hata mapambo ya nyumbani.                                   

 

Mheshimiwa Naibu Spika, vilevile unatumika kiongozeo 

cha ladha katika vyakula, kutokana na faida hii tumeona 

nchi ambazo zinazalisha mwani mfano Indonesia wananchi 

wake wanapata faida mbalimbali, na wanaendesha familia 

zao kutokana na kilimo hichi cha Mwani. Kwa mfano, mnamo 

miaka ya 2015 katika familia moja iliweza kuzalisha takribani 

tani 70,000 kwa familia moja na kuweza kuingiza kipato 

wastani wa Dola 15,000 ambayo ni sawa na fedha ya 

Kitanzania 34,500,000 hiki ni kipato kikubwa sana kwa 

mwananchi wa kawaida.  

 

Mheshimiwa Naibu Spika, sasa tuangalie wananchi hawa 

wa Indonesia katika Kijiji cha Solowesi mwaka 2015 waliweza 

hadi kufikia familia kupata kipato cha Milioni 34 fedha ya 

Kitanzania hili ni pato kubwa sana, sasa ni wakati Serikali yetu 

kuona kwamba inalitilia maanani na kulipa umuhimu zao la 

mwani. (Makofi) 

 

Mheshimiwa Naibu Spika, nimpongeze sana Mheshimiwa 

Rais wa Zanzibar na Rais wa Jamhuri ya Muungano wa 

Tanzania, wameelezea vizuri mikakati ya Uchumi wa Bluu na 

nimpongeze sana Mheshimiwa Waziri amelielezea katika 

kitabu chake cha bajeti kwenye ukurasa wa 76 mikakati ya 

Uchumi wa Bluu, nimuombe Rais wa Zanzibar na Mama 

Samia Suluhu Hassan Rais wa Jamhuri ya Muungano wa 

Tanzania, kwamba katika Sera au mikakati ya uchumi wa 

bluu kwa upande wa Zanzibar kipaumbele kiwekwe kwenye 

zao la mwani,  kwa sababu ni zao ambalo limebeba 

wananchi walio wengi. (Makofi) 

 

Mheshimiwa Naibu Spika, kwa upande wa Zanzibar 

wananchi walio wengi wamejiajiri kwenye zao la mwani, sasa 

nimuombe sana Mheshimiwa Rais, miongoni mwa 

vipaumbele katika mikakati ya kulikuza au kukuza sera ya 

Uchumi wa Bluu iwekwe kwenye zao la mwani, atatusaidia 

sana Wazanzibar. Nimuombe sana Mheshimiwa Rais na 

niiombe Serikali zao la mwani wasione kwamba labda ni zao 

la kiwango cha chini, ni zao ambalo linaweza kuwasaidia 

sana wananchi na linakwenda kuwakomboa wananchi. 

(Makofi) 

 

Mheshimiwa Naibu Spika, pamoja na nilivyoelezea 

umuhimu wa mwani wakulima wetu wa mwani wamekuwa 

wakikumbwa na changamoto mbalimbali, miongoni mwa 

changamoto hizo kwanza inaonekana Serikali bado haijailipa 

uzito wa kutosha zao la mwani, changamoto ya pili wakulima 

wetu bado wanalima kienyeji hawana elimu ya kutosha juu 

ya zao hili, lakini kama haitoshi zao la mwani kwa kawaida 

linastawi zaidi katika kipindi cha mvua na kipindi cha kiangazi 

halistawi kutokana na temperature kuwa katika hali ya 

kiwango cha juu. Kama ndivyo, maana yake katika msimu 

huu wa mvua ambao zao la mwani linastawi vizuri zaidi, 

wakulima wanajitahidi kulima lakini changamoto inajitokeza 

wakati wa ukaushaji. 

 

Mheshimiwa Naibu Spika, kama tunavyofahamu zao la 

mwani linahitaji jua ili kuweza kukaushwa na kuweza 

kupelekwa sokoni. Sasa maana yake wananchi 

wanapolichukua zao la mwani, wanapolitoa baharini na 

kwenda kulikausha hatimae inanyesha mvua, na kawaida ya 

mwani unaponyeshewa na mvua, mara moja tu maana yake 

umepoteza uhalisia wake wote, na hivyo kumtia hasara 

mkulima. Changamoto nyingine ni suala la bei, mara nyingi 

wanaonunua mwani ni matajiri au kampuni na hatimaye 

kampuni hizi au matajiri hawa wanapanga bei ambazo 

wanazitaka wao, bei ambazo zinamuumiza mkulima, hizi ni 

changamoto ambazo kwakweli zinasababisha wakulima 

wetu kupata hasara kubwa na kutoweza kuona ile faida ya 

kilimo chao cha mwani. (Makofi) 

 

Mheshimiwa Naibu Spika, changamoto nyingine kama 

nilivyoelezea wakulima wetu wanaliendesha zao hili bila 

utaratibu mzuri, bila kutumia utaratibu wa kibiashara, bila 

kuzingatia kwamba labda…  

 

(Hapa kengele ililia kuashiria kuisha kwa muda wa 

Mzungumzaji) 

 

MHE. OMAR ISSA KOMBO: Mheshimiwa Naibu Spika, 

niiombe Serikali sasa itujengee makaushio ili wakulima 

waweze kukaushia mwani wao katika kipindi cha mvua, vile 

vile niiombe Serikali… 

 

NAIBU SPIKA: Ahsante kwa mchango mzuri, muda wako 

umeisha. Mheshimiwa John Mwijage, jiandae Mheshimiwa 

Shonza. 

MHE. OMAR ISSA KOMBO: Mheshimiwa Naibu Spika, 

ahsante naunga mkono hoja, niiombe Serikali ituangalie sana 

Wazanzibar hususani wananchi wa Jimbo la Wingwi. (Makofi) 

 

MHE. CHARLES J. P. MWIJAGE: Mheshimiwa Naibu Spika, 

ninakushukuru kwa kunipatia fursa ya kuchangia Bajeti Kuu ya 

Serikali kwa mwaka 2022/2023.  

 

Mheshimiwa Naibu Spika, dunia sasa inapita katika kipindi 

kigumu, hali ya uchumi siyo nzuri kuna mfumuko wa bei lakini 

kuna hali isiyotabirika ya msambao wa bidhaa, bidhaa ya kila 

namna chakula, mafuta sasa ninachotaka kuzungumza ni 

kwamba katika dunia ya hali hiyo ni kama mtoto unaposikiliza 

kwa jirani watoto wanalia wanalala njaa lakini wewe 

nyumbani kwako ukaona mnakula na kusaza lazima 

umshukuru Mama mwenye nyumba au Baba mwenye 

nyumba lakini na Kaka yako aliyepika. 

 

Mheshimiwa Naibu Spika, napenda niipongeze Serikali 

kwa kuweza kuhimili mtikisiko wa hali ya dunia hadi hapa 

tulipofika. Kutoka kwenye bajeti nianze na blueprint, 

mwongozo huu ni muhimu, kuna haja ya kuongeza kasi ya 

kutengeneza au kutekeleza maelekezo ya blueprint na kuja 

haja ya kutekeleza blueprint kwa ujumla siyo vipande 

vipande. Kwa sababu blueprint siyo msahafu au Biblia kuna 

haja ya wale wanaohusika na blueprint kushauriana ku-

consult mshauriane, usiamke ukatekeleza jambo bila 

kuwauliza wenzako. 

 

Mheshimiwa Naibu Spika, tumesoma kwenye bajeti, 

umesikia hoja za Wabunge, hoja kwamba zao la pamba 

ubora wake udhibitiwe na TBS kuanzia cotton to clothing 

haikubaliki! Tunatafuta nini kwenye blueprint, tunatafuta tija 

Je, kwa kuipeleka yote TBS tija utaipata?  Kuna watu wa 

mazao plants na kuna TBS kwenye C to C basi TBS achukue C 

ya kwake nguo nyuzi aende mbele, lakini hii ya plants 

amuachie mhusika ili mradi mwisho tupate tija. (Makofi) 

Mheshimiwa Naibu Spika, blueprint consult tunakwenda 

hata kwenda kwenye TCRA na TBS, ndiyo rangi ya simu au 

uimara wa betri au rangi yake ni sawa, TBS inaweza 

kutusaidia lakini mdundo na mawasiliano na maudhui ni kazi 

ya TCRA, lakini kama nilivyosema consult tu-consult ili kusudi 

tuweze kwenda vizuri na blueprint nimesema siyo msahafu na 

mimi nilishiriki kwenye kazi hii. Jambo kubwa kwenye blueprint 

ni mindset, pamoja na kubadilisha sheria wale watekelezaji, 

wasimamiaji ni kikwazo kikubwa mno katika kuboresha 

mazingira ya kufanya shughuli. 

 

Mheshimiwa Naibu Spika, ulipokuwa umekalia kiti juzi 

tukijadili mambo ya uchumi, niliomba wataalam waliokuwa 

wanatoa mada wazungumze na mimi kando niwaeleweshe 

kidogo kuhusu mambo ya mafuta. Napenda nikiri watu wengi 

hili suala wanakosa uelewa! Kwa dakika moja nilirudie, 

Tanzania tunaagiza mafuta lakini anayeagiza mafuta ni 

kampuni iliyosajiliwa Tanzania lazima uwe registered Tanzania, 

sasa nani analeta mafuta ni kampuni zilizopo nje iwe nchi au 

kampuni sasa Bulk Procurement (PBPA) - Petroleum Bulk 

procurement Agency anafanya kazi gani. (Makofi) 

 

Mheshimiwa Naibu Spika, huyu ni mratibu kazi yake siyo 

kuagiza ni mratibu na nini uzuri wa mratibu, mratibu 

anahakikisha kwamba wakati wowote nchi ina mafuta, siyo 

mafuta leo, kesho tuwe na mafuta mwezi wa tisa tuwe na 

mafuta na Desemba! Sioni ubaya ya Bulk Procurement 

Agency katika hili.  Lakini jambo lingine analofanya ana-

consolidate hata ukisoma kwenye maandishi yao ana-

consolidate mahitaji ya nchi na ana consolidate mahitaji ya 

Afrika yote ya Kusini kusudi Tanzania iwe trading hub, ndiyo 

maana mafuta yanayoshuka Dar es Salaam ni Eight Billion 

Liters per year wakati mahitaji yetu ni Four Billion per year, 

matokea yake ni nini, tunapata economies of scale, lakini 

tunapata na Security of supply kwa sababu mafuta 

tunayokuwa nayo ya jirani kama tukiwa tunalala njaa 

tunakula mafuta yale halafu kesho yake tunarudishia.  

 

Mheshimiwa Naibu Spika, mimi ndiyo ninaloliona katika 

bulk procurement katika maandishi ya Serikali na kwa watu 

wengine wana lugha ya mafuta ya bei rahisi ndiyo yapo, 

tunataka yaje na yenyewe yapitie kwenye bulk procurement 

agency ayaone ayaratibu yaingie sokoni tufaidi, hatukatai 

mafuta ya bei rahisi lakini yapitie kwa mratibu huyu BPA, aje 

ayaangalie yana ubora, yatakuja lini, hoja ipo kwenye 

yatakuja lini, the question of availability. Pamoja na mtikisiko 

huu, nchi hii imefaidi katika mtikisiko tumekuwa na available 

product all the time.  

(Makofi) 

 

 

Mheshimiwa Naibu Spika, nizungumzie dhana ya business 

graduation na kabla sijazungumza business graduation 

nizungumze hatarisho za uchumi, linazungumzwa suala la 

janga la COVID tunakubali, tunazungumza vita ya Urusi 

nakubali, lakini tusisahau hali ya hewa, hali ya hewa ni tishio 

na hapo ndipo ninapoungana na Serikali inapokwenda 

kuwekeza katika irrigation system kwamba hali ya hewa 

inaweza ikasababisha mvua isinyeshe tukafa njaa, lakini 

ukiwa na irrigation hasa kwenye vyanzo vya uhakika tuna 

uhakika kwamba tutaweza kupata chakula cha kutosha. 

 

Mheshimiwa Naibu Spika, sasa business graduation 

tunapokwenda kwenye hii miradi mikubwa ya Serikali 

naishauri Serikali yangu, kuna Watanzania ambao miaka yote 

60 ya uhuru wetu walitupatia chakula, walitupatia maziwa, 

walitupatia nyama, tunapokwenda kuwekeza fedha kubwa 

katika miradi chondechonde hawa watu msije mkawaacha.  

Kama mtu alikuwa analima robo heka umuwezeshe aende 

kwenye heka tano, heka kumi kama mtumishi anavyosema, 

lakini isije ikatokea tukatengeneza mashamba makubwa 

halafu hawa wazalishaji wadogo tukawaacha wakawa 

manamba kwenye nchi yao. (Makofi) 

 

Mheshimiwa Naibu Spika, kuna watu wanaishi kwa 

kuchunga, mtu anatoka Kyerwa anazunguka hadi Lindi, hao 

lazima tutengeneze mkakati kama nchi ili kusudi hawa watu 

watoke kwenye kuchunga waende kwenye kufuga. Ina 

gharama yake, lazima Serikali ibebe gharama katika 

kubadilisha behaviour ya wachungaji kuwa wafugaji, lazima 

tuweke fedha na kwa msingi huo narudia kusema na 

Mheshimiwa Rais tulipokuwa Bukoba nilimwambia kwamba 

tupeleke fedha nyingi kwenye Wizara ya Mifugo.  Tunao 

ng’ombe 35,000,000 lakini katika Jedwali la Mheshimiwa 

Mwigulu hapa huwezi kuona tume-export kiasi gani. 

 

Mheshimiwa Naibu Spika, kwa sababu cutoff kuonekana 

kwenye jedwali la Mheshimiwa Mwigulu lazima uwe ume-

export 25 Million Dollar, sasa huwezi kuona ngozi, huwezi 

kuona mifupa, huwezi kuona pembe, huwezi kuona 

chochote. Kwa hiyo mifugo ili iweze kwenda pale na mimi 

nilifanya simulation kama tungekuwa tunafuga ng’ombe 

wetu na tunaweza kuchinja ng’ombe kwenye miezi 18 hadi 

24 tungeweza kuingiza pato kubwa ya Kitaifa hata ku-export 

tukapata Dola Bilioni Tatu kwenye uchumi wa Taifa. (Makofi) 

 

Mheshimiwa Naibu Spika, katika business graduation 

nawahimiza Wizara zote mtakapokwenda kwenye maeneo 

laima mhakikishe wananchi mnakwenda nao, lakini kubwa 

zaidi badilsha mindset ya Watendaji, kusudi waelewe namna 

ya kuwatoa watu kwenye hatua moja kwenda hatua 

nyingine kwasababu hawa watu tulikuwa nao. Nasi 

wanasiasa siyo siri kama hawa waliotulisha miaka 60 

watakuwa manamba hatima yetu itakuja kuwa mbaya.  

 

Mheshimiwa Naibu Spika, nizungumzie the quickwin. The 

quickwin sisi tumeuza nje ya nchi mazao yenye thamani ya 

Dola Bilioni 6.3 kiasi kama hicho.  Lakini kilichotubeba ni 

madini tumebebwa zaidi na madini katika biashara hiyo. 

Kuna fursa kubwa ya kuweza kusukuma sekta nyingine, 

mojawapo ya sekta nili export. 

 

Mheshimiwa Naibu Spika, unajua Kariakoo ilipokuwa 

inafanya kazi vizuri na mafuta yakiuzwa, tulikuwa tunaweza 

tuka-export, tuka-export Bilioni 800 tuangalie quickwin tuweze 

kutengeneza fedha kubwa na tupimwe kwa kiasi gani 

tunauza nje ya nchi. 

 

Mheshimiwa Naibu Spika, naomba kuunga mkono hoja. 

(Makofi) 

 

NAIBU SPIKA: Ahsante. Mheshimiwa Juliana Shonza, 

jiandae Mheshimiwa Eng. Ezra, jiandae Mheshimiwa Chikota. 

 

MHE. JULIANA D. SHONZA: Mheshimiwa Naibu Spika, nami 

nashukuru kwa kupata nafasi ili niweze kutoa mchango 

wangu.  

 

Mheshimiwa Naibu Spika, awali ya yote nianze kwa 

kumpongeza Waziri wa Fedha kwa kutuwasilishia bajeti nzuri 

ya kimkakati, pia kipekee kabisa nimpongeze sana Rais wetu 

wa Jamhuri ya Muungano wa Tanzania, Mama yetu Samia 

Suluhu Hassan, kwa kazi kubwa na nzuri ambayo anafanya 

kwenye Taifa letu nasi sote tumekuwa ni mashahidi namna 

ambavyo Mheshimiwa Rais amekuwa akihangaika usiku na 

mchana katika kutafuta fursa mbalimbali za kuzileta katika 

nchi yetu. (Makofi) 

 

Mheshimiwa Naibu Spika, sote ni mashahidi kwamba 

Mheshimiwa Rais anafanya kazi kubwa sana na hivi juzi 

tumeshuhudia akizindua filamu ya Royal Tour, filamu ambayo 

ndani ya muda mfupi tumeanza kuona athari chanya kwani 

kumekuwa na ongezeko kubwa sana la watalii katika nchi 

yetu, hali iliyopelekea hata Shirika la Ndege la Precision 

kurudisha safari zake katika hifadhi ya Serengeti, sasa hivi 

inaenda mara tatu kwa wiki, hii ni dalili ya kuonesha kwamba 

watalii wanakuja kwa wingi sana katika nchi yetu, kwa hiyo 

nimpongeze sana Mheshimiwa Rais. (Makofi) 

 

Mheshimiwa Naibu Spika, pia nitoe ushauri kwa Wizara 

kwa sababu tunafahamu Mama ameshatufungulia mlango 

na kutuonesha njia, ni jukumu lao sasa kama Wizara kuja na 

mikakati mizuri ya kuhakikisha kwamba tunakuza sekta nzima 

ya utalii. Jambo la msingi la kufanya kwanza ni kuhakikisha 

kwamba kunakuwa na mitandao mizuri ya barabara 

inayoenda katika hifadhi zetu pia na barabara ambazo zipo 

ndani ya hifadhi. Vilevile tunayo kazi kubwa sana kuhakikisha 

kwamba tunatangaza vivutio vyetu vya utalii kwani Tanzania 

tumebarikiwa kuwa na vivutio vingi sana vya utalii, lakini wazi 

bado vingi havijatangazwa na havijulikani. (Makofi) 

 

Mheshimiwa Naibu Spika, suala lingine ninataka nitoe 

ushauri kwa Wizara kwamba tunafahamu kwamba nchi 

nyingi sana ambazo hazina vivutio vya utalii lakini zinafanya 

vizuri sana kwenye sekta ya utalii, tafsiri yake ni nini, tafsiri yake 

ni kwamba utalii siyo tu wa Wanyama, maana yake vipo vitu 

vingine ambavyo kama vikifanyika vitasaidia sana kuweza 

kukuza sekta ya utalii.  Kwa hiyo, niwaombe Mawaziri watilie 

mkazo kwenye kuvumbua vivutio vipya vya utalii. Tunao utalii 

wa fukwe katika nchi yetu lakini vilevile tunao utalii wa 

utamaduni ambao ni muhimu sana, mimi ninaamini Serikali 

pamoja na Wizara ikiwekeza nguvu yake huko itasaidia sana 

kuweza kukuza sekta ya utalii katika nchi yetu. (Makofi) 

 

Mheshimiwa Naibu Spika, nitumie pia nafasi hii 

kumshukuru sana Mheshimiwa Rais pamoja na Serikali yake 

kwa kusikia kilio cha wananchi wa Mkoa wa Songwe. Kwa 

muda mrefu sana tulikuwa tukiomba kupatiwa Chuo cha 

VETA na katika bajeti hii tumeambiwa kwamba Serikali sasa 

inakwenda kutuletea chuo cha VETA katika Mkoa wa 

Songwe.  Nitoe ushauri sasa kwa Serikali kwamba kwa 

sababu Mkoa wa Songwe ni mpya mimi niombe kwamba 

wafanye utafiti ili kuweza kujua fursa gani za kiuchumi 

ambazo zipo ndani ya Mkoa wetu wa Songwe ili kozi zile 

ambazo zitaanzishwa pale ziwe ni kozi ambazo zinaendana 

na fursa za kiuchumi ambazo ipo ndani ya Mkoa wetu wa 

Songwe. (Makofi) 

 

Mheshimiwa Naibu Spika, kwa sababu kumekuwa na 

changamoto moja ya uniformity kwamba kozi ambazo zipo 

Singida, kozi ambazo zipo Mtwara zinakuja zinawekwa na 

Songwe, lazima tufahamu kwamba mazingira ya kiuchumi 

yanatofautiana. Kwa hiyo ni jambo la msingi sana wafanye 

utafiti kujua fursa mbalimbali za kiuchumi, ambazo zipo ndani 

ya Mkoa wetu wa Songwe ili kozi ambazo zitaanzishwa pale 

ziweze kuwanufaisha vijana ikizingaitwa kwamba Mkoa wa 

Songwe ni lango la SADC, kwa hiyo zipo fursa nyingi sana za 

kiuchumi katika Mkoa wetu wa Songwe. 

 

Mheshimiwa Naibu Spika, napenda pia nizungumzie suala 

zima la asilimia 10. Wakati nikichangia bajeti ya TAMISEMI 

humu Bungeni, nilitoa ushauri kwa Serikali, kwamba Serikali 

iangalie sasa uwezekano wa kuongeza asilimia Tano ili ziwe 

asilimia 15, kwa ajili ya kwenda kuweka miundombinu ya 

machinga, hiyo asilimia tano ikaweka miundombinu ya 

machinga lakini asilimia kumi ibaki kwa ajili ya kuhudumia 

akinamama, kuhudumia vijana pamoja na makundi maalum.  

Ninasikitika sana katika bajeti hii tumeambiwa kwamba 

asilimia tano inatolewa kwa ajili ya kwenda kujenga 

miundombinu. 

 

Mheshimiwa Naibu Spika, mimi kama Mbunge wa 

wanawake wa Mkoa wa Songwe ambaye wanawake wa 

Mkoa wa Songwe wameniamini na kunileta humu Bungeni 

nisimamie nakutetea maslahi yao ninasema kwamba hiki kitu 

siyo sawa na hakikubaliki! 

 

Mheshimiwa Naibu Spika, ninasema hakikubaliki kwa 

sababu gani, lengo la Serikali la kuleta hii asilimia kumi na 

mwisho wa siku tukaitungia sheria ndani ya Bunge hili, ni 

kuhakikisha kwamba wanawake, vijana na makundi maalum 

wananufaika na hii fursa ya asilimia 10. Lakini tunafahamu 

kwamba makundi haya matatu yana changamoto kubwa 

sana wanapoenda kuomba mikopo katika benki zetu wengi 

wanakuwa hawana hati za nyumba wengi hawana hati za 

viwanja. (Makofi) 

 

Mheshimiwa Naibu Spika, kwa hiyo Serikali ikaona 

yenyewe iingie kuwa mdhamini wa makundi haya matatu, 

vilevile tunafahamu kwamba kuna changamoto kubwa sana 

ya ajira katika nchi yetu, Serikali peke yake haiwezi kumaliza 

changamoto ya ajira, ndiyo maana Serikali ikaona iweke 

sasa mazingira mazuri ili vijana wawe na sehemu ya kwenda 

kukopa na akinamama na makundi maalum ili waweze 

kujiajiri katika shughuli mbalimbali za kiuchumi. (Makofi) 

 

 Mheshimiwa Naibu Spika, mimi niiombe sasa Serikali, 

tunaomba ibadili msimamo wake juu ya jambo hili kwa 

sababu athari yake ni kubwa. Ukiangalia takwimu za mikoa 

sasa hivi vikundi ambavyo vimeshapata mikopo ni vichache 

kila mwaka kuliko vikundi ambavyo havijapata mikopo. Tafsiri 

yake ni kwamba bado kuna uhitaji mkubwa sana wa hii 

asilimia kumi; na tulidhani kwamba ingewezekana Serikali 

ingeongeza hii asilimia na si kuipunguza. (Makofi) 

 

 Mheshimiwa Naibu Spika, na sote tunafahamu kwamba 

mama yetu, Rais wetu Samia Suluhu Hassan, alishatuambia 

kwamba wanawake wa Tanzania tutamuweka madarakani 

mwaka 2025, na hizo kura za wanawake wa Tanzania 

zinatafutwa na sisi Wabunge wa Viti Maalum, sisi ndio 

tunaokwenda kwa wanawake wenzetu kumuombea kura 

Mheshimiwa Rais.  

 

Mheshimiwa Naibu Spika, na moja wapo ya vitu 

ambavyo sisi huwa tunavitumia ni hii asilimia kumi. Ndiyo 

maana wakati nikichangia kwenye TAMISEMI niliishauri 

Serikali, kwamba iangalie sasa namna sisi Wabunge 

wanawake kuhusishwe katika kusimamia hiyo asilimia 10 

ambayo inakwenda kwa akina mama, vijana pamoja na 

watu wenye ulemavu. Lengo lake ni ili iweze kuleta tija 

inufaishe Watanzania, na ikifika mwaka 2025, sisi Wabunge 

tukienda kutafuta kura za Mheshimiwa Rais kwa wanawake 

wenzetu, Mheshimiwa Rais aweze kushinda kwa kishindo. 

(Makofi)  

 

 Mheshimiwa Naibu Spika, mimi nataka nitoe 

mapendekezo kwa Serikali. Ushauri wangu wa kwanza; mimi 

nimuombe Mheshimiwa Waziri wa Fedha, suala hili la asilimia 

10 libaki kama lilivyo; asilimia nne iende kwa akina mama, 

asilimia nne iende kwa vijana na asilimia mbili iende kwa 

watu katika makundi maalum. 

 

 Mheshimiwa Naibu Spika, lakini kwa kuwa tunafahamu 

kwamba katika nchi yetu tuna majiji, tuna manispaa, na 

lengo la hii asilimia tano ambayo inataka kutolewa kwenye 

asilimia 10 ni kwa ajili ya kwenda kujenga miundombinu. Sasa 

kwa sababu lengo ni jema, niishauri Serikali, kwamba kwa 

sababu tunajua machinga wengi wanapatikana kwenye 

majiji na manispaa tofauti na maeneo mengine, lakini 

tunafahamu kwamba majiji pamoja na manispaa wana 

makusanyo makubwa kuliko maeneo mengine, kwa hiyo 

nitoe ushauri kwa Serikali; kwamba majiji pamoja na 

manispaa wao watenge hizo asilimia 15 ili asilimia tano iende 

kwenye kurekebisha na kujenga miundombinu kwa ajili ya 

machinga. Kama ambavyo wenzetu wa Dodoma 

wamefanya. Dodoma wamefanya, wametumia own source, 

na tumeona wamefanikiwa katika hilo. Kwa hiyo naamini 

hata kwenye majiji na manispaa nyingine zinaweza zikafanya 

na zikafanikiwa kwa sababu lengo ni jema, na ni kitu 

ambacho huwezi kujenga miundombinu kila siku, maana 

yake tutajenga tutafika mahali tutamaliza, wataendelea 

kutenga asilimia 10. 

Mheshimiwa Naibu Spika, suala langu la tatu ambalo 

ninataka nishauri Serikali; sote tunakubaliana kwamba 

kumekuwa na changamoto kubwa sana hasa kwenye 

ukopeshaji wa hii mikopo ya asilimia 10, lakini vilevile kwenye 

urejeshaji wa hii mikopo ya asilimia 10.  

 

Mheshimiwa Naibu Spika, changamoto hii ni kubwa 

sana, ndiyo maana mimi nikajaribu tu kushauri kwamba 

Serikali iangalie kwamba na sisi viongozi ambao ndio 

tunakwenda kuomba kura tuhusishwe katika kusimamia hii 

fedha kwa sababu tunajua wahusika wanaotakiwa kupata ni 

akina nani. 

 

(Hapa kengele ililia kuashiria kwisha kwa muda wa 

Mzungumzaji) 

 

MHE. JULIANA D. SHONZA: Mheshimiwa Naibu Spika, kwa 

hiyo mimi nitoe ushauri; lengo siyo kutoa asilimia tano, haiwezi 

kuwa solution. Mimi nitoe ushauri kwamba Serikali sasa ije na 

mkakati maalum kuhakikisha kwamba hii fedha inawafikia 

wahusika. Ahsante. (Makofi) 

 

NAIBU SPIKA: Ahsante kwa, malizia Mheshimiwa. Ahsante 

kwa mchango mzuri.  

 

Waheshimiwa Wabunge, Mwenyekiti wa Umoja wa 

Wabunge Wanawake, Mheshimiwa Shally Raymond, 

anaomba kuwatangazia Wabunge wote wanawake (TWPG) 

kuwa kutakuwa na semina kwa Wabunge wanawake tarehe 

21 na 22 Juni mara baada ya kuahirishwa kikao cha Bunge 

saa saba mchana katika Ukumbi wa Msekwa. 

 

Wageni waliokuja kwenye mafunzo; tuna wanafunzi 

kutoka Sekondari ya Rudi, Jimbo la Kibakwe, ambao wako 

Bungeni hapa kwa ajili ya mafunzo. Kaibuni vijana, simameni. 

Hongereni sana, na Mbunge wenu yuko ndani hapa. Baada 

ya hapa mmwambie awanunulie chakula cha mchana wote 

ninyi. (Makofi) 

 

Waheshimiwa Wabunge, tunaendelea na Mheshimiwa 

Engineer Ezra, wajiandae Mheshimiwa Chikota, Mheshimiwa 

Sanga na Mheshimiwa Bulaya. 

 

MHE. ENG. EZRA J. CHIWELESA: Mheshimiwa Naibu Spika, 

nakushukuru kwa kunipa nafasi hii pia ili niweze kuchangia 

katika Bajeti hii Kuu ya Serikali.  

 

Mheshimiwa Naibu Spika, kwa niaba ya wananchi wa 

Biharamulo, nitumie nafasi hii kumshukuru sana Mheshimiwa 

Rais kwa ziara aliyoifanya Mkoa wa Kagera, hususan Jimbo la 

Biharamulo. Mambo yetu mengi yamepata majibu live kabisa 

palepale, kwa hiyo tunampongeza na kumshukuru. 

 

Mheshimiwa Naibu Spika, nitumie nafasi hii kumpongeza 

sana Mheshimiwa Waziri wa Fedha na msaidizi wake na 

watumishi wote wa Wizara yake kwa bajeti nzuri inayojibu kiu 

ya Watanzania wengi, na hususan katika suala la kubana 

bajeti na hatimaye kuweza kupunguza matumizi ili hizo pesa 

zielekezwe kwenye miradi ya maendeleo. 

 

Mheshimiwa Naibu Spika, baada ya kuyasema hayo, 

mimi nitapenda kuongelea maeneo mawili tu. Eneo la 

kwanza litakuwa ni lile suala la kubana pesa katika eneo la 

usafiri na eneo lingine litakuwa ni kwenye Sheria ya Manunuzi. 

Nikipata nafasi nitaongelea mambo ya regulatory authorities, 

kama nafasi itakuwa imebaki. 

 

Mheshimiwa Naibu Spika, nikianza na sehemu ile ya 

usafiri; nimejaribu kupitia document hii, maana kuanzia 

ukurasa wa 15 Mheshimiwa Waziri ameelezea jinsi ambavyo 

tutafanya saving ya pesa, na mimi naungana naye. Lakini 

caution yangu ni moja tu; haya magari tunapoyaondoa 

wapo Watanzania ambao wameajiriwa kama drivers. Ni 

lazima tuhakikishe tunalinda ajira yao. Tunawapeleka wapi; 

itabidi sasa Serikali ije na majibu. Kwa sababu walikuwa 

wameajiriwa, ni wafanyakazi wako kazini, tunavyofanya 

changes hizi sitegemei wale watu ambao unakwenda 

kuwakopesha magari na wenyewe watawachukua 

madereva wenu walewale waliokuwa Serikalini, ni lazima kila 

mmoja atafanya arrangement yake. Kwa hiyo tuangalie ajira 

za madereva hawa kwa sababu wana familia, wana watoto 

na watu wanaowategemea, tusiwakwaze katika hili. 

 

Mheshimiwa Naibu Spika, nimeangalia ukirasa wa 48; 

tunao mpango wa kununua ndege, ndege tano nadhani 

tumeshazilipia, moja ya mizigo. Nipongeze juhudi kubwa sana 

za Serikali ambazo zimekuwa zinakuwa applied kwenye 

Shirika letu hili la Ndege. Lakini nataka ku-declare interest; 

mimi kazi yangu ya kwanza nilikuwa cabin crew, nilifanya kazi 

Air Tanzania kama cabin crew, zamani kabla ya kuendelea 

na masomo na hatimaye nikarejea huko kwingine kama 

engineer palepale na hatimaye leo niko hapa. Kuna barua 

ambayo imetolewa na Shirika la Ndege la Air Tanzania kwa 

wafanyakazi, especially cabin crew. Cabin crew wa Air 

Tanzania wameambiwa waanze kujitegemea usafiri wa 

kufika kazini kuanzia tarehe 08, Julai. Sasa barua inasema kila 

cabin crew member atakuwa anapewa shilingi laki tano.  

 

Mheshimiwa Naibu Spika, nimefanya kazi ile ya ndege. 

Tunaweza tukaona wale watu wamekaa pale lakini hao ndio 

wanao-operate ile ndege. Maana bila wao ndege 

haitaweza kuruka pale. Unapomwambia mtu unampa shilingi 

laki tano akatafute usafiri, laki tano ni shingapi?  

 

Mheshimiwa Naibu Spika, utampa mtu pesa leo, ndani 

ya siku 15 pesa imeshakata, wataanza kuja na bodaboda 

wale watu ile asubuhi watakabwa njiani. Na anaponyanyuka 

cabin crew member ananyanyuka na passport na leseni zake 

zote, akiibiwa mmoja au wawili ni hasara. Kwa hiyo ninaomba 

tuliangalie. 

Mheshimiwa Naibu Spika, lakini kwa sababu huku Waziri 

amesema wale ambao wako entitled kupewa magari 

watakopeshwa magari na Serikali, sasa nina wazo; sidhani 

kama Shirika la Air Tanzania linao uwezo wa kununua magari 

yote kwa ajili ya cabin crew. Lakini as long as wamesha-

declare kwamba wataweza kuwapa shilingi laki tano kila 

mmoja, basi Wizara ya Fedha ikae na Air Tanzania; kama 

inawezekana hawa vijana wakopeshwe hata ni IST tu ya 

milioni 12, wakopeshwe, wawe wanakatwa kwenye ile 

allowance ya magari ambayo wameambiwa watapewa, 

hatimaye waweze kupata usafiri wa kuwafikisha kazini, wafike 

salama na hatimaye warejee salama. Vinginevyo ndege hizi 

mnazonunua zikianza kupata delays pale wateja 

watawakimbia, kwa sababu kila anayesafiri na ndege ana 

ratiba yake. Kwa hiyo ninaomba hili niliweke hivyo. 

 

Mheshimiwa Naibu Spika, nikirejea katika Sheria ya 

Manunuzi. Nimeona hapa kazi kubwa ambayo Waziri 

ameiongea, kwamba tunataka tufanye saving. Lakini kuna 

neno hapa ambalo amelitumia zaidi, kwamba kumekuwa na 

ishu ya upangaji wa bei, kwa hiyo tunataka tuangalie jinsi ya 

kupunguza na tuwe na bei ambazo ni elekezi kwa kifaa fulani 

na kifaa fulani. 

 

Mheshimiwa Naibu Spika, mimi nina uzoefu sana kwenye 

hivi vitu, especially unapoenda kufanya technical 

procurement. Leo kwa mfano unataka kununua excavator, 

kuna excavator ya China, kuna excavator ya Caterpillar na 

excavators nyingine; utakapotaka kupanga kwamba tuwe 

na bei elekezi, hizi mashine zinatoka nchi mbalimbali na zina 

quality tofauti, huwezi kuwa na bei elekezi kwenye hili jambo; 

na tutatengeneza wizi mpya. Mimi nikishajua naleta mashine 

ya Kichina, labda excavator ya Caterpillar ni dola 180,000 

yangu mimi ni dola 120,000, nitapandisha bei itafika 165,000 

as long as najua sijavuka pale, tutaanza kuuziwa hivi vitu kwa 

bei ya ajabu. 

Mheshimiwa Naibu Spika, ninachoomba, kama 

wafanyakazi wetu tunashindwa kuwa-control tutafute 

mechanism nyingine. Sidhani kama sheria ina shida, shida 

iliyopo ni hawa hawa watu wanaotuhudumia huko. Hata 

ukibadilisha sheria kesho ni hao hao watakuja na mambo 

mengine. 

 

Mheshimiwa Naibu Spika, kwa hiyo ninachoomba ni 

kwamba vitu kama restricted tendering, vitu kama single 

source, hivi ndivyo vitu ambavyo vinasababisha matatizo 

yote haya. Kwa nini nayasema haya; nime-refer hapa 

kwenye hotuba ya Waziri, ukurasa wa 44 wa hotuba yake 

amesema Serikali imeanza mchakato wa kutafuta 

mkandarasi wa kujenga kipande cha Tabora – Kigoma, 

kilometa 514 kwa dola bilioni 2.1. 

 

Mheshimiwa Naibu Spika, dola bilioni 2.1 nimekwenda 

kuzi-convert hapa kwenye shilingi. Baada ya ku-convert 

kwenye shilingi ni sawa sawa na shilingi trilioni nne na bilioni 

851 kwa rate ya 2,310. Hili jambo limekuwepo hapa; lakini niki-

refer kwenye system ya TANePS, iko hapa, nimeifungua iko 

live, I can declare it here. Uki-refer kwenye system ya TANePS 

kwa sababu hapa Waziri anasema mchakato umeanza, lakini 

unapoingia kwenye system ya TANePS walifanya single 

source ya hiki kitu. Ukifungua CCECC ambaye ame-single 

yeye peke yake ana trilioni sita bilioni 698.  

 

Mheshimiwa Naibu Spika, difference ni nini; difference 

kati ya Waziri anachokisema hapa na yule ambaye tayari 

amesha-tender kwenye system ni trilioni moja milioni 847; 

difference. Waziri anasema 2.1 billion ambayo ni sawasawa 

na 4.8, lakini aliye-tender kwa single source na trilioni sita; 

difference ya 1.845 trillion. Hapo huwa tunaanza na sala na 

tunasema Mungu atusaidie kufanya maamuzi kwa walio 

wengi. I don’t see kwamba hapa kuna maamuzi ya walio 

wengi. (Makofi) 

Mheshimiwa Naibu Spika, kwa hiyo ninachoomba, hili 

jambo tulichukue. Kwa sababu Waziri amesema ni hivyo na 

mchakato unaendelea, yule ambaye ame-tender kwa single 

source ana asilimia 38 extra zaidi ya ile ambayo Waziri 

amesema. Hata ukisikia mtu ana-negotiate unaweza 

ukashusha asilimia 38? Sidhani. Tumekuwa kwenye biashara 

wote na wote tunajua. 

 

Mheshimiwa Naibu Spika, kwa hiyo ninaomba hili jambo 

kama Taifa na kwa maslahi ya wengi, tuliangalie, tusije 

likatuangusha. Kwa sababu kinachoonekana hapa, huyu mtu 

kama hata alikuwa anatengeneza faida biashara za billions 

of money, you can’t put a profit of more than 15 percent.  

 

Mheshimiwa Naibu Spika, leo huyu mtu kama estimate 

ya Serikali inatuambia ni 4.8 trillion, yeye ana 6.6 trillion, hata 

uki-negotiate naye ashushe ile asilimia 38 bado ana profit 

kiasi gani mule ndani akubali kufanya ile kazi; he’s not a fair 

business partner. Hawezi kuwa fair business partner wa extent 

hiyo halafu tukategemea tunakwenda kufanya naye kazi. 

 

Mheshimiwa Naibu Spika, kwa hiyo ninaomba hili jambo 

Serikali iliangalie. Kama ni hiyo tender kwa kweli tui-revisit, 

tuweze kufanya kitu kikae open kwa sababu hizi restricted na 

hizi single source ndizo zinazoleta matatizo yote haya. Hili 

jambo nalisema kwa uchungu nikiona kwamba wote 

tunasimamia maslahi ya walio wengi.  

 

Mheshimiwa Naibu Spika, hapa unaongelea bajeti za 

Wizara ya Miundombinu, Wizara ya Mifugo na nyingine, bado 

hazijatosha tukiunganisha Wizara tatu. Kwa hiyo ninaomba 

kama inawezekana, kwa sababu Mheshimiwa Waziri 

amelitamka mwenyewe humu, a-revisit hiki kitu, kama 

inawezekana mchakato uanze upya ili tuweze kupata hiki kitu 

kwa bei ambayo Waziri ameitamka humu. Kwa sababu kama 

Waziri ametamka 2.1 billion tukaja kufanya hii kazi kwa 6.6 I 

don’t think kwamba itakuwa ni sawa. 

 

Mheshimiwa Naibu Spika, kwa sababu ya muda; naona 

umeshawasha mic hapo; mimi naomba niishie hapo, niunge 

mkono hoja. Lakini nilisema; naangalia muda wangu hapa, 

bado nina dakika moja, maana na mimi nilikuwa nime-set 

hapa. 

 

Mheshimiwa Naibu Spika, ukurasa wa 150 wa bajeti ya 

Waziri amesema wanategemea kufanya changes kwenye 

Sheria ya Mawasiliano. Lakini kitu kimoja ambacho nataka 

nim-caution Mheshimiwa Waziri; hatuwezi kupeleka kila kitu 

TBS. Maana imefikia hatua kila tunapokuja humu tunarundika 

TBS; kukagua magari nje ya nchi TBS, kufanya hivi TBS. TBS 

wana uwezo gani? 

 

Mheshimiwa Naibu Spika, leo unawanyang’anya TCRA 

kazi ya kukagua vitu vya kwao na kuunda regulations zao 

unataka upeleke TBS. yaani nitoke mimi TCRA ninayoijua 

taasisi yangu vizuri nikajifunge au nikaondoe Sheria ya TBS. 

Sidhani kama hiki kitu kiko sawa. Kwa hiyo ninaomba 

tukiangalie, amendment hii kwenye Finance Bill nadhani 

nitakija kuichangia vizuri ili tuweze kuisaidia Serikali… 

 

(Hapa kengele ililia kuashiria kwisha kwa muda wa 

Mzungumzaji) 

 

MWENYEKITI: Ahsante. 

 

MHE. ENG. EZRA J. CHIWELESA: Mheshimiwa Naibu Spika, 

ahsante sana. Naunga mkono hoja. 

 

MWENYEKITI: Hiyo hoja ya TBS ni ya msingi Mheshimiwa 

Waziri, kwa sababu TBS sasa hivi hata mbolea feki zinapita 

wao wapo. Kwa hiyo capacity ya TBS hawawezi ku-regulate 

kila kitu kwenye nchi hii. (Makofi) 

Mheshimiwa Chikota, Mheshimiwa Festo Sanga na 

Mheshimiwa Bulaya. 

 

MHE. ABDALLAH D. CHIKOTA: Mheshimiwa Naibu Spika, 

nakushukuru kwa kunipa nafasi ya kuchangia hoja iliyopo 

Mezani kwetu ambayo ni Bajeti Kuu ya Serikali. 

 

Mheshimiwa Naibu Spika, na mimi nianze kwa 

kumpongeza Rais wetu kwa kazi nzuri ambayo anaifanya, na 

kwa maelekezo ambayo ameyatoa wakati wa uandaaji wa 

bajeti hii na kuja na bajeti ambayo inajibu hoja za wananchi 

wetu. Nampongeza sana. 

 

Mheshimiwa Naibu Spika, kipekee nimpongeze kaka 

yangu, Mheshimiwa Dkt. Mwigulu Nchemba, kwa kazi nzuri 

anayoifanya; pamoja na kaka yangu, Mheshimiwa Hamad 

Hassan Chande, kwa kazi nzuri ambayo anaifanya; pamoja 

na Katibu Mkuu na Mlipaji Mkuu wa Serikali na watendaji wa 

Wizara ya Fedha na Mipango kwa kazi nzuri ambayo 

wanaendelea kuifanya. 

 

Mheshimiwa Naibu Spika, nitaanza mchango wangu 

katika sekta ya korosho. Na nianze kwa kuipongeza Serikali 

kwa mambo matatu ambayo yamefanyika hivi karibuni; 

kwanza, usambazaji wa pembejeo bure kwa wakulima wa 

korosho. Kwa hilo naipongeza Serikali yangu. La pili, kwa 

kuondoa ushuru wa forodha kwa vifungashio; hii itarahisisha, 

kwanza kwa wabanguaji na katika ufungashaji wa korosho, 

kwa hiyo mwaka huu hatutakuwa na changamoto ya 

vifungashio. 

 

Mheshimiwa Naibu Spika, pamoja na hayo, nipongeze 

kitu kikubwa ambacho kimefanyika; suala la kurejesha 

asilimia 50 ya export levy kwenda kwenye korosho tena. 

Mtakumbuka mwaka 2017/2018 hiki kitu kiliondolewa na sasa 

hivi kimerejeshwa, hongereni sana. 

Mheshimiwa Naibu Spika, sasa mimi kwenye export levy 

nina mambo ya kushauri. Kwanza, hiyo export levy hapo 

awali ilikuwa asilimia 65, ilikuwa inachukuliwa na mfuko 

kuendeleza zao la korosho na 35 inachukuliwa na Mfuko 

Mkuu wa Serikali. Sasa hivi imekuwa 50 kwa 50, asilimia 50 

inakwenda kwenye Mfuko wa Kuendeleza Kilimo (ADF) na 

asilimia 50 inakwenda kwenye Mfuko Mkuu wa Serikali. 

Naomba nishauri kwamba fedha hizi ziende Bodi ya Korosho 

zikaendeleze korosho. 

 

Mheshimiwa Naibu Spika, korosho inahitaji gharama 

kubwa; unahitajika utafiti, zinahitajika pembejeo, kunahitajika 

maafisa ugani, kunahitajika maelekezo kwa wakulima, tuna 

mpango wa mtu wa block farming kwenye korosho. Kwa hiyo 

fedha hizi zisibaki kapu kuu, fedha hizi zibaki Bodi ya Korosho ili 

zikaendeleze zao la korosho. (Makofi) 

 

Mheshimiwa Naibu Spika, na kama kuna mahitaji ya kiasi 

cha fedha hizi kupelekwa ADF, basi turudi kwenye formula ya 

awali, twende 65 ili 15 iende ADF, 50 iende Bodi ya Korosho. 

Huo ndiyo ushauri wangu na kwa Serikali yangu sikivu naona 

hili litafanyiwa kazi kwa manufaa ya kuendeleza zao letu la 

korosho. (Makofi) 

 

Mheshimiwa Naibu Spika, Ilani yetu ya Chama Cha 

Mapinduzi inasema itakapofika mwaka 2025 uzalishaji wa 

korosho uwe tumezalisha kwa tani 700,000. Mwaka huu tuna 

tani 240,000, kwa hiyo tuna kazi kubwa ya kufanya. 

Tukiwekeza fedha nyingi kwenye korosho, basi malengo haya 

yatafanikiwa. 

 

Mheshimiwa Naibu Spika, la pili kuhusu korosho ni suala 

la viwanda 12, vile vya ubanguaji wa korosho. Naishauri 

Serikali kuchukua maamuzi magumu. Wale wanunuzi wa vile 

viwanda hawana mpango wa kuvifufua tena, vile viwanda 

walipewa kwa bei ya chini sana, si zaidi ya milioni 55, na wao 

wanavigeuza kuwa maghala sasa hivi. Kwa sababu 

wameshapata faida nyingi, sasa ni muda mwafaka wa 

kufanya maamuzi magumu ili viwanda vile virejeshwe 

Serikalimi zipewe taasisi zetu; wanaweza kupewa Bodi ya 

Korosho, Halmashauri au vyama vikuu vya ushirika, tuna 

TANECU na MAMCU Mtwara, wanaweza kuviendesha hivi 

viwanda ili ubanguaji wa korosho uweze kufanyika. 

 

Mheshimiwa Naibu Spika, wenzetu Msumbuji wanatuzidi 

sasa hivi kwenye ubanguaji, sisi bado kiwango chetu cha 

ubanguaji ni kidogo sana; na korosho iliyobanguliwa thamani 

yake ni kubwa sana kwenye Soko la Dunia. Kwa hiyo naomba 

tufanye maamuzi magumu, viwanda hivi virejeshwe. Na wale 

wanunuzi hawana mpango wa kuviendeleza, wanafanya 

ma-godauni, na hawana mpango wa kubangua korosho. 

 

Mheshimiwa Naibu Spika, mchango wangu mwingine ni 

kuhusu nafasi ya kitengo cha wakaguzi wa ndani. Kwenye 

hotuba ya Waziri amesema vizuri kwamba tunataka kurejesha 

udhibiti wa fedha za umma na nidhamu ya fedha za Umma. 

Na amesema atafanya maboresho makubwa sana kwenye 

nafasi ya Internal Auditor General, na anasema atampa vote 

maalum, na amesema atamuongezea watumishi na 

vitendeakazi; hili ni suala la kupongeza sana. Kwa sababu 

tukiimarisha ukaguzi wa ndani tutafanya udhibiti wa fedha 

katika taasisi zetu.  

 

Mheshimiwa Naibu Spika, lakini hapa ninashauri mambo 

yafuatayo: - 

 

Mheshimiwa Naibu Spika, kwanza, siyo suala tu la 

kuongeza rasilimali fedha, tupate wakaguzi wa ndani 

waadilifu. Tusipofanya hivyo, ripoti ya ukaguzi inakuwa ni 

biashara. Mkaguzi anakwenda kukagua pale, hoja kwake ni 

biashara. Anamwonesha Mkuu wa Idara au Mkuu wa Kitengo 

kwamba kuna hoja hii kwako, unatoa ngapi ili tuifute? Kwa 

hiyo, lazima tuwe na wakaguzi wa ndani ambao wana 

maadili ya kutosha, uzalendo na weledi wa kutosha. 

Mheshimiwa Naibu Spika, siyo hivyo tu, Mheshimiwa 

Waziri amesema kwamba taarifa za ukaguzi wa ndani ziwe 

shared na viongozi wa juu ili kutoa udhibiti. Kwa mfano, 

umesema taarifa za halmashauri apewe Mheshimiwa Mkuu 

wa Wilaya. Hapo nashauri zisiishie kwa Mkuu wa Wilaya, kwa 

sababu Mkuu wa Wilaya anashiriki kwenye mabaraza ya 

Madiwani na kila baada ya miezi mitatu, taarifa ya internal 

auditor inapelekwa pale. Naomba taarifa hizi zipelekwe 

kwenye RS, kule Mkuu wa Mkoa na RAS watapanga 

mechanism ya ufuatiliaji. Vilevile zile za RS ziende kwa Katibu 

Mkuu TAMISEMI, zisiishie kwa RC. (Makofi) 

 

Mheshimiwa Naibu Spika, hoja yangu ya tatu ni kuhusu 

matumizi ya bandari zetu. Tunafanya vizuri sana kwenye 

Bandari ya Dar es Salaam, lakini Bandari ya Tanga na Mtwara 

bado hatujafanya ipasavyo. Hatujafanya ipasavyo kwa 

sababu tumefanya uwekezaji mkubwa sana kwenye Bandari 

ya Tanga na Bandari ya Mtwara, lakini return yake bado ni 

ndogo. 

 

Mheshimiwa Naibu Spika, nampongeza Balozi wa 

Tanzania nchini Malawi, ndugu yangu Polepole ameanza 

vizuri. Wakati anawasilisha hati zake, amesisitiza nchi ya 

Msumbiji kutumia Bandari ya Mtwara na ushoroba wa 

Mtwara, na hii ndiyo dhana ya Mtwara Development 

Corridor. Kwa hiyo, naomba mabalozi wengine wa Southern 

Sudan wahakikishe kwamba bandari yetu ya Tanga 

inatumika ipasavyo. Congo DRC, Zambia watumie bandari 

ya Mtwara. (Makofi) 

 

Mheshimiwa Naibu Spika, nimalizie sasa kwa kuishukuru 

Serikali yangu kwa shughuli ambazo zimefanyika wiki mbili 

zilizopita. Kwanza, kuna kusaini mkataba wa makubaliano ya 

awali ya LNG. Hiki ni kitu ambacho kilikuwa kimelala kwa 

muda mrefu. Namshukuru na ninampongeza Mheshimiwa 

Rais kwa kufufua mazungumzo haya na sasa yanaenda vizuri. 

Ushauri wangu kwa Serikali ni kwamba, muda ni huu sasa wa 

kuwaelekeza wananchi wa Mikoa ya Mtwara na Lindi 

kutumia fursa kwa uwekezaji huu mkubwa wa zaidi ya Shilingi 

trilioni 70 ili mradi utakapoanza, basi nao wasiwe watu wa 

kushangaa, nao washiriki katika fursa hii. (Makofi) 

 

Mheshimiwa Naibu Spika, kipekee nampongeza 

Mheshimiwa Rais, alitoa maelekezo maalum siku ya kusaini 

ule mkataba. Alisema kwanza lazima kuwe na uwekezaji 

maalum au kuwe na maboresho maalum maeneo ya mradi 

kwa maana ya Mtwara na Lindi kwa maana ya upatikanaji 

wa huduma za jamii. Maelekezo ambayo tumepewa pale ni 

kwamba kwa ajira zisizo rasmi na rasmi kutakuwa na 

wafanyakazi zaidi 10,000 kwenye project hii ya LNG. Haitakiwi 

Lindi iwe kama ilivyo sasa hivi, haitakiwi Mtwara iwe kama 

ilivyo sasa hivi. Kuwe na upatikanaji wa maji ya kutosha, 

umeme wa uhakika na matibabu ya uhakika ili hata wageni 

watakapofika, basi waweze kupata huduma hiyo. (Makofi) 

 

Mheshimiwa Naibu Spika, vilevile tulikuwa na utiaji saini 

wa miji 28 ikiwepo na mradi wetu mkongwe wa Makonde. 

Naomba sasa hao watekelezaji wa mradi waje katika mradi ili 

ujenzi mradi uanze kujengwa katika maeneo yetu ili 

kuhakikisha upatikanaji wa maji katika Halmashauri ya 

Newala, Mtwara na Nanyamba. 

 

(Hapa kengele ililia kuashiria kwisha kwa muda wa 

Mzungumzaji) 

 

NAIBU SPIKA: Kengele ya pili, ahsante Mheshimiwa. 

 

MHE. ABDALLAH D. CHIKOTA: Mheshimiwa Naibu Spika, 

nakushukuru na naunga mkono hoja. (Makofi) 

 

NAIBU SPIKA: Mheshimiwa Festo Sanga, jiandae 

Mheshimiwa Bulaya na Mheshimiwa Iddi Kassim. 

MHE. FESTO R. SANGA: Mheshimiwa Naibu Spika, ahsante 

kwa kunipa nafasi niweze kuchangia kwenye Bajeti kKuu ya 

Serikali. Cha kwanza nianze kumpongeza Mheshimiwa Rais 

kwa bajeti nzuri, bajeti ya mfano, bajeti ambayo imebeba 

matarajio ya Watanzania kwa ukubwa wake. Pia 

nampongeza Mheshimiwa Waziri, Mheshimiwa Dkt. Mwigulu 

Nchemba kwa bajeti nzuri, bajeti ya viwango. Nakumbuka tu 

maneno aliyosema kwamba you will be unpopular Finance 

Minister. Naamini utakuwa ni popular kwa sababu bajeti 

kama itatekelezwa kwa asilimia 100 utakuwa umeandika 

historia kubwa sana kwenye Taifa letu. (Makofi)  

 

Mheshimiwa Naibu Spika, jambo la pili, napenda 

kushukuru kwa miradi ambayo sisi wananchi wa Makete 

tuliomba kwenye bajeti. Miradi mingi tumepitishiwa kwa ajili 

ya ujenzi wa Hospitali ya Wilaya, Makao Makuu ya Wilaya, 

barabara kutoka Makete kuelekea Mbeya, lakini tumepewa 

bwawa la umeme la Shilingi bilioni nane. Kwa hiyo, tuna 

miradi mingi kwenye bajeti hii imepitishwa. Kwa niaba ya 

wananchi wa Makete, tunamshukuru sana Rais na Wizara ya 

Fedha. (Makofi) 

 

Mheshimiwa Naibu Spika, nina michango yangu kwenye 

maeneo mawili au matatu. Eneo la kwanza ni Jeshi la Polisi. 

Eneo hili kuna haja ya kulifanyia kazi. Polisi wetu wanafanya 

kazi kubwa ya ulinzi na amani ambayo tunayo, lakini 

ukiangalia vote yao na fedha zao zinatengwa kwa uchache 

sana. Kuna mahitaji compulsory ya Jeshi la Polisi lakini bado 

nayo hayatimizwi kwa vigezo vile vinavyotakiwa. Kwa mfano, 

ukienda kwenye suala la uniform za Polisi, takribani miaka 10 

sasa Polisi hawajawahi kununuliwa uniform, wanajinunulia 

kwa gharama zao. Leo hii tukiitwa Polisi wa Tanzania hapa 

wakapangwa foleni, rangi ya vitambaa vya Jeshi lao, kila 

mtu ana rangi yake. Sasa ni jambo ambalo kama Wizara ni 

lazima tulichukulie katika uzito wake. (Makofi) 

Mheshimiwa Naibu Spika, angalia mahitaji ya nyumba 

za Polisi. Polisi kwa sasa kwa kiwango kikubwa wamekuwa 

wakiishi kwenye makazi na raia wa kawaida. Nyumba zao 

ambazo zilijengwa toka miaka ya 1960 hadi leo hazina hadhi 

tena ya kuendelea kutumika na Askari wetu wa Jeshi la Polisi. 

Angalia Dodoma! 

 

WAZIRI WA MAMBO YA NDANI YA NCHI: Mheshimiwa 

Naibu Spika, taarifa. 

 

NAIBU SPIKA: Taarifa. 

 

T A A R I F A 

  

WAZIRI WA NCHI, OFISI YA WAZIRI MKUU, SERA, BUNGE 

NA URATIBU: Mheshimiwa Naibu Spika, bila kuathiri mchango 

wa Mheshimiwa Sanga, ambaye ni mchangiaji mzuri nataka 

tuweke sawa mambo hapa kwamba Jeshi la Polisi 

linanunuliwa uniform, na kila mwaka zinatengwa fedha kwa 

ajili hiyo. Labda aseme kwamba hazitoshi, lakini akisema 

hawajawahi kununuliwa uniform miaka 10, mtu ambaye 

hajanunuliwa uniform miaka 10 hali yake haiwezi kuwa hivyo. 

Siyo kweli kwamba Jeshi la Polisi wanajinunulia uniform. Upo 

utaratibu ambao unatumika. Kwa hiyo, nilitaka tuweke sawa 

ili mchango wake uwe mzuri zaidi, basi tuendelee. (Makofi) 

 

NAIBU SPIKA: Mheshimiwa Sanga, mimi nilikuwa 

Mwenyekiti wa Kamati hiyo. Ni kweli anachokisema 

Mheshimiwa Waziri. Tuendelee. (Makofi) 

 

MHE. FESTO R. SANGA: Mheshimiwa Naibu Spika, 

naomba unilindie dakika zangu, kwa sababu nina mambo 

mengi ya kuchangia. Namshukuru Mheshimiwa Waziri, niseme 

napokea taarifa yake kwamba fedha hazitoshi lakini naomba 

waliangalie kwa ukaribu sana hili jambo. (Makofi) 

Mheshimiwa Naibu Spika, uzuri ni kwamba Mheshimiwa 

Mwigulu Nchemba ni mmoja kati ya ma-senior minister ndani 

ya Serikali yetu. Amepita Wizara ya Katiba, Wizara ya Kilimo, 

Naibu Waziri wa Fedha, Wizara ya Mambo ya Ndani, haya 

mahitaji yote anayajua. 

 

WAZIRI WA MAMBO YA NDANI YA NCHI: Mheshimiwa 

Naibu Spika, taarifa. 

 

NAIBU SPIKA: Mheshimiwa Waziri mhusika. 

 

T A A R I F A 

 

WAZIRI WA MAMBO YA NDANI YA NCHI: Mheshimiwa 

Naibu Spika, Naomba pia kumpa taarifa Mheshimiwa 

Mbunge. Kwanza naunga mkono taarifa ya Mheshimiwa 

Waziri kuhusiana na uniform za polisi. Niongezee na taarifa 

nyingine kwamba katika bajeti ya mwaka huu tumetenga 

fedha kwa ajili ya mkakati wa miaka 10 ya ujenzi wa nyumba 

zaidi ya 51,000 za Polisi nchi nzima.  

 

Mheshimiwa Naibu Spika, kwa hiyo, siyo sahihi kwamba 

fedha hizo hazitengwi, lakini niseme kwamba tunatenga kwa 

kadri ya hali ya bajeti inavyoruhusu. Kwa upande wa nyumba 

za makazi na vituo vya Polisi, vyote hivyo vinafanyika. Vile vile 

katika bajeti yangu nilivyoisoma mwaka huu, nilieleza kwa 

kina kuhusiana na mpango huo wa miaka 10. 

 

Mheshimiwa Naibu Spika, nashukuru. (Makofi) 

 

NAIBU SPIKA: Mheshimiwa Sanga kuna mambo mengine 

ya vyombo hivi huwa hayaletwi hata na Kamati ndani Bunge 

kwa sababu yanamalizwa huko huko kwenye Kamati. Kwa 

hiyo, naomba tu uendelee na mchango wako katika 

maeneo mengine. 

MHE. FESTO R. SANGA: Mheshimiwa Naibu Spika, 

nakushukuru. Naendelea na mchango wangu. Kwenye eneo 

hilo, nimepokea taarifa ya Waziri wangu, kaka yangu 

Mheshimiwa Masauni. (Makofi)  

 

Mheshimiwa Naibu Spika, naomba niende kwenye hoja 

nyingine ambayo nilitaka nichangie. Kuna fedha ambazo 

zinaitwa unclaimed financial assets, fedha ambazo zinapotea 

bila sisi kuzikusanya vizuri. Hizi unclaimed financial assets ni 

fedha ambazo zinapotea kwa maana ya kwamba 

hazikusanywi kutokana na upotevu uliopo. Ni fedha zipi 

ambazo nazizungumzia? 

 

Mheshimiwa Naibu Spika, kuna Watanzania ambao 

wamefariki, kuna Watanzania ambao wamepoteza laini za 

simu au kadi za benki. Hizo kadi na laini za simu zina fedha. 

Hizo fedha zimekuwa unclaimed kwa muda mrefu. 

Mheshimiwa Waziri, kwenye Banking Financial Act ya 

Tanzania inaitaja BoT tu inaweza ikachukua fedha hizo 

kutokea kwenye banks, lakini kwenye eneo la Pension Funds, 

mobile money na insurance, fedha nyingi zimekuwa zikiishia 

kwenye hayo makampuni, haziendi kwenye Mfuko wa 

Serikali. Fedha ni nyingi ambazo zipo kwenye mikono hiyo na 

unaweza ukatumia fursa hiyo kwenda kutafuta hizo fedha. 

 

Mheshimiwa Naibu Spika, ukienda Kenya wameanzisha 

authority inayosimamia hayo mambo, inaitwa The Unclaimed 

Finance Asset Authority. Wameianzisha mwaka 2011, kufikia 

leo wamekusanya kiwango cha trilioni 1.2 kwa fedha ambazo 

zimeishia kwenye mikono ya watu. Sisi Tanzania 

hatujazikusanya fedha hizo.  

 

Mheshimiwa Naibu Spika, Mheshimiwa Waziri anatafuta 

fedha kwa ajili ya kutatua kero za Watanzania, badala ya 

kutoa zile 5% kwa vijana na 5% kwa akina mama zile ambazo 

anataka kuzichukua kwenye asilimia 10, hapa kuna fedha 

nyingi sana. TFC pale ofisini kwake awaambie wamletee 

takwimu iliyoko BoT toka Watanzania walipoanza kutumia 

simu, mitandao na banks, kuna fedha nyingi ipo kule ambayo 

haijawahi kukusanywa.  

 

Mheshimiwa Naibu Spika, ni vyema mkaanzisha authority 

ambayo inaweza kusimamia hiki kitu tukakusanya hizi fedha 

nyingi ambazo zinapotea tu. Kwa sababu mtu anafariki na 

bodaboda leo, ameacha Shilingi 50,000/= kwenye laini yake, 

ameacha Shilingi 20,000/= au Shilingi 10,000/=, hakuna 

anayefuatilia hiyo fedha. Zinabaki kwenye makampuni ya 

simu. Huu ni muda muafaka sasa kutafuta fedha hii, kwa 

sababu sheria tuliyonayo inatambua ni banks tu. 

 

Mheshimiwa Naibu Spika, pia ni vyema mkiweza 

kuiboresha sheria tukaweza kuwasaidia Watanzania na hizi 

fedha zikakusanywa zikaenda kujenga hizo machinga 

complex, mahospitali zikaenda na kufanya shughuli nyingi za 

maendeleo kwa Taifa hili, kwa sababu zinaishia kwenye 

insurance companies, Pension Funds na mobile money 

transactions ambazo zipo. (Makofi) 

 

Mheshimiwa Naibu Spika, jambo la mwisho ni mbolea. 

Hapa ndani limezungumzwa sana suala la mbolea. Niseme 

wazi, sisi Tanzania Rais ameonyesha mlango wa kuweka 

Shilingi bilioni 150 kwa ajili ya kuweka ruzuku kwenye mbolea. 

Hii ni hatua ya haraka anayoichukua kwa sababu ya mtikisiko 

wa uchumi ambao tunapitia. Rwanda anatoa ruzuku ya 

mbolea, Burundi anatoa ruzuku ya mbolea, Zambia anatoa 

ruzuku ya mbolea, na Rais ameamua kuli-apply hili Tanzania. 

(Makofi) 

 

Mheshimiwa Naibu Spika, namshukuru Waziri wetu 

Mheshimiwa Hussein Bashe, ameshaanza kuchukua initiatives 

za kurekebisha mfumo wa manunuzi Bulk Procurement 

kwenye Wizara yake. Mfumo huu kwa muda mrefu ulikuwa 

unampa mlaji mmoja tu ndio alikuwa anashinda tender. Ila 

changamoto anayoipata sasa, kwa sababu sisi Wabunge 

tukiyasema hapa haya mambo tunafuatilia Wizarani kuona 

mambo yanavyoenda. Sasa hivi Waziri anahangaika na 

kufumua mfumo wa Bulk Procurement Wizarani lakini bado 

kuna hatari ya kukwamakwama kutokana na wataalam 

wetu kumkwamisha. (Makofi) 

 

Mheshimiwa Naibu Spika, kama Bunge, kwa sababu sisi 

ndio tumepewa dhamana ya kuishauri Serikali, namwomba 

Mheshimiwa Rais, Wizara ya Kilimo iangalie kwa ukaribu kwa 

sababu tumeiongezea fedha ya bajeti hadi Shilingi bilioni 900 

kwenye mbolea kwa sababu ni suala sensitive, Waziri 

anahangaika kutatua changamoto ya mbolea lakini kuna 

siasa inayoendelea aidha kwa wanasiasa na wataalam 

ndani ya Wizara wanamkwamisha Mheshimiwa Waziri.  

 

Mheshimiwa Naibu Spika, ni wakati sahihi kwa 

Mheshimiwa Rais kuingilia kati jambo hili ili huu mfumo uweze 

kufanya kazi, kwa sababu mimi nikienda Makete, wananchi 

wangu wanataka mbolea, tukienda Mbinga wanataka 

mbolea, tukienda Iramba wanataka mbolea. Mheshimiwa 

Rais anapambana kuweka Shilingi bilioni 150 ili mbolea ishuke 

bei, lakini kuna wataalam wanachezea akili ya Waziri wetu, 

amekwama, ame-stuck. 

 

Mheshimiwa Naibu Spika, nimeona niliseme kwa sababu, 

nina wakulima wengi nyanda za juu kusini, ndiyo tunalisha 

robo ya nchi hii, tunalifuatilia kila siku hili jambo tuweze 

kuisaidia Wizara ya Kilimo. Ili hizi fedha tulizoziongeza kwenye 

bajeti ziwe na tija na ziweze kuwa na faida kwa wananchi 

wetu, mfumo huu uweze kurekebishwa. Najua 

wafanyabiashara hawawezi kufurahia lugha kama hizi. Yes, I 

can be unpopular MP lakini niwe unpopular kwa ajili ya 

mbolea ya wana-Makete, niwe unpopular kwa ajili ya 

mbolea ya Watanzania. Waziri hawezi akawa anafanya kazi 

anakwamishwa na wataalam kwenye Wizara ya Kilimo.  

Mheshimiwa Naibu Spika, namwomba Mheshimiwa Rais 

kupitia hiki nilichokisema aweze kuchukua hatua.  

 

Mheshimiwa Naibu Spika, baada ya kusema hayo, 

Mungu awabariki sana. Ahsanteni sana.  (Makofi) 

 

NAIBU SPIKA: Ahsante.  

 

Waheshimiwa Wabunge tuna wageni kwenye jukwaa la 

Spika ambao ni wageni wa Bunge, yupo Mheshimiwa Balozi 

Onyango Kakoba, Katibu Mkuu wa Jukwaa la Kibunge la 

Nchi za Ukanda wa Maziwa Makuu. Karibu Balozi Kakoba, 

karibu sana kwenye Bunge. Amefuatana na Katya Violette 

Msaidizi wa Katibu Mkuu, karibu sana. 

 

Wageni waliokuja kwa mafunzo ni wanafunzi 100 na 

walimu 10 kutoka Shule ya Awali ya Msingi ya Ellen White, 

kutoka Jijini Dodoma. Karibuni sana wanafunzi. Wapo 

wanafunzi 78 na walimu watano wa Shule ya Msingi Chihoni 

kutoka Nala. Karibuni Dodoma. (Makofi) 

 

Wengine ni Wanakwaya 30 kutoka Mlimwa C Jijini 

Dodoma. 

 

Tunaendelea na Mheshimiwa Bulaya halafu wajiandae 

Mheshimiwa Iddi Khasim na Mheshimiwa Rweikiza. 

 

MHE. ESTER A. BULAYA: Mheshimiwa Naibu Spika, 

nakushukuru kwa kunipa nafasi nami niweze kuchangia.  

 

Mheshimiwa Naibu Spika, kwa roho safi tu nitambue 

ongezeko la mshahara kwa Watumishi wa Umma ambao 

wamekaa kwa miaka mitano. Naona dada yangu pale 

anapiga makofi; nitambue kwa roho safi ongezeko hilo la 

mshahara, lakini hili ongezeko siyo hisani, ni haki ya watumishi 

wa Taifa hili. Ila tunatambua nia ya Mheshimiwa Rais Samia 

Suluhu Hassan kwa kuwaongezea mishahara watumishi 



21 JUNI, 2022 

89 
 

ambao walikaa zaidi ya miaka mitano. Natambua hilo, kwa 

sababu nililipigia sana kelele. (Makofi) 

 

Mheshimiwa Naibu Spika, nimesoma kitabu cha 

Mheshimiwa Waziri cha bajeti, sijaona ile ahadi yake ya 

kutenga tena Shilingi trilioni mbili kwa ajili ya kulipia deni 

kwenye mifuko ya hifadhi ya jamii. Wakati Mheshimiwa Naibu 

Waziri anajibu swali la Mheshimiwa Halima Mdee, kwenye 

majibu yake ya msingi alisema kiasi hicho kitakuwepo kwenye 

bajeti hii, mbali ya kwamba inalipwa kupitia hati fungani ya 

muda mrefu, lakini hii mifuko inahitaji fedha zao zilipwe. 

(Makofi) 

 

Mheshimiwa Naibu Spika, nilikuwa nasema hapa, kwa 

sababu hamlipi madeni kwa wakati, ndiyo maana mmeleta 

sheria ya kikokotoo cha kuwaminya Watumishi wa Umma. 

Siyo sawa. Tuliambiwa hapa tusubiri, mnakutana na wadau. 

Mmekutana na wadau yes, mmeleta asilimia 33 halafu 

mnajisifia wakati cha mwanzo kile kabla ya asilimia 25, ninyi 

wenyewe ndio mlikibadilisha. Siyo sawa. 

 

Mheshimiwa Naibu Spika, hivi kwanini mnataka muwape 

asilimia 33 halafu mbaki na fedha yao nyingi watumishi 

ambao wanapata mishahara midogo; watumishi ambao 

kama hakuna Rais mwenye huruma, wanaweza kukaa miaka 

mitano bila kuongezewa mishahara; mtumishi ambaye 

hajajenga; mtumishi ambaye hajaanzisha biashara; halafu 

unamlipa asilimia 33 useme nyingine utalimpa taratibu, na 

huko kwenye kumlipa umempunguzia miaka ya kumlipa 

baada ya kustaafu. Siyo sawa! (Makofi) 

 

Mheshimiwa Naibu Spika na Waheshimiwa Wabunge, 

hivi kwa mfano mtumishi wa daraja la TGTS F1 anayepata 

mshahara wa Shilingi 1,235,000/= kwa kikokoto cha asilimia 

33, kiinua mgongo chake kitakuwa Shilingi milioni 47. Tujiulize 

hapa, nyumba ya kawaida ya mtumishi wa mshahara 

mdogo, anajenga saa ngapi? Anaanzisha biashara saa 

ngapi? Ila kwa kikokotoo cha 1/540 ambacho nacho siyo 

rafiki, kile kilichokuwepo mwanzo kwa mshahara huu, at least 

angestaafu kwa kuchukua asilimia 50, angelipwa Shilingi 

milioni 95 na angebaki na shilingi 500,000 ya kama pension. 

Vilevile angeweza kulipwa kwa miaka 15. Mmepunguza! 

 

Mheshimiwa Naibu Spika, yaani mnamtengenezea 

mazingira magumu na bado mnamkadiria afe haraka, kwa 

sababu mnajua mazingira mliyoyatengeneza siyo rafiki kwa 

wafanyakazi. Siyo sawa! Hawa wafanyakazi ndio 

wanatekeleza hii mipango jamani. (Makofi) 

 

Mheshimiwa Naibu Spika, mimi najua Mheshimiwa 

Waziri... 

 

WAZIRI WA NCHI, OFISI YA WAZIRI MKUU, KAZI, AJIRA, 

VIJANA NA WATU WENYE ULEMAVU: Mheshimiwa Naibu Spika, 

taarifa. 

 

NAIBU SPIKA: Taarifa Mheshimiwa Waziri. 

 

T A A R I F A 

 

WAZIRI WA NCHI, OFISI YA WAZIRI MKUU, KAZI, AJIRA, 

VIJANA NA WATU WENYE ULEMAVU: Mheshimiwa Naibu Spika, 

nilikuwa nataka tu kumpa taarifa dada yangu, Mheshimiwa 

Ester Bulaya ambaye anachangia kwamba huo umri ambao 

umewekwa kwenye kikokotoo miaka 12.5, mtumishi ambaye 

Mungu atamjalia neema akaishi hata miaka 30 baada ya 

kustaafu ataendelea kupata mafao. 

 

Mheshimiwa Naibu Spika, nilikuwa nataka tu kumpa hiyo 

taarifa. 

 

NAIBU SPIKA: Mheshimiwa Bulaya, taarifa hiyo. 

MHE. ESTER A. BULAYA: Mheshimiwa Naibu Spika, mimi 

siipokei. Kwanini mliweka sasa huu umri wa miaka 12 na 

mkatoa ule wa 15? Mnafanya hivi kwa sababu mnajua 

mifuko ya hifadhi ya jamii mmeikopa sana, hamna fedha ya 

kuwalipa huu muda. Halafu mbaya zaidi, hata formula ya 

kukokotoa ile, wadau wanawaambia mtumie mshahara wao 

wa mwisho. Nyie mnasema mnatumia mshahara bora ndani 

ya miaka mitatu kwenye kipindi cha miaka 10. Watumishi 

hawa ambao wanaweza kukaa miaka mitano 

hawajaongezewa mishahara. Siyo sawa! (Makofi) 

 

Mheshimiwa Naibu Spika, hawa watumishi wanashindwa 

kusema kwa sababu mliwabana wawakilishi wao kwenye 

vikao ndiyo maana leo Vyama vya Wafanyakazi havina guts 

ya kutoka vimekaa kimya. Nawaambia acheni kuwasaliti 

watumishi wa Taifa hili, ndiyo wanaoenda kutekeleza hii 

mipango. (Makofi) 

 

Mheshimiwa Naibu Spika, najua hii kanuni siyo Msahafu, 

waende wakakae nao wawabadilishie. Halafu hawa ni watu 

wazima, wewe unampangiaje eti nakupa asilimia 33. 

Unampangia nini? Mpe asilimia 50, 50 baki nayo ili kama 

hajajenga aweze kujenga, kama hajaanzisha biashara 

aweze kuanzisha biashara, aweze kusomesha watoto wake, 

lakini wanampa asilimia 33, 67 wanabaki nayo. Tunajua 

hawawezi kuwalipa wastaafu wengi kwa sababu Mifuko iko 

hohehahe. Wataweza kufanya hivi wakiweza kulipa madeni 

ya Mifuko ya Hifadhi ya Jamii ikawa na uwezo wa kulipa 

wastaafu vizuri. (Makofi) 

 

NAIBU SPIKA: Taarifa Mheshimiwa Waziri. 

 

T A A R I F A 

 

WAZIRI WA NCHI, OFISI YA RAIS, MENEJIMENTI YA 

UTUMISHI WA UMMA NA UTAWALA BORA: Mheshimiwa Naibu 

Spika, naomba tu nimpe taarifa Mheshimiwa Ester Bulaya 

kwamba katika mchakato wa kufikia maamuzi ya kikokotoo 

siyo kweli, nadhani tuliweke sawa kwamba eti Serikali ilivibana 

Vyama vya Wafanyakazi wasizungumze jambo lolote. 

 

Mheshimiwa Naibu Spika, nadhani tunakumbuka wote 

hata wakati wa Mei Mosi, risala ya Vyama vya Wafanyakazi 

iliiomba Serikali kufanya nini kuhusu suala hili la kikokotoo na 

waliweka wazi kabisa mchakato mzima na walikubaliana na 

Serikali kwamba ilikuwa ni mchakato shirikishi na wala 

haikuwa mchakato wa Serikali, Vyama vya Wafanyakazi 

vilikuwa peke yake.  Kwa hiyo, naomba aende kwenye risala 

ya Mei Mosi ya Vyama vya Wafanyakazi hapo ndipo 

atakapoona kama walibanwa ama walishirikishwa kwenye 

jambo hili. 

 

NAIBU SPIKA: Mheshimiwa Bulaya. 

 

MHE. ESTER A. BULAYA: Mheshimiwa Naibu Spika, 

nadhani unajua hili suala mimi nalijua vizuri, mimi sina haja ya 

kwenda kwenye risala. Naongea kitu fact ambacho 

wafanyakazi wameniletea mezani. Hili jambo very serious, leo 

naongea nikiwa mpole kabisa, najua tunagusa hatma ya 

watu wanaoenda kutekeleza hii mipango. (Makofi) 

 

Mheshimiwa Naibu Spika, naomba suala hili la kikokotoo, 

suala la haki ya watumishi wa umma tusilifanyie mchezo. 

Tuwape asilimia 50 na Waziri anajua, ingekuwa haki bin haki 

hapa hata hiki kikokotoo kingekuwa 1/480 wala siyo 1/540. 

Nayafanya haya kwa sababu nalipenda Taifa langu, 

napenda wafanyakazi wa Taifa hili wafanye kazi wakiwa na 

morale. Siyo sawa, halafu wanakuja wanajisifia wameweka 

asilimia 33, wenyewe ndiyo walitoa asilimia 50 wakaleta 25 

ikazua mjadala. Mungu amrehemu Rais wa Awamu ya Tano 

akakisimamisha. Leo wanaleta asilimia 33, kweli? Halafu 

wanataka tunyamaze kwa watu ambao mipango 

tunayoipitisha hapa ndiyo wanaitekeleza? Naomba 

Mheshimiwa Waziri aliangalie hili lakini walipe na madeni. 

(Makofi) 

 

Mheshimiwa Naibu Spika, jambo lingine ambalo 

napenda kulizungumzia, katika nchi yetu Mungu ametujalia 

vitu vingi sana, lakini kitu pekee tunachokwama mipango ya 

muda mrefu bila utekelezaji. Leo Rais Samia kwa huruma 

yake ametoa ruzuku kwenye mafuta, leo wala asingeweza 

kutoa hiyo ruzuku kama tungeliwezesha Shirika letu la TPDC 

likawa na uwezo, lika-supply nishati mbadala ya gesi, 

likaunganisha mfumo wa gesi kwenye magari, likaunganisha 

mfumo wa gesi kwenye viwanda. (Makofi) 

 

Mheshimiwa Naibu Spika, leo tunalazimika Rais atoe 

Shilingi Bilioni 100 kila mwezi kuweka kwenye ruzuku ya mafuta 

kwa sababu Mungu alitupa gesi tukashindwa kutekeleza 

mipango ya TPDC tangu 2009, kuhakikisha kwenye viwanda, 

magari na maeneo mbalimbali tunakuwa na nishati 

mbadala. (Makofi) 

 

Mheshimiwa Naibu Spika, ku-invest kwenye kisima kimoja 

cha gesi wanatakiwa wawe na shilingi bilioni 100. Leo 

tungeweza kutenga zile shilingi bilioni mia mia ambazo 

Mheshimiwa Rais atagharimu kutoa karibu shilingi bilioni 700 

zingejenga visima saba vya gesi. (Makofi) 

 

Mheshimiwa Naibu Spika, mbali na hilo, hili shirika nyie 

wenyewe mna madeni, mnadaiwa shilingi bilioni 412 TPDC. 

Tunazungumzia visima vinne na ukienda kwenye report 

mbalimbali, maeneo yanayotumia mafuta ya petrol kwa 

wingi, viwanda pamoja na kilimo ni asilimia 49 na usafirishaji ni 

asilimia 42, yaani leo tungeliwezesha TPDC inge-cover 

maeneo yote, tusingekuwa tunazungumzia vita ya Ukraine na 

Russia kwa sababu tungeweza ku-invest kwenye TPDC, Shirika 

letu la Serikali lenye jukumu la kuhudumia nishati ya gesi lakini 

na kufanya utafiti wa mafuta. (Makofi) 

Mheshimiwa Naibu Spika, leo mikakati ya TPDC walikuwa 

wamejiwekea at least wawe wameshaunganisha magari 

10,000, lakini kwa sababu hatuwapi fedha, tangu 2009 

wamefanikiwa magari 1,000. Kwenye hotuba ya Mheshimiwa 

Waziri kwenye hotuba yako sijui ulikuwa na mpango wa 

magari 100. Tungeliwawezesha hawa wangefanya yote. Kwa 

hiyo, tujifunze kufanya maamuzi sahihi, kwa wakati sahihi ili 

crisis yoyote duniani ikitokea tuwe tuna uwezo wa ku-manage 

kama Taifa. (Makofi) 

 

Mheshimiwa Naibu Spika, ndiyo kwa mfano haya 

tunayasema na kwenye mafuta ya kula hivyo hivyo. 

Nimpongeze Mheshimiwa Bashe kwa kazi nzuri anayoifanya 

na mimi pia vilevile nasisitiza kwenye hili suala la ruzuku ya 

mbolea afanye hivyohivyo. Crisis hii iliyotokea mbolea duniani 

kote imepanda, Mheshimiwa Waziri ndiye amepewa hii 

dhamana. Akicheza na miluzi ya watu tutakuja kumbana 

hapa mwakani, atimize wajibu wake. (Makofi) 

 

Mheshimiwa Naibu Spika, leo mahitaji ya asilimia 61 ya 

ngano tunaagiza kutoka nje. Natambua kwamba 

tumejiwekea fedha nyingi Wizara ya Kilimo, lakini leo 

tusingekuwa tunatumia fedha nyingi ya kuagiza ngano 

takribani Shilingi Bilioni 673, tusingeweza kutumia hizo fedha. 

Mafuta tunaagiza kutoka nje tunatumia Shilingi Bilioni 582…  

 

(Hapa kengele ililia kuashiria kwisha kwa muda wa 

Mzungumzaji) 

 

NAIBU SPIKA: Ahsante muda wako umekwisha, kengele 

ya pili.  

 

MHE. ESTER A. BULAYA: Mheshimiwa Naibu Spika, lakini 

tungewezesha wakulima wetu yale mambo tungeweza 

kuyafanya hapa kama nchi, tusisubiri mpaka vita…. (Makofi) 

NAIBU SPIKA: Mheshimiwa Bulaya kengele ya pili.  

Mheshimiwa Iddi Kassim Iddi, wajiandae Mheshimiwa 

Rweikiza na Mheshimiwa Dkt. Thea Ntara. 

 

MHE. IDDI K. IDDI: Mheshimiwa Naibu Spika, ahsante 

sana. Kwanza kabisa nianze kwa kumpongeza Rais wetu wa 

Jamhuri ya Muungano wa Tanzania Mama Samia Suluhu 

Hassan kwa kazi kubwa anayoendelea kuifanya kwenye Taifa 

letu hili la Tanzania. Pia nipongeze Wizara ikiongozwa na 

Waziri, kaka yangu Mwigulu Nchemba kwa kazi kubwa 

anayoendelea kuifanya. (Makofi) 

 

Mheshimiwa Naibu Spika, leo nitajikita kuchangia 

kwenye maeneo matatu. Ikipendeza nitaanza na madini, 

lakini nitazungumzia kidogo biashara na mwishoni 

nitazungumzia kilimo. 

 

Mheshimiwa Naibu Spika, nianze moja kwa moja kwa 

kuzungumza yafuatayo na kaka yangu Mwigulu Nchemba 

naomba anisikilize vizuri katika jambo ambalo naenda 

kulizungumza. Wizara ya Madini, Sekta ya Madini imepita 

kwenye mabonde, milima mpaka ilipofika sasa na kimsingi 

wachimbaji wadogo wadogo kwenye Taifa hili, sasa 

wameanza kuonekana kama ni watu ambao hawana 

mchango kwenye Taifa hili, lakini ukiangalia taarifa ya 

mwaka jana ya Waziri wa Madini, baada ya kukaa na 

viongozi na wachimbaji na wadau mbalimbali katika Sekta 

ya Madini, tulikaa na kujadili namna bora ya kuweza 

kurasimisha biashara hii ya madini, kuweka mazingira mazuri 

kwa wachimbaji wadogo wadogo ili waweze kuchangia 

kwenye pato la Taifa. Nakumbuka tulikubaliana baadhi ya 

mambo ikiwemo kuondolewa kwa VAT, lakini pia 

kuwajengea mazingira mazuri wachimbaji wadogo wadogo. 

(Makofi) 

 

Mheshimiwa Naibu Spika, sasa leo kwenye hotuba hii 

nimeenda kuona hapa kuna baadhi ya maeneo kuna 

baadhi ya kodi imeanzishwa ambayo mchimbaji mdogo 

mdogo anapaswa kulipa ambayo ni asilimia mbili. 

Ikumbukwe kwamba Waziri wa Madini hapa alizungumza 

akasema, mwanzoni Wizara ya Madini ilikuwa inakusanya 

takribani Shilingi Bilioni 200, lakini baada ya kuweka mfumo 

mzuri na mazingira mazuri, mapato yalipanda kutoka Shilingi 

Bilioni 200 mpaka Shilingi Bilioni 500 na hao waliopandisha ni 

wachimbaji wadogo wadogo. (Makofi) 

 

Mheshimiwa Naibu Spika, Waziri ameeleza hapa, 

amekitaja Kitengo cha GST kwamba tayari kimeweza ku-

perform asilimia 16 ya kufanya tafiti katika nchi hii. Baada ya 

bajeti hii kupita maana yake itaenda kutekeleza asilimia 96 

katika kuhakikisha kwamba inaenda kufanya tafiti katika 

maeneo yote. 

 

Mheshimiwa Naibu Spika, niseme kwa uchungu mkubwa 

kwamba kuna haja kubwa na hii tumeendelea kushauri 

muda mrefu. Hiki Kitengo cha GST kazi wanayofanya ni utafiti 

kama mganga wa kienyeji. Leo wachimbaji wadogo 

wadogo hawana uhakika na maeneo yao wanayochimba. 

Leo wachimbaji wadogo wadogo wanatumia ramli 

kuchimba madini haya na wachimbaji hawa wadogo 

wadogo hawana msaada wowote ambao wanaweza 

wakapatiwa ili wajengewe mazingira mazuri ya uchimbaji, 

lakini leo Serikali na kaka yangu Mwigulu Nchemba tunaenda 

kuanza kufikiria kuwaongezea kodi, tena kodi yenyewe 

inakatwa kwenye mtaji na si faida ambayo wanaipata. 

(Makofi) 

 

Mheshimiwa Naibu Spika, leo unaweza ukafikiria 

uchimbaji ni rahisi, uchimbaji ni mgumu mno, watu hawa 

wanapata tabu sana. Nimwombe sana Mheshimiwa kaka 

yangu, Waziri, waende kukaa waangalie vizuri asilimia mbili 

ya kodi hii ambayo imeanzishwa kwa mchimbaji mdogo 

mdogo inaenda kuua Sekta ya Madini. Sekta hii imetoka 

mbali, imeanza kujikwamua, sasa tunataka twende kuiua. 

(Makofi) 

 

Mheshimiwa Naibu Spika, leo hii tumepambana, 

Mheshimiwa Waziri amepambana kuhakikisha kwamba 

utoroshaji wa madini unakomeshwa. Watu walielewa, kwa 

sababu ya mazingira mazuri tulishauri kodi ya royalty 

ipunguzwe, kodi mbalimbali za halmashauri ziondolewe.  

Sambamba na hilo tulishauri pia tukasema, katika asilimia 

saba hiyo iliyowekwa maana yake asilimia sita, asilimia nne 

iende Serikali Kuu, asilimia mbili ibaki kwenye halmashauri na 

halmashauri ziweze kuondoa kodi hizo huko ili kuwarahisishia 

wachimbaji wadogo wadogo hawa waweze kuchimba kwa 

urahisi zaidi na kwa faida. (Makofi) 

 

Mheshimiwa Naibu Spika, leo hii mchimbaji mdogo 

mdogo hana eneo la kuchimba. Leo tunazungumzia leseni 

nyingi zimekamatwa na watu makampuni makubwa hawana 

sehemu za kuchimba. Leo hii mchimbaji mdogo mdogo huyu 

anaenda kuwekewa kodi tena nyingine. Nimwombe kaka 

yangu, Mheshimiwa Waziri, Sekta hii ya Madini, wachimbaji 

hawa wadogo wadogo ndiyo wanachangia kwa sasa pato 

kubwa. 

 

Mheshimiwa Naibu Spika, niseme katika sekta ambayo 

ilipaswa kuchangia asilimia 70 katika nchi hii ilikuwa ni Sekta 

ya Madini. Leo tunazungumzia asilimia 10 tu. 

 

MHE. NICODEMAS H. MAGANGA: Mheshimiwa Naibu 

Spika, taarifa. 

 

NAIBU SPIKA: Taarifa. 

 

MHE. NICODEMAS H. MAGANGA: Mheshimiwa Naibu 

Spika, ahsante. Nataka kumpa taarifa tu mchangiaji 

anayeendelea kuchangia Mheshimiwa Iddi Kassim. Kwa kweli 

katika Sekta ya Madini ndiyo inapaswa kuangaliwa kwa 

umakini maana mpaka sasa hivi Wabunge tunaotoka 

kwenye maeneo ya madini kuna kero kubwa. Hizi tozo nyingi 

mno, service levy pamoja na mambo mengine mengi 

ikiwemo hawa watu wa GST wanapofuatwa na wachimbaji 

wadogo huwa ni ngumu sana hata kuwachukua kuwapeleka 

site kwenda hupima kwenye maeneo. 

 

Mheshimiwa Naibu Spika, ahsante sana. 

 

NAIBU SPIKA: Ahsante. Mheshimiwa Iddi. 

 

MHE. IDDI K. IDDI: Mheshimiwa Naibu Spika, napokea 

taarifa hiyo na niendelee kusema tu kwamba tumeshauri 

kama tuna kampuni ya STAMICO ambayo tunaiwezesha kila 

mwaka, Serikali inaipatia bajeti, kwa nini sasa Kitengo cha 

GST kisivunjwe, kikawa ni tawi la STAMICO? Kwa sababu 

STAMICO wana mitambo, GST hawana mitambo, wanafanya 

utafiti gani? Kwa nini GST wasiwe tawi la STAMICO, kampuni 

ambayo kila mwaka tunaitengea fedha? (Makofi) 

 

Mheshimiwa Naibu Spika, nimwombe Mheshimiwa Waziri 

waende wakakae waangalie namna gani ya kuboresha 

sekta hii. Leo hii tunapozungumzia migodi mikubwa tunataja 

Migodi ya North Mara, Bulyankhulu, GGM, lakini STAMICO 

ambayo ni kampuni yetu sisi wenyewe Serikali haionekani. 

Kwa nini tusiende kuijengea uwezo hii kampuni yetu na 

yenyewe iweze ku-perform vizuri. (Makofi) 

 

Mheshimiwa Naibu Spika, niseme kwamba kuna kodi 

hapa imeanzishwa na masharti yametolewa kwamba kwa 

yoyote yule atakayeenda kuuza dhahabu kwenye refinery, 

atalipa asilimia nne na kwa yoyote yule ambaye atauza nje 

ya refinery atalipa asilimia saba. Niseme kwamba hapa 

hawajapunguza bali wameongeza. (Makofi) 

 

Mheshimiwa Naibu Spika, mchimbaji mdogo mdogo 

badala ya kulipa asilimia saba aliyokuwa anaenda kulipa, 

sasa anaenda kulipa asilimia 9.3. Leo hii tulishauri tukasema, 

tunatambua uanzishwaji wa refinery ni hatua nzuri. lakini kwa 

nini Serikali isilete hapa tukaweka sheria ya kwamba dhahabu 

yetu tunayoichakata hapa Tanzania isisafirishwe nje ya nchi 

mpaka iwe imesafishwa kwa asilimia 99? Tunaposema 

kwamba watu wote watakaokwenda kuuzia kwenye refinery 

watauza kwa asilimia nne na watakaouza nje ya masoko 

watauza asilimia saba, maana yake nini nini? Maana yake 

tunaenda kuwaua ma-dealer, tunaenda kuua masoko yetu 

ambayo tumetumia gharama kubwa kuyatengeneza. 

(Makofi) 

 

Mheshimiwa Naibu Spika, nimwombe Mheshimiwa 

Waziri, waende wakakae kufanya mabadiliko kwenye hili 

jambo, ni kwamba tunaenda kuongeza wizi wa dhahabu na 

dhahabu zitaibiwa kweli kweli. Hata hivyo, tusiwapangie wapi 

pa kuuza, tunafahamu uanzishwaji wa refinery hizi ni kutoa 

service ya kusafisha na siyo kununua na kuuza. Kama wao 

wanataka kuuza wekeni fair competition kwamba watu wote 

wanunue kwa asilimia nne, lakini dhahabu itakayosafirishwa 

nje ya nchi isiende mpaka iwe na asilimia 99, maana yake ni 

nini? Hawa ma-dealer nao watanunua dhahabu ile lakini pia 

watapeleka kwenye refinery hizo ili ziweze kusafishwa na 

Serikali itapata mapato yake. (Makofi) 

 

Mheshimiwa Naibu Spika, naomba Waziri anielewe sana, 

wachimbaji hawa wanapitia mazingira magumu mno. 

Niombe, niombe, chonde, chonde watu hawa katika kodi hizi 

mbalimbali, leo tunahangaika hapa ukisema leo mchimbaji 

mdogo mdogo kodi anazolipa. Kwanza analipa ushuru wa 

shamba, royalty analipa mara mbili, akichimba mawe yake 

kama ni mifuko 100 anakatwa asilimia saba. Akitoka hapo 

akienda kwenye plant anakatwa asilimia saba. Leo hii tena 

wanataka kumwekea asilimia mbili, bado kuna ushuru wa 

shamba, karasha, mwalo na kijiji, huyu mchimbaji mdogo 

mdogo anapata wapi faida Mheshimiwa Waziri? (Makofi) 

Mheshimiwa Naibu Spika, sekta hii wanaenda kuiua 

kama hawatachukua hatua za haraka. Sekta hii ni sekta 

ambayo inatakiwa ichangie pato hili la Taifa isizidi chini ya 

asilimia 75 kama itajengewa uwezo. Tuiunge mkono Wizara 

hii, tuondoe kodi ambazo zinamchelewesha mchimbaji 

mdogo mdogo ili naye aweze kuendelea kuchimba. (Makofi) 

 

Mheshimiwa Naibu Spika, naomba sasa kuzungumzia 

suala zima la biashara. Mimi nimefanikiwa kuwa kidogo 

kwenye biashara, mazingira ya biashara ni magumu sana 

kwa sasa na hasa kwa hiki ambacho kinaendelea, kama 

tusipochukua hatua, Mheshimiwa Mbunge mwenzangu 

kaelezea hapa. Haya tunayozungumza ni mazuri, lakini 

utekekezaji wake kama utaenda tofauti maana yake 

tunaenda kuwaumiza sana, wafanyabiashara wanalia. 

(Makofi) 

 

Mheshimiwa Naibu Spika, leo hii utaona tunataka 

kwenda kupunguza asilimia nne kwa vijana, asilimia nne kwa 

wanawake, asilimia mbili kwa walemavu. Nataka nimwambie 

Mheshimiwa Waziri fedha hizi aweke kwenye biashara na 

hapa ndipo tunapokosea. Naomba tutafute definition ya 

non-machinga. Tatizo kubwa lilipo hapa tunatakiwa tuelewe 

hivi machinga ni nani? Machinga ni yule anayepanga 

barabarani, machinga ni yule anayetembea au machinga ni 

nani? (Makofi) 

 

Mheshimiwa Naibu Spika, leo hii utaona kupitia fursa 

iliyopo makampuni mbalimbali umeona watu leo wanaweza 

ku-organize wenyewe wakasafiri nje ya nchi kwenda kununua 

mzigo wakaleta.  Leo hii hebu tuangalie, mtu anaenda 

anakopa benki fedha na mabenki haya nimwambie Waziri, 

kazi kubwa ya mabenki katika Taifa hili si kumtengeneza mtu 

ni kummaliza mtu kabisa. Hakuna mfanyabiashara ambaye 

amefaidika kupitia mabenki. Interest rate ya mkopo kwenye 

mabenki yetu ni kubwa mno. Leo hii mtu anakopa Shilingi 

Milioni 500 mathalani, anataka asafiri kwenda kununua nje. 

Kwa nini kusiwe na period time ya mtu anapokopa walau 

apewe mwezi mmoja?  

 

Mheshimiwa Naibu Spika, hivi huyu machinga ambaye 

amekua, mfanyabiashara ambaye amekua naye anataka 

kwenda kusafiri kuleta mzigo kutoka nje. Leo hii anapewa 

mkopo na mkopo ule unakatwa na kodi mbalimbali mle, 

unabakia kidogo, lakini pia anatakiwa siku ikiwekwa tu hela 

kwenye akaunti ndipo makato yanaanza… 

 

(Hapa kengele ililia kuashiria kwisha kwa muda wa 

Mzungumzaji) 

 

NAIBU SPIKA: Ahsante Mheshimiwa Idd, kengele ya pili. 

Mheshimiwa Rweikiza, wajiandae Mheshimiwa Dkt. Ntara, 

Mheshimiwa Noah Lemburis na Mheshimiwa Ighondo. 

 

MHE. DKT. JASSON S. RWEIKIZA: Mheshimiwa Naibu Spika, 

nakushukuru sana kwa nafasi ili niweze kuchangia Bajeti Kuu 

ya Serikali. Awali ya yote, nimshukuru sana Mheshimiwa Waziri 

kwa hotuba nzuri na bajeti nzuri, lakini zaidi nimshukuru sana 

Mheshimiwa Rais Samia Suluhu Hassan kwa kazi kubwa 

anayoifanya kuboresha uchumi wa nchi hii. Maana hapa 

tunachangia bajeti na hali ya uchumi wa Taifa na 

Mheshimiwa Rais amefanya kazi kubwa sana katika muda 

mfupi kuboresha uchumi.  (Makofi) 

 

Mheshimiwa Naibu Spika, tumesikia hapa na tumeona 

wenyewe hata baada ya royal tour ameshafanya mambo 

mengi sana. Juzi akiwa Oman pale nikaona wanarusha 

documentary pale, filamu ya kuonesha mazingira ya 

Tanzania yalivyo ili kuvutia wawekezaji katika kilimo, katika 

viwanda na maeneo mengine. Yote haya ni mapambano 

anayofanya, anatupigania ili kuboresha uchumi wetu.  

(Makofi) 

Mheshimiwa Naibu Spika, sasa napenda niongelee 

kuhusu Tanzania ilivyo katika nafasi nzuri ya kuwa kituo cha 

biashara. Nikisema Tanzania namaanisha Dar es Salaam. Dar 

es Salaam ni hub ya biashara ya nchi nyingi ambazo 

zinatuzunguka. Tuko katika nafasi ya kijiografia ya kuhudumia 

watu wengi sana.  Sasa mpaka sasa hivi tunafanya kazi hiyo, 

lakini Dar es Salaam imekuwa kama kituo cha kupitishia 

bidhaa za watu kutoka nchi nyingine huko Uarabuni na Asia 

kuingia Dar es Salaam kwenye meli na kupita kwenda nchi 

hizo jirani. Sasa ninachotaka kusema ni kwamba, tuboreshe 

hii isiwe ni kituo cha kupitishia, tufanye zaidi Dar es Salaam 

iwe ni kituo cha biashara. Hii ya kuona makontena yanaingia 

Dar es Salaam yanabebwa na kwenda nchi nyingine, magari 

na mizigo mingine sawa ni nzuri kabisa, lakini tuongeze zaidi 

ya hapo, tuifanye kituo cha biashara.  (Makofi) 

 

Mheshimiwa Naibu Spika, tuna nchi nyingi ambazo 

zinatuzunguka baada ya sisi wenyewe ambao ni wengi zaidi 

ya Milioni Sitini lakini tuna nchi kama Msumbiji tuna nchi kama 

Malawi, ambayo tena haina bandari, Zambia haina bandari, 

Zimbabwe haina bandari, Congo - DRC ingawa ina bandari 

kule Kinshasa lakini kutoka Lubumbashi kwenda Kinshasa ni 

kilomita 2,500, kutoka Lubumbashi kwenda Dar es Salaam ni 

kilomita 1,200, kwa hiyo lazima walubumbashi waje Dar es 

Salaam hawawezi kwenda kule Kinshasa na wa Kivu, Goma  

na wote wa Congo Mashariki. 

 

Mheshimiwa Naibu Spika, tuna Rwanda kuna Burundi, 

Uganda tuna Sudani ya Kusini hata Kenya watakuja hapa 

tukifanya Dar es Salaam kiwe kituo cha biashara, tuna nchi 

kwenye bahari huku Seychelles, Madagasca, Comoro na 

nyingine. Hata Ethiopia siyo mbali, Central African Republic - 

Afrika ya Kati siyo mbali kutoka Dar es Salaam kwenda pale 

iwapo watajua kwamba Dar es Salaam ni kituo cha biashara. 

 

Mheshimiwa Naibu Spika, sasa wanatoka Congo 

wanatoka na nchi zote hizi nilizozitaja wanakwenda nchi za 

mbali huko Urabuni na Japan na wapi na Thailand kununua 

vitu, vitu hivyo viwe Dar es Salaam, ajue kwamba akija Dar es 

Salaam ataipata pale kama ni magari kama ni nguo, 

madawa, vipodozi, kama ni spare parts, ziwe Dar es Salaam. 

Dar es Salaam iwe kituo cha biashara tuongeze kwa maksudi 

uuzaji wa bidhaa, ujanja ni kuuza ukiuza zaidi unapata faida, 

ukiuza kidogo ndiyo nakisi (deficit), kwa hiyo tuongeze uuzaji 

wa bidhaa kwa ndugu zetu hawa majirani zetu. 

 

 Mheshimiwa Naibu Spika, hii ni kazi ndogo sana, ni 

kubwa kwa maana kwamba inabidi tufanya maamuzi 

magumu inabidi kufuta kodi - VAT ili bei zipungue mtu asione 

umuhimu wa kwenda Dubai au Japan aone umuhimu wa 

kununua Dar es Salaam kitu kile kile. Kwa mfano gari mtumba 

ambalo angelinunua Japan anunue Dar es Salaam au nguo 

za Thailand anunue Dar es Salaam, tuondowe VAT.  

 

Mheshimiwa Naibu Spika, siku hizi kuna vifaa ambavyo 

kama mtu anapeleka nchi za nje anakwenda nacho akifika 

mpakani anakiacha pale inaitwa gadget ya customs 

kwamba ametoa nje kwa hiyo hakulipa VAT ni sahihi, 

tukisema tuwarudishie VAT zao hatuwarudishii, hata akienda 

hapo hatuwarudishii zile VAT inakuwa ni usumbufu mkubwa 

sana. 

 

Mheshimiwa Naibu Spika, Dubai walifuta VAT miaka ya 

90 na kitu mwanzoni ikawa kituo cha biashara sana, Afrika 

yote hii tukawa tunakwenda Dubai kufanya shopping 

kununua vitu kule, magari hayo vifaa mbalimbali stationary 

na vingine, mpaka siku moja nikakutana na mtu wa kutoka 

Spain ananunua tairi za Spain Dubai, kule kwao ni bei kubwa 

kuliko Dubai! Nikakuta kwamba siku moja nikawa nasoma 

maandishi pale Airport Dubai watu wanaotoa Dubai kwa siku 

moja mwaka 2001 walikuwa watu Laki Tano, wakati huo VISA 

ilikuwa Shilingi Dola 50 mara Laki Tano kwa siku moja walipata 

income ya VISA Dola Milioni 25 kwa siku moja VISA peke yake! 

Bado hajalipia hoteli anakolala, chakula anachokula, usafiri 

atakaopanda pale Mjini Dar es Salaam, VISA peke yake 

walikuwa wanapata Dola Milioni 25 kwa siku moja. 

 

Mheshimiwa Naibu Spika, kwa hiyo hii tukiifanya Dar es 

Salaam tukaongeza uuzaji wa bidhaa tutapata mapato 

makubwa, hata hayo ambayo tumefuta kwenye VAT itarudi 

kwa njia nyingine za kuuza bidhaa. Kwa hiyo, nafikiri tuifanye 

hii iwe ni mkakati maalum wa kuongeza uuzaji wa bidhaa 

pale Dar es Salaam tusibaki tu kupitisha mizigo ya watu 

kwenda nchi jirani, wapite ndiyo waje, meli zije na 

makontena na mizigo mingine lakini pia tuuze vya kwetu 

tuongeze ufanisi mkubwa kwenye kuuza.(Makofi) 

 

Mheshimiwa Naibu Spika, jambo la pili ninamshukuru 

sana Mheshimiwa Rais Samia kufuta ada ya Kidato cha Tano 

na Kidato cha Sita, huu ni msaada mkubwa kwa Watanzania, 

wazazi imesaidia kuongeza urahisi katika kusomesha Watoto, 

ada imefutwa na ni jambo kubwa. Ninaamini kwamba 

Wasaidizi wake wanaotenda kazi hasa TAMISEMI wataacha 

kuzuia watoto kusoma. Maana yake unapozuia watoto 

kusoma na Rais anatoa kila njia kuongeza ufanisi kwenye 

kusoma inashangaza. Wanazuia kwamba watoto wasifanye 

tution wasibaki kwenye makambi kusoma, Rais anaongeza 

bidii watoto wasome lakini Watendaji wa Wizara hasa 

TAMISEMI wanazuia watoto kubaki shuleni kusoma. 

 

Mheshimiwa Naibu Spika, mwanafunzi hajawahi 

kumwona Mwalimu wa Sayansi shuleni kwake, kwa hiyo shule 

zikifungwa, shule hii inaazima Mwalimu shule jirani aje pale 

afundishe masomo ya sayansi ambayo ameyakosa kule, sasa 

mnazuia kwamba wakifunga shule waondoke si sahihi! 

Mheshimiwa Rais anapambana elimu iboreshwe na ninyi 

mumsaidie. Mnasema tuition marufuku siyo sahihi. Kwanza 

Walimu kama nilivyosema hawapo, kuna vijana ambao 

wametoka Chuo Kikuu hawajapata ajira ya Serikali au ajira 

yeyote anafungua tuition center afundishe hesabu, afundishe 

masomo ambayo mwanafunzi kule ameyakosa shuleni apate 

naye kipato kidogo ajikimu, unazuia kwamba tuition siyo 

sahihi, siyo sawasawa hii ikome. 

 

Mheshimiwa Naibu Spika, mnazuia wanafunzi wasibaki 

mashuleni lakini mnaruhusu UMISETA wakae shuleni 

UMITASHUMTA ile ya Shule za Msingi wabaki shuleni wafanye 

michezo lakini kwenye kusoma wasibaki kwa nini kama siyo 

kuhujumu elimu? Hapo nafikiri tumuunge mkono Mheshimiwa 

Rais katika jitihada zake katika kuboresha elimu ya nchi hii na 

tukifanya hivyo sote tukamuunga mkono na juhudi alizonazo 

tutafanikiwa.(Makofi) 

 

Mheshimiwa Naibu Spika, naunga mkono hoja, ahsante. 

(Makofi) 

 

NAIBU SPIKA: Ahsante kwa mchango mzuri Mheshimiwa 

Rweikiza.  

 

Waheshimiwa Wabunge, tunao wageni waliotembelea 

Bunge kwa ajili ya mafunzo, nao ni wanafunzi 78 na walimu 

watano kutoka Shule ya Msingi Chiloni kutoka Nala Jijini 

Dodoma, karibuni katika Bunge. (Makofi) 

 

Wapo piwa Wanakwaya 30 kutoka Mlimwa C Jijini 

Dodoma, karibuni. (Makofi) 

 

Waheshimiwa Wabunge tunaendelea na Mheshimiwa 

Dkt. Thea, jiandae Mheshimiwa Noah Mollel na Mheshimiwa 

Ighondo jiandae. 

 

MHE. DKT. THEA M. NTARA: Mheshimiwa Naibu Spika, 

nakushukuru kwa kunipa nafasi. Nami nichukue nafasi hii 

kuipongeza Serikali kwa kuleta hii Bajeti Kuu, jambo la msingi 

ni kuisimamia na utekelezaji wa uhakika.  

 

Mheshimiwa Naibu Spika, ninapongeza sana katika 

jambo nililofanyika katika kuongeza mikopo, mikopo 

imekwenda mpaka Bilioni 570 kwa wananafunzi pia benki 

NMB imetoa Bilioni 200, kwa hiyo sasa hivi kuna karibu Bilioni 

770. Niombe mabenki mengine yaige mfano wa NMB, watoe 

michango hiyo ili taasisi hii iweze kufanya kazi vizuri hasa 

katika Vyuo Vikuu. 

 

Mheshimiwa Naibu Spika, pia bado fedha zinahitajika 

kazi ya Vyuo Vikuu siyo sawa na sekondari, kule kunahitajika 

sana research lakini tukijikita tu kutoa fedha ambazo 

zitawezesha wanafunzi wale kusoma na baadae kupata sijui 

ada yao na kupata chakula haitoshi, tunahitaji fedha zaidi 

kwenye eneo la research. Research inaonekana kama kitu 

cha pembeni, Vyuo Vikuu asipofanya research hawa 

wanafunzi wakitoka wanakuwa kama wanafunzi tu wa 

sekondari, yaani Vyuo Vikuu hapa vinaonekana kama ni High 

secondary school lakini siyo Chuo Kikuu.(Makofi) 

 

Mheshimiwa Naibu Spika, kwa hiyo ninaiomba sana 

Serikali iangalie namna ya kupata fedha kutoka kwenye 

mifuko kama NSSF ili fedha ziongezwe katika eneo la research 

hasa katika hizi Universities ambazo ni technical zinafanya kazi 

za mikono zaidi, vitu vinavyohitaji skills bila research tutakuwa 

tumepotea. (Makofi) 

 

Mheshimiwa Naibu Spika, ninaishukuru pia Serikali kwa 

kuona kwamba walitenga fedha kwa Wahadhiri 

watakaokuwa wanaandika vitabu au research wapate 

Milioni Hamsini. Ninawaomba Waheshimiwa Wabunge na 

Waheshimiwa wengine wanaoweza kuandika vitabu 

tunahitaji vitabu vya tamthilia, hadithi, mashairi, muandike 

vitabu na Wizara ihakikishe hawa watu wanapewa fedha. 

 

Mheshimiwa Naibu Spika, ninasema hivyo kwa sababu 

gani? Mimi nilisoma kitabu kimoja mpaka leo nakikumbuka 

nilisoma darasa la nne au darasa la tano kinaitwa Simu ya 

kifo, nakumbuka Sikonge nilikuwa sijafika, Itigi sijui huko 

Tabora tulikuwa tunasikia tu, yaani vile vitabu ambavyo 

vinamfanya mwanafunzi anaweza kufikiri. Mpaka leo 

nakumbuka lakini Itigi nimeiona nikiwa mtu mzima sasa hivi 

ndiyo nimeiona Itigi! Kwa hiyo andikeni vitabu Waheshimiwa 

Wabunge na Waziri atoe fedha kama anavyotoa kwa wale 

Wahadhiri ambao wanaofanya research. (Makofi) 

 

Mheshimiwa Spika, pia niseme kuna hizi fedha za mradi 

wa HEET, ninaomba hizi fedha za mradi wa HEET zipo kwa ajili 

ya training ya Wahadhiri Elfu Moja, ninaomba kabisa kwenye 

kuchambua majina kuna malalamiko, wanaopelekwa 

kusoma mara nyingi wanatoka chuo kimoja, sasa 

watakavyofanya huo mchanganuo wahakikishe vyuo vyote 

vinapata nafasi ya hiyo training, be it Private University or 

Public University, kwa sababu ni fedha za mkopo hizo. 

(Makofi) 

 

Mheshimiwa Naibu Spika, ninaishukuru sana Serikali 

wenzangu wale Wabunge wa Kagera walipiga kelele sana 

huku na sasa wanapata campus kule Kagera, ninaomba hii 

iliyoandikwa Ruvuma tupate campus, Ruvuma tupate Public 

University. Nimeona imeandikwa kwenye vitabu lakini 

nategemea tutapata hicho chuo muda utakapofika kama 

mlivyoandika kwenye bajeti hii. 

 

Mheshimiwa Naibu Spika, jambo jingine ni kwenye fedha 

zinazotolewa kwenye Wizara ya Maendeleo ya Jamii na 

Mambo ya Ndani, nalisema hili kwa sababu nililizungumza 

wakati Fulani, sasa hivi tuna janga la kitaifa, tunalo janga la 

kitaifa katika maadili na hili janga ili liweze kupungua au 

kuondoka lazima hii liweze kupungua au kuondoka lazima hii 

wizara ya Maendeleo ya Jamii na Mambo ya Ndani 

wawezeshwe zaidi. 

 

Mheshimiwa Naibu Spika, siku moja Mheshimiwa Rais wa 

Jamhuri ya Muungano alizungumza kwa huzuni na hisia kali 

sana kuhusu maadili ya watoto wetu na wananchi kwa 

ujumla, leo linalonifanya nilizungumze zaidi ni hii kuhusu 

namna gani Wizara hizi mbili ziweze kulinda watoto katika 

suala la uzima la ulawiti. 

 

Mheshimiwa Naibu Spika, tafiti iliyofanywa na Dkt. Silvia 

mwaka huu Januari inaonyesha kwamba kuna watoto 

wanaolawitiwa na kubakwa ni 3,524, kati ya hawa watoto, 

watoto wa kiume 567 wanalawitiwa, watoto wa kike 70, hivi 

baada ya miaka 30 tutakuwa na wanaume kweli nchi hii? 

Watoto hawa wanafanyiwa vitendo kuanzia Primary, 

Sekondari mpaka Vyuo Vikuu, tunajenga Taifa la namna gani 

ikiwa hii imekuwa kama ni kawaida? 

 

Mheshimiwa Naibu Spika, leo hii mzazi anampeleka 

mtoto shuleni lakini ana wasiwasi tumejielekeza sana kwenye 

ukatili wa kijinsia kwa watoto wa kike sasa hivi nawaambieni 

watoto wa kiume ndiyo janga, watoto wa kiume 

wanalawitiwa kwa kwenda mbele. (Makofi) 

 

Mheshimiwa Naibu Spika, mtu mmoja alikuwa 

ananiambia hapo nje ni juzi tu mtoto wake aliombwa na 

mwanafunzi mwezake aende akamfanyie vitendo hivyo, 

mtoto huyo alivyokuwa na akili akaenda kushtaki kwa Mkuu 

wa Shule, yule mtoto amefukuzwa shule. Waheshimiwa 

Wabunge niwaambieni hili ni janga na niwaomba hata 

wazazi watoto wakirudi nyumbani sasa hivi usisema mtoto 

amekua hebu tujaribu kukaa na watoto, tujaribu kuwacheki 

wale watoto wadogo hali siyo salama, hali siyo salama nchi 

hii jamani!  (Makofi) 

 

Mheshimiwa Naibu Spika, tunajenga majengo yote 

haya, miradi ni mikubwa, majengo ya shule, zahanati 

barabara maendeleo haya, hivi maendeleo atakaa nani, 

maana yake hawa watoto wakianza kulawitiwa hawatakuwa 

wanaume kabisa!  

 

Mheshimiwa Naibu Spika, madhara ya kalawitiwa 

tuwaambie watoto ukweli, kwanza sphincter muscles 

zinaelegea, mtoto anaathirika kisaikolojia, mtoto anapata 

maambukizi ya magonjwa yote machafu hapa duniani, 

tunakwenda wapi, ninaomba hizi Wizara wafanye kazi, lakini 

tukisema tu, kila siku kwenye magazeti lazima ukute mambo 

ya kulawiti, lakini wanaoathirika zaidi ni hawa Watoto, 

tutakuwa na mwanaume gani mtu ameshalawitiwa, 

amefanyiwa vitendo hivyo hawezi kuwa mwanaume rijali 

hata siku moja!(Makofi) 

 

Mheshimiwa Naibu Spika, wanatembea wanalegea 

mikono, wanarusha vidole maana yake ni nini? Hili ni jambo 

linalosikitisha sana. (Makofi) 

 

Mheshimiwa Naibu Spika, jambo lingine niombe hata 

hizo Wizara za Mambo ya Ndani, Wizara ya Katiba na Sheria 

kesi hizi zinachukuwa muda mrefu mpaka ushahidi unakuwa 

haueleweki! Mtoto amelawitiwa ushahidi upo, mfano ni ile ya 

Arusha, watoto wamelawitiwa, Mheshimiwa Naibu Spika 

ukisikia ripoti ya wale watoto Tisa wa Arusha hebu Waziri 

akachunguze atuambie watoto wale wako salama? Mimi 

nimesikiasikia tu kwamba wale watoto wameathirika, kati ya 

watoto Tisa sidhani kama watoto Nane ni salama. 

 

Mheshimiwa Naibu Spika, mimi ni taarifa nitamwambia 

Waziri mhusika baadae. sasa maana yake ni nini mzazi analia 

lakini tayari watoto wameathirika.(Makofi) 

 

NAIBU SPIKA: Ahsante kwa mchango mzuri na kitabu 

hicho cha ‘Sumu ya Kifo’ Mwandishi alikuwa ni Ben Kiko. 

Waheshimiwa tunaendelea nilishamuita Mheshimiwa Mollel, 

jiandae Mheshimiwa Ighondo, Mheshimiwa Kunambi jiandae 

na Mheshimiwa Gwajima ajiandae. 

 

MHE. NOAH L. S. MOLLEL: Mheshimiwa Naibu Spika, 

nashukuru kwa kunipa nafasi ya kuchangia Bajeti Kuu hii ya 

Serikali.  

Mheshimiwa Naibu Spika, nianze tu moja kwa moja kwa 

kumpongeza Mheshimiwa Rais Jamhuri ya Muungano wa 

Tanzania pamoja na Mheshimiwa Waziri wa Fedha na timu 

yake nzima kwa kuandaa bajeti nzuri ambayo ni bajeti ya 

Watanzania wote itakayowasaidia katika sekta mbalimbali 

katika maendeleo. 

 

Mheshimiwa Naibu Spika, ninaishukuru sana Serikali kwa 

sababu ya kuondoa ada kwa kidato cha tano na kidato cha 

sita tunaomba tena Serikali iangalie tena mbele zaidi kusaidia 

katika Vyuo vya Kati kwa sababu kuna watoto ambao bado 

wakienda katika vyuo hivyo hawana uwezo wa kulipa ada 

katika Vyuo vya Kati.  

 

Mheshimiwa Naibu Spika, leo nitajikita katika masuala 

makuu mawili, jambo la kwanza ni suala la makusanyo ya 

Serikali na rushwa, jambo la pili ni matumizi ya Serikali katika 

vyombo vya umma pamoja na mashirika yote ya umma na 

rushwa, hayo ndiyo mambo yangu mawili ambayo 

nitayazungumzia kwa ufupi. 

 

Mheshimiwa Naibu Spika, katika ukusanyaji wa mapato 

kumekuwepo na masuala ya watu kula njama ya kufanya 

rushwa, ufisadi, wizi na hujuma mbalimbali katika kukusanya 

mapato ya Serikali. Kumekuwepo na baadhi ya watumishi 

wachache ambao kazi yao kubwa ni kuchonga dili ili 

waweze kuhakikisha kwamba wanajipatia fedha za aibu. 

 

Mheshimiwa Naibu Spika, katika Sheria ile ya PPRA 

ambayo ni Sheria ya Manunuzi ya Umma kumekuwepo na 

tabia ya watu kukubaliana kwenye mikataba mbalimbali 

kwamba fanya hivi nitakufanyia hivi, hasa katika maeneo ya 

makadirio yanayofanywa na Maafisa mbalimbali wa Serikali 

hasa katika eneo la TRA hasa katika tender mbalimbali za 

Serikali. 

Mheshimiwa Naibu Spika, katika hali kama hiyo, kama 

watu hawa wachache ambao hawana nia nzuri na Taifa letu 

wakiachiwa kuendekeza masuala ya wizi na ufisadi katika 

mikataba mbalimbali ya Serikali na manunuzi ya umma, 

bajeti hii ambayo tunaipigia kelele hapa ili ikalete tija kwenye 

barabara, kwenye elimu kwenye uletaji wa madawa 

hospitalini na kwenye maji hatutafikia malengo hayo kwa 

sababu watu hawa wamejikita  wanasubiria tu hapa 

tukishapitisha wanasema, hewala! tumeshaupata tukapate 

kula na kunywa. 

 

Mheshimiwa Naibu Spika, mimi nakubaliana kabisa na 

Mheshimiwa Mwigulu Nchemba alipokuwa anasoma hotuba 

yake hapa nilimuona kama ni mtu mwadilifu sana kwa 

sababu alijaribu kujikita sana kupinga masuala ya rushwa; 

kwamba atashughulika na rushwa na wanarushwa. 

Mwenyezi Mungu akubaliki Mheshimiwa Waziri kama nia yako 

ni hiyo, na kweli naamini nia yako ni hiyo. 

 

Mheshimiwa Naibu Spika, nakubaliana pia kwamba 

wakusanyaji wa kodi hasa katika TRA hasa kuanzia ngazi ya 

mikoa ngazi ya wilaya wapewe mikataba kila mwaka katika 

kukusanya kodi kwa sababu ndio watakaoweza kuleta tija. 

Kama tukimpa kwa mwaka mmoja atakuwa anaangalia 

bajeti yetu, kwamba alitakiwa kukusanya shilingi ngapi kwa 

mwaka huo, na ameyafikia malengo hayo, na kama hajafikia 

ni kwa sababu gani. Hapo ndipo Wizara na Serikali itakuwa 

inatathimini, kwamba mtumishi huyu kweli alifanya kazi kwa 

uwaminifu na uadilifu. Vilevile tutapunguza rushwa na 

mambo yanayofanana na hayo katika kuhakikisha kwamba 

watu hao wamikoa na wilaya wanapewa mikataba ya 

kukusanya kodi. 

 

Mheshimiwa Naibu Spika, pia naungana na Wizara pale 

ambapo mtumishi atakuwa amefanya hujuma na akabainika 

kwa mujibu wa Sheria za nchi yetu kwamba amefanya ufisadi 

na wizi asiendelee na huo mshahara aliokuwa nao kwa 

sababu ameshindwa ku- maintained status quo ya 

kuendelea kuwa na huo mshahara. Hatuwezi kuwa na 

huruma na watu ambao hawana huruma na akina mama na 

watoto wanaoteseka bila huduma. Waondolewe hiyo 

mishahara ili mwingine akiona asirudie kufanya ufisadi na wizi. 

 

Mheshimiwa Naibu Spika, niingie katika masuala ya 

matumizi. Kwenye suala la fedha za umma katika ununuzi 

katika matumizi ya ununuzi wa umma na mambo mbalimbali 

pamekuwepo pia na mchezo mbaya sana katika taasisi zote 

za umma. Hapo utagundua kwamba kila mwaka CAG 

anapoleta ripoti yake hapa Bungeni kumekuwepo na taarifa 

za wizi, ufisadi na mambo mengine yote machafu ya 

ubadhilifu katika miradi mbalimbali ya umma. Kwanini 

hatutaki kusema kwamba watu hawa ifike mwisho, tuseme 

basi? 

 

Mheshimiwa Naibu Spika, kama tuna nia ya kuondoa 

rushwa katika masuala ya miradi ya maendeleo naamini 

ripoti ya CAG imekuwa kila mwaka ikitupa taarifa nzuri ya 

kutuonesha hali ya maendeleo katika nchi yetu dhidi ya watu 

wanaoujumu bajeti katika utekelezaji wake. 

 

Mheshimiwa Naibu Spika, watu hao wamekuwa 

wakishirikiana kabisa na mawakala na makandarasi kusema 

nipunguziwe bei fulani nitakupa kitu fulani; hata katika tender 

zile za ununuzi wa bidhaa za Serikali. Naomba hili Mheshimiwa 

Waziri aliangalie kwa makini sana kwa sababu hapa ndipo 

Serikali inaposhindwa kutekeleza miradi yake. Kwa sababu, 

kwa mfano unakuta labda mradi ni milioni 50 lakini watu 

watapelekea huo mradi lutafika milioni 100. Mtu anakuwa na 

kampuni tatu. Kampuni ya kwanza itasema milioni 90 nyingine 

itasema milioni 95, nyingine itasema milioni 100, obviously 

kutokana na ile sheria atachukua mtu wa milioni 90 lakini 

uhalisia wa mradi ulikuwa ni milioni 50; hiyo ni hasara kubwa 

kwa Serikali ingetekelezwa zaidi ya miradi miwili. hapo napo 

lazima tuangalie na tuamue kwa moyo wa dhati na moyo wa 

kizalendo kwa sababu ya nchi yetu. 

 

 Mheshimiwa Naibu Spika, naomba pia, katika kuyafanya 

haya niliyoyasema lazima tuangalie sheria zetu hasa Sheria hii 

ya Manunuzi lazima irekebishwe haraka iwezekanavyo ili 

iweze kuleta tija katika utekelezaji na utoaji tender mbalimbali 

za Serikali. Kwa sababu sheria hii imekuwa ni kikwazo kikubwa 

cha maendeleo, naweza kusema hivyo. Haiwezekani mtu 

unaenda kusema the lowest bidder na highest bidder ndiyo 

utachukua the lowest bidder ilhali bado sheria hiyo imetoa 

mwanya mkubwa kuhakikisha kwamba mtu anaweza 

akafanya jambo hapo katikati na akaiba fedha nyingi tu kwa 

kutumia sheria hiyo. Naomba tuangalie hiyo na turekebishe 

haraka iwezekanavyo tuendane na bajeti hii. 

 

Mheshimiwa Naibu Spika, si sheria hiyo tu, pia utaona 

Sheria ya TAKUKURU (Prevention and Combating Corruption 

Act, 2007); hii sheria nayo inatakiwa iangaliwe. Kutoka 

mwaka 1980 mpaka 1990 ilikuwa imeonekana sheria hii 

imeshindwa kuleta tija, ikaunda tume ya Warioba mwaka 

1996 ndiyo iliyokuja kuleta sasa hii ambayo ipo hapa sasa. 

Naomba sasa pia iangaliwe na irekebishwe. Makosa yote 

yaliyopo kwenye sheria hii ya kuzuia rushwa yapelekwe yawe 

ya uhujumu uchumi. Kwa sababu watu wanaoiba dawa za 

hospitalini, fedha za barabara si ni wauaji? Ni zaidi ya yule 

mhujumu uchumi. (Makofi) 

 

Mheshimiwa Naibu Spika, kwa hiyo utaona jinsi Waziri 

Mkuu alivyokuwa analalamika MSD; dawa moja milioni 17 

inaenda mpaka milioni 100 hawa si wauwaji wanaoua watu 

hospitalini. (Makofi)  

 

(Hapa kengele ililia kuashiria kwisha kwa muda wa 

Mzungumzaji) 

 MHE. NOAH L. S. MOLLEL: Mheshimiwa Naibu Spika 

naomba kuunga mkono hoja. (Makofi) 

 

 NAIBU SPIKA: Ahsante. Mheshimiwa Ighondo, 

Mheshimiwa Kunambi, Mheshimiwa Gwajima. 

 

 MHE. ABEID R. IGHONDO: Mheshimiwa Naibu Spika, 

nakushukuru sana Mheshimiwa Naibu Spika kwa kunipatia na 

mimi fursa angalau na mimi nitoe mchango wangu kwenye 

bajeti yetu hii. Nianze kwanza kwa kumpongeza Mheshimiwa 

Waziri kwa uwasilishaji wake mzuri wa hotuba lakini pia na 

utendaji mzuri akishirikiana na naibu wake pamoja na Wizara 

kwa jumla. 

 

 Mheshimiwa Naibu Spika, labda mimi niseme pia kwa 

uchache, niipongeze Serikali na Wizara kwa mapendekezo 

ya kuja na mkakati wa kubana matumizi kwa kuepuka 

matumizi yasiyo ya lazima ili kuepuka upotevu wa mapato ya 

Serikali kwenye mambo ambayo hayana msingi. Mathalani 

kwenye kuachana na ununuzi ule wa transaction or 

procurement na kuboresha mfumo wa manunuzi wa umma 

(TANePS). Haya mambo yatasaidia sana Serikali yetu 

kuepuka upotevu mkubwa wa mapato ambayo 

yanakwenda kwenye njia ambazo si zenyewe. Pia nipongeze 

ili hatua ya kutokuinyima halmashauri kwa kosa la hati chafu 

badala yake tujikite kwenye kushughulikia ama kuchukua 

hatua kwa wale watumishi ambao wamesababisha hati 

chafu. Hii inaenda kuwapa haki wananchi wetu ambao 

walikuwa wanakosa fedha zinazokwenda kwenye miradi 

ambazo zilikuwa zinanyang’anywa halmashauri ama 

wananchi wananyang’anywa bila kosa. (Makofi) 

 

 Mheshimiwa Naibu Spika, mimi niende kwenye jambo 

lingine la muhimu la force account. Ninataka kushauri, Serikali 

isije ikaachana mfumo wa force account kwasababu mfumo 

huu ni wa muhimu sana na umesaidia sana kukamilisha 

miradi mingi ya Serikali kwa gharama nafuu. Mpango huu 

umekuwa na uwazi mkubwa kwasababu mradi 

unapokwenda mahali unakuwa na kamati za wahusika 

zinazoundwa. Kuna kamati za manunuzi, mapokezi na, 

matumizi. Zote hizi ni kwa lengo la kuhakikisha tunabana 

mianya ya upotevu wa fedha ama rasilimali za Serikali. Lakini 

hapohapo mfumo huu umetusaidia sana kupunguza 

gharama za bei ambazo zimekuwa kubwa tofauti na 

ambavyo kama tungeenda kwa wazabuni. (Makofi)  

 

 Mheshimiwa Naibu Spika, siku moja alifika Naibu Waziri 

kule kwenye jimbo langu akakuta sink moja la choo linauzwa 

shilingi 97,000, ambalo lingeuzwa kwa shilingi 20,000 au 

18,000. Lakini ubao mmoja unaotoka kule Mafinga uliuzwa 

Singida kwa bei kubwa; ubao wa 2/6 uliuzwa shilingi 18,000 

badala ya shilingi 4,500. Hii ni kwa sababu ya force account 

ambayo inatoa ushirikishwaji kwa Serikali, kwa maana ya 

wananchi, ku-bargain na fundi anayefanyakazi. Lakini pia 

jambo hili linawaajiri mafundi wetu wadogo wadogo, linatoa 

ajira kwa mafundi wa kawaida kule vijijini ambao hawawezi 

kuanzisha kampuni. Kwa maana hiyo unaongeza mzunguko 

wa fedha vijijini kwa wananchi mtaani lakini. Lakini pia mfumo 

huu unahamisha ile ownership ya miradi kwa wananchi wetu. 

Wananchi wanaona hii miradi ni ya kwao badala ya kuja 

kukuta mradi umeota hawajui umetokea wapi.  

 

 Mheshimiwa Naibu Spika, kwa hivyo, mimi ningeshauri, 

kuna miradi ambayo wanaweza wakapewa wakandarasi 

kama hivi tunavyoona kwenye SGR, hapo huwezi kumpa mtu 

wa force account. Miradi mikubwa ile ya barabara unajenga 

barabara inatoka Tanga kwenda Singida hiyo lazima umpe 

mkandarasi mradi wa barabara unaotoka Singida–Hydom 

kwenye mpaka Simiyu, hiyo huwezi kumpa mtu wa force 

account, lazima umpe mkandarasi. Kwa hiyo, tusije 

tukawadharau, tusije tukawapuuza mafundi wetu kwa kupitia 

hii force account, tutakuwa tumewaumiza sana na 

tutaiumiza pia Serikali kwa upotevu wa mapato. 

 Mheshimiwa Naibu Spika, jambo lingine, mimi nilitaka 

nizungumzie pia umuhimu wa kuimarisha sekta za uzalishaji, 

kilimo, ufugaji na uvuvi ili kuhakikisha tunazalisha ipasavyo 

kulisha viwanda vyetu vya ndani. Nimeona hapa Mheshimiwa 

Waziri ameondoa kodi za kuingiza bidhaa kutoka nje. Hii 

inaenda kuua viwanda vyetu vya ndani. Ingepaswa uongeze 

kodi, kama ulivyoweka kodi kwenye mawigi ongeza kodi 

kwenye kucha na kope ili haya mambo yasiletwe kutoka nje 

unaua viwanda vya ndani, hamasisha uzalishaji wa ndani ili 

wananchi wetu waweze kujikita. 

 

Mheshimiwa Naibu Spika, kwanza viwanda vitaleta ajira 

na vitaongeza pato la ndani. Huwezi kukusanya kodi kwenye 

wigi unaacha eneo muhimu la kilimo. Imarisha kilimo, ufugaji 

na uvuvi; na hapa nchi yetu itapata, kwanza ajira wananchi 

wetu watapata ajira lakini pia utahamasisha uzalishaji wa zile 

raw materials zinazotakiwa ziende viwandani. (Makofi) 

 

Mheshimiwa Naibu Spika,tulikuwa tuna viwanda; 

ningedhani hapa tungejikita kurudisha viwanda vyetu vile vya 

nyama. Tulikuwa na viwanda vya nyama Shinyanga na 

Tanganyika Packers. Leo vile viwanda ni maghala na vingine 

vinatumika kwenye vitu ambavyo siyo kabisa. Ninashangaa 

sana, sisi badala ya kuhakikisha kama nchi tunajikita kwenye 

uwekezaji mkubwa tunakimbilia kwenye vitu vidogo vidogo.  

 

Mheshimiwa Naibu Spika, ninaomba sana tuisaidie nchi 

kwa kuhakikisha tunaelekeza uwekezaji mkubwa, 

tuhamasishe na wawekezaji wakubwa ili tuinue, tuokeo, na 

tufufue uchumi wetu, tuachane na hivi vitu vidogo vidogo 

hivi, petty issues, ambavyo kwakweli havitaweza kuisaidia 

Serikali yetu na nchi yetu. Tutawezaje kujenga miradi 

mikubwa ambayo tunasema ile inatakiwa itengeneze uchumi 

wetu kwa kuvipuuza puuza hivi? 

 

Mheshimiwa Naibu Spika, nijikite kushauri sana Serikali, 

Mheshimiwa Waziri wa Fedha hakikisha unakuwa na eneo 

diplomasia ya uchumi, uwe na wachumi wazuri, bobezi, 

watumie wakushauri ni namna gani tunaweza kufufua 

uchumi wetu na kuachana na haya mambo madogo 

madogo. 

 

Mheshimiwa Naibu Spika, jambo lingine, nimeona kuna 

pendekezo la kuongeza kodi kwenye mabasi na kwenye 

magari makubwa malori kutoka kwenye 2.5 million kwenda 

3.5; hapa si sawa, unaenda kuua kabisa wajasiriliamali; hapa 

unaenda kuwaua wajasiriliamali. Nikuombe sana, 

wamazungumza Waheshimiwa Wabunge wengine. Naomba 

na mimi niongeze na nisisitize, usitake kuwaua wajasiriamali 

hawa ambao wamejikita huku kwenye usafirishaji. Nikuombe 

hiyo iliyokuwepo ada ile ibaki vilevile, usiipandishe. 

 

Mheshimiwa Naibu Spika, nikienda kwenye eneo la 

kuboresha miundombinu ya usafiri na usafirishaji hapa nchini. 

Sisi tumejikita sana periodic maintenance za barabara. Kila 

mwaka tunatenga fedha kwa ajili ya kwenda kukarabati 

barabara zetu. Ningeshauri tuachane na barabara za vumbi 

twende sasa kwenye barabara za changarawe. Hili jambo 

limetupotezea fedha nyingi sana kila mwaka. Tunategeneza 

barabara zilezile kwa fedha nyingi niombe sana tuachane 

na… 

 

(Hapa kengele ililia kuashiriakwisha kwa muda wa 

Mzungumzaji) 

 

NAIBU SPIKA: Ahsante kengele ya pili hiyo. 

 

MHE. ABEID R. IGHONDO:… kutengeneza barabara za 

vumbi twende kwenye barabara ya changarawe. 

 

 Mheshimiwa Naibu Spika, nilikuwa na mengi, 

ninakushukuru kwa nafasi, ninaunga mkono hoja. (Makofi) 

NAIBU SPIKA: Ahsante namwita sasa Mheshimiwa 

Kunambi. 

 

MHE. GODWIN E. KUNAMBI: Mheshimiwa Naibu Spika, 

nashukuru na mimi nianze mchango wangu kwa kuungana 

na Waheshimiwa Wabunge waliotangulia kuzungumza. 

Namshukuru sana Mheshimiwa Rais kwa kazi kubwa 

anayofanya ya maendeleo kwa Taifa letu. (Makofi) 

 

Mheshimiwa Naibu Spika, mimi mchango wangu leo hii 

nitazungumza namna gani tunaongeza wigo wa kodi (tax 

base) kwenye sekta ya ardhi. Hayati Baba wa Taifa aliwahi 

kuzungumza maneno haya; nchi yoyote ili iweze kupiga 

hatua ya maendeleo lazima iwe na watu, siasa safi kwa 

maana ya utawala bora, lakini mwisho alisema ardhi. 

(Makofi) 

 

Mheshimiwa Naibu Spika, nchi yetu inakadiriwa tuna 

ardhi yenye ukubwa wa kilometa za mraba takribani 945,000. 

Nilikuwa najaribu kuangalia na wenzetu wa Kenya, wenzetu 

wana ardhi yenye ukubwa wa kilometa za mraba takribani 

580,000. Lakini pia nilikuwa nafuatilia tarehe 28/04/2021 saa 

nne usiku nikiwa nasikiliza taarifa ya habari kwenye television 

ya The Citizen; Waziri wa Ardhi wa Kenya alieleza kwamba 

nchi ya Kenya mpaka sasa ina hati miliki milioni 11, nchi ya 

Kenya, yenye population ya watu takribani 48,000 sisi 

tunakwenda milioni 60.  (Makofi) 

 

Mheshimiwa Naibu Spika, sisi ardhi yetu ni kubwa kuliko 

Kenya, lakini mpaka leo kupitia bajeti ya Wizara ya Ardhi 

mpaka sasa tuna hati miliki milioni mbili, tangu tupate uhuru, I 

stand to be corrected. Utaona ni namna gani tunashindwa 

kuwa na wigo wa kodi, tunaiacha nyuma sekta ya ardhi. 

Ikumbukwe maneno ya Hayati Baba wa Taifa kwamba 

tukiwa na ardhi, ardhi ni kila kitu. Ukizungumzia ardhi madini 

yapo kwenye ardhi, kilimo kipo kwenye ardhi. Leo tuna 

jitihada kubwa kwenye sekta ya ardhi kupitia Wizara ya 



21 JUNI, 2022 

119 
 

Kilimo; Mheshimiwa Waziri wa Kilimo anahangaika kweli ili 

kuhakikisha kwamba sekta ya kilimo inakuwa, lakini 

atakwama. Leo hii mkulima Mtanzania ana ardhi yake lakini 

haina faida, ardhi yake haimsaidii kwa sababu haina 

thamani. Sasa mkulima ili akopesheke mtampelekea Benki za 

Kilimo, benki zote lakini hawezi kukopesheka, ana heka 10; 

ana heka 20 ana heka 100; ardhi ili iwe na thamani lazima 

ipimwe, ikishapimwa inapanda thamani na inakuwa mtaji. 

(Makofi) 

 

Mheshimiwa Naibu Spika, labda kwa haraka haraka 

nitaje faida chache za ardhi ikipangwa na kupimwa vizuri; 

kwa haraka haraka ili nitunze muda wangu. 

 

Mheshimiwa Naibu Spika, faida ya kwanza tunakuwa na 

matumzi bora ya ardhi kama nchi, kila eneo linakuwa 

limepangwa. Pili kuiongezea ardhi thamani na kuifanya kuwa 

mtaji. Tatu kuziongezea mapato halmashauri zetu. Nne 

kufanikisha zoezi za anuani za makazi. Leo hii naona 

Mheshimiwa Waziri Nape amekuja na jambo jema kwa Taifa 

letu, postcode na anuani za makazi. Najiuliza maswali, nipo 

kule Mlimba kijijini, zile barabara zile asili unasema hii 

barabara ya mtaa, hakuna mtaa. Kwa hiyo, yote haya kwa 

sababu hatujaipanga na kuipima nchi yetu. Kwa hiyo, 

nadhani kuna kuna haja ya kuipanga vizuri na kuipima nchi 

yetu.  

 

Mheshimiwa Naibu Spika, lingine ambalo ndilo eneo 

langu la leo kwenye mchango wangu, ninaongeza wigo wa 

kodi yaani tax base. Nizitaje tozo za ardhi; ya kwanza ni 

stamp duty, ya pili ni premium, ya tatu ni land rent ambayo ni 

sustainable. Ukiwa na watu walipa kodi wa sekta ya ardhi 

(land rent) milioni 10 tu hatuhangaiki na hayo mambo 

mengine, sijui start there, lakini hatuhangaiki, milioni 10 tu 

Mheshimiwa Waziri wa Fedha.  (Makofi) 

Mheshimiwa Naibu Spika, eneo lingine ni registration fees 

ambayo ni one percent na capital gain 10 percent. Sasa hizi 

zote ni fedha ambazo tunaziacha. Sasa nilikuwa nataka 

nieleze taratibu za upimaji, na hizi ni kwa mujibu wa sheria. Ili 

ardhi yote ipimwe lazima uanze na mpango kabambe. Leo 

hii naona jitihada za Serikali kuwekeza fedha kwenye 

halmashauri, lakini hizo fedha tukija kuzipima matokeo yake 

tutakuja kuona changamoto.  

 

Mheshimiwa Naibu Spika, kwa nini nchi hii tangu tupate 

uhuru halmashauri pekee yenye master plan ni Dodoma? 

and I stand to be corrected, nchi nzima halmashauri pekee 

yenye master plan ni Dodoma, yaani mpango kabambe 

master plan ni kama Katiba I stand to be corrected. (Makofi) 

 

Mheshimiwa Naibu Spika, na kama… 

 

WAZIRI WA ARDHI, NYUMBA NA MAENDELEO YA MAKAZI: 

Mheshimiwa Naibu Spika, Taarifa. 

 

NAIBU SPIKA: Mheshimiwa Taarifa. Taarifa ya 

Mheshimiwa Waziri. 

 

T A A R I F A 

 

WAZIRI WA ARDHI, NYUMBA NA MAENDELEO YA MAKAZI: 

Mheshimiwa Naibu Spika, ahsante, napenda kumpa taarifa 

msemaji, tunazo halmashauri 26 zenye master plan nchi hii na 

si Dodoma peke yake. (Makofi) 

 

 NAIBU SPIKA: Ahsante, Mheshimiwa Kunambi unaipokea 

taarifa hiyo. 

 

MHE. GODWIN E. KUNAMBI: Mheshimiwa Naibu Spika, 

sitaki kubishana naye kwa sababu namheshimu. 

 

NAIBU SPIKA: Siyo kubishana, huyu ndiye mwenye sekta. 

MHE. GODWIN E. KUNAMBI: Mheshimiwa Naibu Spika, 

naomba kupokea taarifa. 

 

NAIBU SPIKA: Ameshaipokea taarifa. 

 

MHE. GODWIN E. KUNAMBI: Mheshimiwa Naibu Spika, 

nimepokea taarifa. 

 

NAIBU SPIKA: Endelea Mheshimiwa Kunambi, zungumza 

na kiti. 

 

MHE. GODWIN E. KUNAMBI: Mheshimiwa Naibu Spika, 

naomba niendelee na mchango wangu. Ili ardhi ipimwe ina 

mambo makuu matatu, ya kwanza ni mpango kabambe 

yaani master plan, huwezi kupima ardhi kama hakuna 

mpango kabambe, utapima tu upimaji wa kiholela. Lakini 

namba mbili lazima uwe na ramani za mipango miji, na 

namba tatu lazima uwe na ramani ya upimaji. Sasa maeneo 

haya, labda nieleze eneo hili, kabla sijaendelea naomba 

niende kwenye success story. 

 

MHE. ISSA J. MTEMVU: Mheshimiwa Naibu Spika, Taarifa. 

 

NAIBU SPIKA: Taarifa. 

 

T A A R I F A 

 

MHE. ISSA J. MTEMVU: Mheshimiwa Naibu Spika, naomba 

nimpe taarifa mzungumzaji, mchango wake ni mzuri sana, na 

shida kubwa sana katika eneo hili la ardhi ambayo inatakiwa 

kusaidia sana kufungua tax base au wigo wa kodi, Dar es 

Salaam ni mfano tu. Pamoja na sifa zote alizozisema Dar es 

Salaam bado ni shida, watu zaidi ya milioni sita kuna makazi 

yasiyopungua milioni nne. Lakini makazi yaliyopimwa hayafiki 

400,000. Shida ni kubwa, kwa hiyo mchangiaji anachangia 

vizuri katika eneo hilo. 

NAIBU SPIKA: Ahsante, Mheshimiwa Kunambi unaipokea 

taarifa. Mheshimiwa Mtemvu kaa chini. 

 

MHE. GODWIN E. KUNAMBI: Mheshimiwa Naibu Spika, 

ninaipokea taarifa ya mjukuu wa Muasisi Zuberi Mtemvu. 

(Makofi) 

 

Mheshimiwa Naibu Spika, naomba nijielekeze kwenye 

success story hapa Dodoma. Miaka mitatu, minne iliyopita 

Dodoma Jiji ilikabidhiwa jukumu la kupima na kupanga 

Dodoma. Mtakumbuka siku moja nikiwa nahudumu kama 

Mkurugenzi wa Jiji, Mheshimiwa Waziri Mkuu aliniita ofisini 

nikiwa na Mstahiki Meya na Afisa Mipango Miji wangu 

akiniuliza ni lini utagawa viwanja kwa watumishi wa umma. 

Sikumuomba fedha, sikwenda benki kukopa, nilimjibu nipe 

miezi mitatu naenda kukabidhi viwanja kwa watumishi wa 

umma. (Makofi) 

 

Mheshimiwa Naibu Spika, leo hii Dodoma mpaka 

ninaondoka, nahitimisha utumishi wangu wa Mkurugenzi wa 

Jiji la Dodoma, niliacha viwanja takribani 400,000. Na nilitumia 

njia gani, naomba niseme kidogo, niliwaita wataalam wangu, 

yaani menejimenti timu, nikawaambia wanishauri. Sasa wengi 

walisema tupime wenyewe, nikachukua eneo la Michese 

viwanja 2,000 walinikabidhi viwanja hivyo kwa muda wa 

miaka mitatu. Nikatumia sekta binafsi, nikapima viwanja zaidi 

ya 390,000, kwa kutumia sekta binafsi. Sasa hii naieleza kwa 

sababu ni success story. (Makofi) 

 

WAZIRI WA ARDHI, NYUMBA NA MAENDELEO YA MAKAZI: 

Mheshimiwa Naibu Spika, Taarifa. 

 

NAIBU SPIKA: Mheshimiwa Waziri. 

T A A R I F A 

 

WAZIRI WA ARDHI, NYUMBA NA MAENDELEO YA MAKAZI: 

Mheshimiwa Naibu Spika, nakushukuru, ninaomba msemaji 

anapozungumza asitupe story ambazo sasa hivi ndizo 

zinazotuletea matatizo kwa nchi hii. Akiwa Mkurugenzi wa 

Dodoma kama anavyosema, tulikuwa na story ya Kinondoni 

kuongoza migogoro, sasa hivi Kitaifa Dodoma inaongoza kwa 

dhuluma ambazo wamezifanya kwa wananchi. Kwa hiyo huo 

si mfano ambao anaweza akautolea kama success story 

kwenye kazi aliyoifanya. [Maneno Haya Siyo Sehemu ya 

Taarifa Rasmi za Bunge] 

 

NAIBU SPIKA: Mheshimiwa Kunambi, unaipokea taarifa. 

 

MHE. GODWIN E. KUNAMBI: Mheshimiwa Naibu Spika, 

siipokei taarifa yake. Naomba niendelee, unajua mimi 

nazungumza mambo ya Kitaifa. (Makofi) 

 

(Hapa baadhi ya Wabunge walizungumza bila kufuata 

utaratibu) 

 

MBUNGE FULANI: Mheshimiwa Naibu Spika, Taarifa. 

 

NAIBU SPIKA: Waheshimiwa, mwacheni Mheshimiwa 

Kunambi, amalize mchango wake. Endelea Mheshimiwa 

Kunambi. 

 

MHE. GODWIN E. KUNAMBI: Mheshimiwa Naibu Spika, 

ninachoeleza, nazungumza hapa na Mheshimiwa Waziri wa 

Fedha anisikie, ninachosema nchi hii ni tajiri. Sekta ya ardhi 

peke yake hebu nieleze tu mathalani tuna idadi ya watu 

milioni sita, hati miliki milioni mbili tangu tupate uhuru. Kwa 

hiyo, nikasema Kenya tu hapa jirani wana milioni 11 na ardhi 

yao ni kilometa za mraba 580,000 tu, sisi laki tisa na kidogo. 

Jambo hili ni sensitive na niseme… (Makofi)  

MBUNGE FULANI: Mheshimiwa Naibu Spika, Taarifa. 

 

NAIBU SPIKA: Mheshimiwa mwacheni Kunambi amalize 

mchango wake. Mheshimiwa Kunambi endelea. 

 

MHE. GODWIN E. KUNAMBI: Mheshimiwa Naibu Spika, 

nakushukuru kwa kuendelea kunipa nafasi. Nataka kusema 

nini, ardhi hii yaani sijui na ninasema tu kwa dhati na niliwahi 

sema hapa sitaacha kuzungumzia ardhi mpaka nione kama 

nchi imechukua hatua kuifanya nchi yetu inapimwa na 

tunaongeza wigo wa kodi kwenye sekta ya ardhi. (Makofi) 

 

(Hapa kengele ililia kuashiria kwisha kwa muda wa 

Mzungumzaji) 

 

NAIBU SPIKA: Kengele ya pili, Mheshimiwa Kunambi 

kengele ya pili. 

 

MHE. GODWIN E. KUNAMBI: Mheshimiwa Naibu Spika, 

nakushukuru sana na Mungu akubariki, ahsante. (Makofi) 

 

WAZIRI WA ARDHI, NYUMBA NA MAENDELEO YA MAKAZI: 

Mheshimiwa Naibu Spika, taarifa. 

 

NAIBU SPIKA: Mheshimiwa Waziri taarifa. 

 

T A A R I F A 

 

WAZIRI WA ARDHI, NYUMBA NA MAENDELEO YA MAKAZI: 

Mheshimiwa Naibu Spika, ahsante. Napenda kumpa taarifa 

msemaji, tunazo halmashauri 26 zenye master plan nchi hii na 

siyo Dodoma peke yake. (Makofi) 

 

 NAIBU SPIKA: Ahsante. Mheshimiwa Kunambi, 

unaipokea taarifa hiyo. 

MHE. GODWIN E. KUNAMBI: Mheshimiwa Naibu Spika, 

sitaki kubishana naye kwa sababu namheshimu. 

 

NAIBU SPIKA: Aah, siyo kubishana, huyu ndiye mwenye 

sekta. 

 

MHE. GODWIN E. KUNAMBI: Mheshimiwa Naibu Spika, 

naomba kupokea taarifa. Napoteza muda. Naomba 

niipokee taarifa. 

 

NAIBU SPIKA: Kaa twende. 

 

MHE. GODWIN E. KUNAMBI: Naomba kupokea taarifa. 

 

NAIBU SPIKA: Ameshaipokea taarifa. 

 

MHE. GODWIN E. KUNAMBI: Mheshimiwa Naibu Spika, 

nimepokea taarifa. 

 

(Hapa baadhi ya Waheshimiwa Wabunge waliongea bila 

kufuata utaratibu) 

 

NAIBU SPIKA: Endelea Mheshimiwa Kunambi, zungumza 

na kiti. 

 

MHE. GODWIN E. KUNAMBI: Mheshimiwa Naibu Spika, 

naomba niendelee na mchango wangu. Ili ardhi ipimwe, ina 

mambo makuu matatu. Kwanza ni mpango kabambe, yaani 

master plan. Huwezi kupima ardhi kama hakuna mpango 

kabambe. Utapima tu upimaji wa holela.  

 

Pili, ni lazima uwe na ramani za Mipango Miji, na namba 

tatu, ni lazima uwe na ramani ya upimaji. Sasa maeneo haya, 

labda nieleze eneo hili. Kabla sijaendelea, naomba niende 

kwenye success story. 

 

MHE. ISSA J. MTEMVU: Mheshimiwa Naibu Spika, taarifa. 

NAIBU SPIKA: Taarifa. 

 

T A A R I F A 

 

MHE. ISSA J. MTEMVU: Mheshimiwa Naibu Spika, naomba 

nimpe taarifa mzungumzaji. Mchango wake ni mzuri sana. 

Shida kubwa sana katika eneo hili la ardhi ambayo inatakiwa 

kusaidia sana kufungua tax base au wigo wa kodi, Dar es 

Salaam ni mfano tu. Pamoja na sifa zote alizozisema, Dar es 

Salaam bado ni shida. Watu zaidi ya sita, kuna makazi 

yasiyopungua milioni nne, 

 

NAIBU SPIKA: Ahsante. 

 

MHE. ISSA J. MTEMVU: …lakini makazi yaliyopimwa 

hayafiki 400,000. Shida ni kubwa. Kwa hiyo, mchangiaji 

anachangia vizuri katika eneo hilo. 

 

NAIBU SPIKA: Ahsante. Mheshimiwa Kunambi unaipokea 

taarifa?  

 

MHE. ISSA J. MTEMVU: Kwa hiyo, mchangiaji anachangia 

vizuri katika eneo hilo… 

 

NAIBU SPIKA: Mheshimiwa Mtemvu, kaa chini. 

 

MHE. GODWIN E. KUNAMBI: Mheshimiwa Naibu Spika, 

naipokea taarifa ya mjukuu wa Mwasisi Zuberi Mtemvu. 

(Makofi) 

 

Mheshimiwa Naibu Spika, naomba nijielekeze kwenye 

success story hapa Dodoma. Miaka mitatu, minne iliyopita 

Dodoma Jiji ilikabidhiwa jukumu la kupima na kupanga 

Dodoma. Mtakumbuka siku moja nikiwa nahudumu kama 

Mkurugenzi wa Jiji, Mheshimiwa Waziri Mkuu aliniita Ofisini 

nikiwa na Mstahiki Meya na Afisa Mipango Miji wangu, 

akaniuliza ni lini utagawa viwanja kwa Watumishi wa Umma. 

Sikumwomba fedha, sikwenda Benki kukopa, nilimjibu, nipe 

miezi mitatu naenda kukabidhi viwanja kwa Watumishi wa 

Umma. (Makofi) 

 

Mheshimiwa Naibu Spika, leo hii Dodoma mpaka 

ninaondoka, nahitimisha Utumishi wangu wa Ukurugenzi wa 

Jiji la Dodoma, niliacha viwanja takribani 400,000. Nilitumia 

njia gani? Naomba niseme kidogo. Niliwaita wataalam 

wangu (management team) nikawaambia wanishauri. Sasa 

wengi walisema tupime wenyewe, nikachukua eneo la 

Michese viwanja 2,000. Walinikabidhi viwanja hivyo kwa 

muda wa miaka mitatu. Nikatumia Sekta Binafsi, nikapima 

viwanja zaidi ya 390,000 kwa Sekta Binafsi. Sasa hii naieleza 

kwa sababu ni success story. (Makofi) 

 

NAIBU SPIKA: Mheshimiwa Waziri. 

 

WAZIRI WA ARDHI, NYUMBA NA MAENDELEO YA MAKAZI: 

Mheshimiwa Naibu Spika, taarifa. 

 

MBUNGE FULANI: Aaah, ana wakati wake. 

 

NAIBU SPIKA: Mheshimiwa Waziri. 

 

T A A R I F A 

 

WAZIRI WA ARDHI, NYUMBA NA MAENDELEO YA MAKAZI: 

Mheshimiwa Naibu Spika, nakushukuru. Naomba msemaji 

anapozungumza, asitupe story ambazo sasa hivi ndiyo 

zinatuletea matatizo kwa nchi hii. Akiwa Mkurugenzi wa 

Dodoma kama anavyosema, tulikuwa na story ya Kinondoni 

kuongoza migogoro. Sasa hivi Kitaifa Dodoma inaongoza 

kwa dhuluma ambazo wamezifanya kwa wananchi. Kwa 

hiyo, huo siyo mfano ambao anaweza akautolea kama 

success story kwenye kazi aliyoifanya. (Makofi) [Maneno Haya 

Siyo Sehemu ya Taarifa Rasmi za Bunge] 

NAIBU SPIKA: Mheshimiwa Kunambi, unaipokea taarifa. 

 

MHE. GODWIN E. KUNAMBI: Mheshimiwa Naibu Spika, 

siipokei taarifa yake. Naomba niendelee. (Makofi) 

 

Mheshimiwa Naibu Spika, unajua mimi nazungumza 

mambo ya kitaifa. Nazungumza… 

 

(Hapa baadhi ya Wabunge walizungumza bila kufuata 

utaratibu) 

 

MHE. GODWIN E. KUNAMBI:  No, no, no! No, Hapana. 

Nazungumza namna gani… 

 

MBUNGE FULANI: Mheshimiwa Mwenyekiti, taarifa.  

 

NAIBU SPIKA: Waheshimiwa, mwacheni Mheshimiwa 

Kunambi amalize mchango wake. Endelea Mheshimiwa 

Kunambi. (Makofi) 

 

 MBUNGE FULANI: Mheshimiwa Naibu Spika, taarifa. 

 

MHE. GODWIN E. KUNAMBI: Mheshimiwa Naibu Spika, 

nazungumza hapa na Mheshimiwa Waziri wa Fedha anisikie. 

Ninachosema, nchi hii ni tajiri. Sekta ya Ardhi peke yake, hebu 

nieleze, tu mathalani, tuna idadi ya watu milioni sita, hatimiliki 

milioni mbili tangu tupate uhuru. Kwa hiyo, nikasema Kenya tu 

hapa jirani wana idadi ya milioni 11 na ardhi yao ni kilomita za 

mraba 580,000 tu. Sisi laki tisa na kidogo. Jambo hili ni 

sensitive. Niseme… (Makofi)  

 

 MBUNGE FULANI: Mheshimiwa Spika, taarifa. 

 

NAIBU SPIKA: Mheshimiwa, mwacheni Kunambi amalize 

mchango wake. Mheshimiwa Kunambi endelea. 

 



21 JUNI, 2022 

129 
 

MHE. GODWIN E. KUNAMBI: Mheshimiwa Naibu Spika, 

nakushukuru kwa kuendelea kunipa nafasi. Nataka kusema 

nini? Ardhi hii, nasema tu kwa dhati na niliwahi kusema hapa, 

sitaacha kuzungumzia ardhi mpaka nione kama nchi 

imechukua hatua, kuifanya nchi yetu inapimwa na 

tunaongeza wigo wa kodi kwenye sekta ya ardhi. (Makofi) 

 

(Hapa kengele ililia kuashiria kwisha kwa muda wa 

Mzungumzaji) 

 

NAIBU SPIKA: Kengele ya pili. Mheshimiwa Kunambi 

kengele ya pili. 

 

MHE. GODWIN E. KUNAMBI: Mheshimiwa Naibu Spika, 

nakushukuru sana na Mungu akubariki. Ahsante. 

 

NAIBU SPIKA: Mheshimiwa Gwajima. 

 

MHE. CHRISTOPHER O. OLE-SENDEKA: Mwongozo wa 

Spika. 

 

NAIBU SPIKA: Hamna Mwongozo sasa hivi Mheshimiwa, 

kaa chini. Mheshimiwa Gwajima. 

 

MHE. ASKOFU JOSEPHAT M. GWAJIMA: Mheshimiwa 

Naibu Spika, ahsante sana. Namwomba Mwenyezi Mungu 

nikiwa nazungumza, taarifa zisiwe nyingi sana kama 

yaliyompata Ndugu yangu Kunambi hapa. Ila kama kuna 

mtu ana taarifa ya kujenga, itakuwa ni vizuri, lakini mwenye 

taarifa ya kuchelewesha muda, basi Mwenyezi Mungu 

ashughulike na yeye. (Makofi/Kicheko) 

 

Mheshimiwa Naibu Spika, nataka kuchangia hoja hii ya 

Wizara ya Fedha ambayo ni hoja ya Serikali kwa ujumla kwa 

maana ya Wizara zote. Kuna mtu mmoja aliwahi kuishi miaka 

500 kabla ya Kristo, alisema hivi: “Watu huangamia kwa 

kukosa maarifa (my people perish for lack of knowledge).” 

Halafu mwingine aliishi miaka 500, anaitwa Suleyman Bin 

Daud, yeye alisema: “Watu wangu wanaangamia kwa 

kukosama maono (my people perish for lack of vision).” Kwa 

hiyo, hawa watu wote wawili; aliyesema watu wanaangamia 

kwa kukosa maarifa, na aliyesema watu wanaangamia kwa 

kukosa maono, wote walikuwa sawasawa. Kwa hiyo, kukosa 

maono kunaangamiza na kukosa maarifa kunaangamiza. 

 

Mheshimiwa Naibu Spika, sababu gani imenifanya 

niseme hivi? Kujenga Taifa ni sawa na kujenga nyumba. 

Huwezi ukajenga nyumba bila ramani. Itajengwa, lakini 

baadaye utakumbuka palipopaswa kuwa na dirisha sasa 

halipo. Tunapokuwa tunajenga Taifa la Tanzania, tunahitaji 

maono ya muda mrefu.  

 

Mheshimiwa Naibu Spika, mwanzoni nilijaribu kuchangia 

hapa kwa habari za maono, ikaonekana kana kwamba 

nasema tu, lakini maono yapo. Naongelea maono ya muda 

mrefu; maono ya miaka 50, maono ya miaka 60, maono ya 

miaka 100 ya Tanzania ijayo. Hicho ndicho ninachotaka 

kuongea. Ninapotaka kuongea, kiongozi anatakiwa aone 

mbali kuliko wengine. Kiongozi anatakiwa aone kabla ya 

wengine na kiongozi anatakiwa aone sana kuliko wengine. 

Katika kuona, lazima tuwe na maono ya muda mrefu ya nchi 

yetu Tanzania ili tuweze kuijenga kutokea mbali.  

 

Mheshimiwa Naibu Spika, sasa nina maana gani 

nikisema maono ya muda mrefu ya nchi yetu? Tunaweza 

kusema hivi kwa mfano, ndani ya miaka 50 ijayo, kila 

barabara ya Tanzania iwe ya lami, ni maono yetu. Natoa 

mfano, ndani ya miaka 50 ijayo iwe barabara ya TARURA au 

TANROADS iwe ya lami. Tukasema ni maono yetu ndani ya 

miaka 50 ijayo Tanzania kila nyumba ya Mtanzania iwe na 

nyumba, maji na salama. Natoa mfano. 

 

Mheshimiwa Naibu Spika, tunaweza kusema kwa mfano, 

ndani ya miaka 50 ijayo asiwepo Mtanzania anayekaa ndani 

ya nyumba ya majani au nyumba ya matembe kama ndugu 

zangu Wagogo. Tukasema, ndani ya miaka 50 ijayo kila 

Wilaya iwe na Hospitali ya Rufaa; ndani ya miaka 50 ijayo kila 

Wilaya iwe na University ya Serikali; ndani ya miaka 50 ijayo, 

nchi yetu yote iwe imepimwa; tukasema ndani ya miaka 50 

ijayo, tuwe na mipango ya energy ya muda mrefu. (Makofi) 

 

Mheshimiwa Naibu Spika, hicho ndicho kinaitwa maono 

ya muda mrefu ya nchi. Hicho kinawasaidia, tukisema ndani 

ya miaka 50 ijayo, kila Wilaya iwe na uwanja wa mpira na 

Academic Institution ya ku-train watoto wetu; ndani ya miaka 

50 ijayo tuseme asipatikane mtoto anayeshindwa kusoma 

chuo kwa sababu ya kukosa pesa. Tunaweza kuiona nchi 

yetu kwa mbali sana na tukapanga mipango yetu kwa mbali 

sana. Hicho ndicho mimi nakiona ni maono ya nchi ya muda 

mrefu. (Makofi)   

 

Mheshimiwa Naibu Spika, tunapokosa maono ya nchi ya 

muda mrefu, tunakuwa na maono na mipango mifupi mifupi, 

tunajikuta tumepoteza direction. Nasikitika kusema kwamba 

na ndiyo sababu huwa tunakumbwa na jambo kubwa la 

kukosa institution memory. Kwa mfano, inapotokea regime 

moja inamaliza, inaingia regime nyingine, kwa sababu ya 

mtazamo wa regime inayokuja ni tofauti na ile, inabidi 

viongozi wengi sana wabadilike, ni kwa sababu inaonekana 

kana kwamba maono mapya yanaingia. 

 

Mheshimiwa Naibu Spika, tungekuwa na maono ya Taifa 

ya muda mrefu, regime zingekuwa zinaingia kutekeleza 

maono hayo hayo kwa kutumia style tofauti. Kwa mfano, 

tukisema ni maono ndani ya miaka 50 kuhakikisha kila Wilaya 

ina Hospitali ya Rufaa, regime inayokuja itatimiza maono 

hayo kwa kutumia sarakasi zake. Itatimiza kwa haraka au kwa 

muda mfupi, kwa kutumia mbinu inavyofikiri ni njema.  

 

Mheshimiwa Naibu Spika, nikwambie jambo moja. 

Maono ya muda mrefu it is a development instrument ya nchi 

yenye kuilinda nchi ikae katika msingi unaotakiwa. Madikteta 

wote duniani walishinda uchaguzi wa kidemokrasia kuanzia 

Bokassa mpaka Hitler walishinda uchaguzi wa kidemokrasia, 

isipokiwa walikuwa hawana governing tool ya kuwafanya 

wabaki kwenye maono yale ambayo wananchi walijipangia. 

Wakatoka nje na nchi zao zikaharibikiwa. 

 

Mheshimiwa Naibu Spika, naomba, kama iko zawadi 

tunatakiwa kuipa nchi hii, ni kuipa maono ya muda mrefu 

sana. Nini maana yake? Watoto wanaosoma shule, 

wanaona kwa kuwa ndani ya miaka 50 kila Wilaya inatakiwa 

kuwa Hospitali ya Rufaa, watoto wataona soko la Udaktari 

lipo; ma-nurse wataona soko la u-nurse lipo. Wanapoona 

ndani ya miaka 50 kila Wilaya itajengwa University, wajenzi 

wanaona soko la ujenzi lipo, watu wa rangi wataona soko la 

rangi lipo, watu wa mabati wataona soko la mabati lipo kwa 

sababu wanaiona nchi yao kutokea mbali.  

 

Mheshimiwa Naibu Spika, hata Ilani za Uchaguzi 

zinakuwa zinaongelea maono ya nchi, Mitaala ya Elimu 

inakuwa inaongelea maono ya nchi. Watoto wanaweza 

kuiona nchi yao katika three D kwa mbali na wakaamua 

hatma yao leo wakikua wanajua kwamba nchi yao itakuwa 

ya namna fulani ndani ya miaka 50. (Makofi) 

 

Mheshimiwa Naibu Spika, mipango hii ya muda mfupi 

tuliyonayo ni mizuri, lakini haiwezi kujenga nchi imara. 

Investments zote zinazoweza zikawa sustainable zikaijenga 

nchi, ni zile zilizowekwa kwa muda mrefu, wafanyabiashara 

wakaziona, halafu wakafanya maamuzi leo, na maamuzi 

yale yaka-prevail ndani ya miaka 50.  

 

Mheshimiwa Naibu Spika, mfano mzuri ni kule Mtwara, 

ilipoibuka miradi ya gesi zikajengwa Hoteli nyingi, ziko pale 

Mtwara. Leo Hoteli hizo hazina watu wa kulala. Kwa nini? Kwa 

sababu focus tena ime-change. (Makofi) 

Mheshimiwa Naibu Spika, nilikuwa natoa ushauri 

kwamba kama tunataka kuipa nchi hii zawadi kubwa, tuipe 

maono ya muda mrefu; miaka 50, miaka 60 na maono hayo 

yanaweza kubadilishwa kutegemea na ulemwengu 

unavyobadilika. 

 

Mheshimiwa Naibu Spika, nilikuwa kule Uholanzi nikataka 

kuita taxi kama tunavyoita kwetu hapa. Wakasema sasa hivi 

wanafanya mpango wa taxi ambazo hazina dereva. Unaita 

kwa kutumia simu yako, inakuja haina dereva, unaingia 

ndani, unaandika namba ya simu ya nyumba unayokwenda, 

inakupeleka mpaka nyumbani kwa mtu. Dunia ijayo 

madereva tulionao hawa hatutakuwa nao, dunia ijayo 

marubani wa ndege tulionao hawa hatutakuwa nao, dunia 

ijayo kuna roboti Wanasheria. Tunatakiwa tuione dunia ijayo 

kwa mbali sana ili kama nchi, tujipange kwenye mitaala yetu 

ya elimu ili watoto wetu waweze ku-handle dunia ijayo. 

(Makofi) 

 

Mheshimiwa Naibu Spika, namwomba kaka yangu 

Mheshimiwa Dkt. Mwigulu Nchemba, pamoja na Serikali kwa 

ujumla; kazi ya Mbunge ni kuishauri Serikali. Nashauri tutafute 

namna ambayo tunaweza tukaipa nchi mipango ya muda 

mrefu sana ili watoto wasipate depression kwa kutokujua 

Tanzania ijao. 

 

Mheshimiwa Naibu Spika, nakushukuru sana. Naomba 

kuunga mkono hoja. (Makofi)  

 

NAIBU SPIKA: Ahsante. Mheshimiwa Ole-Sendeka, 

ulikuwa na Mwongozo. Uliomba Mwongozo. 

 

MHE. CHRISTOPHER O. OLE-SENDEKA: Mheshimiwa Naibu 

Spika, naomba niache. 

 

NAIBU SPIKA: Ahsante. Waheshimiwa, jioni tutakuwa na 

Mheshimiwa Deo Sanga, tutaanza naye, atakuja Mheshimiwa 

Vita Kawawa, atakuja Mheshimiwa Alfred Kimea, atakuja 

Mheshimiwa Ritta Kabati, Mheshimiwa Kilumbe Ng'enda na 

Mheshimiwa Mohamed Said Issa.  

 

Nasitisha shughuli za Bunge mpaka saa 11 Jioni. 

 

(Saa 6.54 Mchana Bunge Lilisitishwa hadi Saa 11.00 Jioni) 

 

(Saa 11.00 Jioni Bunge Lilirejea) 

 

Hapa Mwenyekiti (Mhe. Najma Murtaza Giga) Alikalia KIti 

 

 MWENYEKITI: Waheshimiwa tukae.   

 

 Katibu. 

 

 NDG. PAMELA PALLANGYO – KATIBU MEZANI: 

 

HOJA ZA SERIKALI 

 

Hali ya Uchumi wa Taifa kwa Mwaka 2021 na Mpango wa 

Maendeleo wa Taifa kwa Mwaka wa Fedha 2022/2023 na 

Makadirio ya Mapato na Matumizi ya Serikali kwa Mwaka wa 

Fedha 2022/2023 

 

(Majadiliano Yanaendelea) 

 

 MWENYEKITI: Tunaendelea na majadiliano yetu na 

tutaanza na Mheshimiwa Deus Clement Sangu, Mheshimiwa 

Vita Rashid Kawawa na Mheshimiwa Dkt. Alfred James Kimea 

wajiandae. 

 

 MHE. DEUS C. SANGU: Mheshimiwa Mwenyekiti, 

nakushukuru sana kwa fursa hii ya kuwa mchangiaji wa 

kwanza kwenye hoja iliyoko mezani, hoja ya Bajeti Kuu ya 

Serikali. Kwanza nitaanza kwa kumpongeza Rais wa Jamhuri 

ya Muungano wa Tanzania kwa kazi kubwa anayoifanya. 

Kipekee nishukuru sana kwa kipindi hiki cha mwaka wa fedha 

unaoenda kukamilika, miradi mikubwa sana ikiwepo miradi 

ya barabara, maji, elimu imefanyika ndani ya Jimbo la Kwela 

na wananchi kweli wana imani kubwa na Mheshimiwa Rais 

wetu. (Makofi) 

 

 Mheshimiwa Mwenyekiti, jambo la pili ambalo leo 

nitalisemea, kwanza nimpongeze Mheshimiwa Waziri wa 

Fedha, Naibu na watendaji wake wote ndani ya Wizara na 

alipokuwa akitoa hotuba yake hapa ndani ya Bunge siku ile 

kuna mahali nilimsikiliza sana kwa makini hasa pale 

alipoongelea juu ya matumizi mabaya na ubadhirifu wa 

fedha za umma. Katika kipengele hiki niwapongeze Serikali 

kipekee kwa kumpa uwezo CAG kwa kumwongezea bajeti 

kadri yeye alivyoomba.  Jambo moja analofanya CAG 

wakati wote hata alipokuwa na upungufu wa bajeti, 

amekuwa akifanya kazi kubwa, shida moja imekuwa CAG 

ana-table ripoti, lakini sisi ambao tunatakiwa tu-take action 

tunakuwa hatutimizi wajibu wetu. (Makofi) 

 

 Mheshimiwa Mwenyekiti, huyu CAG tuliyemwongezea 

uwezo kwa mfano, ndugu yangu Mheshimiwa Waziri wa 

Fedha katika vipengele vichache tu ameona jinsi tulivyokuwa 

hatuko makini katika usimamizi, hasa ulipaji wa fedha kwa 

wakandarasi hasa kwa fedha zile ambazo tunakuwa 

tumezikopa au tumezipata kutoka kwa wafadhili.  Nitakupa 

mfano mdogo tu, TARURA na TANROADS kulingana na ripoti 

ya CAG tumelipa penalty za Shilingi Bilioni 69.5, kwa sababu 

tu ya uzembe wa watu kufanya malipo kwa wakati. Sasa 

najiuliza maswali ni uzembe wa makusudi au kuna janja janja 

inafanyika kwamba wanachelewesha malipo ili interest 

baadaye tuje tugawane? Nimeyasema mara nyingi, 

nimechukulia pia mfano ATCL, TANROADS na Bodi ya Mikopo 

ya Elimu ya Juu, taasisi tu tatu hizo tumelipa interest ya Shilingi 

Bilioni 95.5 kama penalty ya ucheleweshaji wa malipo. 

(Makofi) 

 Mheshimiwa Mwenyekiti, sasa kwa taasisi chache tu hizi 

sijaenda kwenye Idara za Maji na sekta nyingine nyingi, fedha 

za penalty tulizolipa tu kwa hizi taasisi chache ni Shilingi Bilioni 

165. Tunapoongelea kubana matumizi maana yake ni nini? 

Tuanze na mambo haya tuyachukulie hatua ya haraka, kuna 

system ya malipo ile ambayo ipo pale chini ya Hazina D-funds 

system, ina-approve level 16, zile ni unnecessary ni wastages, 

ndio zinatupelekea kwenye matatizo yote haya. Waziri 

akakae na wataalam wa Wizara ya Fedha waangalie 

namna ya ku-narrow down hizo level for approval, zibaki hata 

approval tatu. Kwa sababu, kama mtu amefanya kazi 

verification imefanyika na ma-engineer fedha ziko Hazina, 

kwa nini wa-attract interest na penalty za mabilioni ya fedha 

ya Watanzania?  (Makofi) 

 

 Mheshimiwa Mwenyekiti, nimwombe Mheshimiwa Waziri 

kauli yake ile aliyoisoma ndani ya Bunge na hata facial 

explanation yake ilionesha kwamba tutawakamata, 

tutawashtaki, tutawafunga akaithibitishe kwa vitendo na 

amerudia mara tatu hiyo kauli, tutawakamata, tutawashtaki 

na tutawafunga.  Kwa imani yangu nambari tatu 

inamaanisha utimilifu.  Maana yake mtu huyu anaongea 

jambo ambalo ana uhakika nalo. Kwa kilatini tunasema quod 

metus maana yake ni jambo lililo timilifu.  Namwomba sana 

Waziri wa Fedha, hili jambo tukiliona tena mwakani tutaona 

kweli amefanya deliberately (makusudi) ili kuruhusu watu 

wakapige fedha za Watanzania.  Fedha ambazo 

Mheshimiwa Rais anatafuta kwa jasho, anazunguka huko 

kote kutafuta fedha, halafu wanakuja kuzipoteza kirahisi tu 

bila hata justification yoyote. (Makofi) 

 

 Mheshimiwa Mwenyekiti, jambo la pili ambalo nishukuru 

tena ni miradi waliyotuwekea, kwa mfano, kwa Mkoa wa 

Rukwa nashukuru grid ya Taifa ipo pale ambayo tumelia kwa 

muda mrefu, lakini commitment waliyoonesha kwenye bajeti 

kwamba ndani ya muda huu mfupi kwenye utekelezaji wa 

mwaka huu wa fedha watajenga meli mbili ndani ya Lake 

Tanganyika. Sisi tunachowaombea wakatekeleze kazi 

tutawapitishia bajeti kuu hapa.  Tulipiga kelele Wabunge wa 

Mkoa wa Rukwa, Katavi na Kigoma wametuambia kwenye 

bajeti wenyewe wanakwenda kuleta meli mbili. Kwetu zile 

meli sio anasa zinakwenda kufanya transformation ya uchumi 

ambao wananchi wetu wa hii mikoa ime-paralyze, mapato 

yameshuka kwa sababu ya kukosekana kwa vitu muhimu 

kama hivi. (Makofi) 

 

 Mheshimiwa Mwenyekiti, jambo lingine ninalomsifu Waziri 

na nimshukuru sana Mheshimiwa Rais wamepandisha bajeti 

kwenye Sekta ya Kilimo Shilingi Bilioni 758.3. Hii ni one tier, the 

second tier lazima tuwe na component ya value addition 

kwenye kilimo.  Utaweka Shilingi Bilioni 751 unaweza kukuta 

mmekuwa detained mkawa tu ni raw materials producers, 

lakini mnachohitaji ni namna mnavyojipanga kufanya value 

addition katika kilimo.  Hapa Waziri hakwepi kwenda 

kuwezesha DFI zetu ninaposema DFI ni Development 

Financial Institutions ambazo tunazo mbili.  TIB Development 

na Tanzania Agricultural Development Bank, zote hizi zimepita 

katika misukosuko mikubwa sana.  

 

 Mheshimiwa Mwenyekiti, nikianza na TIB Development 

wamekuwa na promise nyingi katika kuiwezesha hii benki 

implementation has been easier said to than done. Nitatoa 

mfano, nilikuwa napitia Mpango wa Miaka Mitano wa Pili ule 

waliji-commit kwamba wataweza kui-capitalize hii benki kwa 

Shilingi Trilioni moja.  Mpaka ninavyoongea muda huu 

wameweza kupeleka Shilingi Bilioni 67 sawa na asilimia saba 

miaka yote hii. sasa tunakwenda wapi.  

 

  Mheshimiwa Mwenyekiti, maana yake ili tuje tuweze 

kupata production sector ambazo zinaweza kwenda ku-add 

value kwenye kilimo, benki zetu kubwa tunazoweza 

kutegemea ni hizi development; TIB Development na 

Tanzania Agricultural Development Bank.  Mwaka 2014 bado 

Mheshimiwa Dkt. Mwigulu Nchemba waliji-commit kwamba 

kila mwaka wataipelekea TIB Development Shilingi Bilioni 30 

na lengo lilifika kwamba watakapofika mwaka 2023, 

watakuwa wamepeleka Shilingi Bilioni 270.  Mpaka leo 

ninavyoongea hata senti moja hawajapeleka kwenye benki 

hii. Situation ni mbaya, maana yake sisi tunakimbilia tu 

kwenda kufanya financing kwenye financial institution 

ambazo ni za nje, its good, lakini tungeweza ku-fund hizi benki 

hii mikopo mingine tungeweza kuichukua kwenye benki zetu 

za ndani; na maana yake tungeweza kuzuia kitu kinaitwa 

capital flight ambayo sasa kwa kufanya hiyo mikopo ya nje 

tunapelekea capital flight yetu na haitusaidii sana kama 

Taifa. (Makofi) 

 

 Mheshimiwa Mwenyekiti, kwa hiyo, nimwombe sana Dkt. 

hawa watu TIB Development wameomba fedha kwenye 

Benki ya BADEA ya Falme za Kiarabu 10 million USD, tayari 

wale wamesha-commit 5.5 billion wametuletea. Tangu 

mwaka 2017 Bilioni 7.5 hawaja-approve zitoke, maana yake 

mmepelekea tuanze kupata commitment fee, tunalipa 

penalty. Tumelipa mpaka sasa hivi zaidi ya Dola za 

Kimarekani 60,000 na kitu, tunalipa penalty bure wale 

wanasubiri, hatuja-withdraw kama tunataka fedha zile au 

hatuzitaki? Hii ni burden kwa Watanzania na unaposema 

kwamba tukabane matumizi, hayo ndio matumizi ambayo 

tunalipelekea Taifa hasara. Kwa hiyo, nimwombe Waziri hivi 

vitu wakaangalie namna ya kwenda kumaliza. 

 

 Mheshimiwa Mwenyekiti, pia benki hizi kuna namna 

nyingine ambayo tunaweza tukazi-finance. Kama Serikali 

wameshindwa kupeleka Fund, wameshindwa ku-finance kwa 

mtaji wa ndani, wameomba ombi la kufanya cooperate 

bond kuuza; na mteja wao wa kwanza ni Mashirika yetu 

kama PSSSF na Insurance Companies ambao watachukua 

takribani Shilingi Bilioni 135. Tuwaruhusu wakafanye hivyo ili 

wa-capitalize ile benki iwasaidie Watanzania, failure to do so 

tunaweka vitu vingi, hatuwezi kuvifanyia kazi. Hata hii TIB, 

Benki ya Kilimo namshukuru Mheshimiwa Rais sasa kutoka 

Shilingi Bilioni 60 sasa amepeleka zimefika Shilingi Bilioni 268. 

Issue iko hapa ile benki inahitaji core-capital ambayo walau 

huwa tunachezea Trillions ili Bilioni 751 hii waliyoiweka iweze 

kufanyiwa reflection. Hamuwezi mkaenda kutengeneza 

irrigation system kubwa halafu production ya ile irrigation 

itakuwa nini,  lazima kuwe na benki itakayowa-finance wale 

watu watakao-operate zile irrigation systems, rather to do so 

brother tutafeli. (Makofi) 

 

 Mheshimiwa Mwenyekiti, kwa hiyo, nimwombe tu Waziri, 

very soberly, tuangalie namna ya kurudi tutafute solution ya 

benki zetu hizi mbili ambazo ni Development Financing 

Institution na ndio engine ya development katika Taifa lolote 

lile. Waziri anajua amefanya research mahali pote anajua 

namna zinavyo-operate, tuwaachie wataalam watuletee 

mawazo, wanasema tukipeleka benki guarantee 

tutakwenda kupelekea deni la Taifa likawa sio himilivu. Iko 

hivi, namshukuru juzi nimemsikia Mheshimiwa Bashe 

amekwenda kwenye Benki hii ya BADEA ya Uarabuni 

amechukua fedha, badala ya kuzileta moja kwa moja kule 

kwenye project, tuzipitishie kwanza kwenye benki zetu hizi za 

kilimo, halafu kutoka kwenye benki zile ndio ziende kwenye 

hizo projects.  (Makofi) 

 

 Mheshimiwa Mwenyekiti, kwa hiyo, impact yake itakuwa 

kubwa, kwanza tutakuwa tume-revive benki zetu, lakini pia 

tutakuwa tume-contribute katika kukuza uchumi wa 

wananchi wetu. Niombe sana Mashirika mengi yana-operate 

under negative core capital, hatuna sababu, kama Serikali 

hatuwezi kuya-capitalize hayo mashirika ya umma, tuyafute 

yanayoendeshwa kwa hasara hayawezi ku-provide dividend 

Serikalini hayana maana tuyaondoe. Watanzania tuna 

mambo mengi sana ambayo yanahitaji kufanyika… (Makofi) 

 

(Hapa kengele ililia kuashiria kwisha kwa muda wa 

Mzungumzaji) 

 MWENYEKITI: Ahsante sana Mheshimiwa Deus. 

 

 MHE. DEUS C. SANGU: Mheshimiwa Mwenyekiti, ahsante 

sana na naunga mkono hoja. (Makofi) 

 

 MWENYEKITI: Tunaendelea na Mheshimiwa Dkt. Alfred 

James Kimea na Mheshimiwa Dkt. Ritta Kabati ajiandae. 

 

 MHE. DKT. ALFRED J. KIMEA: Mheshimiwa Mwenyekiti, 

nakushukuru kwa kunipa nafasi hii ili niweze kuchangia 

kwenye Bajeti Kuu ya Serikali. Kimsingi nina vitu viwili tu leo 

ambavyo napenda kuviongelea. Cha kwanza, nizungumzie 

pendekezo la bajeti yetu kupunguza asilimia 10 ile 

iliyotengwa kwa ajili ya akinamama, vijana na wenye 

ulemavu. Kimsingi hizi fedha mwanzo zilikuwa hazitoshi, mfano 

nichukulie kwenye Jimbo langu la Korogwe Mjini, Halmashauri 

yetu, makusanyo yetu pale hayazidi Shilingi Bilioni moja, ni 

around Shilingi Bilioni moja kwa hiyo, tunawatengea hawa 

watu Shilingi milioni zisizozidi 100 na kimsingi maombi 

yanakuwa zaidi ya Shilingi milioni 500 kila mwaka. Kwa hiyo, 

imekuwa ni usumbufu mkubwa wa Mbunge kusumbuliwa, 

tunaomba utusaidie kupata mikopo na viongozi mbalimbali.  

(Makofi) 

 

 Mheshimiwa Mwenyekiti, sasa leo kwa hili pendekezo la 

Mheshimiwa Waziri, ndugu yangu kana kwamba zile Shilingi 

milioni 100 tulizokuwa tunazitoa sasa zinakwenda kuwa Shilingi 

milioni 50, kimsingi kwa hii si sahihi. Niungane na Wabunge 

wenzangu wengi ambao wamekataa pendekezo hili, Wizara 

ione namna ya kufikiria upya. Kuwapunguzia hawa watu 

ambao tulitaka kuwa-empower ni kuwarudisha nyuma. Kwa 

hiyo, naamini kabisa kama ndugu yangu Aweso huwa 

anasema hakuna sikio ambalo haliwezi kusikia vinywa vya 

watu wengi, naomba niungane na Wabunge wengi ili viwe 

vinywa vya watu wengi na Waziri akapate kuja na kitu cha 

mbadala na kuliahirisha hili pendekezo lake. Hapa hapa pia 

nipende kuongezea kitu kwenye hii hii asilimia 10.  Kimsingi 

halmashauri nyingi endapo wakikopesha zile Shiingi milioni 

100 mfano, kwenye halmashauri yangu, yale marejesho huwa 

yanarudi halmashauri kama other source. (Makofi) 

 

 Mheshimiwa Mwenyekiti, kwa hiyo, badala ya kuboresha 

ule mfuko zile fedha zinarudi tena halmashauri kwa hiyo, kila 

mwaka inaendelea kuwa ile Shilingi milioni 100.  Ningependa 

kuwe na account special kwa ajili ya hii fedha, kama mwaka 

huu zikiwa Shilingi milioni 100, yale marejesho ya mwaka huu 

na ile Shilingi milioni 100 ya mwaka unaofuata isiwe tena 

Shilingi milioni 100. Kwa hiyo, baada ya miaka 10 miaka 

mingapi ile fedha itakuwa nyingi mikopo itaongezeka, lakini 

pia watu ambao tunawahudumia wataongezeka. Kwa hiyo, 

naomba tulifanyie kazi hilo. 

 

 Mheshimiwa Mwenyekiti, pia nipende kushauri 

halmashauri zetu kuongeza jitihada kubwa kusimamia fedha 

hizi.  Fedha hizi zilikuwa zikitolewa kwa madhumuni mazuri 

kabisa, lakini usimamizi wake ni mdogo. Cha kwanza, tuombe 

hawa watu ambao wanapatiwa hizi fedha hivi vikundi 

vifanyiwe screen ya kutosha, tuhakikishe tunawapa watu 

sahihi, wenye biashara sahihi ili hizi fedha ziweze kurudi 

kuweza kuboresha huu Mfuko na kukopesha watu wengi 

zaidi. Hilo lilikuwa jambo langu la kwanza nililosema nichangie 

siku ya leo.  (Makofi) 

 

 Mheshimiwa Mwenyekiti, la pili, nataka kuchangia 

kwenye Mradi wetu unaitwa TACTIC.  Huu ni mradi kwa ajili ya 

kuboresha Miji yetu 45. Kwanza niipongeze Serikali kwa mradi 

huu, naamini ukikamilika utaboresha kwa kiasi kikubwa miji 

yetu na nashukuru Mungu, Mji wangu wa Korogwe ni kati ya 

miji hiyo ambayo inakwenda kuboreshwa kwa mradi huo. 

Hata hivyo, huu mradi una changamoto.  Huu mradi ni wa 

miaka mingi, lakini hadi leo haujafanyika.  

 

 Mheshimiwa Mwenyekiti, kucheleweshwa kwa mradi huu 

kunatupa changamoto kubwa sisi wa Jimbo kutoka kwenye 

miji hiyo, mathalani kwenye Mji wangu wa Korogwe, huu 

mradi unakwenda kugusa kata zangu saba kati ya kata 11 

nilizokuwa nazo. Kwa hiyo, kwenye kila kata kwenye Jimbo 

langu nimeahidi kujengwa kwa barabara, nimeahidi 

kujengwa kwa mitaro kupitia fedha hizi, lakini hadi leo miaka 

mingi huu mradi bado haujafanikiwa, kwa hiyo inatupa 

changamoto kubwa Wabunge wa maeneo hayo kufanya 

siasa zetu.  Mfano mradi huu unaunganisha Kata yangu ya 

Mtonga, Kata ya Mgombezi, Kata ya Bagamoyo, lakini mradi 

huu huu unaunganisha Kata ya Manundu, Kata ya Masuguu 

na Kata ya Magunga pamoja na mradi huu uko kwenye Kata 

ya Majengo. Kwa hiyo, ni asilimia 70 ya kata zangu zote. 

 

 Mheshimiwa Mwenyekiti, kutokamilisha miradi hii 

wanatupa changamoto sisi Wabunge ambao kila siku 

tunaahidi. Kuna kata ambayo haijawahi kupelekewa 

barabara ya lami tumeahidi zaidi ya miaka miwili kwamba 

watapatiwa barabara ya lami kupitia mradi huu lakini hadi 

leo huu mradi haujafanyika. Tumwombe Mheshimiwa Waziri, 

kama kuna changamoto kwenye utekelezaji wa mradi huu 

basi atuambie, au arudi kwenye hii miji kuwaambia kwamba 

utacheleweshwa kwa kipindi gani ili tusiendelee kuwa 

waongo kila siku. Kwa hiyo, naomba Waziri akija kuhitimisha 

atuambie kwamba huu mradi utakamilika wakati gani. 

(Makofi) 

 

 Mheshimiwa Mwenyekiti, changamoto nyingine 

inayotupata Wabunge ambao tuko ndani ya mradi huu, 

bajeti ikitengwa kwa ajili ya miradi ya maendeleo huwa sisi 

tunapewa fedha pungufu. Mfano, mwaka jana tulipewa 

karibu Shilingi milioni 500, baadaye watu wengine 

wakaongezewa Shilingi Bilioni moja kwa ajili ya miradi ya 

barabara, lakini sisi badala ya kupewa Shilingi 1,500,000,000 

tulipewa Shilingi Bilioni moja tu kwa ajili tuko kwenye huu 

mradi wa Miji 45. Kwa hiyo, tunaendelea kupata shida ya 

kuambiwa mradi upo lakini hadi leo mradi haujafanyika.  Kwa 

hiyo, nimwombe Waziri akija kuhitimisha atuambie nini hatima 

ya mradi huu. (Makofi) 

 

 Mheshimiwa Mwenyekiti, cha mwisho ambacho napenda 

kukiongelea leo, kwanza nimpongeze Waziri mwenye bajeti 

kwa mikakati mikubwa aliyoiweka kukabiliana na ubadhirifu 

au matumizi mabaya ya fedha hasa kwenye sehemu ya 

magari pamoja na mafuta. Sehemu hii naomba nichangie 

kidogo, tuna taasisi yetu tunaita TEMESA, hii taasisi imekuwa 

kati ya taasisi ambazo zinaiongezea hasara Serikali badala ya 

kuipunguzia. Hii taasisi kila mmoja anajua changamoto zake, 

kila Mbunge hapa ukimwambia TEMESA iendelee kuwepo au 

isiwepo kila mtu atakwambia hii isiwepo. Sasa sioni kwa ajili 

gani Waziri hadi leo tunaing’ang’ania taasisi kama hii.   

 

 Mheshimiwa Mwenyekiti, kimsingi hii taasisi haipo karibu 

wilaya zote iko Mikoani.  Kwa hiyo, magari yakitaka 

kutengenezwa yatoke wilayani yaende mkoani. Mfano, gari 

inakwenda kufanyiwa service ya kilomita 3,000, lakini kuna 

gari inatembea zaidi ya kilomita 1,000 kwenda kufuata 

service ya kilomita 3,000. Kwa hiyo, sioni sababu ya hii taasisi 

kuendelea kuwepo. Naamini kuna ndugu zetu wameajiriwa 

pale, lakini hatuna budi, watatafutiwa tu sehemu nyingine za 

kwenda, hii taasisi ni mzigo mkubwa kwa Serikali.  (Makofi)      

 

Mheshimiwa Mwenyekiti, pia Mheshimiwa Waziri kwenye 

bajeti yako umesema unaenda kupunguza idadi ya magari 

ya Serikali, sasa sijui hii TEMESA ikiendelea kuwepo itakuwa 

inahudumia magari gani? Kimsingi hawana uwezo, hawana 

karakana, hivyo vitu ukivipeleka TEMESA kesho unavikuta 

vimepelekwa kwenye gareji bubu kwenda kutengenezwa. 

Kwa hiyo, tunapeleka TEMESA, lakini wao wanaenda kulipia, 

kwa ajili gani iendelee kuwepo? Kama unataka iendelee 

kuwepo, basi yeye awe kama Msimamizi kuangalia quality ya 

hizo service zinazotolewa, lakini siYo TEMESA kuendelea 

kuwepo.  

Mheshimiwa Mwenyekiti, nakushukuru, nilikuwa na hayo 

machache kutokana na muda naomba niishie hapa. 

Ahsanteni sana na ninaunga mkono hoja (Makofi)  

 

MWENYEKITI: Ahsante sana Mheshimiwa Dkt. Alfred 

Kimea. Tunaendela na Mheshimiwa Dkt. Ritta Kabati, 

Mheshimiwa Mohamed Said Issa na Mheshimiwa Ahmed 

Shabiby ajiandae.  

 

MHE. DKT. RITTA E. KABATI: Mheshimiwa Mwenyekiti, 

ahsante sana kwa kunipa nafasi na mimi niweze kuchangia 

bajeti ya Serikali. Nianze na kumpongeza Mheshimiwa Waziri 

wa Fedha Dkt. Mwigulu Nchemba, nimpongeze pia Naibu 

wake Mheshimiwa Hamad Hassan Chande, niwapongeze na 

Watendaji wote kwa kuandaa bajeti ambayo ni nzuri sana ya 

Watanzania. (Makofi)  

 

Mheshimiwa Mwenyekiti, pongezi zangu nyingi ziende 

kwa Mheshimiwa Rais wetu kipenzi, Mama Samia Suluhu 

ambaye kwa kweli amefanya mambo mengi mazuri, mambo 

mengi makubwa katika nchi hii hatutamsahau. Naomba kwa 

kweli, mimi sina la kumpa lakini tuendelee kumuombea 

maisha mema, tuendelee kumuombea aendelee kufanya 

kazi vizuri, kuwatumikia Watanzania na nchi iendelee kuwa 

na amani. (Makofi)  

 

Mheshimiwa Mwenyekiti, bajeti hii imelenga makundi 

yote wakiwepo wakulima, tumeona ongezeko kubwa la 

bajeti katika kilimo zaidi ya asilimia 200, lakini imelenga pia 

wafanyakazi, tumeona maslahi ya wafanyakazi 

yamezingatiwa, vilevile katika elimu tumeona tayari Kidato 

cha Tano mpaka cha Sita elimu bure. Kwa hiyo, tutakuwa 

tuna elimu bure kuanzia Kidato cha Kwanza mpaka cha Sita. 

Bajeti pia imegusa TEHAMA, vilevile itakuza diplomasia yetu hii 

bajeti, lakini vilevile utalii naona kuna ongezeko ambako 

tutakuwa na miundombinu katika utalii ili kuunga mkono hiyo 

Royal Tour kwa ajili ya Mama yetu. (Makofi)  

Mheshimiwa Mwenyekiti, nami nianze kuchangia 

mchango wangu kuhusiana na Serikali kupunguza asilimia 

Kumi inayotolewa katika Halmashauri zetu kwa mikopo ya 

akinamama, vijana na watu wenye ulemavu. Hii mikopo 

ilikuwa inasaidia sana haya makundi kwa sababu kwanza 

iliweza kuongeza ajira na ilikuwa inaongeza pato na vilevile 

ilikuwa inasaidia hata heshima nyumbani ilikuwa inakuwepo, 

kwa sababu kinamama wengi sana walikuwa wanachangia 

pato katika familia. (Makofi)  

 

Mheshimiwa Mwenyekiti, tatizo la hii mikopo labda 

tunaona sehemu nyingine ilikuwa labda haikusanyiki ndiyo 

maana mmeweza kupunguza, ni kwa sababu walikuwa 

wanatoa pesa kidogo kwenye kundi kubwa. Kwa mfano, 

kikundi cha watu 20 wanapewa Milioni Mbili kwa hiyo, tatizo 

lake walikuwa wanagawana tu sasa Elfu Ishirini-Ishirini kila mtu 

anafanya biashara anayoitaka. 

 

Mheshimiwa Mwenyekiti, ushauri wangu ningeomba 

sana hii mikopo tufanye kama wenzetu wa China. 

Tulivyokwenda kutembelea nchi ya China kwenye miradi ya 

akinamama wenzetu walikuwa wanawawezesha viwanda 

vidogovidogo vile vya nyumbani. Kwa hiyo, utakuta viwanda 

vidogovidogo vingi vya akinamama vilikuwa vinasaidia sana 

kukua kwa uchumi katika nchi ya China. Sasa na sisi hii 

mikopo tungelenga kwenye viwanda vidogo vidogo vya 

akinamama, tungewapatia vifaa kwa mfano mashine na 

teknolojia, tungeona kwamba, hawa akinamama na vijana 

na watu wenye ulemavu hii mikopo ingeleta faida sana 

katika nchi yetu. (Makofi)  

 

Mheshimiwa Mwenyekiti, kwa mfano kwenye Mkoa wetu 

wa Iringa tunalima kilimo cha nyanya na pilipili, sasa kama 

akinamama wangekuwa na viwanda vidogovidogo vya 

kusindika hizi nyanya unaona hata soko la nyanya kuna 

wakati zinakuwa hazina soko kabisa, kwa hiyo wangesindika 

hizi nyanya na wangeweza kupata biashara kubwa sana. 

Kwa hiyo, ningeomba Serikali, pamoja na kuwa najua 

kwamba, Serikali ni Sikivu, itarudisha na ingewezekana 

ikaongeza asilimia 15 katika hii mikopo.  

 

Mheshimiwa Mwenyekiti, akinamama wengi sana sasa 

hivi bado walikuwa wako wanasubiri mikopo haitoshi, najua 

idadi ya akinamama ni wengi sana kwa hiyo, mimi naomba 

Serikali hii asilimia 10 irudi na ikiwezekana iongezewe ifikie 

asilimia 15. (Makofi)  

 

Mheshimiwa Mwenyekiti, vilevile kuhusiana na vijana pia 

nilikuwa naona hawa vijana wetu badala ya kuwapatia pes 

ana wenyewe tungeangalia. Kwa mfano, kuna vijana 

wamemaliza VETA kwenye vyuo vya ufundi, hao vijana 

wangekuwa wanapatiwa mikopo hii ya Halmashauri. Kwanza 

kwa mfano wangepelekewa mashine za kutengeneza tofali, 

wangepatiwa mashine za kutengeneza madawati, vilevile 

wangewaunganishia kwamba, zile tenda katika Halmashauri 

wangewapatia sasa hizo tenda na wangewapatia pesa 

ingekuwa rahisi hata kukusanyika hizi pesa na ingekuwa pesa 

ina mzunguko watu wengi wangeweza kukopa kwa urahisi. 

(Makofi)  

 

Mheshimiwa Mwenyekiti, kwa hiyo, mimi noombe hii 

mikopo pia iboreshwe pamoja na kuwa itaongezeka najua, 

lakini iboreshwe ili vijana wapatiwe vifaa badala ya kupatiwa 

pesa. Vilevile kwa mfano kuna Halmashauri nyingine ni 

wakulima, wafugaji au wavuvi, wangeweza kutengenezewa 

hata mabwawa, wakapewa vifaranga, wakapatiwa chakula 

halafu baadae Halmashauri baada ya kuwapatia soko 

wangeweza kukusanya hizi pesa kwa urahisi zaidi. Kwa hiyo, 

hii mikopo ingesaidia sana katika kuongeza pato katika 

Halmashauri, lakini kwa vijana na ingeweza kuwa ina 

mzunguko mwepesi zaidi. (Makofi)  

Mheshimiwa Mwenyekiti, naipongeza Serikali kwa 

kuongeza bajeti kubwa sana ya kilimo. Mimi niko katika 

Kamati ya Kilimo, siku zote tulikuwa tunaomba Serikali iongeze 

bajeti ya kilimo, kwa sababu asilimia zaidi ya Sabini ya 

Watanzania ni wakulima, kwa hiyo, tunajua kwamba, 

kuongezwa kwa pesa hii kutasaidia sana uchumi na kila mtu 

ataweza kuchangia pato katika nchi yake, lakini 

tunategemea sasa elimu kwa wakulima, tunategemea 

mbegu bora, tunategemea miradi ya umwagiliaji 

itaongezeka, kilimo kitakuwa kina tija na tunategemea 

Maafisa Ugani wamepewa pikipiki, sasa wataenda 

kuwazungukia wakulima na kupima ule udongo. (Makofi)  

 

Mheshimiwa Mwenyekiti, ushauri wangu sasa, kuna 

mazao ambayo yana soko nje ya nchi, Serikali ingeangalia 

iweke mkakati kuhakikisha haya mazao yanalimwa kwa kiasi 

cha kutosha ili tupate soko la nchi lenye uhakika. Kwa mfano, 

nataka kumpongeza Waziri kutoka China ambaye mara kwa 

mara amekuwa akitupa data ya masoko ya mazao ambayo 

yanatakiwa. Kwa mfano, mwezi Oktoba mwaka 2020 

Tanzania kupitia Balozi Kairuki na China zilisaini mkataba, 

kuhusu mkataba wa zao la soya, mahitaji ya soya nchini 

China ni makubwa sana, wanatumia karibu tani 100, wao 

wenyewe wanazalisha tani Milioni 15, wanaagiza nje tani 85 

na Tanzania ni kati ya nchi 14 ambazo China wanaagiza 

soya. Kwa hiyo, kitendo cha nchi yetu kuwa miongoni mwa 

nchi 14 zinazoruhusu kuuza maharage ya soya China, tena 

bahati nzuri yanastawi katika sehemu kubwa ya nchi yetu. 

Kwa mfano, Soya inastawi Mikoa ya Mbeya, Ruvuma, Katavi, 

Rukwa, Iringa, Morogoro, Arusha, Manyara, Kagera, Geita, 

Shinyanga, Mwanza, Tanga, Simiyu, Mara, Singida, Lindi, 

Mtwara, Dodoma na Pwani. (Makofi)  

 

Mheshimiwa Mwenyekiti, sasa kwa sababu Serikali 

imetoa pesa nyingi sana katika kilimo, ingeangalia sasa jinsi 

ya kusaidia kilimo katika Mikoa hiyo ambayo nimeitaja 

walime kwa uhakika ili tuweze kupata soko ambalo 

linatakiwa, tunakosa kupata soko kwa sababu inakuwa 

haitoshelezi zile tani zinazohitajika kusafirishwa. Kwa hiyo, mimi 

naiomba sana Wizara ya Kilimo, najua tuna vijana makini 

sana, Mawaziri makini wahakikishe kwamba, katika Mikoa 

hiyo wanatengewa pesa ya kutosha. (Makofi)  

 

Mheshimiwa Mwenyekiti, ninakushukuru sana na 

ninaomba kwa sababu mchango wangu ni mkubwa basi 

nitaachangia kwa maandishi.  

 

Mheshimiwa Mwenyekiti, naunga mkono hoja na 

Mwenyezi Mungu awabariki. (Makofi)  

 

MWENYEKITI: Ahsante sana Mheshimiwa Dkt. Ritta Kabati, 

tunaendelea na Mheshimiwa Mohamed Said Issa, 

Mheshimiwa Ahmed Shabiby, Mheshimiwa Naghenjwa 

Kaboyoka na Mheshimiwa Kunti Majala kwa dakika tano-

tano wajiandae.  

 

MHE. MOHAMED SAID ISSA: Mheshimiwa Mwenyekiti, 

ahsante sana na mimi kunipa nafasi hii niweze kuchangia 

katika Bajeti Kuu ya Serikali.  

 

Mheshimiwa Mwenyekiti, mchango wangu nitajielekeza 

katika sehemu kuu tatu, kwanza nitakwenda kwenye uchumi 

wa bluu, lakini pia rushwa, mwisho nitamalizia na sehemu ya 

mapato.  

 

Mheshimiwa Mwenyekiti, katika ukurasa wa 75 wa 

hotuba hii ya Mheshimiwa Waziri wa Fedha ameelezea suala 

la uchumi wa bluu. Mimi kwanza nimpongeze kwa sababu 

sehemu hii ya uchumi wa bluu ni sehemu moja potential sana 

ambayo inaweza kusaidia kukuza uchumi wa nchi lakini pia 

uchumi wa wananchi wetu hasa wanaoishi maeneo ya 

pwani. Kwa maana hiyo, Serikali imeona ni jambo jema sana 

kulifuatilia suala hili na kulipa kipaumbele.  

Mheshimiwa Mwenyekiti, mimi nina masikitiko makubwa 

sana kwamba, Serikali imekuja na jambo jema, lakini bila kuja 

na mkakati ambao utaleta ufanisi katika jambo hili! Kwa nini 

nasema hivyo? Nasema hivyo kwa sababu, imefikiria tu zaidi 

kununua meli na kuwafundisha wale wajasiriamali ama 

wananchi ili kuwapa uwezo wa ku-deal na hili suala la 

uchumi wa bluu, lakini kuna mambo mengi katika uchumi wa 

bluu.  

 

Mheshimiwa Mwenyekiti, kuna suala la kuwapa elimu, 

kuandaa viwanda kwa ajili ya yale mapato yanayopatikana 

kutokana na kule baharini, lakini pia uchumi wa bluu kuna 

aina nyingi zinazopatikana mle za mazao, kuna Samaki aina 

ya kamba, samaki aina tofauti, hivi ni vitu ambavyo vinaleta 

fedha nyingi za kigeni, lakini Serikali haijaandaa wananchi 

katika kutafuta soko la ndani lakini pia soko la nje. Hili ni suala 

ambalo bado naona Serikali haijawa sawasawa. 

 

Mheshimiwa Naibu Spika, pia kuna suala la kutengeneza 

gati, kutengeneza freezing depot, pia namna gani zitagawa 

hizi boti 250 ambazo imeziandaa? Bado hawajatuandalia, 

kwa hiyo hatujui kwamba keki hii itagawanywa vipi? 

Tunamwomba Mheshimiwa Waziri atakapokuja hapa atupe 

mchakato mzima ambao utafanya zao hili la uchumi wa bluu 

liwe ni nguzo ya Taifa. (Makofi)  

 

Mheshimiwa Mwenyekiti, lambo la pili nirukie kwenye 

suala la rushwa. Suala la rushwa kwenye nchi yetu ni gonjwa 

sugu. Gonjwa ambalo sisi sote kama Wabunge ama nchi 

tunakubaliana kwamba ndilo linayodumaza maendeleo ya 

nchi yetu. Umesema katika hotuba yako hapa ukurasa wa 25 

kwamba, Mheshimiwa Rais, Mheshimiwa Samia Suluhu 

Hassan, anakerwa sana na suala la rushwa. Ni kweli 

Mheshimiwa Rais anakerwa sana na suala hili, lakini pia hata 

sisi wananchi tunaumia sana kwa sababu maendeleo 

yanadumaa hatupati stahiki za maisha yetu. (Makofi)  

Mheshimiwa Mwenyekiti, pia umeeleza kuanzia mwanzo 

rushwa inaanzia pale ambapo mpaka ilitungwa Sheria ya 

Monitoring and Evaluation, lakini kuanzia pale sasa rushwa 

imeanza, kwa hiyo, mpaka kufikia mwisho huko hakuna 

kinachofanyika. Ushauri wangu kwa Serikali ni kwamba 

Serikali inapaswa kutekeleza majukumu yake ili kuondoa 

rushwa; 

 

(i) Jambo la kwanza, kuwahakikishia wananchi wa 

Tanzania makazi ya bei nafuu,  

(ii) Kuweka public transport ili wananchi wasifikirie 

kupata mahitaji haya kiziada,  

(iii) Ajira ya uhakika,  

(iv) Kuwa na bima ya afya,  

(v) Elimu bora ya bei nafuu.  

 

Mheshimiwa Mwenyekiti, vitu hivi vikipatikana 

hatutakuwa na shida ya kusema tumuongeze CAG pesa kwa 

ajili ya kwenda kukagua, hii kuongeza pesa kwa ajili ya 

kukagua ina maana tuna imani kwamba, rushwa bado 

itaendelea kukua na hatuna la kuifanya. Mbaya zaidi CAG 

anaonesha orodha, lakini hakuna hatua hasa ambazo 

wananchi zinawafurahisha, zinachukuliwa ili kuondosha 

rushwa. (Makofi)  

 

Mheshimiwa Mwenyekiti, napendekeza hayo mambo 

matano yakifanyiwa uhakiki, yakifanywa sawasawa rushwa 

katika nchi hii itakuwa ni hadithi. Hivi ndivyo ilivyo katika nchi 

zilizoendelea. Tukiangalia Marekani, Uingereza, hivi vitu 

vinapatikana vizuri na ndiyo maana rushwa kule unaisikia, 

lakini ni ile kwa watu wakubwa siyo watu wa chini. Kwa hiyo, 

mimi napendekeza mambo hayo yafuatiliwe.  

 

Mheshimiwa Mwenyekiti, mwisho nakuja kwenye suala la 

mapato. Kwa kweli, suala hili la mapato ni suala ambalo kwa 

kweli, sisi kama wananchi tunaona aibu kuishi kwenye nchi hii. 

Kwa sababu tuna bahati ya kupata vyanzo vingi vya mapato 

lakini nchi hii inaonekana kama tumerogwa! Inaonekana 

kama vile hatufikiri vizuri! Kwa sababu tuna bandari, tuna 

mipaka, kwa nini tushindwe? (Makofi)  

 

Mheshimiwa Mwenyekiti, bandari peke yake inaweza 

kutuendesha katika maisha yetu na kutupa maisha mazuri. 

Tunashangaa, leo tunafikiria tozo, hii tozo ni kuwauwa tu 

wananchi, tukiendesha vizuri mambo yetu, hasa kutumia 

mapato, kwa mfano TRA wanakuja na mifumo ambayo kwa 

kweli siyo rafiki, kwa mfano inakuja inaleta hii e-filing, e-filing 

wananchi hawajaandaliwa, hawajui kutumia e-filing, 

matokeo yake ni kuwaletea ma-penalty ambayo mwisho wa 

siku wanafunga biashara. (Makofi)  

 

Mheshimiwa Mwenyekiti, pia, tumeleta hii EFD machine, 

ni jambo zuri ni lengo la kukusanya kodi, lakini sasa kwa nini 

wananchi hawakupewa elimu? Lakini jingine kwa nini sasa 

EFD machine ukitoa risiti, miezi mitatu tu imefutika, hamna 

kumbukumbu, eeh? Kwa hiyo, hili suala linahitaji kuboreshwa 

ili zisifutike risiti. 

 

Mheshimiwa Mwenyekiti, alichangia hapa Mbunge 

mwenzangu, mifumo ya TRA inakinzana. Kwa mfano, 

napenda kuwaambia huu mfumo wa TANCIS kuna mfumo 

mwingine ambao uliletwa mwaka juzi hapa unaitwa Single 

Window, mfumo wa TANCIS umefanya vizuri, watu 

wamefanya kazi vizuri, mapato yamepatikana vizuri hakuna 

tatizo. Imeletwa Single Window sasa hii Single Window 

imekuwa balaa wafanyabiashara wa sehemu za nchi za 

wenzetu wamekimbia kwa sabahu, huu mfumo wa Single 

Window huu unakutaka uweke requirement zote kabla ya 

kufanya declaration, sasa container hujalifungua, unapataje 

kuangalia mionzi? Unapataje kuangalia vitu ubora wake? 

(Makofi)  

 

Mheshimiwa Mwenyekiti, kwa hiyo, kabla ya hapo 

inapokuja hivi ina maana zile logistic za ku-clear mzigo 

zinakuwa ngumu, maana yake mtu ambaye anaweza  

kufanya clearance ni yule mwenye TANCIS,  sasa hivi TRA 

wanalazimisha nenda kwenye Single Window, sijui kuna shida 

gani kuwalazimisha watu waingie kwenye Single Window 

wakati TANCIS imefanya vizuri? Mimi nashauri kwamba, huu 

mfumo haufai huu wa Single Window, turudi kwenye TANCIS 

ambayo tutapata mapato vizuri na clearance itakuwa nzuri. 

(Makofi)  

 

Mheshimiwa Mwenyekiti, niendelee kwenye suala hili la 

bandari. Bandari zetu ndiyo ambazo zinaweza kutupa 

mapato. Kwa mfano, sasa hivi kuna changamoto za 

wafanyabiashara na wale taasisi nyingine. Mimi nashauri 

Mheshimiwa Waziri wa Fedha pamoja na Mheshimiwa Waziri 

wa Mawasiliano wakae pamoja na wadau ambao ni TRA, 

Clearing, Transporters, TASAC, TICTS, kuziangalia changamoto 

hizi ili kuangalia hawa watu wanakwama wapi kwenye ku-

facilitate huu utoaji wa mizigo na kupata mapato?  

 

Mheshimiwa Mwenyekiti, jingine ni kwamba, hapa tuna 

shida nyingine, upande wa Zanzibar, Zanzibar mizigo ambayo 

inakuja kutoka Zanzibar kwa kweli tunasumbuka sana sisi 

wafanyabiashara wa Zanzibar, mfano mzuri ni kwamba, 

unapoleta mzigo pale Dar-es-Salaam, umesha-clear mzigo 

wako, umetoa, umelipia ushuru, huku nje wanakuja TRA 

wanakufuatilia kwa ajili ya income tax, sasa bandarini 

kinachokuleta pale ni import duty na VAT na nimelipa. Sasa 

wewe subiri mfanyabiashara auze, hakutoa risiti, ndiyo utajua 

kwamba huyu kakwepa kodi. Unakwenda kum-harass 

mfanyabiashara, hatuwezi tena kuleta mizigo, imekuwa 

biashara Zanzibar na Dar-es-Salaam ni ngumu, tunaona ni 

shida, hata wafanyabiashara ambao walipendelea kufanya 

biashara zao pale imekuwa ni ngumu. (Makofi)  

 

(Hapa kengele ililia kuashiria kwisha kwa muda wa 

Mzungumzaji) 

MHE. MOHAMED SAID ISSA: Mheshimiwa Mwenyekiti, 

lakini siyo hilo tu suala lingine ni suala la… 

 

MWENYEKITI: Mheshimiwa kengele ya pili imelia.  

 

MHE. MOHAMED SAID ISSA: Mheshimiwa Mwenyekiti, 

ahsante sana. (Makofi)  

 

MWENYEKITI: Ahsante sana Mheshimiwa Mohamed. 

Tunaendelea na Mheshimiwa Ahmed Shabiby, atafuatia 

Mheshimiwa Naghenjwa Kaboyoka na Mheshimiwa Kunti 

Majala.  

 

 MHE. AHMED M. SHABIBY: Mheshimiwa Mwenyekiti, 

ahsante kwa kunipa nafasi. Kwanza kabisa nimshukuru Waziri 

wa Fedha na Naibu wake na wataalam wote, na 

waliomshauri kutengeneza bajeti hii. Washauri wote 

wamefanya vizuri sana; kazi yetu sisi kama Wabunge ni 

kushauri, na ninajua kabisa wao ni wasikivu, watasikia zile 

sehemu ambazo tunashauri.   

 

Mheshimiwa Mwenyekiti, nitaanza kwanza kidogo tu 

kuhusu masuala ya magari. Umezungumzia magari kwamba 

sasa income tax yake itakuwa ni 3,500,000 pamoja na mabasi 

makubwa, lakini najua umezungumza kwenye yale magari 

makubwa hujaenda kwenye yale magari madogo. Kwa hiyo 

ninaomba muweke mchanganuo vizuri wasije 

wakachanganya tu gari kubwa na dogo likawa na kodi 

moja.  Lakini na hiyo nayo tunaomba angalau ipungue, kwa 

sababu 3,500,000 ni kubwa, angalau ingekuja 2,500,000 au 

hata 3,000,000. 

 

 Halafu ya mafuta kuchukua ile faida ya mwenye kituo 

cha rejareja shilingi 20 katika faida yake ya shilingi 100 

ikumbukwe kwamba kuna wengine wana faida ya shilingi 70, 

kwa hiyo ukishamchukulia tena shilingi 20, ni sawa, hiyo 

itaondoa milolongo mingi, lakini sasa iwe ndiyo inafaa lakini 

iwe imekwisha, siyo tena baadaye mnaanza tena hesabu, 

kunakuwa tena kuna usumbufu ambao si wa kawaida.   

 

 Mheshimiwa Mwenyekiti, nichangie kingine, kuhusu 

magari.  Katika bajeti yako umezungumza kwamba sasa hivi 

watumishi wa Serikali mtawakopesha magari, lakini sasa hapa 

hujaliweka sawa au tunaomba ukija uliweke sawa; 

unawakopesha magari, magari yale ukishawakopesha 

yanakuwa ni ya kwao, na gari likishakuwa mtu ya kwake 

huwezi tena ukampangia kwamba hili gari sasa hivi labda 

mtu Mkurugenzi wa Dodoma ukamwambia nenda kijiji fulani. 

Kitakachotokea ni kwamba watakuwa wanayachunga sana 

magari yao, kwa hiyo na zile safari za kiserikali au za kwenda 

kutembelea wananchi zitapungua, huo ndio ukweli.  Kwa 

sababu hawatayatumia kama wanavyoyatumia magari 

mengine kwa sababu watakuwa wanayaonea huruma na 

watapunguza safari. Au kuna mpango, je, mtakuwa 

mnawalipa? maana gari nimeshaikopa, ni yangu, sasa una 

nilazimisha tena niende nikafanyie kazi nyingine ambayo si 

yangu. Hiyo nayo tunataka ufafanuzi. 

 

 Mheshimiwa Mwenyekiti, lakini ushauri wangu ni 

kwamba kwenye magari mimi nilikuwa nafikiri tu Serikali 

mjaribu kudhibiti na mjaribu kutoa miongozo. Nakumbuka 

kuna Mbunge mmoja Musukuma, aliwahi kulalamika kuhusu 

Mkurugenzi wake kanunua VX V8. Kwanza nimpongeze 

Mheshimiwa Mbunge; lakini ni kweli hamna mwongozo wa 

Serikali kuonesha kwamba hapa Wakurugenzi labda wa 

wilaya, Wakurugenzi wa halmashauri si watumie tu Land 

cruiser tu na double cabin? Wekeni miongozo kama hii; yaani 

pawe level ya watu kutumia magari ya V8.  

 

Mheshimiwa Mwenyekiti, sasa hivi Serikali mnataka 

mwende na fashion, leo hii kuna watu tayari hapa wana 

LC300 hizi new model Land cruiser za milioni 500, zipo.  Sasa 

muwe mnaangalia; kama Serikali mnataka kwenda na 

fashion ninyi ndio mnaleta hasara kwenye hii nchi; 

muangalie. Kuna watu kama Mawaziri, Rais Makamu wa Rais, 

Waziri Mkuu na watu wengine sawa wakitumia magari kama 

hayo; lakini kuna sehemu zingine huku muwapangie magari 

gani ya kutumia, double cabin, watumie labda level 

nyingine, watumie gari hizi prado ndogo, wengine watumie 

hata crown kama sisi Wabunge; mbona sisi hela mnazotupa 

ni za crown?  

 

Mheshimiwa Mwenyekiti, maana yake ni kwamba hela 

anayopewa Mbunge anapewa hela ya kununua crown 

mpya, lakini huko nje watu wanajua Wabunge 

wanakopeshwa ma-V8. Ukimuona Mbunge ana V8 ujue hela 

kaongeza ya kwake mwenyewe, ndio ukweli huo. Piga 

hesabu, hela unayompa Mbunge haifiki milioni 100, 

ananunua gari gani mpya kama siyo crown new model? 

Ndio ukweli. Sasa huko Serikalini mjibane. Sisi hatuna TEMESA 

Mbunge unatengeneza gari mwenyewe kila kitu mwenyewe, 

hupeleki TEMESA.  Mtu wa Serikali anapeleka TEMESA 

anapeleka wapi na bado unataka kumpa gari la gharama; 

ndiyo maana mnaibiwa. Nataka nikuambie Mheshimiwa 

Waziri, wewe ni msikivu, fanya uchunguzi, hata hii kampuni ya 

Toyota spare zingine zinazouzwa siyo original; na mimi 

nilimwambia Mheshimiwa Mbarawa kwenye kamati ya 

Miundombinu; kwamba hata spare siyo original; fanyeni 

uchunguzi ninazo huku. Kwa hiyo mnapigwa sehemu nyingi 

sana. 

 

MHE. VENANT D. PROTAS: Mheshimiwa Mwenyekiti, 

taarifa. 

  

MWENYEKITI: Taarifa  

 

T A A R I F A 

 

MHE. VENANT D. PROTAS: Mheshimiwa Mwenyekiti, 

pamoja na mchango mzuri wa Mheshimiwa anayechangia 

katika kubana matumizi ya Serikali lakini cha ajabu kwenye 

sensa wameleta mwongozo wa kununua Rover Four kwa 

milioni 129 ilhali tofauti na Land cruiser ni milioni mbili naomba 

nichangie tu hivyo.  

 

MWENYEKITI: Mheshimiwa Ahmed Shabiby unaipokea 

hiyo taarifa? 

 

MHE. AHMED M. SHABIBY: Naipokea kwa mikono miwili. 

Kwa hiyo Mheshimiwa Waziri tunajua kabisa wewe na watu 

wako wote ambao mko mnapanga hiki kitu, mnalitakia Taifa 

hili mambo mazuri; tunaomba muangalie, wekeni mwongozo 

wa magari namna ya kufanya, au kama mna mpango wa 

kuwakopesha basi mtatuletea tutaujua vizuri zaidi. 

 

Mheshimiwa Mwenyekiti, lingine amezungumzia habari 

ya interest. Tunaona kwenye kila hotuba za kila kiongozi 

anazungumza interest ni kubwa kwenye benki. Benki zijitahidi 

kupunguza interest; lakini sielewi. Yaani ni vipi mnakuwa 

mnafumba macho? Hivyo fedha zote za Serikali, na nyinyi 

Serikali ndio wenye mtaji mkubwa, zote mnapeleka BOT? Kwa 

mfano kuna fedha za bandari, TANAPA, TANESCO na za 

mashirika mengi tu; na hata haya mashirika ya mifuko wa 

jamii sasa hivi mmeachia kidogo, lakini nusu ziko BOT nusu ziko 

huku. Kuna baadhi ya taasisi zina hela zao ziko kule BOT zaidi 

ya miaka mitano hazizalishi wala hazifanyi chochote. Kama 

mnadhibiti hizi fedha lakini mjue kabisa kwamba fedha 

yoyote inayokwenda kwenye benki za nje ni Commercial 

Bank peke yake, ndizo zinasambaza fedha kwa watu, na 

ndivyo fedha zinakuwa nyingi kwa wananchi wa kawaida. 

 

Mheshimiwa Mwenyekiti, leo hii tunalalamika fedha 

hamna lakini fedha mmeziweka wenyewe kule halafu hapo 

hapo tena mnakuja tena mnakopa kwenye benki hizo hizo, 

lakini fedha mnaziweka kwenu.  

 

Mheshimiwa Mwenyekiti, kwa mfano mkichukua hela 

zenu zile mnazoweka BOT ambazo hazizai ukiweka kwenye 

benki za biashara hata kama unazitumia kila siku, unatoa na 

kuingiza lakini unapata asilimia 3.5. Ukiziweka fixed account 

unaweza ukapata asilimia sita mpaka saba; kwa hiyo wewe 

utamkopesha mtu kwa asilimia kumi au tisa, zile benki za 

biashara zitayakopesha kwa asilimia tisa au kumi. Lakini leo 

wenye pesa nyingi mnazikumbatia; sasa hivi mnatisha hata 

wafanyabiashara. Kama ninyi watu wa Serikali hamuamini hizi 

benki, mna wasi wasi nazo na hata sisi sasa itabidi 

tutengeneze makabati nyumbani tuwe tunaficha hela zetu, 

na huo ndiyo ukweli. Yaani lazima mbadilishe hii sera yenu, 

kwamba kwenda kuweka mabilioni na fedha zote hazikai 

kwenye mzunguko. 

 

Mheshimiwa Mwenyekiti, halafu wajiangalie, kwenye 

treasury bond kuna watu wanaweka pesa wanapata asilimia 

15, sasa nani atakayefanya kazi? Sasa hivi mmeshusha 

mmeweka asilimia 12, mnamwambia mtu aweke miaka 25 

mpaka miaka 20 mtampa asilimia 12.5, tena mmeshusha juzi, 

lakini ziko mlikuwa mnawapa mpaka 15%. Sasa mtu 

akishaweka hela pale zinakaa kule mtu anakula interest, ana 

haja ya kuzungusha hiyo fedha? Na ninyi mnawaambia benki 

washushe, watashushaje hiyo interest kwetu haiwezekani. 

 

Mheshimiwa Mwenyekiti, kwa mfano mlivyo 

wafanyakazi, wafanyakazi leo mnatumia Benki ya CRDB na 

NMB. Ile payroll mnatayarisha Wizara ya Fedha, check list 

Utumishi. Mnapeleka fedha kule wana-charge service 

charge, si mbaya ni ki-benki. Lakini angalia mfanyakazi wa 

umma, huku CRDB ana 13% imeshushwa juzi huku NMB sijui 

15%; na hawezi ku-negotiate kwenye kupata mkopo.  Lakini 

mfanyakazi wa mtu binafsi atakwenda benki atafanya 

negotiations, kwamba tunatakiwa hapa tufanye hivi hivi 

itakuja hata 12% hata 11%. Sasa, ili kuwasaidia watumishi 

wetu bora Wizara ya Utumishi ingekuwa inaweka tu kama 

tender. Kwamba, jamani watumishi wetu mwaka huu 

wanataka kukopa, benki zijitokeze zilete interest yake, na 

atakayeonekana ana interest ndogo ndiye aruhusiwe 

kukopesha watumishi wa umma lakini msiwabane… 

 

(Hapa kengele ililia kuashiria kwisha kwa muda wa 

Mzungumzaji) 

 

MWENYEKITI: Ahsante sana Mheshimiwa Shabiby 

 

MHE. AHMED M. SHABIBY:… nilikuwa bado naendelea; 

basi ahsante, naunga hoja mkono. 

 

MWENYEKITI: Ahsante sana tunaendelea na Mheshimiwa 

Kaboyoka, Mheshimiwa Kunti Majala kwa dakika tano tano 

ajiandae Mheshimiwa Joseph Kamonga na Mheshimiwa 

Khadija Taya. 

 

MHE. NAGHENJWA L. KABOYOKA: Dakika tano? 

 

MWENYEKITI: Dakika tano tano mko watatu, nimepata 

majina hapa, Waheshimiwa dakika tano tano ndivyo 

nilivyoandikiwa hapa. Tuendelee Mheshimiwa Kaboyoka. 

 

MHE. NAGHENJWA L. KABOYOKA: Mheshimiwa 

Mwenyekiti, ahsante sana kwa kunipa nafasi hii ya kuchangia 

Bajeti Kuu ya Serikali pamoja na kwamba umenipa dakika 

tano sijui nitaongeaje kwa dakika tano hizo lakini basi ngoja 

niongee kwa point.   

 

MWENYEKITI: Mheshimiwa Kaboyoka basi utaongea 

dakika tano halafu mmoja nitamtoa na mwingine ataongea 

dakika tano. 

 

MHE. NAGHENJWA L. KABOYOKA: Mheshimiwa 

Mwenyekiti, ahsante kwa kunipa nafasi hii na mimi kuchangia 

katika Bajeti Kuu hii ya Serikali.  Niungane na Wabunge 

wenzangu waliopita kumpongeza mkwe wangu Waziri wa 

Fedha na Mipango. 

MWENYEKITI: Mheshimiwa Kaboyoka nimesema wewe ni 

dakika kumi waliobaki ndio dakika tano; dakika kumi wewe. 

 

MHE. NAGHENJWA L. KABOYOKA: Ahsante sana kwa 

hiyo nampongeza Waziri wetu mkwe wangu Dkt. Nchemba 

kwa kazi nzuri, ambapo tangu nimekaa Bungeni hapa sijaona 

bajeti ambayo imewekwa vizuri kama hii. Naamini kwamba 

haya aliyoandika ndiyo atakayoyatenda nashukuru sana. 

 

Mheshimiwa Mwenyekiti, baada ya kusema hivyo mimi 

nitachangia katika ukurasa wake wa 28 kifungu cha 35. Pale 

Waziri anasema mashirika yote ya umma yenye kufanya kazi 

kwa misingi ya kibiashara yafanye kazi kwa ufanisi na faida, 

hapo namuunga mkono. Ameendelea kusema kwa nchi 

zilizoendelea mapato makubwa ya Serikali yanatoka kwenye 

mashirika yake; nakubaliana naye kabisa. Pia nakubaliana na 

yeye kwamba yale mashirika mengi ambayo ni mzigo kwa 

Serikali yafutwe. 

 

Mheshimiwa Mwenyekiti, sasa nakuja tatizo; hebu 

tuangalie Shirika letu la ATCL. Shirika hili muundo wake lilikuwa 

lifanye biashara na lipate faida lakini matokeo yake tangu 

lilivyoanzishwa mwaka 2016 lilianza na mtaji hasi. Kwanza 

umiliki wake uliwekwa chini ya Wakala wa Ndege za Serikali. 

Ukiangalia utaratibu mzima ni kwa kuliua hili shirika kabla 

halijaanza kufanyakazi; na sababu iliyokuwa imetolewa 

labda wakati ule ilikuwa ya msingi, ya kusema kwamba 

wanaepuka ndege hizi kukamatwa kwa vile kulikuwa ndege 

hii ya awali ATCL ilikuwa inadaiwa pesa nyingi sana. 

 

Mheshimiwa Mwenyekiti, lakini uzoefu umeonyesha 

kwamba ndege hizo hata sasa hivi zinakamatwa pamoja na 

kuziweka katika Wakala wa Ndege za Serikali. Sasa basi 

tukiangalia pia ATCL wameambiwa wapeleke tozo za 

kukodisha ndege hizo kwa wakala hawa wa ndege. Wakati 

2016/2017 Shirika lilivyoanzishwa tozo zilikuwa zimefika mpaka 

sasa hivi bilioni 99.7, akiba ya matengenezo imefikia bilioni 

59.4 ambazo shirika hili la umma linapeleka kwa Wakala wa 

Ndege, na yote haya ni mashirika yetu ya umma. Kwa hiyo 

ukiangalia total, ni jumla ya bilioni 159 ambalo shirika hili la 

ATCL limepeleka TGFA deni hili liliporithiwa 2016 lilikuwa na 

bilioni 105.3; lakini kutokana na riba ambayo imekuwa ikilipa 

kila mwezi sasa hivi inadaiwa bilioni 371.   

 

Mheshimiwa Mwenyekiti, sasa utaangalia Shirika hili 

ambalo limekuwa na mtaji hasi wa ilianza na bilioni 146 lakini 

kufikia 2021 lina bilioni 240 za mtaji hasi. Sasa ukiangalia hili 

shirika si tunaliua wenyewe kwa mikono yetu wenyewe? Je 

Serikali ina nia nzuri na hili Shirika? Maana ingekuwa na nia 

nzuri ingelipa na madeni haya. Serikali inatakiwa ilipe haya 

madeni ili liache shirika lifanye kazi kwa ufanisi.  Kama kweli 

unataka kufanya justice unaposema mashirika yanayofanya 

hasara yafungwe utafunga ATCL? Umenunua ndege kubwa 

kama Bombardier halafu sasa hivi zinafanya kazi kwa 

kiwango kidogo sana, maana kati ya viwanja 11 ambavyo 

vipo Tanzania yetu hii ni viwanja vinne tu ambavyo ndege 

zetu zinaweza kufanya kazi masaa 24. 

 

Mheshimiwa Mwenyekiti, sasa kwa njia hii ni kwamba 

wenzetu ATCL hawezi kupanga route ambazo zitawaletea 

manufaa, hawawezi kushirikiana na mashirika ya nje kwa vile 

hawaaminiki. Wakisema wanunue vipuri wanatakiwa 

wafanye down payment 100 kwa vile hawaaminiki.  Pia 

ilionekana kwamba fedha ambazo zilipelekwa TGFA kwa ajili 

ya matengenezo makubwa ya ndege ukifika wakati wa 

matengenezo fedha ile haipo. Ina maana ATCL itoe tena 

fedha ipeleke kutengeneza hizi ndege, double payment. 

Sasa hapo Mheshimiwa Waziri utueleze; hivi kweli hili shirika 

tunalitakia mema au nia ni mbaya. 

 

Mheshimiwa Mwenyekiti, kama tulikuwa tunataka shirika 

hili lifanya kazi kiufanisi na kibiashara, kama mwanzo 

ilionekana kweli kwa kukwepa kulipa deni nikuliweka shirika 

hili chini ya TGFA; lakini sasa tumeshaona kwamba pamoja 

na kuliweka chini ya TGFA bado ndege hizi zinakamatwa; 

kwa nini tusilipe madeni haya ili ndege zetu ziwe huru ziweze 

kutengeneza faida? 

 

Mheshimiwa Mwenyekiti, mimi nafikiri kwamba Serikali 

ina sababu nyingine ya kufanya kuhusu mpango huu wa 

kuifanya ATCL ifanye kazi inavyopaswa. Huwezi, mashirika 

yote mawili ni yako lakini ukafanya shirika moja lilipe tozo kwa 

shirika lingine halafu liendelee kupata hasara.  Ningeshauri 

kwamba ATCL ikabishiwe ndege zake zote ili iangaliwe 

utendaji wake. Pia kama kusema mnaweka fedha za akiba 

TGFA ilhali ATCL wakitaka kutengeneza hizi ndege fedha 

haipo basi ATCL wafungue escrow account Benki Kuu ili 

wakati wa matengenezo makubwa yakifika waweze 

kutengeneza hizi ndege. 

 

Mheshimiwa Mwenyekiti, pia ningeshauri Serikali ilipe 

deni, maana bila kulipa haya madeni kwenye viwanja vya 

nje ambavyo tunadaiwa na zile ndege zilizokuwa 

zimekodishwa ambazo hazikulipiwa hela yake ina maana 

ndege zetu haziwezi kufanya masafa marefu ya masaa 10. 

Kufanya masafa mafupi ina maana tunazidi kuikwamisha 

ATCL. Ninashauri Serikali itoe mtaji wa kutosha na iendelee 

kuboresha viwanja vyake ili viweze kufanya kazi masaa 24; 

vinginevyo utakuta kwamba hata ule muda wa kuruka 

unakuwa haupo kwa namna ulivyotakiwa. Kwamba ndege 

hizi zifanye kazi vizuri. 

 

Mheshimiwa Mwenyekiti, kwa hiyo, tatizo hili la viwanja 

vingi kuwa havijafikia ile hadhi au yale matakwa inafanya 

ndege zetu ziishie labda masaa machache zifanye kazi hadi 

saa 10:00, saa 12:00 zimefunga kazi.  Matokeo yake ni viwanja 

hivyo vinne tu ambavyo ndiyo vinaweza kufanya kazi vizuri, 

inasababisha ndege zetu zikose yale masaa ya mruko 

ambayo ndiyo ingesaidia ndege zetu zikaonesha zinafanya 

kazi kwa faida. (Makofi) 

Mheshimiwa Mwenyekiti, kwa hiyo, hili shirika ni kati ya 

mashirika ambayo yanafanya kazi kwa taabu sana. Angalia 

TANESCO ina madeni kiasi gani? Inadai na inadaiwa. Angalia 

TPDC ina madeni kiasi gani? Inadai na inadaiwa. Sasa 

tutasemaje mashirika yanayofanya hasara yafutwe wakati 

haya mashirika yetu yote makubwa tunajua hata Serikali 

yenyewe inadaiwa na haya mashirika? (Makofi) 

 

Mheshimiwa Mwenyekiti, nakuomba sana Serikali 

iliangalie hili. Itakuwa haiwatendei mashirika mengine haki 

kama itayafunga wakati mashirika haya yanafanya hasara 

na yanaendelea kuwepo. (Makofi) 

 

Mheshimiwa Mwenyekiti, tukija upande wa CAG, mimi 

nimefurahi kwa jinsi ambavyo nimeona utamwongezea CAG 

fedha zaidi aendelee kufanya kazi yake kwa ufanisi zaidi. Yule 

time audit afanye performance audit na technical audit, hili 

ni wazo zuri.   

 

Mheshimiwa Mwenyekiti, tumeona hata Bunge 

hatuitendei haki Ofisi ya National Audit haki. Inafanya kazi 

kubwa, inakuwa imepitia miradi mingi na ikaonesha matatizo 

yaliyopo, lakini Bunge tuna muda mfupi sana wa kukaa na 

kuangalia ripoti ya CAG. Kwa hiyo, inabidi Bunge lipate muda 

mrefu wa kupitia ripoti ya CAG. Haiwezekani tunatumia siku 

moja kwa LAAC na PAC kutoa taarifa na hapo hapo 

mjadala. Which means kwanza Wabunge hawapati muda 

wa kujua matatizo kwa urefu; pili, hawapati muda mrefu wa 

kuchangia, na matokeo yake ni kwamba ripoti hii kubwa ya 

CAG sehemu kubwa haifanyiwi kazi vizuri. (Makofi) 

 

(Hapa kengele ililia kuashiria kwisha kwa muda wa 

Mzungumzaji) 

 

MWENYEKITI: Ahsante sana Mheshimiwa.  

MHE. NAGHENJWA L. KABOYOKA: Mheshimiwa 

Mwenyekiti, kwa hiyo, naomba sana Bunge letu liifanyie kazi 

inayotakiwa ripoti ya CAG. Ahsante sana. (Makofi) 

 

MWENYEKITI: Ahsante. Nilimtaja Mheshimiwa Kunti Majala 

halafu Mheshimiwa Joseph Kamonga na Mheshimiwa Khadija 

Taya wajiandae. 

 

MHE. KUNTI Y. MAJALA: Mheshimiwa Mwenyekiti, 

nakushukuru nami kunipatia nafasi ili niweze kutoa mchango 

wangu kwenye bajeti kuu ya mwaka 2022/2023. Natambua 

jitihada kubwa zinazofanywa na Serikali kwa ajili ya kwenda 

kumtua mama ndoo kichwani; na pili, ni kwenye sekta nzima 

ya Afya.   

 

Mheshimiwa Mwenyekiti, kumekuwa na miradi mingi sasa 

hivi ya mabilioni ya fedha ambayo inazinduliwa kwa ajili ya 

kuwapatia wananchi huduma ya maji safi na salama na 

yanayopatikana kwa urahisi. Miradi hii ni ya gharama kubwa, 

lakini kwenye hizo gharama zote anayekwenda  kuzilipa ni 

mlaji wa mwisho. 

 

Mheshimiwa Mwenyekiti, mitambo ya maji inayoagizwa 

kutoka nje inalipiwa VAT; pili, watu hawa kwenye mamlaka za 

maji bado wanalipa service levy; tatu, kwenye suala la 

gharama za umeme, kwakuwa mitambo hii ni mikubwa, 

unakuta mitambo hii au mamlaka hizi zinalipa gharama 

kubwa sana za umeme kwa ajili ya kuhakikisha wananchi 

wanapata huduma. Gharama hizo mwisho wa siku 

anayekwenda kuzilipa ni mlaji wa mwisho. (Makofi) 

 

Mheshimiwa Mwenyekiti, kwa hiyo, badala ya kumsaidia 

mwananchi kupata maji safi na salama na kwa bei rahisi, 

kutokana na hizo gharama anaendelea kupewa mzigo 

mkubwa wa kulipia ilhali Serikali ni moja, na wanaweza 

kufanya namna bora. 

 



21 JUNI, 2022 

164 
 

Mhshimiwa Mwenyekiti, kwa mfano, kwenye fedha za 

UVIKO zimepelekwa kwenye maji, vifaa vyote ambavyo 

vimekwenda kutekeleza mradi wa UVIKO vimetolewa kodi, 

havijalipiwa VAT. Kwa nini Serikali isiendelee na mfumo huo 

wa vifaa vyote vya maji na mitambo yake inapoingia nchini 

visilipiwe VAT ili tuweze kumpunguzia mwananchi gharama 

kwenye suala zima la maji? (Makofi) 

 

Mheshimiwa Mwenyekiti, kwenye suala la umeme, 

naiomba Serikali. Serikali hii ni moja na hawa 

tunaowahudumia ni wananchi wa Taifa hili la Tanzania, 

twende sasa kwenye taasisi zetu za maji wapewe tariff yao 

peke yao itakayokuwa na punguzo ambalo litakwenda 

kupunguza gharama za uzalishaji maji ili wananchi wetu 

waweze kupata maji kwa gharama watakayoweza kuimudu. 

 

Mheshimiwa Mwenyekiti, keshokutwa tunatarajia 

kupokea mitambo ya kuchimba visima. Mitambo ile naomba 

pia, Mheshimiwa Waziri nenda ukaangalie namna ya kuitolea 

VAT ili iingie kwa bei rahisi na wananchi waweze kuchimba 

maji kwenye maeneo yao na tuachane na suala zima la 

kuzungumzia maji kila siku tunapoingia ndani ya Bunge. 

(Makofi) 

 

Mheshimiwa Mwenyekiti, naomba niende kwenye 

barabara ya Kibirashi, Chemba hadi kwa Mtoro. Barabara hii 

nimekuwa nikiimba tangu nimeingia Bunge hili. Imekuwa 

ikiandikwa kwenye vitabu vya Waziri wa Ujenzi na vya Waziri 

wa Fedha. Mheshimiwa Dkt. Mwigulu nakuomba sana, hebu 

hii barabara safari hii tunakuomba, biashara ya kilometa 20 

mnazokwenda kuanza navyo, niliwaambia mkitaka kufanya 

kwa biashara ya kilometa ishirini ishirini, mnahitaji miaka zaidi 

ya 40 muweze kujenga ile barabara ya kilometa 460. Hivi 

mnashindwa nini kujenga ile barabara?  

 

Mheshimiwa Mwenyekiti, leo Serikali mmekwenda 

kuutambua Mkoa wa Dodoma kwenye Kilimo cha Alizeti 

ambacho kinakwenda kutatua changamoto kubwa ya 

uagizaji wa mafuta nje ya nchi, sasa kama barabara ile ya 

Kibirashi hamtaki kuijenga, mazao yale yanafikaje sokoni? 

Mwisho wa siku yale mazao yataendelea kuozea kule 

shambani. Hizo jitihada mnazozifanya za kwenda kupunguza 

crisis ya mafuta nchini haitaweza kutoweka, mwisho wa siku 

tutabaki hapo hapo. 

 

Mheshimiwa Mwenyekiti, kwa hiyo, naomba barabara hii 

iweze kufanyiwa kazi na tuache kuizungumza humu ndani, 

nasi tuonekane kwamba ni watu ambao tupo ndani ya nchi 

hii. Tunajiona kama tumetengwa kanda ya kati hususan Mkoa 

wa Dodoma.  Kwa hiyo, naomba sana Mheshimiwa Waziri 

aliangalie hilo. 

 

Mheshimiwa Mwenyekiti, naomba nizungumzie pia 

mapori mawili; Mkungunero na Swagaswaga. Nimekuwa 

nikizungumza humu ndani pia suala zima la Mkungunero na 

Swagaswaga kwa mateso ya Maaskaripori waliopo kwenye 

zile hifadhi wanavyowatesa wananchi wetu kule. Sasa leo 

nimekuja kuona Serikali, kumbe ina uwezo wa kuwatafutia 

wananchi mahali ambapo watakuwa salama, 

hawatabughudhiwa na taasisi zao za Serikali!  (Makofi) 

 

Mheshimiwa Mwenyekiti, Mheshimiwa Waziri, kama 

mmeweza kuwaondoa watu wa Loliondo, kwanini hamtaki 

kutuondoa na sisi mkatutafutia maeneo watu wa pori la 

Swagaswaga pamoja na Mkungunero? Tunaomba na sisi, 

wananchi wa Mkungunero wamechoka kuchapwa viboko, 

tumechoka kupigwa risasi, tumechoka kuibiwa mifugo yetu! 

Tunaomba na sisi suala la wananchi wa Mkungunero na 

Swagaswaga tupeni maeneo, tufanyieni kama watu wa 

Loliondo, Ngorongoro, nasi mtujengee hizo nyumba, 

mtukabidhi tuweze kuishi kwa amani na utulivu, tule matunda 

mema ya Taifa letu hili la Tanzania. (Makofi) 

Mheshimiwa Mwenyekiti, tangu Bunge lililopita la Kumi na 

Moja, tumekuwa tukiomba Bima ya Afya. Bima ya Afya 

Waheshimiwa Wabunge tunaiomba kwa sababu, leo 

matibabu gharama zake ni kubwa sana. Kipimo cha MRI ni 

zaidi ya shilingi 500,000, CT-Scan ni shilingi 200,000 mpaka 

shilingi 300,000; X-Ray, Ultrasound, mashine hizi zote matibabu 

yake ni ya gharama. Tukileta Bima ya Afya kwa pamoja, 

itasaidia kumwondolea mwananchi mzigo huu mkubwa 

anaolipia gharama hizi. (Makofi) 

 

Mheshimiwa Mwenyekiti, pili, Serikali mtakuwa na uwezo 

sasa wa kuona namna gani mnadhibiti na kusimamia 

miundombinu ambayo mtakuwa mmeifunga kwenye hizi 

hospitali zetu. (Makofi) 

 

Mheshimiwa Mwenyekiti, kwa hiyo, naomba na 

ninasisitiza, Bima ya Afya tuombe tarehe 1/7/2022 

tunapoanza mwaka mpya wa fedha, tunaomba tuanze Bima 

ya Afya ya pamoja ili tuweze kuwasaidia Watanzania wetu. 

Watanzania wengi waliopo vijijini na wenye uchumi wa chini, 

wanashindwa kugharamia matibabu kwa sababu ya 

gharama kubwa za matibabu katika hospitali zetu. Kwa hiyo, 

naomba sana hilo pia liweze kufanyiwa kazi. (Makofi) 

 

Mheshimiwa Mwenyekiti, namwomba Mheshimiwa Dkt. 

Mwigulu, Ranchi ya Kongwa aachane nayo. Mna maeneo 

mengi sana ambayo yanaweza kwenda kulima alizeti. Wilaya 

ya Chemba kule tuna mapori, yapo, njooni mchukue, lakini 

Ranchi ya Kongwa tunaomba muiache ili iweze kuhudumia 

mifugo ya Mkoa wa Dodoma na wawekezaji wengine 

tuweze kukuza uchumi wa Taifa letu. (Makofi) 

 

Mheshimiwa Mwenyekiti, TBS kazi yao ni kukagua ubora 

wa bidhaa. Sasa nashangaa Mheshimiwa Dkt. Mwigulu, TBS 

wanataka waende wakakague ubora wa mawasiliano. 

Wallah, tutakuwa tunapata mawasiliano ya Kenya, Burundi 

na Uganda. TBS leo wameshindwa hata kukagua viuatilifu tu 

ambavyo vinasaidia wakulima wetu kule. Viuatilifu feki 

vimeingia nchini na wananchi ndio wanaokula hasara, bado 

mnataka mkamwongezee mzigo TBS aende akakague ubora 

wa mawasiliano! Hiki kitu hakiwezekani. Nakuomba kaka 

yangu pia hilo uweze kuliondoa na lisiwepo kabisa. (Makofi) 

 

Mheshimiwa Mwenyekiti, jambo lingine ni matumizi 

mengineyo kwa ma-OCD nchi nzima. Tunafahamu kila sekta 

ina haya matumizi mengineyo kwa maana ya OC, lakini OCD 

wa nchi hii, wa Wilaya yoyote ile, anaambiwa matumizi yake 

mengineyo ayapate kwa Mkuu wake wa Polisi wa Mkoa, kwa 

maana ya RPC. Hivi kwanini Mkurugenzi mnampa OC? 

Kwanini DC anapewa moja kwa moja OC yake? Kwanini 

taasisi nyingine zote zinatengewa OC yao? Kwanini huyu 

OCD ambaye ndiye ana-deal na wahalifu na kila kitu kule 

chini mnamwambia yeye OC yake akaipate kwa RPC? Mna 

uhakika gani ma-RPC wetu wanafikisha hizo OC kule chini? 

(Makofi) 

 

Mheshimiwa Mwenyekiti, wakati tunatumia karatasi kwa 

ajili ya Order Paper hapa, vituo vya Mkoa wa Dodoma vya 

Polisi walikuwa wanatumia Order Paper za Bunge kuandika 

maelezo ya watuhumiwa kwenye vituo vya Polisi. Leo 

mtuhumiwa akipelekwa kituo chochote cha Polisi, 

anaambiwa ndugu yake au mtu wake yeyote haandiki 

maelezo, matokeo yake ndugu yake akienda kumdhamini, 

anaambiwa akanunue karatasi aje wamwandikie ndugu 

yake maelezo. Kwa hiyo, naomba ma-OCD nchini, OC zao 

zipelekwe moja kwa moja bila kupita mahali popote. (Makofi) 

 

Mheshimiwa Mwenyekiti, la mwisho ni suala zima la ukuaji 

wa uchumi au uchangiaji wa pato la Taifa kwenye Wizara 

zetu za uzalishaji. Tunajua maliasili kwamba ndiyo sekta 

muhimu na tunaitegemea sana kwa ajili ya kuongeza pato la 

Taifa la nchi yetu. Ila kutokana na janga la Corona, maliasili 

imeshuka. Mpaka mwaka 2021 maliasili imechangia kwenye 

pato la Taifa wastani wa asilimia 1.1. Sasa naomba, ili tuweze 

kuondokana na hizi changamoto za ukuaji wa uchumi katika 

Taifa letu, naomba Wizara ya Fedha, kitu pekee au Wizara 

pekee itakayoweza kutusaidia kukuza uchumi wa Taifa letu, ni 

kilimo.   

 

Mheshimiwa Mwenyekiti, naishukuru sana Serikali na 

Mheshimiwa Rais kwamba ameona mbali na kuhakikisha 

kwamba Wizara ya Kilimo inakwenda kupata fedha za 

kutosha. Shilingi bilioni 900 siyo haba, japokuwa Kamati 

tulitamani sana tupate shilingi trilioni mbili angalau ingeweza 

kusogeza.  

 

Mheshimiwa Mwenyekiti, namwomba Mheshimiwa Dkt. 

Mwigulu, fedha hizi ziweze kutolewa; moja, kwa wakati; na 

pili, zitoke zote ili ziweze kusaidia uchumi katika Taifa letu, 

tuweze kupata lishe bora na kujenga uchumi wa Taifa letu. 

Kwa kuwa kilimo leo ndiyo kinaokoa, pamoja na 

changamoto kubwa ya COVID-19, bado kilimo kimechangia 

kwenye pato la Taifa asilimia 27. Kwa hiyo, tunaona ni kwa 

namna gani, pamoja na changamoto zozote zitakazotokea, 

kama kilimo kitakuwa kimesimama vizuri, nina uhakika 

kwamba Taifa letu halitaweza kuyumba kwa chakula, na pili, 

halitaweza kuyumba…  

 

(Hapa kengele ililia kuashiria kwisha kwa muda wa 

Mzungumzaji) 

 

MWENYEKITI: Ahsante sana Mheshimiwa Kunti. 

 

MHE. KUNTI Y. MAJALA: Mheshimiwa Mwenyekiti, 

nakushukuru sana.  

 

MWENYEKITI: Tunaendelea na Mheshimiwa Joseph 

Kamonga nimemtaja na Mheshimiwa Khadija Taya ajiandae. 

 

MHE. JOSEPH Z. KAMONGA: Mheshimiwa Mwenyekiti, 

nakushukuru sana kwa kunipa nafasi nami niungane na 



21 JUNI, 2022 

169 
 

Wabunge wote ambao wameendelea kumpongeza 

Mheshimiwa Rais wetu kwa kazi nzuri anazozifanya. Maana 

hata mimi kule Ludewa nimeshuhudia mambo yakienda kwa 

kasi. Tunapata fedha za miradi mbalimbali, wananchi kila 

mahali wako busy. Nami mwaka 2021 nilifanya ziara katika 

vijiji vyangu vyote 77 na changamoto kubwa ilikuwa ni 

madarasa ya shule za msingi yalikuwa yamechakaa sana. 

Nashukuru sana Mheshimiwa Rais kupitia kwa Waziri wa 

TAMISEMI tumepata madarasa mengi sana. Kwa hiyo, 

wananchi watakuwa busy sana. (Makofi) 

 

Mheshimiwa Mwenyekiti, nimpongeze pia Waziri wa 

Fedha, naye anafanya kazi nzuri na bajeti yake nzuri. Kwa 

sababu nimepata nafasi hii, namwomba, kule Ludewa kuna 

barabara moja inaanzia Lugarawa, inaunganisha kata nne; 

Lugarawa, Mkongobaki, inakwenda Kata ya Ludende kwa 

Mheshimiwa Vasko Mgimba, Diwani inakwenda mpaka Kata 

ya Luwana.  

 

Mheshimiwa Mwenyekiti, barabara hii ni muhimu sana 

kwa sababu ni eneo la uzalishaji. Tulikuwa tumepata 

mkandarasi pale Boimanda, amefanya kazi, ameshamwaga 

vile vifusi, lakini kwa bahati mbaya tokea mwezi wa Tano, 

Mheshimiwa Waziri naomba kule Hazina angalia angalia, 

Wakandarasi wale wanaofanya kazi za TARURA kuna kama 

mwezi hivi malipo yao yame-stuck. Kwa hiyo, naomba sana ili 

wananchi waendelee kufurahia Serikali hii ya Awamu ya Sita, 

utawala wa Mama Samia Suluhu Hassan na viongozi 

mbalimbali wa Chama cha Mapinduzi, barabara ile kwa 

kweli iweze kukamilika.   

 

Mheshimiwa Mwenyekiti, vile vile kumekuwa na 

changamoto nyingine ambayo wananchi wamekuwa 

wakinikumbusha mara nyingi, kwa sababu nimesoma ukurasa 

wa tisa, naona kwamba Serikali imejitahidi sana kukusanya 

mapato. Hongera sana Mheshimiwa Waziri wa Fedha, 

umefanya kazi nzuri. (Makofi) 

Mheshimiwa Mwenyekiti, nilikuwa naangalia takwimu 

hapa kwa mwaka uliopita, ukurasa wa tisa, umeainisha pale 

kwamba hadi kufikia mwezi Aprili, 2022 Serikali ilikuwa 

imekusanya Shilingi trilioni 19.99 ambayo ni sawa sawa na 

asilimia 93 ya makadirio. Kwa hiyo, ni pongezi nyingi kwa 

usimamizi mzuri, lakini wananchi wanaomba kwamba fedha 

hizi sasa ziweze kuonekana na kule Majimboni. (Makofi) 

 

Mheshimiwa Mwenyekiti, nilikuwa nikikumbusha hapa 

hoja ya meli Ziwa Nyasa. Nashukuru Naibu Waziri wa Uchukuzi 

ameahidi tarehe 1/7/2022 meli ile inaweza kuanza kufanya 

kazi. Wananchi wanaomba sana meli ile ifanye safari zake, 

ikifika pale Manda au ikifika Wilaya ya Nyasa kwa 

Mheshimiwa Eng. Manyanya iweze kuunganisha safari na 

nchi jirani ya Malawi ili kuwapa fursa wananchi kuweza 

kupata biashara na nchi Jirani; na sasa hivi Diplomasia ya 

kiuchumi naona imekaa vizuri, kwa hiyo, kutakuwa na fursa 

sana. Maafisa Uhamiaji wapo, Mheshimiwa Masauni 

ametuletea, na Maafisa wa TRA wapo. Kwa hiyo, itakuwa 

rahisi zaidi wakiweka pale One Stock Center, biashara kati ya 

Tanzania na Malawi inaweza ikawa rahisi sana.  (Makofi) 

 

Mheshimiwa Mwenyekiti, pale kuna eneo wananchi 

wanaliita Chilumba, Malawi. Wanasema pale ni kilometa 40 

tu hadi 45. Kwa hiyo, hata maboti wananchi wakiruhusiwa 

tunaweza tukaongeza fursa za kibiashara kati ya Tanzania na 

Malawi.  (Makofi) 

 

Mheshimiwa Mwenyekiti, jambo lingine ambalo wananchi 

wamekuwa wakinikumbusha mara kwa mara ni wale 

wakandarasi. Namwona Naibu Waziri wa Nishati, wale wa 

REA, kwenye zile Kata za Lumbila, Kilondo na baadhi ya Vijiji 

vya Makonde, bado Mkandarasi hajafika site na nguzo 

hazijapelekwa. Kwa hiyo, tunaomba muweze kumkumbusha, 

wananchi hao nao waweze kuona kwamba wapo sehemu 

ya Tanzania, wapate umeme. 

Mheshimiwa Mwenyekiti, vile vile yule mkandarasi 

aliyepewa Mkwimbili, Makonde na Kata ya Lifuma naye 

bado hajawasha umeme kwa muda mrefu, wananchi 

wanaona wananyimwa fursa za kupata maendeleo. 

 

Mheshimiwa Mwenyekiti, napongeza pia Serikali kwa 

kuongeza bajeti ya uvuvi. Nasi kule Ludewa tuna Ziwa Nyasa, 

tuna kata nane zipo kando kando ya ziwa. Kwa hiyo, fedha 

hii niliomba tuweze kupewa kituo tujengewe soko lile la ule 

Mwalo, kwa ajili ya kuuzia bidhaa za Samaki, na watusaidie 

teknolojia ya kuhifadhi dagaa wa ziwa Nyasa.  Ziwa Nyasa 

lina dagaa wengi wazuri, lakini ninaamini Wizara kwa fedha 

hiyo wanaweza wakaja na teknolojia mpya ya kuhifadhi wale 

dagaa ili tuweze kutoa ajira zaidi kwa wananchi. (Makofi) 

 

Mheshimiwa Mwenyekiti, pia tunaishukuru Wizara 

tumeweza kushirikiana nao kufanya utafiti na kuona athari zipi 

za kimazingira iwapo tutaanzisha ufugaji wa samaki kwenye 

Ziwa Nyasa. Kwa hiyo, tunaomba sana Mheshimiwa Waziri wa 

Mifugo na Uvuvi, atusaidie upatikanaji wa vifaranga bora vya 

samaki na Wizara iendelee kufuatilia ubora wa vifaranga 

vyao, kwa sababu baadhi ya wafugaji wanapata hasara 

wakati mwingine.  Kwa hiyo, watusaidie pia upatikanaji wa 

chakula cha samaki, hili ni eneo ambalo limeajiri Watanzania 

wengi sana. Vilevile waziangalie vizuri hizi sera, sheria na 

miongozo. Sheria nyingi zinazotumika ni za uvuvi kumbe 

kungekuwa na sera za ufugaji wa samaki na sheria ya ufugaji 

wa samaki na tungepunguza urasimu, tungeweza 

kutengeneza ajira nyingi sana kwa wananchi. 

 

 Mheshimiwa Mwenyekiti, baada ya kuzungumzia sekta 

ya uvuvi nije sasa nipongeze pia Serikali kwa kutoa 

kipaumbele kwenye bajeti ya Wizara ya Kilimo, ila naomba tu 

hii mbolea ya ambayo imewekewa ruzuku, katika mikoa yetu 

iweze kufika mapema sana kwa sababu wananchi 

wanaitumia kwenye kilimo cha viazi.  Kwa hiyo ikifika 

mapema inaweza kusaidia.  Vilevile soko la mahindi kwa 

sababu wananchi wameumia sana kwa bei ya mbolea, kwa 

hiyo tuangalie mahindi yaweze kununuliwa kwa bei nzuri. 

 

 Mheshimiwa Mwenyekiti, naomba pia nimtake Waziri wa 

Fedha anapofanya majumuisho, atueleze maana yake 

Wizara ya Ardhi ni nyeti sana, tunapozungumzia maboresho 

ya kilimo, tunapozungumzia umwagiliaji lazima watu wa ardhi 

watangulie kwenda kufanya upimaji na mipango ya 

matumizi bora ya ardhi, lakini bajeti ambayo wametengewa 

Wizara ya Ardhi ni ndogo sana.  

 

 Mheshimiwa Mwenyekiti, Wizara ya Ardhi wanafanya 

kazi nzuri sana na wameanzisha mifumo ambayo inarahisisha 

sana utendaji kazi. Kuna mfumo unaitwa ILMIS, mfumo huu ni 

mzuri sana. Unaunganisha taarifa zote za ardhi hata maeneo 

ambayo hayajapimwa unaweza kutambua, lakini hii 

inasaidia sana kupunguza muda wa kumhudumia 

mwananchi, kurahisisha ukusanyaji wa mapato, lakini hata 

kuepusha migogoro ya matumizi mbalimbali ya ardhi. 

 

Mheshimiwa Mwenyekiti, sasa sekta hii ina vifaa 

ambavyo ni gharama sana ili waweze kupeleka, kwa sababu 

mfumo huu wa ILMIS unatumika Dodoma na Dar es Salaam 

pekee. Sasa Jiji la Mwanza nalo lina viwanja vingi, Arusha, 

Mbeya, Tanga na Manispaa nyingine kama Morogoro. Kwa 

hiyo ili Wizara ya Ardhi iweze kufika maeneo haya na kuweka 

hii mifumo, Serikali haina budi kuwaongezea fedha, zitolewe 

fedha za kutosha ili wafunge mifumo hii ili tupunguze 

kuwalaumu kwa migogoro ya ardhi na vilevile tuwaongezee 

wataalam.  Hapa Jiji la Dodoma kwa mfano, kuna upungufu 

mkubwa wa wataalam, kweli Wizara inajitahidi na wengi 

wamehamishwa, lakini hakuna replacement.  

 

 Mheshimiwa Mwenyekiti, jambo lingine ambalo 

wananchi wanalisikitikia kwa muda mrefu ni issue ya 

Mchuchuma na Liganga. Miradi hii imegunduliwa miaka 

mingi sana, mwaka 1898 na mwaka 1860.  Kwa maslahi ya 

muda na kwa sababu ya vita vya kiuchumi, nitachangia 

mradi huu kwa maandishi. 

 

Mheshimiwa Mwenyekiti, baada ya kusema hayo 

machache, naunga mkono hoja. (Makofi) 

 

 MWENYEKITI: Ahsante sana Mheshimiwa Kamonga.  

Tunaendelea na Mheshimiwa Khadija Taya ambaye 

nilishamtaja na Mheshimiwa Kilumbe Ng’enda, ajiandae. 

 

 MHE. KHADIJA S. TAYA: Mheshimiwa Mwenyekiti, 

nashukuru sana kupata nafasi hii ya kuchangia katika Bajeti 

Kuu ya Serikali hii.  Awali ya yote, naomba nimshukuru 

Mwenyezi Mungu, kwa kunifanya kuwa mwenye afya njema, 

namshukuru sana kusema kweli na sote tunapaswa 

kumshukuru Mwenyezi Mungu kwa afya njema. Jambo la pili 

naomba nimshukuru na kumpongeza Mheshimiwa Rais, kwa 

jambo zuri alilolifanya, jambo ambalo linaenda kuondoa 

umaskini katika hii nchi na jambo ambalo linaenda 

kumwezesha mtoto wa maskini kupata elimu.  Hili suala la 

elimu bure kuanzia darasa la kwanza mpaka form six ni 

jambo la kiukombozi sana, sana.  Watu wengi hawana uwezo 

wa kujisomesha, lakini leo hii wataweza kusoma bure mpaka 

form six.  Hili ni jambo la kihistoria na ni jambo la kwenda 

kutangaza na kulisemea. 

 

Mheshimiwa Mwenyekiti, pili, naomba niishukuru Serikali 

kwa kuongeza bajeti ya kilimo. Kilimo ni uti wa mgongo, kilimo 

ndio chenye kuondoa umaskini wetu. Kilimo ndio chachu ya 

uchumi wa nchi yetu. Sasa leo hii bajeti imeongezwa, 

inaenda kuongeza ufanisi na ubora katika kilimo chetu ili 

tuweze hata kuuza nje ya nchi.  Naomba nishukuru pia 

nimshukuru au nimpongeze Mheshimiwa Mwigulu, bajeti hii 

imelenga hasa katika kubana matumizi. Tunaishukuru sana 

Serikali, tunawashukuru sana sana.  

 Mheshimiwa Mwenyekiti, leo hii naomba niongelee 

masuala ya wanawake au makundi maalum.  Taasisi ya 

TWCC au Tanzania Women Chamber of Commerce, 

wakishirikiana na Trade Mark East Africa wamefanya tafiti 

ambayo hii tafiti imeonesha wanawake asilimia 40 na vijana 

asilimia 47 ndio makampuni yaliyosajiliwa katika nchi hii. 

Tukiangalia Sheria ya Manunuzi ya mwaka 2006, ambayo 

imekuja kuwa amended mwaka 2011, sheria inataka Serikali 

katika mapato yake au katika manunuzi yake, asilimia 30 

iende kwenye makundi maalum. 

 

Mheshimiwa Mwenyekiti, cha kushangaza, ni asilimia 

moja tu imeenda kwa wanawake.  Tukiangalia kwa tafiti za 

mwaka 2019/2020 tunaweza kuona kwamba Serikali 

ilitengeneza au ilitenga kiasi cha shilingi trilioni 25, ambapo 

asilimia 30 ni sawasawa na trilioni 8.0, katika hizo trilioni 8.0 ni 

asilimia moja tu, narudia tena asilimia moja tu ndio 

wanawake wameipata ambayo ni shilingi bilioni 80 tu, ni kiasi 

kidogo sana cha pesa.  

 

 Mheshimiwa Mwenyekiti, sasa tukiachana na hilo juzi kati 

Naibu Waziri amejibu swali la Mheshimiwa mmojawapo hapa 

Viti Maalum, amesema kwamba, katika halmashauri 184 ni 

halmashauri 24 tu zimeweza kutenga vikundi au kuweka 

vikundi 88, hivi vikundi 88 kwa ajili ya kupata tenda za 

halmashauri.  Vikundi 88 hivi ni vikundi vinne tu vilivyopata 

tenda za halmashauri na hii asilimia nne ni ya Mkoa wa 

Dodoma peke yake, ambayo ni Halmashauri ya Dodoma Jiji. 

Hawa vijana au hawa wanawake ndio wamepata hizi tenda 

za kupaka rangi, za TEHAMA na kadhalika.  Sasa unaweza 

kuona ni kiasi gani hali ni ngumu katika nchi hii. 

 

 Mheshimiwa Mwenyekiti, leo hii sasa tunaona katika 

bajeti kwamba wana- plan ya kuondoa asilimia tano iende 

kwenye kwa hawa machinga, ni wazo zuri sana na sitaki 

kwamba lisiende, lakini kwa nini tusiongeze?  Kwa nini 

tusiongeze asilimia badala ya kupunguza asilimia  ambayo 

haiwezi kutuwezesha.  Ukiangalia katika vikwazo vya hawa 

watu kutokufikisha ni kwa sababu ya kukosa fedha, kwa 

sababu ya kukosa uelewa na haya mambo kama kuna hii 

sheria ipo, lakini pia ukiachana na hayo kuna masuala ya 

rushwa asilimia 10 ya wale wanunuzi wenzangu masuala ya 

procurements, lakini ukiachana na hayo kuna sababu nyingi 

tu ambazo zinakwamisha wanawake kwenye wasipate hizi 

tenda. 

 

 Mheshimiwa Mwenyekiti, sasa Serikali ninachosema 

hapa ni kwamba asilimia tano, asilimia mbili ya wanawake, 

asilimia mbili ya vijana, cha kusikitisha zaidi asilimia moja tu ya 

watu wenye ulemavu.  Asilimia moja tu ya watu wenye 

ulemavu sijui aliyekuwa anafikiria alikuwa anawaza nini? 

Labda alikuwa anawaza ile asilimia mbili ya watu wenye 

ulemavu kuna mtu mwenye ulemavu ataenda kwa ajili ya 

wanawake, ataenda kwa ajili ya vijana, kwa hiyo asilimia 

moja inawatosha, seriously, hivi ndio tunavyotaka tujenge 

nchi? Hivi ndivyo tunavyotaka tuinue watu wenye ulemavu? 

Sio sawa kabisa.  (Makofi) 

 

Mheshimiwa Mwenyekiti, naomba leo niseme sio sawa 

kabisa na kama wanataka hii aslimia moja wanaweza hata 

wakachukua basi nayo pia kwa sababu tunakuwa kama vile 

tunafanyiana favor, asilimia moja ya watu wenye ulemavu? 

Kila siku napigiwa simu za kuombwa hela za watu wenye 

ulemavu na sio kwa sababu wanapenda kuomba ni kwa 

sababu hawana pesa. Sasa leo hii asilimia moja ya 

halmashauri inawatoshaje?  Kwa nini Serikali isiangalie nyanja 

nyingine au namna nyingine ya kufanya ili wananchi au watu 

wenye ulemavu waweze kusaidika katika nchii hii.  (Makofi) 

 

 Mheshimiwa Mwenyekiti, naiomba Serikali ya Mama 

Samia Suluhu Hassan, namwomba Rais wetu aliangalie hili 

kwa jicho la pili. Wabunge wenzangu naamini hili jambo 

linaweza kwenda kutuondoa huko, tukisema tukubaliane na 

asilimia tano kukatwa kwa ajili ya kwenda kwa machinga 

wakati kuna makundi ya bodaboda, wakati kuna makundi ya 

akinamama ntilie, wanahitaji hizi pesa tunaenda kuumia.  

Mimi kama mtu mwenye ulemavu leo hii nitawaambia nini 

wenzangu kwamba nilikuwa Bungeni nilikubali asilimia moja 

ipitishwe.  Sikubaliani na jambo hili!  Naomba Serikali iangalie 

jambo hili kwa mapana ili iweze kusaidia wananchi.  (Makofi) 

 

 Mheshimiwa Mwenyekiti, ukiachana na hayo, kuna 

jambo la asilimia tatu, unaangalia kwenye masuala ya ajira 

asilimia tatu watu wenye ulemavu wanahitajika ili tu 

utekelezaji wake imekuwa ni ngumu, tena sio ngumu kidogo, 

ngumu sana.  Sasa leo hii basi, haya mtu huyu hawezi 

kuajirika, anaamua kujikwamua aende halmashauri aombe 

mkopo, wanamwambia asilimia moja ya mkopo, tuwe 

wakweli jamani, tuwe serious na hii kazi.  Sijaomba Ubunge 

kuja hapa kwa ajili ya kuja tu kukaa na kupiga makofi, 

nimekuja hapa kwa ajili ya kuwasemea wenzangu, lakini kwa 

asilimia moja nakataa na naomba Wabunge wenzangu 

waniunge mkono katika hili. Waone namna gani ya kwamba 

kama tunataka basi asilimia mbili ya watu wenye ulemavu, 

asilimia nne ya wanawake na asilimia nne ya vijana, halafu 

tuongeze asilimia tano iwe kwa ajili ya ya nini, kwa ajili ya 

machinga kwa sababu na wao pia tunawahitaji katika nchi 

hii. 

  

 Mheshimiwa Mwenyekiti, ahsante sana na naunga 

mkono hoja. (Makofi) 

 

 MWENYEKITI: Ahsante sana Mheshimiwa Khadija Taya.  

Nilimtaja Mheshimiwa Kiumbe Ng’enda na baadaye 

atafuata Mheshimiwa Dennis Lazaro Londo. 

  

MHE. KILUMBE S. NG’ENDA: Mheshimiwa Mwenyekiti, 

nakushukuru kwa kunipa nafasi hii, kwanza kabisa niungane 

na wenzangu waliompongeza kiongozi wetu wa Serikali na 

nchi yetu Mheshimiwa Rais.  Niungane pia na wote 

waliompongeza Waziri mwenye dhamana ya fedha, Naibu 

wake, Katibu Mkuu na wote wanaowasaidia katika Wizara hii 

ambayo kwa kweli ndio imebeba matumaini makubwa ya 

Watanzania. 

 

Mheshimiwa Mwenyekiti, Wizara hii ni Wizara mbili ndani 

ya Wizara moja na leo kwa bahati mbaya tunachangia 

mambo mawili katika moja, maana hapa leo tunachangia 

Hali ya Uchumi na Mpango wa Maendeleo na wakati huo 

huo tunachangia Bajeti ya Serikali kwa mwaka wa 2022/2023. 

Sasa nataka niliombe kwanza Bunge lako katika utaratibu 

mzuri kwa uzito wa mambo haya, ndio maana wakati 

mwingine utakuta hapa tunasimama Wabunge tunajielekeza 

kwenye jambo moja tu linalohusu matumizi, lakini jambo 

linalohusu mapato na mpango wa maendeleo tunaliacha 

kwa sababu tunaona muda ni finyu na shughuli yenyewe ni 

kubwa. 

 

Mheshimiwa Mwenyekiti, ukisoma Ilani ya CCM ya toka 

mwaka wa 1995, 2000, 2005, 2010, kuna jambo moja ambalo 

CCM imeliweka kama dira katika kuongoza nchi yetu.  

Jambo lenyewe linasemaje?  Linasema kwamba katika 

kipindi hiki CCM inataka tujenge Taifa lenye uchumi wa 

kisasa, linalojitegemea na kuondokana na Taifa duni na 

tegemezi lakini ukiangalia Bajeti zetu bado hazijajibu dira hii 

ya chama ya kujenga Taifa lenye uchumi wa kisasa 

linalojitegemea na kuondokana na uchumi duni na tegemezi. 

Bajeti zetu kwa sehemu kubwa bado ni tegemezi. 

 

Mheshimiwa Mweyekiti, hata leo tunapofurahia hapa 

tunafurahia mambo mengine ambayo tunafurahia matarajio 

kwa sababu makadirio ya mapato na matumizi, maana yake 

ni makadirio. Unaweza ukapata kile unachotaka kukikusanya 

au usikipate.  Leo asilimia 14 ya bajeti hii ambayo ni trilioni 

5.78 ni mikopo, unaweza ukapata mkopo au unaweza 

usipate mkopo. Sasa hapa ndipo ninapotaka tujielekeze vizuri 

na kwa nini nataka tujielekeze hapa?  Tuongeze nguvu zetu 

katika mapato ya ndani ili tupunguze fikra za kutegemea 

mikopo na uwezekano huo upo.  

 

Mheshimiwa Mwenyekiti, amesimama hapa ndugu 

yangu Mheshimiwa Tabasam, akaeleza njia za kupata fedha.  

Amesimama hapa pia Mheshimiwa Kunambi pamoja na 

kwamba mengine hawakumwelewa, lakini amezungumzia 

kuongeza wigo wa kodi katika kupima ardhi, unafanya kitu 

gani? Unachukua darubini, unapima, halafu unatoa karatasi 

kumpa mwananchi, yeye anakupa fedha kila mwaka. 

 

Mheshimiwa Mwenyekiti, hapa nasimama kusema 

jambo moja la masikitiko, nalo ni kodi kwenye biashara ya 

vitenge. Hili nataka Mheshimiwa Waziri anisikilize vizuri sana. 

Hili jambo linanisikitisha kidogo na linanisikitisha kwa sababu 

naona kuna kitu ambacho kinawezekana. Sisi tuna viwanda 

vya nguo 33 hapa nchini, lakini kati ya viwanda hivyo ni 

viwanda tisa tu ndio vinavyofanya kazi.  Uzalishaji wa vitenge 

kwa mwezi mmoja ni kati ya kontena sita mpaka nane.  

Mahitaji ya vitenge nchini kwa tafiti zilizofanywa ni kati ya 

kontena 38 mpaka 40. Kwa hiyo tuna mambo mawili, tuna 

production ambayo haijibu demand, lakini wakati huohuo 

tuna tatizo la quality, maana hata kama tunazalisha vitenge 

Tanzania, lakini bado quality inaweza ikawa ni mgogoro. 

Huwezi kumlazimisha kila mtu avae quality tunayozalisha 

hapa. (Makofi) 

 

Mheshimiwa Mwenyekiti, wapo baadhi ya Watanzania 

ni kwamba ni lazima wavae vitenge. Serikali ikiweka kodi 

kubwa watavivaa kwa magendo na Serikali itakosa kodi, 

ikiwekwa kodi inayolipika, Serikali itapata mapato na 

wananchi watavaa. Nataka kuonesha mfano mmoja tu wa 

Kigoma. Mkoa mzima wa Kigoma, ushuru wa forodha ulikuwa 

hauzidi milioni 15 kwa mwezi, lakini akaja Meneja wa TRA 

mmoja anaitwa Bwana Gabriel Mwangosi, ndio Meneja wa 

Mkoa, pale, sasa hivi amesimamishwa kazi na nitaeleza kwa 

nini kasimamishwa kazi. Akaleta harmony kwenye suala la 

kukusanya kodi ya forodha, akawataka wafanyabiashara 

wasipite njia za pembeni na akawataka watu wake 

kuachana na habari ya kuchukua hela kuweka mfukoni 

badala ya kuingia Serikalini. 

 

Mheshimiwa Mwenyekiti, kwa mwezi mmoja, mwezi wa 

Oktoba 2021, wakakusanya milioni 155 kutoka milioni 15.  

Mwezi Novemba wakakusanya shilingi milini 380 kutoka milioni 

15.  Mwezi Desemba akakusanya milioni 550 kutoka kwenye 

milioni 15. Nini ninachokusudia kusema? Ninachokusudia 

kusema ni kwamba, eneo hili tunaweza tukapata kodi, lakini 

kasimamishwa kazi na Kamishna Mkuu wa TRA, sababu ame-

charge chini ya kiwango, kwamba afadhali watu wapige 

hela mfukoni kuliko kuingia kwenye Mamlaka ya Serikali.  

Nasikitika sana, nasikitika sana na jambo hili. Yule Bwana 

Gabriel Mwangosi siyo shemeji yangu, siyo mjomba wangu, 

sina unasaba naye lakini nimemuhurumia sana, uzalendo 

wake leo unamfikisha mahali anasimamishwa kazi. (Makofi) 

 

Mheshimiwa Mwenyekiti, lakini vitenge… 

 

MHE. TABASAM H. MWAGAO: Mheshimiwa Mwenyekiti, 

Taarifa. 

 

 MWENYEKITI: Taarifa inatoka wapi? Mheshimiwa 

Tabasam Taarifa. 

 

 MHE. TABASAM H. MWAGAO: Mheshimiwa Mwenyekiti, 

wazalendo katika nchi hii hawatakiwi, wanatafutwa kwa 

tochi, wazalendo katika nchi hii wanaitwa kizabizabina, 

wanawekewa majina ya kila namna, huyo Kamishna ni 

miongoni mwa watu mashujaa katika nchi hii, anatakiwa 

kupigiwa makofi.  Ahsanteni sana. (Kicheko/Makofi) [Maneno 

Haya Siyo Sehemu ya Taarifa Rasmi za Bunge] 

 

 MWENYEKITI: Mheshimiwa Kiumbe una… 

 MHE. TABASAM H. MWAGAO: Meneja, Meneja, Meneja 

wa Kigoma. 

 

 MWENYEKITI: Mheshimiwa Kilumbe unaipokea hiyo 

taarifa? 

 

 WAZIRI WA NCHI, OFISI YA WAZIRI MKUU (SERA, BUNGE 

NA URATIBU): Mheshimiwa Mwenyekiti, Kuhusu Utaratibu. 

 

 MHE. KIUMBE S. NG’ENDA: Mheshimiwa Mwenyekiti, 

naipokea taarifa. 

 

WAZIRI WA NCHI, OFISI YA WAZIRI MKUU, SERA, BUNGE 

NA URATIBU: Mheshimiwa Mwenyekiti, kuhusu utaratibu. 

 

MWENYEKITI: Kuhusu utaratibu Mheshimiwa Waziri. 

Mheshimiwa Kilumbe naomba usubiri. 

 

KUHUSU UTARATIBU 

 

WAZIRI WA NCHI, OFISI YA WAZIRI MKUU, SERA, BUNGE 

NA URATIBU: Mheshimiwa Mwenyekiti, ninamheshimu sana 

Mheshimiwa Tabasam pia nilikuwa nanogewa na mchango 

mzuri aliokuwa anautoa Mheshimiwa Ng’enda. Neno 

aliloliweka Mheshimiwa Tabasam kwamba wazalendo nchi hii 

wanaitwa majina mabaya mabaya tu, wanoko sijui 

vizabizabina na maneno mengine aliyoyatumia siyo maneno 

ya Kibunge pia Kanuni zetu zinakataza.  

 

Mheshimiwa Mwenyekiti, Kanuni ya 71(1)(a) kwamba 

Mbunge hatatoa ndani ya Bunge taarifa ambazo hazina 

ukweli. Sasa hayo maneno yeye ameyafanyia utafiti ana 

ukweli nayo? Pia ni maneno yanayochochea na kuzidisha 

chuki dhidi ya wale ambao wanafanya mambo mazuri na 

makubwa kwa nchi hii, kwamba wote wanaofanya mazuri 

kwa nchi hii ni wabaya, siyo neno zuri sana hili. 

MWENYEKITI: Mheshimiwa Tabasam tumepokea huo 

utaratibu kutoka kwa Mheshimiwa Chief Whip Kanuni ya 71(1) 

inakataza kuzungumza neno lolote ambalo huna ushahidi 

nalo, siyo la kweli na hilo neno ulilotumia la kwamba 

wazalendo wanatafutwa nchi hii na labda maneno mengine 

mabaya, naomba uyafute.  

 

MHE. TABASAM H. MWAGAO: Mheshimiwa Mwenyekiti, 

neno alilolitamka Mheshimiwa Simbachawene namheshimu 

sana, neno ‘mnoko’ sijalisema mimi. Yeye ndiyo anatakiwa 

aombe radhi katika hilo. Lakini Mheshimiwa kusema 

wazalendo wanaitwa kwa majina mabaya na kwamba 

wazalendo sasa hivi katika nchi hii ni wakuwatafuta kwa 

tochi, siombi msamaha katika hilo. (Kicheko/Makofi) 

 

Mheshimiwa Mwenyekiti, mimi ninachosema ni kwamba 

kauli hii kama imekataliwa iondoke katika Hansard. Ahsanteni 

sana.  

 

MWENYEKITI: Mheshimiwa Tabasam, Mheshimiwa 

Tabasam taarifa yako yote kwa Mheshimiwa Kilumbe 

naomba iondoke kwenye Hansard. Mheshimiwa Kilumbe 

naomba uendelee. 

 

MHE. KILUMBE S. NG'ENDA: Mheshimiwa Mwenyekiti, 

nakushukuru sana. Nakushukuru kwa busara za kuutunza 

muda wangu ili niendelee pale nilipokuwa nimeishia. Bado 

nipo kwenye vitenge, sikusudii kumlaumu Mheshimiwa Waziri 

wala Mamlaka ya Kukusanya Mapato ya TRA, nakusudia 

kuzungumza namna ya kuleta harmony kwenye ukusanyaji 

wa kodi na kama kuna mahala kuna tatizo tunarudi hapa 

kama ni sheria turekebishe sheria ili iendane na mahitaji ya 

sasa. Hiyo ndiyo hoja yangu kubwa.  

 

Mheshimiwa Mwenyekiti, hizi sheria tulizitunga kwa ajili ya 

kulinda viwanda vyetu vya ndani na sheria hizo tulizozitunga 

kwa ajili ya kulinda viwanda vyetu vya ndani, kama viwanda 

vyenyewe haviwezi kukidhi mahitaji…… 

 

MHE. JOSEPH K. MUSUKUMA: Mheshimiwa Mwenyekiti, 

taarifa.  

 

MWENYEKITI: Mheshimiwa Kilumbe subiri kidogo, taarifa 

Mheshimiwa Musukuma. 

 

T A A R I F A 

 

MHE. JOSEPH K. MUSUKUMA: Mheshimiwa Mwenyekiti, 

nakushukuru. Napenda kumpa taarifa mzungumzaji 

anayechangia vizuri sana kwenye biashara ya vitenge. 

Pamoja na Serikali kupandisha kodi, kuweka vizuizi vingi bado 

vitenge vimejaa Kariakoo. (Makofi) 

 

Mheshimiwa Mwenyekiti, njia nyepesi inayotumika, 

wafanyabiashara walewale wameenda kufungua maduka 

Tunduma, kwa hiyo, makontena yanaandikwa transit Malawi 

wakifika pale mpakani kuna maduka halafu vinarudi vitenge 

na malori. Sasa ninaunga mkono kwamba tunapoteza fedha 

kwa sababu ya ukiritimba na watu wanaofanya biashara 

wapo wanajulikana. (Makofi) 

 

MWENYEKITI: Mheshimiwa Kilumbe Ng’enda unapokea 

hiyo taarifa? 

 

MHE. KILUMBE S. NG’ENDA: Mheshimiwa Mwenyekiti, 

napokea taarifa hiyo kwa mikono miwili na ninaendelea 

kupitia taarifa hiyo kwamba nchi ya Zambia jirani zetu, 

kontena moja la vitenge kodi yake ni kati ya shilingi milioni 18 

mpaka shilingi milioni 24 za Kitanzania. Zanzibar ambayo ni 

Jamhuri ya Muungano wa Tanzania, kontena kama hilohilo ni 

shilingi milioni 35 za Kitanzania. Nchi ya Kenya, kontena 

hilohilo ni shilingi milioni 35 lakini Tanzania Bara kontena hilo ni 

shilingi milioni 397! (Makofi) 

Mheshimiwa Mwenyekiti, tunakwenda kutafuta fedha za 

kukopa, tunaacha tunazoweza kukusanya wenyewe bila 

matatizo. Ninataka Waziri atakapokuja hapa, atueleze bahati 

nzuri sana Mheshimiwa Mwigulu mimi amekuwa Kiongozi 

wangu wa kazi, ni mtu msikivu, mtu mwadilifu, mtu mwaminifu 

kwa Taifa. Naomba atakapokuja hapa atuambie tunatokaje 

hapa kwa faida ya nchi yetu. Kwamba tukusanye kodi isaidie 

Taifa. (Makofi) 

 

(Hapa kengele ililia kuashiria kuisha kwa muda wa 

Mzungumzaji) 

 

MWENYEKITI: Malizia sentensi yako muda umeisha. 

 

MHE. KILUMBE S. NG’ENDA: Mheshimiwa Mwenyekiti, kwa 

muda uliobakia niseme neno moja, Rais wetu wa Jamhuri ya 

Muungano wa Tanzania ambaye ndiye Kiongozi Mkuu 

mwenye imani na wananchi anasisitiza kukusanya kodi 

kistaarabu, kuleta harmony kwenye kodi, watu 

wasibambikiwe kodi, wasikusanyishwe kodi za miaka 10 

iliyopita. Nauliza, kuna Rais wa Jamhuri ya Muungano wa 

Tanzania na Rais wa TRA? Kwa nini TRA hawasikii? Kwa nini 

wanaendelea na vitendo hivi? (Makofi) 

 

MWENYEKITI: Mheshimiwa Kilumbe muda wako umeisha. 

Ahsante.  

 

WABUNGE: Aendelee. 

 

MWENYEKITI: Ahsante sana. Tunaendelea na 

Mheshimiwa Dennis Lazaro Londo. (Makofi) 

 

MHE. DENNIS L. LONDO: Mheshimiwa Mwenyekiti, 

nikushukuru kwa kunipa nafasi ya kuchangia bajeti kuu na 

mpango huu wa maendeleo. Nianze kwa kumpongeza Rais 

wetu, Mama yetu Samia Suluhu Hassan kwa kazi kubwa 

anayoifanya pamoja na timu yake ikiongozwa na Waziri wetu 

wa Fedha pamoja na Watendaji wote Wizarani. 

 

Mheshimiwa Mwenyekiti, kuna mambo makubwa sana 

ambayo yamefanyika katika kipindi cha mwaka wa fedha 

tunamalizia. Katika Jimbo la Mikumi kuna mambo makubwa 

yamefanywa kwenye ujenzi wa miundombinu, upanuzi wa 

kiwanda pale Illovo, ujenzi wa vituo vya afya, ukarabati wa 

zahanati, ujenzi wa barabara katika maeneo ambayo 

hayafikiki. Haya yote yanaonesha commitment ya Rais wetu, 

Mama yetu Samia Suluhu Hassan katika kufanya rural 

transformation na rural empowerment. (Makofi) 

 

Mheshimiwa Mwenyekiti, bajeti hii ni muhimu sana 

kwangu na kwetu. Kwa sababu wakati tunajadili bajeti hii, 

dunia inapita katika mabadiliko makubwa. Hali imebadilika, 

inflation tunasikia kila mahali kwa maana ya mfumuko wa 

bei. Bei ya bidhaa imepanda kila mahali na kuna uncertainty 

ambayo inaendelea katika maeneo mbalimbali.  

 

Mheshimiwa Mwenyekiti, hakuna namna ambayo 

tunaweza tukasema kwamba changamoto na mabadiliko 

haya ambayo yanaendelea duniani yanaenda kupita. Kwa 

kifupi ukiangalia katika jicho la tatu, mabadiliko haya 

ambayo yanaendelea duniani, kisiasa na kiuchumi 

yanaendelea na yataendelea. Kama tutasimama kusubiria 

yaishe, hayaishi leo wala kesho. Ni suala la Serikali yetu sasa 

hivi kujipanga, kuona ni namna gani inaenda ku-fit katika 

mabadiliko haya ya dunia. (Makofi) 

 

Mheshimiwa Mwenyekiti, upandaji wa mafuta, upandaji 

wa mbolea, upandaji wa bidhaa na kuongezeka kwa 

gharama ya maisha. Changamoto hizi zinaenda kuendelea 

kwa muda mrefu kwa sababu wakubwa wetu ama wakubwa 

wa dunia hii ambao kimsingi wana-influence hata uchumi 

wetu hawaoneshi dhahiri kwamba wana nia ya kumaliza 

changamoto zao leo au kesho.  

Mheshimiwa Mwenyekiti, kwa hiyo, sisi ambao ni 

waathirika wa mabadiliko haya, tunapaswa kujipanga na 

bajeti yetu ijikite huko kuona ni namna gani tunaenda kujibu 

changamoto zinazotokana na mabadiliko ambayo 

yanaendelea duniani. 

 

Mheshimiwa Mwenyekiti, naomba nianze kwa kusema 

kwamba, kama tunataka kuendelea ni lazima tujikite kwenye 

kuunganisha vijiji vyetu na miji mikubwa. Lazima tuangalie kila 

opportunity ambayo inaweza kutoa fursa kwa wananchi 

wetu kutoka katika hali ambayo wanayo kwenda kwenye 

hali bora zaidi. Katika hili naomba nisisitize umuhimu wa 

barabara ya Kilosa kwenda Mikumi kupitia Masanze, Zombo, 

Ulaya, Muhenda na Mikumi. Barabara hii ni muhimu kwa 

uchumi wa Mkoa wa Morogoro lakini uchumi wa Taifa. 

(Makofi) 

 

Mheshimiwa Mwenyekiti, sasa hivi tuna ujenzi wa reli ya 

mwendokasi, ni imani yangu reli hii pamoja na royal tour 

ambayo Mama yetu ameweza kuifungua nchi yetu katika 

soko zima la utalii inaenda kuongeza idadi kubwa ya utalii 

ambao wanaweza wakaja katika Mbuga ya Mikumi. Ni vema 

sasa tukaangalia barabara hii kwa jicho la tatu. Kwamba 

kama haitafanyiwa kazi, juhudi hizi ambazo zinazoendelea 

haziwezi kwenda kutupa matokeo chanya. 

 

Mheshimiwa Mwenyekiti, lakini tuna mradi wa REGROW 

ambao unaenda kuangalia utalii Kusini, ni vyema 

tukaangalia mradi huu unaenda kubadilisha maisha ya watu 

wetu namna gani? unaenda ku-impact maisha ya watu wetu 

kwa namna gani? Kwa hiyo, ni vizuri tukafanya social welfare 

analysis kuona kwamba uwekezaji mkubwa unaenda 

kufanywa through REGROW, unaenda kubadilisha maisha ya 

wananchi wetu mmoja mmoja. 

 

Mheshimiwa Mwenyekiti, suala la ardhi. Ardhi ni mtaji, 

ardhi ni muhimu sana kwa nchi ambayo inaendelea. Lakini 

naomba nizungumze kwamba pamoja na kazi kubwa 

ambayo imefanywa katika kuendeleza ardhi zetu, kupima 

ardhi yetu. Kwa mfano, Mikumi tumepokea Shilingi Milioni 250 

kupima viwanja zaidi ya 1,000 jambo ambalo ni mapinduzi 

makubwa katika Mji wetu Mdogo wa Mikumi. Jitihada hizi 

naomba ziendelee katika maeneo mbalimbali ya Tanzania.  

 

Mheshimiwa Mwenyekiti, ni vema sasa pamoja na 

kupima kila eneo, lakini ni vizuri tuka-review kodi zetu. Kodi 

ambazo zimeambatana na ardhi si rafiki. Matokeo yake 

wananchi wengi badala ya ku-comply na sheria wamekuwa 

wa kwanza kukwepa. Katika hali ya kawaida wananchi 

wengi wa Tanzania ambao wananunua viwanja na nyumba, 

hawashawishiki kubadilisha umiliki wa awali na 

hawashawishiki kubadilisha umiliki wa awali kwa sababu ya 

gharama ambazo siyo rafiki katika ubadilishaji umiliki wa hizi 

document. 

 

Mheshimiwa Mwenyekiti, kwa mfano, katika Wilaya ya 

Kilosa, mashamba ambayo ni zaidi ya hekari 100 ambayo 

yamesajiliwa hayazidi matano katika mashamba mengi, 

katika hali hii Serikali inapoteza mapato mengi ambayo 

hayana sababu.  

 

Mheshimiwa Mwenyekiti, lingine ni suala la kilimo. Kilimo 

ndiyo uti wa mgongo, kilimo ni siasa, kilimo ndiyo kila kitu. 

Lakini ukienda katika mashamba mbalimbali ya nchi hii, 

ukiona shamba zuri basi shamba hilo linamilikiwa na 

mwekezaji ama shamba hilo linamilikiwa na Serikali. Shamba 

kwa mfano kama Mbigiri ni shamba jipya kabisa, tunasikia 

kwamba mwaka jana wameongeza hekta zaidi ya 700, 

wametengeneza mabwawa manne ambayo yanaweza 

yaka-host lita zaidi ya 1,700,000 za maji, mabwawa ambayo 

yanavuna maji na kuruhusu maji kuingia mashambani, mitaro 

mikubwa na mifereji ya kuingiza na kutoa maji kwenye 

mashamba, hii yote ni miundombinu.  

Mheshimiwa Mwenyekiti, unajiuliza mashamba haya 

ambayo ni ya Serikali yanatengenezewa miundombinu hii 

kwa nini wananchi wasitengenezewe miundombinu kama 

hiyo, halafu wakachangia kidogo kidogo? Kilimo chetu 

kimekosa tija kwa sababu hatuna mikakati lakini hatuna nia 

ya dhati ya kuangalia kila shamba la mkulima kama sehemu 

ya uzalishaji wa nchi hii. (Makofi) 

 

Mheshimiwa Mwenyekiti, mkulima wa Kitanzania ni 

yatima, mkulima wa nchi hii hana msimamizi. Ndiyo maana 

eneo la umwagiliaji katika nchi hii ni hekta zaidi ya Milioni 29. 

Lakini eneo ambalo tunalitumia kwa umwagiliaji ni hekta 

727,000 ambayo ni asilimia 2.5 tu ya ardhi yote ambayo 

inafaa kwa umwagiliaji.  

 

Mheshimiwa Mwenyekiti, nini ambacho nataka 

kuzungumza? Ni muhimu kwa Serikali yetu kuona kwamba 

haiwezi kufanya kila kitu yenyewe, iwezeshe sekta binafsi 

katika kuendeleza ardhi na maeneo mbalimbali kutengeneza 

mashamba ya kisasa, mifereji na mabwawa ambayo 

yanaweza yakavuna maji na mwananchi akapewa maeneo 

katika block farming akalima na akagawa sehemu ya faida 

yake kwa Serikali kama sehemu ya kurudisha gharama za 

uwekezaji.(Makofi) 

 

Mheshimiwa Mwenyekiti, tukifanya hili tunaenda 

kukitendea haki kilimo chetu na kinaweza kwenda kuajiri 

wananchi wetu wengi ambao Taifa hili linawahitaji. 

 

MWENYEKITI: Ahsante sana Mheshimiwa. 

 

MHE. DENNIS L. LONDO: Mheshimiwa Mwenyekiti, ili haya 

yote tufanikiwe ni vizuri sana tuka-adopt innovative economy 

strategy ambazo tunaenda kuangalia nchi ambazo zina-

image sasa hivi katika Baltic na Former Soviet Satellite 

kuangalia namna gani tunaweza kubadilishana teknolojia 

ndogondogo ili tuweze ku-promote kilimo chetu nchini. 

Mheshimiwa Mwenyekiti, naomba kuwasilisha. Naomba 

kuunga hoja. (Makofi) 

 

MWENYEKITI: Ahsante sana Mheshimiwa Dennis Lazaro 

Londo. Tunaendelea na Mheshimiwa Dkt. Oscar Ishengoma. 

Mheshimiwa Haji Amour Haji ajiandae.  

 

MHE. DKT. OSCAR I. KIKOYO: Mheshimiwa Mwenyekiti, 

nashukuru sana kupata nafasi hii kuchangia hoja ambayo iko 

mezani kwetu. Nami nichukue fursa hii kumpongeza Rais wetu 

kwa ziara aliyoifanya Mkoani Kagera ilikuwa ya mafanikio 

makubwa sana na wananchi wa Kagera wanamshukuru 

sana kwa ziara hiyo. (Makofi) 

 

Mheshimiwa Mwenyekiti, pia ninamshukuru ndugu yangu 

Waziri wa Fedha kwa hotuba yake na niwashukuru 

wafanyakazi wote wa Wizara hiyo kwa mchango mkubwa 

walioutoa kufanikisha hotuba hiyo. (Makofi) 

 

Mheshimiwa Mwenyekiti, mimi nitajikia kwenye ukurasa 

wa 150 paragraph ya 119 kuhusu mamlaka za udhibiti. 

Nimesoma hiyo para 119, mamlaka za udhibiti zilianzishwa 

kwa kusudi maalum. Ukiangalia mamlaka za udhibiti 

tulizonazo tulizianzisha kwa ajili ya kudhibiti sekta maalum. 

Mamlaka zote za udhibiti bahati nzuri nimefanya kazi kule, 

kazi yake kubwa mamlaka zote za udhibiti duniani zina kazi 

kuu Nne. 

 

Mheshimiwa Mwenyekiti, kazi ya kwanza ni kutoa leseni 

na kufuta leseni, kazi ya pili ni kutoa ukomo au bei elekezi 

kwenye zile sekta ambazo zinaukiritimba wa asili, zile sekta 

ambazo ni za kimiundombinu, zile sekta ambazo hazina 

ushindani wa kutosha, kazi ya tatu ni kutoa viwango 

(standards). Ukiondoa kimoja wapo kati ya hizo tatu hatuna 

mamlaka za udhibiti. (Makofi) 

Mheshimiwa Mwenyekiti, Mheshimiwa Waziri 

ninakuomba tuache chokochoko kwenye mamlaka hizi za 

udhibiti, tuziache zifanye kazi yake kama sheria ilivyozianzisha. 

Ukishaondoa suala la standards, nimeona hapa mamlaka 

zote za udhibiti, umeongelea EWURA, tumeongelea TASAC, 

tumeongea LATRA, tumeongelea TCRA, hatutakuwa na 

mamlaka za udhibiti. Kama tunataka na kwenye hizi 

mamlaka za udhibiti tunapoongelea suala la viwango, 

hatuongelei viwango hivi vinavyoongelewa na TBS, 

tunaongelea viwango kwenye zile sekta za kiuchumi ambazo 

zimelenga kudhibitiwa na hizo mamlaka za udhibiti, kwenye 

hili, naomba tuziache mamlaka za udhibiti zifanye kazi yake, 

tukishacheza nazo hatutakuwa na uchumi wa soko (Makofi) 

 

Mheshimiwa Mwenyekiti, hizi mamlaka za udhibiti 

tumeziunda zimeanza mwaka 2000, 2003 mpaka 2005 

tumeunda mamlaka za udhibiti nyingi kwa sababu tumetoka 

kwenye uchumi hodhi tukaja kwenye uchumi wa soko, siyo 

uchumi huria wala siyo uchumi sijui wapi ni uchumi wa soko. 

Tabia ya uchumi wa soko ni kuwa na mamlaka za udhibiti 

ambazo zinakidhi viwango vya kiudhibiti ambazo zinatolewa 

na duniani kote utakapokwenda utakuta zina tabia zinazo 

fanana fanana, tukianza kucheza nazo tunajielekeza 

pabaya. 

 

Mheshimiwa Mwenyekiti, Mamlaka ya TBS siyo mamlaka 

ya udhibiti, ni agency ya Serikali ni lazima tutofautishe, 

mamlaka ya udhibiti ni tofauti na agency ya Serikali. Sasa 

kama tunataka kufanya mamlaka zetu za udhibiti kuwa 

agency za Serikali then tutamke tunafuata uchumi wa aina 

gani, katika hilo sitakubaliana na hotuba ya Mheshimiwa 

Waziri ya kuleta chokochoko na kuanza kucheza na hizi 

mamlaka za udhibiti. Tutakuwa tunafanya janga la kiuchumi. 

(Makofi) 

 

Mheshimiwa Mwenyekiti, kwenye uchumi wa soko kuna 

kitu kinaitwa consumer protection. Ukiangalia kwenye nchi 

yetu na nchi yoyote duniani inapoingia kwenye uchumi wa 

kati lazima tuwe na mamlaka za kuwalinda watumiaji. Hapa 

nchini tunayo mabaraza ya kuwalinda watumiaji, tunaita 

mabaraza ya ushauri, haya mabaraza ya ushauri 

yameundwa kwenye mfumo wetu wa kiudhibiti tulionao 

hapa nchini. Tunayo mabaraza kama manne.  

 

Mheshimiwa Mwenyekiti, ukiangalia matatizo makubwa 

tuliyonayo kwenye viwanda, sijui teknolojia yanasababishwa 

na muundo au mfumo dhaifu wa kuwalinda watumiaji, ndiyo 

maana ukienda kwenye masoko yetu unakwenda Kariakoo 

unasikia wanakwambia hii bidhaa ni genuine hii sijui ni aina 

gani na maisha yanaendelea, kwa sababu tuna mfumo 

ambao hauakisi matarajio na mahitaji ya watumiaji hapa 

nchini. 

 

  Mheshimiwa Mwenyekiti, niiombe Wizara hasa Wizara ya 

Viwanda twenda tukaangalie mfumo wetu wa kuwalinda 

watumiaji na haya mabaraza tulionayo. Chini ya viwanda na 

biashara tulikuwa na baraza la kuwalinda walaji ilikuwa 

consumer advocacy council tumeiuwa, sijua kwa maslahi ya 

nani, matokeo yake tumekuwa tumeyumba na hapa 

tunaendelea kuyumba, tunaanza kuangalia mamlaka za 

udhibiti tunataka kuzipokonya mamlaka yake tuyapeleke TBS. 

Ni kosa kubwa sana ambalo tutakuja kulifanya hapa mbele 

yako, tuachane nayo.  

 

Mheshimiwa Mwenyekiti, na haya mabaraza ya 

watumiaji tunayo chini ya LATRA, EWURA na TCRA. Hayo 

mabaraza hayana fedha ya kuyaendesha, tumeachia 

mamlaka ya kuyapatia fedha chini ya wakurugenzi wa hizi 

mamlaka. Niwaombe Wizara ya Fedha na wizara 

zinazohusika tunapokuja kwenye masuala ya bajeti haya 

mabaraza na yenyewe tuyaangalie kama tunavyoangalia 

taasisi nyingine za Serikali. Tuyapatie nguvu yaweze 

kuwasaidia wananchi wetu na yaweze kuanzisha moli ya 

watumiaji. 

Mheshimiwa Mwenyekiti, matatizo mengine tuliyonayo ni 

kwa sababu tumeachia mambo yanaenda tu holehole. 

Tunapokuja kwenye kuwalinda watumiaji, kwenye uchumi, 

tunapokuwa na watumiaji wenye mamlaka wanaoelewa 

wanachopaswa kukifanya kwenye soko ndiyo njia pekee ya 

kuamsha hasa innovation, ndiyo namna pekee ya kuleta 

awareness na ndiyo namna pekee ya kuchangamsha soko. 

Lakini tukiachia hayo mambo yanaenda tu, leo tunaamkana 

ili na kesho tunaamka na jingine hatutajenga uchumi wa soko 

tutabaki tu kuyumbayumba, tutabaki tu leo hili kesho lile. Ni 

kama yale tuliuokuwa tunasema kuwa na dira ambayo 

inatuambia ni lipi tulifanye na lipi tuliache.  

 

Mheshimiwa Mwenyekiti, baada ya kusema hayo 

niwashukuru Serikali kwa mradi wa Vyuo Vikuu HEET kwa 

Mkoa wa Kagera niwashukuru kwa kutuletea hiki chuo hiki 

ambacho kinachotarajiwa kujenga kwa kweli niwashukuru 

Serikali. Nikuombe Waziri wa Fedha tupatieni fedha hizi 

tuanze kujenga chuo chetu Kikuu Mkoa wa Kagera, 

tumekililia kwa muda mrefu sana. Niishukuru Serikali ya Mama 

Samia ambaye amefanya mageuzi makubwa sana 

hatutamsahau kwa hili. 

 

Mheshimiwa Mwenyekiti, kuhusu ada ya vijana wa 

kidato cha tano na cha sita; nishukuru Serikali yangu kwa hili. 

Hata hivyo tuwaangalie hawa vijana wanaokwenda kwenye 

hivi vyuo. Serikali imekusudia kujenga vyuo vya VETA, sijui 36, 

kama alivyosema kwenye bajeti na vyuo vingine vilivyopo. 

Niwaombe, hawa vijana ambao wanakwenda kwenye hivi 

vyuo vya VETA, ni wengi sana, na ndio hao wakitoka pale 

wanakwenda moja kwa moja kwenye ajira; na hao 

tuwafikirie kuwapunguzia waende bila ada au tuwapatie 

mikopo kama tunavyofanya kwenye vyuo vikuu na vyuo 

vingine. Na njia pekee, kama Serikali hatuwezi, tufanye 

mkakati tuongee na benki hizi benki yziwapatie mikopo; sisi 

kama Serikali tuangalie namna bora ya kuhakikisha kwamba 

hii mikopo inaboreshwa kwenye… 

(hapa kengele ililia kuashiria kwisha kwa muda wa 

Mzungumzaji) 

  

MWENYEKITI: Ahsante. 

 

MHE. DKT. OSCAR I. KIKOYO: Mheshimiwa Mwenyekiti, 

naunga hoja mkono. 

 

MWENYEKITI: Ahsante sana Mheshimiwa Dkt. Oscar 

Ishengoma. Tunaendelea na Mheshimiwa Haji Amour Haji 

Mheshimiwa Masache Njelu Kisaka Mheshimiwa Innocent 

Bilakwate ajiandae. 

 

MHE. HAJI AMOUR HAJI: Mheshimiwa Mwenyekiti, 

nakushukuru kwa kuniona na mimi niweze kuchangia bajeti hii 

ambayo ni bajeti ya kitaifa na ni bajeti ambayo imepangika 

vizuri sana. Pili namshukuru kwa kumpongeza ndugu yetu 

aliyetulea bajeti hii, Waziri wetu wa Fedha pamoja na timu 

yake nzima kwa kuweza kutuandalia bajeti iliyo na mwelekeo 

ambao kwa kisura maana yake inaweza ikaleta manufaa 

kwa wananchi wa Tanzania. 

 

Mheshimiwa Mwenyekiti, lingine, nampongeza Rais wetu 

wa Jamhuri ya Muungano wa Tanzania kwa kazi yake nzuri 

na kwa ushauri wake aliouleta katika bajeti hii ambayo 

tunayoijadili sasa hivi ni bajeti ambayo itakayoweza 

kumfanya mwananchi wa Tanzania kuondokana na umaskini. 

 

Mheshimiwa Mwenyekiti, nije katika upande wa bajeti. 

Bajeti yetu hii kwa kweli imekuja na mambo matatu makuu, 

muonekano wa hii bajeti. Bajeti hii imekuja na maelekezo ya 

Rais ambayo ukiyaangalia kitu cha mwanzo katika bajeti hii 

kuna maelekezo ya Rais, katika hii bajeti kuna maagizo ya 

Rais, kwenye bajeti hii kuna mapendekezo ya Waziri. Sasa sisi 

Waheshimiwa Wabunge baada ya kuiangalia bajeti hii 

tuangalie suala agizo lolote la Rais ambalo hatuna namna 

pengine ya kulikataa kama ni Wabunge. (Makofi) 

 

Mheshimiwa Mwenyekiti, na kuna maelekezo ambayo 

kaielekeza bajeti hii kuhusu namna ya Kwenda vizuri katika 

mwelekeo mzuri utakaoweza kuwafanya wananchi wa 

Tanzania kuwa na uchumi ambao pengine utaweza 

kupunguza ile hali ngumu ya uchumi.  

 

Mheshimiwa Mwenyekiti, mimi labda nije kenye 

mapendekezo ambayo yamekuja kutokupitia kwa 

Mheshimiwa Waziri. Moja ya pendekezo ambalo kaja nalo 

katika bajeti ile ni kuhusu suala la mashirika ya umma. 

Kwenye suala la mashirika ya umma kuna mambo ambayo 

amependekeza hasa katika suala la uteuzi wa viongozi katika 

mashirika ya umma, hasa wale top leader. Tukiangalia katika 

ile management hasa upande wa directors pamoja na bodi, 

Mheshimiwa Waziri amependekeza maana yake nitasema 

kwamba kwenye bajeti hii Mheshimiwa Waziri akapendekeza 

kwenye viongozi hao wa juu katika mashirika yetu ya umma 

wawe wanafanyiwa interview, au anakusudia kwamba 

wawe wanapimwa kuliko kuteuliwa. 

 

Mheshimiwa Mwenyekiti, tunachotafuta ni ule ufanisi 

pamoja na tija katika yale mashirika. inaonekana dhahiri 

kwamba katika kupitapita kwetu na katika yale mashirika 

mengi ambayo tulikuwa nayo, tunakuwa na bodi ambazo 

kama alivyozungumza yeye Mheshimiwa Waziri; kwamba 

zinakuwa ni bodi ambazo zinazotengeneza urafiki sana 

pamoja na management. 

 

Mheshimiwa Mwenyekiti, wakati mwingine unakuta 

pengine katika mashirika hayo anakaa muda mrefu sana 

hata hizo bodi zenyewe zinakuwa hazipo. Sasa ni suala 

ambalo wakati mwingine tukiangalia suala la ufanisi na tija 

inakuwa kwamba ni kitu ambacho kina kuwa kinakosekana 

sisi tunataka kwenda mbele tunataka kusonga mbele kama 

ni nchi. Ikiwa kwa mfano kama kuna mashirika ya umma 

ambayo hayaleti tija wala ufanisi katika uendeshaji wake 

mashirika hayo, kama walivyopendekeza wenzangu,  kuna 

haja ya kuyafuta au kuyaangalia upya katika utendaji wao. 

 

  Mheshimiwa Mwenyekiti, kumetolewa mifano miwili 

mitatu humu kwa baadhi ya mashirika hayo ingawa kuna 

mashirika mengine kuyafuta inakuwa shida kwa sababu ni 

mashirika ambayo yanatusaidia sisi katika uendeshaji wetu na 

katika kuyatumia kwa shughuli zetu za kijamii. Kwa mfano 

shirika kama la ATCL, kuna wengine wanasema kwamba 

lifutwe, lakini miongoni mwa mashirika ambayo mimi 

mwenyewe sitakubaliana kwamba lifutwe ni hilo shirika la 

ATC. Kwa sababu tusiliangalie katika mtindo wa kibiashara 

tuliangalie pia katika mtindo wa kusaidia jamii zetu katika 

kuwasafirisha huku na huku. Haiwezekani kwamba shirika 

muhimu kama lile likafutwa; ila pengine tulifanyie kama 

alivyopendekeza Mheshimiwa Waziri.  

 

Mheshimiwa Mwenyekiti, kwamba labda tuangalie 

watendaji pamoja na zile bodi, kwamba je, kweli zina 

efficiency, na ni kweli kutakuwa na tija kwa wale watendaji? 

Tukiangalia hapo labda pengine tunaweza tukafika.  

 

Mheshimiwa Mwenyekiti, pamoja na hayo pia nije kwa 

upande wa manunuzi ya umma. Ni kweli imezungumzwa 

hapa kwamba tuachane na ule wa mfumo ambao kwa sasa 

hivi pengine unatia hasara Serikali. Lakini katika upande huu 

wa manunuzi ya umma kuna pande mbili. Kuna pande za 

hawa watu wanaotoa huduma za kawaida kama vile za 

usafi na kadhalika, na kuna hawa watu tunaowaita tenderers 

ambao hutoa huduma kama vifaa vya ujenzi na kadhalika. 

Sasa tujaribu kuliangalia suala hilo kwa hawa watu ambao 

wanaomba tena. 

 

Mheshimiwa Mwenyekiti, kwa upande wa watu wa 

huduma za kawaida kuwapangia bei kunahitaji ufundi 

mkubwa sana. Kwa sababu kumpangia bei mtu ambaye 

anatoa huduma, kwa mfano kama usafi au ulinzi, inabidi 

uangalie vitu vingi. Uangalie kuanzia mishahara, malipo ya 

kodi na kadhalika; otherwise tutakuja kuwabinya katika 

makubaliano ya kikodi.  

 

Mheshimiwa Mwenyekiti, nije kwa upande wa mfuko wa 

jimbo. Nimeiona katika bajeti hii kwa upande wa kifungu cha 

Bunge, kwamba kutakuwa na ongezeko la mfuko wa jimbo 

kwa mwaka huu. Sasa mimi ningeligusia tu kwa upande wa 

Zanzibar, kama vile inavyozungumza sheria. Kwamba kwa 

mujibu wa kifungu Na. 4 (2) cha sheria kimeweka utaratibu 

wa usimamizi wa fedha zifuatazo, waziri mwenye dhamana 

ya Serikali za Mitaa atakuwa mratibu wa mgao wa fedha za 

mfuko wa jimbo zinazoelekeza katika majimbo yaliyopo 

Tanzania Bara. Kwa upande wa Zanzibar waziri mwenye 

dhamana ya masuala ya muungano atakuwa mratibu wa 

mgao wa fedha za mfuko wa jimbo zinaelekezwa katika 

majimbo yaliyopo Zanzibar. 

 

Mheshimiwa Mwenyekiti, wakati huo huo kuna kifungu 

Na. 7 (3) cha sheria kimetoa utaratibu wa malipo katika kila 

Mfuko wa Jimbo. Tatizo ambalo lililopo upande wa mifuko ya 

jimbo huu utaratibu hatusemi kwamba ni utaratibu mbaya, 

lakini kwa kweli kwa upande wa Zanzibar utaratibu huu 

unachelewesha sana zile fedha kuzipata au kufikia upande 

wa jimbo. Kwa mfano fedha ile inatoka Ofisi ya Makamu wa 

Rais kwenda Wizara ya Fedha, halafu  ije Ofisi ya Makamu wa 

pili wa Rais. Ofisi ya Makamu wa pili wa Rais fedha hiyohiyo 

iende kwenye halmashauri zetu. Fedha zile zitakuwa 

zinatumika bila wakati maalum ambao unakusudiwa 

kutumika. 

 

Mheshimiwa Mwenyekiti, kwa mfano kama fedha 

itakayotolewa kipindi hiki inaweza ikatumika mwakani, kwa 

mujibu wa huu utaratibu ambao upo. Sasa sheria iko wazi, 

waratibu maana yake wanajulikana kisheria. Lakini shida 

iliyopo ni kwamba suala hili niliwahi kuliuliza katika suala la 

Kibunge; kwamba utaratibu huu ukoje nikajibiwa kwamba 

uratibu wa fedha za jimbo upande wa Zanzibar 

zinasimamiwa na Ofisi ya Makamu wa Rais. Sasa mimi shida 

yangu mimi iko hapa; kwamba kwa nini mratibu, 

anamratibisha mtu wa pili? 

 

Mheshimiwa Mwenyekiti, mimi nadhani ni vizuri zaidi 

mratibu huyu akabeba dhamana ile ili kutokuchelewesha zile 

fedha za mfuko. Pili, mimi ningependekeza sheria ya Mfuko 

wa Jimbo kwa sasa hivi nadhani kuna haja ya kufanyiwa 

marekebisho kwa sababu ni ya muda mrefu. Pia shida 

yenyewe kwa Sheria hii ya Mfuko wa Jimbo imeundiwa 

utaratibu tu lakini kwa kipindi hicho hiko hakuna kanuni za 

Mfuko wa Jimbo. 

 

Mheshimiwa Mwenyekiti, baada ya kusema hayo 

naomba kuunga mkono hoja ahsante sana. 

 

MWENYEKITI: Ahsante sana Mheshimiwa Haji Amour Haji, 

tunaendelea na Mheshimiwa Masache Njelu Kasaka 

Mheshimiwa Innocent Bilakwate na Mheshimiwa Boniface 

Mwita Getere wajiandae. 

 

MHE. MASACHE N. KASAKA: Mheshimiwa Mwenyekiti, 

nashukuru sana nami kupata nafasi ya kuchangia kwenye 

hotuba hii ya bajeti ambayo inaenda kuakisi maisha ya 

mtanzania hasa kwenye mwaka wa fedha huu ambao 

unakuja. Kwanza niipongeze Serikali ya awamu ya sita 

kutuletea bajeti hii nzuri lakini pia nimpongeze Mheshimiwa 

Waziri pamoja na wataalam wake wote wa wizara kuweza 

kuleta hii bajeti ambayo sisi kama Wabunge tunaona 

inaenda kwenda kumkomboa mwananchi wa Tanzania na 

kukuza uchumi wa kwetu. 

 

Mheshimiwa Mwenyekiti, tunaona bajeti hii namna 

ambavyo inaakisi hali ya ukuaji wetu wa uchumi. Nilikuwa 

napitia taarifa aliyopewa hapa tuaona ukuaji wetu wa bajeti 

namna ambavyo unazidi kwenda mwaka hadi mwaka. 

Tukipitia kwenye hii taarifa, tangu mwaka 1999/2000 bajeti 

kuu ilikuwa ni trioni 1.3; lakini mwaka 2022/2023 bajeti kuu 

imekuwa ni trioni 41. Lakini kwenye taarifa zao zilikuwa 

zinaonyesha kwamba kufikia trioni 42 itakuwa mwaka 

2025/2026; sasa hivi tumeweza kwenda vizuri zaidi Serikali ya 

awamu ya sita kabla ya 2025/2026 kufikia trioni 42 sisi 

2022/2023 tumefikia trioni 41 tuipongeza sana Serikali na 

Mheshimiwa Waziri na wataalam wake kwa kazi kubwa 

wanayoendelea kuifanya. 

 

Mheshimiwa Mwenyekiti, kwenye mchango wangu mimi 

nitajikita kwenye mambo makubwa matatu; nitazungumza 

habari ya kilimo nitazungumza habari ya miundombinu na 

barabara lakini pia nitazungumza habari ya makaa ya mawe 

pamoja na chuma kule Liganga na Mchuchuma, na muda 

ukiwepo nitazungumza habari ya elimu. 

 

Mheshimiwa Mwenyekiti, tunaona Serikali awamu ya sita 

namna ambavyo imeamua kumkomba mkulima wa nchi hii. 

Kama tunavyojua wakulima wa nchi hii takribani asilimia 70 

tunategemea kilimo. Hawa wananchi ni wengi zaidi; na kwa 

kuwekeza kwenye kilimo maana yake tunakwenda kupiga 

hatua kubwa sana. Tunaona namna Serikali imeongeza bajeti 

toka bilioni 294 mpaka zaidi ya bilioni 900, kuna ongezeko ya 

zaidi ya milioni 700 kwenye kilimo. Hii ni hatua kubwa sana 

kumkomboa mkulima wa nchi hii. 

 

Mheshimiwa Mwenyekiti, lakini pia tuishukuru pia Serikali, 

sisi wakulima wa tumbaku tunaona namna juhudi kubwa 

ambazo Serikali ya awamu sita imeweza kufanya. Kutoka 

kuwa na mnunuzi mmoja sasa tunaenda kupata wanunuzi 

wengi zaidi, tayari kwenye upande wa tumbaku tumeweza 

kupata Kampuni ya Amiworld Company Limited ambao 

tayari mwaka huu wameshaanza kununua tumbaku. Lakini 

bado tunaendelea, kuna kampuni nyingine pia 

imeshajitokeza na sisi Wilaya yetu ya Chunya imekuja 

kujitambulisha jana inaitwa Voedsel Tobacco Tanzania 

Limited; maana yake sasa tunakwenda kuwa na kampuni 

nyingi zaidi. 

 

Mheshimiwa Mwenyekiti, kampuni hizi tunazikaribisha 

sana sisi wakulima wa tumbaku, na sisi watu wa Chunya 

Tarafa la Kipambalwe tunaomba ziweze kufika haraka zaidi, 

ziweze kuongea na vyama vya misingi tuweze kukubaliana 

tuongeze makisio ili mwaka ujao wa kilimo tuweze kulima kwa 

makisio makubwa zaidi na baadaye tupate bei iliyokuwa 

nzuri zaidi. 

 

Mheshimiwa Mwenyekiti, pamoja na mazuri haya 

ambao Serikali ya Awamu ya Sita imewekeza kwenye kilimo; 

tunaona dhamira nzuri zaidi; lakini je, tuangalie huku kwenye 

kilimo tulikowekeza hivi watu wakishalima msimu ujao 

wakishavuna je, tumejiandaa kwa masoko yakutosha? je 

tumejiandaa kwa viwanda vya kuweza kupokea malighafi 

zinazotoka shambani huko vya kutosha? tulikuwa tunaona 

kwenye tv takribani wiki moja iliyopita maeneo ya Tanga kule 

wakulima wa mihogo wamelima mihogo yao vizuri zaidi lakini 

wamekosa soko na mihogo ile imeharibika sasa ikawa 

inamwagwa. Hili ni funzo kubwa sana kwa Serikali. (Makofi) 

 

Mheshimiwa Mwenyekiti, ile ni mihogo kidogo tu, tani 

chache, sasa sisi sasa hivi tunakwenda kuwekeza vya kutosha 

kwenye kilimo. Je, uwekezaji huu utaenda sambamba na 

masoko pamoja na viwanda hili viweze kutusaidia? Mimi 

niishauri Serikali, pamoja tumewekeza kwenye kilimo sasa 

nguvu kubwa twende tukaielekeze kwenye masoko pamoja 

na viwanda vidogodogo. Viwanda hivi tutahakikisha 

kwamba malighafi inayotoka tunaweza kusindika hapa kabla 

hatujauza nje, na tukiweza kusindika hizi kuanza kuziongezea 

thamani hizi mali zinatoka kwenye kilimo maana yake, 

tutatengeneza ajira za kutosha. 

Mheshimiwa Mwenyekiti, kwa ajira hizi vijana wetu hawa 

wataweza kuajiriwa kwenye hivi viwanda vidogovidogo. 

Maana yake sasa huyo mnyororo wa thamani kutoka kwenye 

kilimo, kule mazao tunakoyapata kule, itaenda sambamba 

sasa kwenye masoko, na baadaye kwenye viwanda hivi na 

baadaye wananchi wetu wakipata ajira hivi uchumi utakuwa 

zaidi lakini pia kwa Tanzania tutakuwa tumepiga hatua 

kubwa zaidi. 

 

Mheshimiwa Mwenyekiti, pamoja na hayo sasa 

nizungumzie habari ya miundombinu. Tumewekeza vizuri 

kwenye kilimo, sawa, lakini, je, miundombinu yetu hii ambayo 

tunayo inaakisi uwekezaji huu ambao umepelekwa kwenye 

kilimo? Je, pembejeo hizi zitaweza kufika vizuri kule kwa 

wakati? Zitaweza kuwafikia kule vijijini ambako kuna 

barabara zisizo rafiki kwa wakati? Tuangalie vizuri sana, 

kwenye miundombinu pia tuongeze bajeti. Tuone namna 

ambayo tuangalie kwa jicho la pekee miundombinu hii ili 

iweze kujengwa kwa haraka zaidi ili haya mazuri ambayo 

yanajitunza kwenye kilimo tuweze kuhakikisha kwamba 

yanaleta tija kwa wananchi wetu lakini kwenye uchumi wetu 

kwa ujumla. 

 

Mheshimiwa Mwenyekiti, lakini pia niseme kwamba moja 

kati ya sera kwenye upande wa barabara ni kuunganisha 

mikoa kwa mikoa. Tumeona kazi kubwa inafanyika miradi ya 

barabara inaendelea karibu kila kona ya nchi hii na mimi 

niseme tu…. 

 

Mheshimiwa Mwenyekiti, nami niseme tu, ndani ya Mkoa 

wetu wa Mbeya tuone kazi kubwa sasa Serikali ya Awamu ya 

Sita inaenda kufanya. Barabara yetu ile ya kuanzia Igawa 

mpaka Tunduma ipo kwenye mipango, sasa inaenda 

kutekelezeka. Hii barabara inaenda kugawiwa kwa maana 

ya vipande vipande, na tayari tender imeshatangazwa, 

kipande cha kutoka Uyole mpaka Ifisi karibu kilometa 29 

itaenda kujengwa kwa njia nne. Tunaishukuru sana Serikali hii. 

(Makofi) 

 

Mheshimiwa Mwenyekiti, pamoja na kufanya hivi, bado 

barabara yetu ya kuunganisha Mkoa wa Mbeya pamoja na 

Mkoa wa Tabora na Singida imekuwa inaahidiwa mara nyingi 

kwenye mipango ya Serikali na kwenye Ilani ya Chama cha 

Mapinduzi imekuwa inawekwa. Barabara hii inaanzia 

Makongorosi mpaka Mkiwa. Tunaiomba sana Serikali ya 

Awamu ya Sita. Mheshimiwa Waziri Fedha, najua kwamba 

barabara hii na wewe pia inakugusa, tuiangalie kwa jicho la 

kipekee ili barabara hii iweze kujengwa haraka sana 

iwezekanavyo. (Makofi) 

 

Mheshimiwa Mwenyekiti, tunapoyasema haya, sisi tayari 

Wilaya ya Chunya kule kutokana na ziara za mama ambazo 

anazifanya kwenda kufungua nchi, tayari tumeshapata 

wawekezaji kuja kulima kwenye kilimo cha Soya. Mwekezaji 

huyu anakuja na tayari ameshafika kule, sisi tayari 

tumeshampatia eneo lenye zaidi ya ekari 17,000 aweze 

kuwekeza kule. Sasa kwa miundombinu hii ya barabara 

ambayo siyo rafiki, barabara ya vumbi, tuone namna nzuri ili 

tusimkatishe tamaa na hii kazi iweze kwenda vizuri zaidi. 

(Makofi) 

 

 Mheshimiwa Mwenyekiti, nizungumzie sasa Habari ya 

chuma pamoja na makaa ya mawe. Tanzania tuna chuma 

cha kutosha na makaa ya mawe. Duniani sasa hivi kuna vita 

kati ya Ukraine na Urusi. Hizi ni nchi ambazo zinaongoza kwa 

uzalishaji mkubwa sana wa makaa ya mawe pamoja na 

chuma na tayari hizi nchi zimeshawekewa vikwazo kwenye 

Mataifa makubwa sana kule Ulaya na Amerika. Sisi hii ndiyo 

nafasi pekee ya kutumia vita hii kuweza kujiimarisha kiuchumi, 

kuweza kuchimba makaa yetu ya mawe na kuchimba 

chuma chetu ili sasa na tuweze kuuza nje ya nchi. Tukiuza nje, 

maana yake hii ni fursa kwetu kwamba uchumi wetu tuweze 

kuupandisha. (Makofi 

Mheshimiwa Mwenyekiti, kwenye taarifa ya mchambuzi 

mmoja alikuwa anaongelea kwamba mwaka 2021 sisi 

Tanzania tuliagiza chuma kutoka nje chenye thamani ya Dola 

milioni 700.6. Hizi ni fedha nyingi sana ambazo tunaagiza 

kutoka nje. Je, Tanzania kwa hizi fedha ambazo tunaagiza 

chuma kutoka nje, tukizitumia hizi fedha Dola 700.6 kuwekeza 

kwenye chuma chetu hapa na makaa yetu ya mawe, 

tutapata faida kiasi gani? Naomba sana Serikali tuone kwa 

udharura wake, tuangalie kwenye haya makaa ya mawe 

pamoja na chuma hiki, namna gani ambavyo vitaweza 

kutusaidia kuhakikisha uchumi wetu unakwenda mbali zaidi. 

(Makofi) 

 

(Hapa kengele ililia kuashiria kwisha kwa muda wa 

Mzungumzaji) 

 

MHE. MASACHE N. KASAKA: Mheshimiwa Mwenyekiti, 

nashukuru sana. Mengine nitaleta mchango wangu kwa 

maandishi, nami naunga mkono hoja, ahsante sana. (Makofi) 

 

MWENYEKITI: Ahsante sana Mheshimiwa Masache Njelu 

Kasaka. Tunaendelea na Mheshimiwa Innocent Bilakwate, 

halafu Mheshimiwa Boniphace Mwita Getere ajiandae. 

 

MHE. INNOCENT S. BILAKWATE: Mheshimiwa Mwenyekiti, 

nashukuru kwa kunipa nafasi ya kuchangia Bajeti Kuu ya 

Serikali. Awali ya yote, namshukuru Mwenyezi Mungu ambaye 

amenipa afya na nguvu ya kuendelea kuwatumikia 

wananchi wangu wa Jimbo la Kyerwa. 

 

Mheshimiwa Mwenyekiti, naipongeza Serikali ya Chama 

cha Mapinduzi inayoongozwa na mama yetu Mheshimiwa 

Samia kwa kazi nzuri zinazofanyika. Ni ukweli usiopingika, kwa 

kweli mama anafanya kazi nzuri pamoja na wasaidizi wake.  

Pia Mheshimiwa Waziri wa Fedha na wasaidizi wako 

mnafanya kazi nzuri, tunawapongeza sana. Tunaona miradi 

mingi ikipelekewa fedha, kwa kweli tunajivunia uongozi wa 

Mheshimiwa Mama Samia Suluhu. (Makofi) 

 

Mheshimiwa Mwenyekiti, naomba nianze kuchangia 

kwenye kilimo. Kilimo ni biashara, kilimo ni ajira, kilimo ndiyo 

sekta ambayo inachangia sana kwenye pato la Taifa kama 

tukiwekeza, na pia kilimo ndiyo sekta ambayo imeajiri watu 

wengi. (Makofi) 

 

Mheshimiwa Mwenyekiti, nimeanza kuchangia sekta ya 

kilimo kwa sababu ninaamini Serikali ikiwekeza nguvu sana 

kwenye kilimo tunaweza tukainua pato la Taifa. Naipongeza 

sana Serikali, kwa muda mrefu Waheshimiwa Wabunge 

tulikuwa tunapiga kelele sana hapa Bungeni tukizungumzia 

bajeti ya kilimo, lakini kwa kweli zamu hii Mama amekuja na 

kipimo cha kusukwasukwa, kushindiliwa na kumwagika. 

Kutoka Shilingi bilioni 294 mpaka kufika Shilingi bilioni 954. Kwa 

kweli hii ni neema kubwa kwa wakulima na kwa Wizara hiyo. 

(Makofi) 

 

Mheshimiwa Mwenyekiti, naamini kwa haya 

tunayoyaona kupitia bajeti hii chini ya Mheshimiwa Waziri wa 

Fedha, akisaidiana na Mheshimiwa Bashe (nakusema wewe 

kwa sababu ndio unayetoa fedha) tunaenda kuona kilimo 

chenye tija ambacho kitampatia mkulima pembejeo kwa 

wakati, kilimo ambacho tutapata mbegu za uhakika na 

zenye ubora, kilimo ambacho tutakuwa na soko la uhakika, 

kilimo ambacho kitamwezesha mkulima kukopa hasa kwa 

kutumia benki yetu ya kilimo. Katika hili naomba sana 

Mheshimiwa Waziri wa Fedha, Benki ya Kilimo iwe rafiki wa 

mkulima.  

 

Mheshimiwa Mwenyekiti, imekuwa kinyume, mimi sielewi 

kuna nini? Naomba sana Mheshimiwa Waziri wa Fedha hili 

mlisimamie ili hii Benki ya Kilimo iweze kumsaidia mkulima 

anapoanza kulima. Pia inapofika hatua ya kupeleka mazao 

yake kwenye soko, ninaamini tukiyasimamia haya, pato la 

Taifa linaenda kuongezeka kwa haraka, pia tunaona 

mkulima mmoja mmoja kipato chake kikiinuka, na tutakuwa 

na uhakika wa chakula. Nina uhakika tukilima kilimo 

kinachoendana na bajeti hii ambayo imeletwa na Serikali 

kwenye Wizara ya Kilimo, tutakuwa na uwezo wa kupeleka 

chakula nje. (Makofi) 

 

Mheshimiwa Mwenyekiti, tunavyo viwanda vingi. Sera ya 

Serikali ya kuwa na viwanda, viwanda hivi tumekuwa 

tukiagiza malighafi kutoka nje. Ninaamini tukilima, 

tukasimamia vizuri, tutaweza kuokoa fedha nyingi 

inayokwenda nje na pia viwanda vyetu kupata malighafi. 

(Makofi) 

 

Mheshimiwa Mwenyekiti, nizungumzie suala la kahawa. 

Kahawa ni miongoni mwa mazao ya kimkakati. Kahawa ni 

biashara, kahawa ni siasa, na pia kahawa inatuingizia fedha 

nyingi za kigeni. Naipongeza Serikali kwa hatua ambayo 

imefikia, tumekuwa tukisema sana mkulima wa kahawa 

amesahaulika muda mrefu, lakini leo hii tumeanza kuona kazi 

kubwa iliyofanywa na Mheshimiwa Waziri Mkuu na 

Mheshimiwa Bashe na tumeanza kushuhudia mnada ambao 

umetangazwa, bei ya kahawa inaanza kupanda. 

 

Mheshimiwa Mwenyekiti, wapo ambao wanabeza, 

wanasema mfumo huo haujakaa sawa, mimi nasema, mimi 

ndiye Mbunge ambaye ninatoka kwenye Wilaya yenye 

kahawa nyingi na hakuna wilaya inayonizidi. Kahawa nyingi 

zaidi ya tani 35,000 zinatoka Kyerwa. Kwa hiyo, ninaposema 

kahawa, najua wapo waliokuwa wananufaika kupitia mfumo 

wa zamani, sasa naona wanasema mfumo huo ni mbaya. 

Siyo mbaya! Mimi naomba tuiunge mkono Serikali katika 

mfumo huu ili mkulima huyu ambaye amesaulika muda mrefu 

aweze kunufaika na zao lake. 

 

Mheshimiwa Mwenyekiti, naamini Mheshimiwa Bashe 

kulingana jinsi ambavyo amejipanga, kazi hii itafanyika vizuri. 

Pia naomba minada hii inayofanyika, Serikali isiwaachie hao 

wataalamu kwa sababu, kama wengine wako maofisini 

mwenu hawa ndio wanabeza, wanaweza wakaiujumu 

Serikali. Kwa hiyo, naomba sana hili Serikali ilisimamie. 

 

Mheshimiwa Mwenyekiti, nashauri kwenye suala la kilimo, 

Mungu ametujalia tunayo mikoa ambayo inazalisha sana, 

mikoa ambayo imejaliwa mvua, na ardhi yenye rutuba. 

Naomba sana tutumie mikoa hii kulima mazao ambayo 

yanaweza yakaliingizia Taifa kipato kikubwa. Kwa mfano, 

Kagera, tunayo mazao ambayo tunaweza tukalima na 

yakaingizia Taifa fedha nyingi, kwa sababu tuna vipindi virefu 

vya mvua, tunaweza kulima alizeti, vanilla, na parachichi. 

Sasa naomba sana Serikali iainishe mikoa ambayo 

wanaweza wakalima mazao ambayo yanaweza yakaliingizia 

Taifa kipato. (Makofi) 

 

Mheshimiwa Mwenyekiti, ili kilimo chetu kiwe kizuri, 

naiomba sana Serikali, imekuja na Sera ya kuunganisha 

wilaya na wilaya kwa upande wa barabara, lakini pia na hizi 

barabara zinazounganisha nchi, kwani ili kilimo chetu kiwe 

kizuri lazima usafirishaji wa haya mazao ukiyatoa kwenye 

mashamba kuyapeleka sokoni uwe mzuri na rafiki. Kwa hiyo, 

naomba sana hili mlifanyie kazi. 

 

Mheshimiwa Mwenyekiti, barabara inayotoka 

Murushaka kwenda mpaka Kyerwa ambayo tumepewa 

kilometa 50, tayari tenda zimeshatangazwa. Mheshimiwa 

Waziri wa Fedha wewe ndio unayetoa fedha, naomba 

barabara hii imetangazwa na Mkandarasi anatafutwa. Sasa 

hivi wakati itakapofika kwako ndugu yangu Mheshimiwa 

Waziri wa Fedha utoe fedha kwani barabara hiyo ni muhimu, 

kwa sababu Kyerwa tunakuletea fedha za kigeni kutoka 

kwenye kahawa. 

 

Mheshimiwa Mwenyekiti, pia tunayo barabara 

Mgakulongo ambayo inaunganisha nchi ya Uganda pamoja 

na nchi yetu. Barabara hii tumepata kilometa 50 kipande 

kitakachotoka mpakani mwa Uganda kuja Karagwe. 

Naomba sana Mheshimiwa Waziri utoe fedha barabara hizi 

zitengenezwe. (Makofi) 

 

 Mheshimiwa Mwenyekiti, jambo lingine ambalo nataka 

niliongelee ni suala la TCCRA. Shirika hili linafanya kazi nzuri. 

Sasa naomba sana Mheshimiwa Waziri wa Fedha, kufuta 

kifungu cha 6, kukitoa kwenye mamlaka ya mawasiliano, hili 

jambo halijakaa sawa. Ninachoomba Mheshimiwa Waziri, 

kazi ya TBS kubwa ambayo najua, nilikuwa nafuatilia, ni 

kusimamia viwango kwa vifaa vyote vinavyotoka viwandani, 

lakini pia kusimamia ubora. Sasa haiwezekani sasa hivi unata 

sheria hii uifute uipeleke huku, utakuwa una mchanganyiko, 

na pia itaondoa ufanisi katika Mamlaka hii ya Mawasiliano. 

Kwa hiyo, naomba Mheshimiwa Waziri, Wabunge 

wameshauri hili uliangalie, acha kifungu hiki kibaki TCCRA ili 

kazi nzuri iendelee. (Makofi) 

 

 Mheshimiwa Mwenyekiti, jambo lingine niongelee kuhusu 

utawala bora. Serikali imeanza kuboresha maslahi ya 

watumishi, lakini lipo jambo lingine ambalo halijakaa sawa. 

Watumishi hawa kumekuwa na utaratibu wa kuhamisha 

watumishi, unamtoa mtumishi labda Kyela unampeleka 

Kyerwa au unamtoa Kyerwa unampeleka Songea, zaidi ya 

kilometa 1,500. Mtumishi huyu ana mwenza wake, 

unapomtoa huku unamwacha mwenzake, tunaenda 

kusababishia msongo wa mawazo. Pia tunaenda 

kuwasababishia hawa watumishi ndoa zao kuvunjika. 

 

Mheshimiwa Mwenyekiti, kwa hiyo, naomba sana, kuna 

mahitaji mengine ambayo watu wanahitaji kabla 

hujamhamisha mtumishi, angalia ni wapi anapotoka, halafu 

na mwenzawake yuko wapi? Kama yupo ndani ya Serikali, 

angalau mlete karibu hata weekend waweze kutembeleana. 

Kwa hiyo, naomba sana hilo mliangalie. (Makofi) 

 Mheshimiwa Mwenyekiti, ahsante. Naunga mkono hoja. 

(Makofi) 

 

 MWENYEKITI: Ahsante sana Mheshimiwa Bilakwate. 

Tunaendelea na Mheshimiwa Boniphace Mwita Getere. 

 

 MHE. BONIPHACE M. GETERE: Mheshimiwa Mwenyekiti, 

nakushukuru kwa kunipa nafasi nami kuchangia. Kama ilivyo 

kawaida yetu, namshukuru sana Mheshimiwa Rais, amefanya 

kazi iliyotukuka. Ni wajibu wa Chama cha Mapinduzi kulinda 

masilahi yote yanayofanyika ya Mwenyekiti wetu wa Chama 

cha Mapinduzi, na tutamlinda kwa yote mazuri atakayokuwa 

anayafanya, nasi wenyewe tutaendelea kufanya hizo kazi 

nzuri. Kwa hiyo, namshukuru sana Mheshimiwa Rais. (Makofi) 

  

 Mheshimiwa Mwenyekiti, nampongeza Mheshimiwa Dkt. 

Mwigulu; kawaida yangu huwa nikichangia hoja nzito, huwa 

naangalia mtu ametoka wapi? Nilikuwa nakuchunguza 

Mheshimiwa Dkt. Mwigulu ulisoma Chuo Kikuu cha Dar es 

Salaam, na ulipa first class. Ulisoma miaka 20 tu baada ya 

kuhitimu degree yako ya Kwanza ya Fedha, ukapelekwa 

Hazina, wakakuchukua Benki Kuu. Wakakununulia gari ya 

kwanza ukiwa mdogo ukawa unafundishwa pale kuendesha. 

 

 MBUNGE FULANI: Haaa! 

 

  MHE. BONIPHACE M. GETERE: Sasa baadaye 

wakakurudisha kufanya kazi. Sasa waliokuteua hapo, 

wanaangalia uwezo wako. Siyo kwamba wewe unapendeza, 

hapana. Wameangalia uwezo wako. Kwa hiyo, nakushukuru 

sana kwa kazi hiyo. Pia bajeti uliyotupa ni nzuri sana na wote 

tumeikubali. Ni bajeti ya matumaini, tunategemea huko 

mbele itakuwa nzuri. (Makofi) 

 

 Mheshimiwa Mwenyekiti, nianze na jambo linaitwa 

tembo. Nianze na tembo. Kwakweli nitoe pole kwa ndugu 

yangu Kitawita Ginanani aliyefiwa na mke wake akiwa na 

mtoto mgongoni hivi karibuni tarehe 11/6/2022. Mama 

alikuwa anasindikiza mtoto mwingine akiwa na mtoto wake 

wa miezi saba mgongoni, akauawa na tembo juzi tarehe 11. 

Kwa kweli tembo ni tishio kwa watu wetu. Ni tishio kwa watu 

wote wanaoishi kwenye maeneo yetu. Hata hivyo, kwa hilo 

namshukuru Waziri wa Maliasili na Utalii, Mheshimiwa Dkt. Pindi 

Chana, amefanya kazi kubwa sana, yule mama akazikwa 

kwa wakati muafaka na vyombo vyote vinavyohusika 

vilihusika pale, wakamzika. Wamemtendea haki kwa kweli. 

 

Mheshimiwa Mwenyekiti, nasikitika sana tembo 

atamaliza watu wetu. Hili la tembo tusipoliangalia, mtamaliza 

Mawaziri wote kwenye Wizara hiyo. Kwa sababu gani? 

Nataka niwaambie ukweli Waheshimiwa Wabunge, TANAPA 

na TAWA vilipoanzishwa kwa miaka hiyo, toka Awamu ya 

Kwanza ya Mwalimu Nyerere, ikaja ya Rais Mwinyi, ikaja ya 

Mkapa, akaja Mheshimiwa Kikwete, akaja Mheshimiwa 

Magufuli. Sasa kutokana na Hayati Mheshimiwa Dkt. Magufuli, 

hapa Awamu ya Tano hii, kutokana na Corona fedha za 

TANAPA na TAWA wakapeleka Hazina. Hili jambo 

tusipolichukulia makini, watu wetu watamalizika na mbuga 

zitamalizika.  

 

Mheshimiwa Mwenyekiti, hakuna mtu anaandika fedha, 

anaenda kuomba fedha Hazina, zirudi ziende kulinda tembo. 

Kwa hiyo, ni wakati muafaka sasa fedha za tembo, fedha za 

TANAPA na fedha za TAWA warudishe wenyewe walipokuwa 

wanazitumia toka awali. Tutaua mbuga zetu na mtawafukuza 

Mawaziri wote kama hizi fedha haziwezi kurudi kwa 

wenyewe. Huwezi kuandika fedha eti uende ulinde tembo 

ulipe askari, haiwezekani. (Makofi) 

 

Mheshimiwa Mwenyekiti, sasa naiomba Serikali, katika hili 

la tembo mfanye mambo mawili; la kwanza, lazima 

tuendeleze ule mtindo wa kujenga fence kwenye maeneo 

yanayozunguka watu. Kama fence imesaidia Botswana, 

inaweza kutusaidia na sisi. La pili, ni muda muafaka sasa 

Wizara ya Maliasili na Utalii kuanzisha uzazi wa mpango kwa 

tembo. (Kicheko/Makofi) 

 

Mheshimiwa Mwenyekti, haiwezekani sasa! Kama tembo 

mwenyewe hamwezi kuwavuna, wanaendelea kuua watu, 

tuanzishe uzazi wa mpango kwa tembo wale ili wasizae zaidi. 

Vinginevyo tutaua watu. Ni tembo wangapi wanahitajika 

kwenye nchi hii ili watalii waone? Tembo wangapi 

wanaohitajika sasa, tujue? Haiwezekani watu wanakufa kila 

siku tupo tunaangalia. Tunalinda watu kwanza, wanyama 

baadaye. Haya mambo yamezungumzwa muda mrefu na 

tunaendelea kuyaona. (Kicheko/Makofi) 

 

MHE. MIRAJI J. MTATURU: Mheshimiwa Mwenyekiti, 

taarifa. 

 

MWENYEKITI: Mheshimiwa Boniphace, kuna taarifa. 

 

T A A R I F A 

 

 MHE. MIRAJI J. MTATURU: Mheshimiwa Mwenyekiti, 

nakushukuru sana. Nataka nimpe taarifa mzungumzaji, 

anachosema ni kweli kwamba inatakiwa kufanyika mkakati 

wa juu zaidi, kwa sababu katika Wilaya yetu ya Ikungi 

nilisema mtoto alikanyagwa na tembo mwezi wa Tano, na juzi 

mzee mmoja wa miaka 82 pale Mlumbi naye amekanyagwa 

tena na tembo.  

 

Mheshimiwa Mwenyekiti, kwa hiyo, hali hii ya tembo 

lazima Serikali ichukue hatua stahiki ili kusaidia hali hii ambayo 

inaendelea, kwa sababu wananchi hawawezi kuwafanyia 

chochote tembo kwa sababu ni nyara ya Serikali, lakini nyara 

hii Serikali isiwe ni tatizo kuwamaliza wananchi wetu. 

Mwananchi ana umuhimu zaidi kuliko tembo.  

 

 Mheshimiwa Mwenyekiti, ahsante sana. (Makofi) 

 MWENYEKITI: Mheshimiwa Mwita Getere unaipokea hiyo 

taarifa? 

 

 MHE. BONIPHACE M. GETERE: Mheshimiwa Mwenyekiti, 

naipokea taarifa yake nzuri sana.  

 

Mheshimiwa Mwenyekiti, nilikuwa nazungumza hili suala 

la tembo tusipolichukulia kwa umakini, kwa kweli hata hiyo 

Royal Tour tunayoizungumza hapa itakuwa ni kikwazo, kwa 

sababu watu hawawezi kufurahia Royal Tour kama 

wanakufa, haiwezekani. Kwa hiyo, nadhani Serikali imesikia 

vizuri hili jambo, italifanyia kazi.  

 

Mheshimiwa Mwenyekiti, fedha za TANAPA na TAWA 

warudishieni wenyewe wahudumie, kwa sababu tuna mbuga 

22, lakini zinazozalisha ni mbuga tano tu, watatoa wapi fedha 

za kutunza mbunga nyingine? Tuna hifadhi hizi za game 

reserve 27 na kitu, wanatoa wapi fedha? Tuwape fedha zao 

washughulike na hizo mbuga nyingine. Hata na sisi tukitaka 

semina au makongamano kwenye maeneo yetu, watuletee 

fedha wananchi wapewe semina na kufanya 

makongamano. Watatoa wapi fedha? Kwa hiyo, nafikiri 

kwamba Mheshimiwa Dkt. Mwigulu umesikia hilo na Serikali 

imelisikia, itafanyia kazi. 

 

 Mheshimiwa Mwenyekiti, suala lingine ambalo nataka 

kuzungumza ni suala la Machinga. Wabunge 

wamezungumza humu sana hili, naliangalia, nasoma nchi 

nyingine huku nyuma, naangalia mambo wanavyofanya. Hivi 

nchi yetu tukoje? Wenzetu wa Ulaya wanatengeneza 

incentive, wanatengeneza mazingira mazuri ya kubakiza 

watu vijijini, vijana wakae vijijini wasihamie mjini. Kazi yetu sisi 

ni kurekebisha majiji watu wahamie mjini. Hivi watu wakoje 

hawa?  Hivi maneno gani haya? (Kicheko/Makofi) 

 

Mheshimiwa Mwenyekiti, yaani badala ya kutunza vijana 

wakae kule vijijini walime, tunabakiza wazee, tunasema 

kilimo, kilimo, kilimo; kitalimwa na nani? Watoto wetu wote 

watakuja kuwajengea majumba humu ndani, watakaa nani 

huku ndani? Hilo suala la Machinga, kwanza tuliangalie vizuri. 

Machinga tafsiri yake ni nini? Si vijana wanaofanya kazi! Vijijini 

hawapo, wameenda wapi? Yaani tubebe hela kutoka vijijini, 

tulete mjini. Sisi tutaishi na nani sasa? Wazee wabaki na nani? 

Kwa hiyo, nafikiri Wabunge, wamezungumza vizuri, ile asilimia 

10 haiwezekani. (Kicheko/Makofi) 

 

Mheshimiwa Mwenyekiti, suala lingine ambalo nataka 

kulizungumza hapa, mtu mwingine alikuwa ananikumbusha 

hapa kwamba sasa wanataka TASAF itunze wazee kule 

vijana waje machinga mjini, kazi ngumu sana hii.   

 

Mheshimiwa Mwenyekiti, suala lingine ni kuhusu pesa ya 

miamala, sisi Wabunge tulikabiliana na hiyo adha kubwa 

sana huko mitaani pesa ya miamala. Tukaitetea kwamba 

hiyo fedha itakwenda kujenga vituo vya afya na maboma 

yetu. Fedha hii ilipokuja Mheshimiwa Ummy akiwa Wizara ya 

TAMISEMI akaanza kuitangaza leo tuna milioni nne, bilioni 

nne, leo tuna bilioni ngapi, tutapeleka kwenye vituo, 

tutapeleka kwenye Tarafa, tukasikia. Leo nauliza, siku moja 

nagombana na mwenzangu wa Mwibara anasema mimi 

bwana napewa sekondari mbili, nikamwambia mwenzangu 

hivi hela za miamala zikiisha mimi nitasemaje, acha na mimi 

nipate hizo hela za miamala.  

 

Mheshimiwa Mwenyekiti, tunachangisha, wananchi 

wanachanga hela za miamala tulikuwa tunazitangaza, sasa 

ziko wapi? Mbona hawazitangazi, walituambia hela zitakuwa 

zinakuja hapa tunatangaza, zinaenda kwenye vituo vya afya, 

zinaenda kwenye maboma, zinaenda kwingine, ziko wapi, 

zinatangazwa wapi? Isije ikawa makusanyo ya TRA ndiyo 

fedha za miamala.  Hapana, hiyo hatuwezi kukubali. Kwa 

hiyo Mheshimiwa Mwigulu atuambie fedha za miamala 

mpaka sasa zimekusanywa ngapi? (Makofi)  

Mheshimiwa Mwenyekiti, naomba kuzungumzia tena 

fedha ya majengo. Fedha ya majengo, Serikali imechukua 

vyanzo vya halmashauri, fedha ya majengo wakasema TRA 

ikusanye, na fedha ile inakusanywa kupitia TANESCO. Maana 

yake ni fedha moja kwa moja, hizo fedha za majengo, ziko 

wapi? Mheshimiwa Mwigulu akija hapa atuambie, fedha ya 

majengo ni ngapi, isichanganywe na fedha ya TRA. Kwa hiyo, 

Waziri atuambie fedha ya majengo iko wapi?  Waheshimiwa 

Wabunge nilikuwa nafikiri sasa hii fedha ya majengo na hii 

fedha ya miamala tungepeleka moja kwa moja kwa 

wananchi wetu itusaidie maboma, vituo vya afya, tuna hali 

mbaya vijijini. Fedha ambayo inakusanywa moja kwa moja 

tunaiona, iende vijijini.  

 

(Hapa kengele ililia kuashiria kwisha kwa muda wa 

Mzungumzaji) 

 

MHE. BONIPHACE M. GETERE: Hiyo kengele ya kwanza. 

(Makofi/Kicheko) 

 

MWENYEKITI: Mheshimiwa Mwita Getere, kengele ya pili, 

Mheshimiwa. 

 

MHE. BONIPHACE M. GETERE: Mheshimiwa Mwenyekiti, 

hapana ya kwanza. 

 

MWENYEKITI: Ya pili hiyo, Mheshimiwa. 

 

MHE. BONIPHACE M. GETERE: Mheshimiwa Mwenyekiti, ya 

kwanza. 

 

MWENYEKITI: Mheshimiwa kengele ya pili, Makatibu wako 

makini sana. 

 

MHE. BONIPHACE M. GETERE: Mheshimiwa Mwenyekiti, 

nashukuru sana, lakini naomba fedha ya miamala na fedha 

ya majengo ijulikane inafanya kazi gani, ahsante. (Makofi) 

MWENYEKITI: Ahsante sana Mheshimiwa Mwita Getere. 

Kwa mujibu wa Kanuni ya 34(5) naongeza muda hadi 

wachangiaji waliobaki waweze kumaliza. Tunaendelea na 

Mheshimiwa Santiel Kirumba, baadaye atafuata Mheshimiwa 

Sophia Mwakagenda, Mheshimiwa Francis Ndulane na 

Mheshimiwa Timotheo Mnzava, wajiandae.  

 

MHE. SANTIEL E. KIRUMBA: Mheshimiwa Mwenyekiti, 

ahsante kwa kunipa nafasi kuweza kuchangia katika Wizara 

hii ya Fedha. Awali ya yote ningependa kuipongeza Serikali 

kwa bajeti hii ambayo imekuja mahsusi kuweza kubana bajeti 

katika matumizi ya umma.  

 

Mheshimiwa Mwenyekiti, nipende kuipongeza bajeti hii 

imetua mzigo mkubwa kwa wananchi hususan kwenye suala 

la ada, kuanzia shule ya msingi mpaka kidato cha tano 

watoto wetu wanasoma bure. Bajeti hii pia naipongeza 

katika Wizara ya Afya na Sekta ya Maji, tumeweza kupata 

mitambo ya kisasa kwenye Sekta ya Afya na yote 

inaonekana kwamba imeshafika. Katika suala la maji pia 

mitambo ya kuchimba visima ambayo itaenda katika mikoa 

yote imeshafika, ningependa kuipongeza Serikali kwa hatua 

hii. 

 

Mheshimiwa Mwenyekiti, nina maoni machache sana 

kwa Mheshimiwa Waziri wa Fedha. Mheshimiwa Waziri wa 

Fedha ameomba atoe asilimia tano, katika asilimia 10 zile za 

mapato ya halmashauri. Tunavyopita kwenye kampeni 

wenyewe tumeandika Ilani wenyewe, tukasema hizi asilimia 

10 tutazitoa kwa makundi maalum. Leo tena tunarudi hapa 

kutengua kauli zetu kwamba tuzipunguze kutoka asilimia 10, 

kwenda kwenye asilimia tano ilhali tukiwa tunajua asilimia 10 

yenyewe haitoshelezi, hii si sawa. Haya makundi maalum 

yana uhitaji mkubwa, ukiangalia kwamba si watu wote 

wataajiriwa kwenye Serikali, lakini hii ni namna moja Serikali 

imetenga fedha hii katika Halmashauri ili wananchi wale 

ambao hawajapata ajira waweze kujikomboa kiuchumi.  

Mheshimiwa Mwenyekiti, natolea mfano mmoja katika 

Mkoa wangu wa Shinyanga ambao pesa hii ya asilimia tano 

imeambiwa ikaende kwenye miundombinu. Natoa mfano 

wangu katika Mkoa wangu wa Shinyanga, TANROADS kwa 

mwaka huu wa fedha 2022 kwenda 2023 wameomba bilioni 

13 kwa ajili ya barabara na kwa mwaka Mkoa wetu wa 

Shinyanga unakusanya mapato ya ndani bilioni 27. 

Wakitenga ile asilimia 10 tunapata bilioni mbili, hii hela hata 

tukipeleka kwenye hiyo miundombinu ambayo tumepanga 

haina tija.  Ningependelea hii hela hii ibaki kwa sababu Mkoa 

wetu wa Shinyanga una kilomita 600 ambazo ni changarawe, 

ambazo mvua ikinyesha barabara hizi zinakuwa hazifai. Kwa 

hii bilioni haiwezi kutosheleza. Kwa hiyo nimwombe Waziri wa 

fedha hii asilimia 10 aiche kama ilivyo, kwa mfano tu kwa 

Mkoa wetu haina tija.  

 

Mheshimiwa Mwenyekiti, pia ningependa kuongelea 

suala zima la kuhusu Waziri Mkuu. Mwaka jana niliuliza swali 

hapa, ile Mifuko 18 iweze kuchanganywa ili iweze kuleta tija 

kwa watu ambao wako Mikoani. Kuna halmashauri nyingine 

makusanyo yao ni madogo, nichukulie tu mfano katika Mkoa 

wangu, Halmashauri ya Shinyanga Vijijini, Kishapu makusanyo 

yao ni madogo sana. Kwa hiyo tungeomba ile Mifuko, 18 huu 

ni mwaka wa pili tunaelekeza najua Mheshimiwa Waziri Mkuu 

ni msikivu. Mheshimiwa Katambi mwenyewe hapa alikiri 

mwaka jana kwenye bajeti, anaenda kuichanganya, lakini 

naona mchakato umekuwa ni mrefu. Kwa mwaka huu pesa 

hizi zichanganywe na hii mifuko 18 mingi ime-base mijini. 

Tungeomba Mifuko hii sasa hivi ikishamaliza kuchanganywa 

ikawa Mfuko mmoja, mikoa, halmashauri zetu zigawanyiwe 

pesa hizi. Ukiangalia uhitaji wa pesa hizi ni mkubwa sana kwa 

watu ambao wapo Vijijini.  

 

Mheshimiwa Mwenyekiti, Mheshimiwa Waziri ameelezea 

hapa wanawake ni walipaji wakubwa wa mikopo na 

wameonyesha jinsi gani ni waaminifu katika mikopo hii. 

Nimwombe Waziri wa Fedha atupandishie hizi asilimia, 

wanawake wapate kutoka asilimia nne twende kwenye 

asilimia sita. Nahisi italeta tija kwa sababu tunahitaji 

kujikomboa kiuchumi na nina uhakika kwamba hizi pesa 

tukipewa itawasaidia wananchi wengi sana kufanya 

biashara ndogondogo ambazo tutaongeza pato la Taifa na 

wananchi watajikomboa kiuchumi. 

 

Mheshimiwa Mwenyekiti, naunga mkono hoja, ahsante 

sana. (Makofi)   

 

MWENYEKITI: Ahsante sana Mheshimiwa Santiel. 

Mheshimiwa Sophia Mwakagenda.  

 

MHE. SOPHIA H. MWAKAGENDA: Mheshimiwa Mwenyekiti, 

ahsante sana kwa kunipa nafasi ya kuchangia. Naomba 

nizungumzie suala la hii Mifuko ya Wanawake, Vijana na 

Wenye Ulemavu. Kiukweli ndiyo maana tunataka kama Taifa 

tuwe na mpango na objectives kama Taifa. Leo hii tunarudi 

nyuma miaka tena 15, miaka 20 wakati tulianza kusonga 

mbele na japo ilikuwa haitoshi. Mheshimiwa Waziri asilimia 10 

hiyo tunayoizungumza ambayo ni 4:4:2, watu wengi sana kule 

vijijini walikuwa wanaitegemea. Wizara zilizomaliza kuwasilisha 

ongea walizungumza kwamba Vijana kwenye Halmashauri 

iwekwe database ya kujua ni vijana gani ili Mifuko hii iweze 

kuwasaidia. Leo Waziri wa Fedha anakuja, anasema anataka 

kuondoa hiyo asilimia 10 iwe asilimia tano.  

 

Mheshimiwa Mwenyekiti, tulikuwa na Benki ya 

Wanawake, Benki hii pamoja na kusuasua kwake lakini 

Waganda walikuja wakajifunza na wameenda kufungua 

Benki ya Wanawake kwa kujifunza kutoka Tanzania na bado 

inaendelea. Sisi wakaja wakaikata wakaipeleka Benki ya 

Posta, wakasema kutakuwa na dirisha la Benki ya 

Wanawake, Waziri aniambie ni wapi hilo dirisha linafanya kazi 

mpaka sasa? Tumekuwa ni watu wa kubadilisha mipango 

ambayo tunaianzisha wenyewe na watu wanajifunza, 

wanaiga, halafu sisi tunarudi nyuma. Kukata kupeleka asilimia 

tano ni kuua kizazi chetu ambacho tumekilea na 

tunategemea tukitunze kiweze kusaidia hapo baadaye.  

 

Mheshimiwa Mwenyekiti, mbenki yanakopesha watu, 

mabenki haya yanakopesha, mtu anakopa analipa asilimia 

80 imebaki asilimia 20 wanakuja kuchukua nyumba yake 

wanauza, hii siyo sawa.  Nafikiri Benki ina utaratibu wa kudai 

madeni, ina utaratibu wa kujenga urafiki na wateja, leo hii 

mtu amekopa, hata wanaokopesha bajaji, bodaboda, hivyo 

hivyo imebaki milioni moja kati ya milioni tano wanachukua 

na kumuacha mtu maskini. Naomba Mheshimiwa Waziri 

asimamie hayo na hasa mabenki yatetee watu, kwa sababu 

inaonekana kama wafanyakazi wa Benki wanashirikiana 

labda kudhulumu hawa wateja. Kwa sababu mwisho wa siku 

nimefanyia kazi ya kulipa deni kwa asilimia 80, unakuja 

kuniuzia nyumba yangu na wakati huohuo hiyo nyingine 

unaondoka nayo. Najua kuna mikataba ambayo ipo, lakini 

mwisho wa siku benki ni rafiki wa mteja.  

 

Mheshimiwa Mwenyekiti, suala la kilimo. Kwetu Nyanda za 

Juu Kusini, tuna mazao ya parachichi na cocoa.  Watu 

wamejitolea kulima parachichi, lakini tunachoshangaa 

hatuna viwanda vidogo vidogo vya kufanya packaging, leo 

hii ukitaka maboksi ya parachichi kama una-export lazima 

uende nchi jirani. Inakuchukua wiki mbili kupata oda ya 

maboksi, tunashindwa kweli kuwa hata na viwanda vidogo 

vidogo vya kufanya packaging. Naomba Mheshimiwa Waziri 

alisimamie hilo.  

 

Mheshimiwa Mwenyekiti, pia zao la cocoa, inasemekana 

cocoa ya Kyela ni cocoa bora inayofuata kidunia ukiachilia 

ile ya Ghana. Nafikiri Ghana imekuwa ya kwanza kwa 

sababu tu kuna ruzuku ya Serikali, tunaomba cocoa ya Kyela 

waiwekee uwezo na wakulima wawasaidie. Tumeambiwa 

kuna watu wanachukua cocoa hiyo wanamuuzia Malkia na 

keki yake inatoka kwa cocoa ya Kyela. Watu wa tourism 

hawajawahi kusema kitu kama hicho na je, halmashauri 

inapata faida gani kwa sisi kuwa na cocoa bora namna 

hiyo? 

 

  Mheshimiwa Mwenyekiti, suala la TBS na TCRA, 

wenzangu wamelizungumza. TBS ina kazi nyingi sana na bado 

haijaonyesha nguvu ya utendaji wake wa kazi, tumenunua 

mtambo karibu wa bilioni 10 kwa ajili ya kukagua magari leo 

hii mtambo ule umelala. Tunataka tuwape kazi TCRA ambayo 

ilianzishwa kwa Kanuni ya kuweza kusimamia ubora wa 

mawasiliano, naomba tuache kukiondoa hicho Kifungu. 

Kibaya zaidi hawajashirikisha wadau, mimi nipo kwenye 

Kamati sijasikia hicho kitu, lakini siyo tu hivyo tunaomba 

Wizara hii inapoamua kubadilisha vitu ifuatilie.  

 

Mheshimiwa Mwenyekiti, naomba sana Waziri asimamie 

mazao haya ya maziwa, wenzangu wamezungumza. Leo hii 

maziwa lita moja shilingi 600. Mkulima ni mtumwa wa 

ng’ombe, analala na ng’ombe, anahangaika na ng’ombe, 

lakini maziwa ni shilingi 600. Maji tu lita moja shilingi 1,000 kwa 

nini tunaona maziwa hayana thamani na wakati sisi tuna 

wakulma na tuna mifugo iliyo mingi. 

 

Mheshimiwa Mwenyekiti, baada ya kusema hayo, siungi 

hoja, naomba Mheshimiwa Waziri arekebishe yale 

niliyoyasema. Ahsante. (Makofi) 

 

MWENYEKITI: Ahsante sana Mheshimiwa Sophia 

Mwakagenda. Tunaendelea Mheshimiwa Francis Ndulane na 

mchangiaji wa mwisho atakuwa Mheshimiwa Timotheo 

Mnzava.  

 

MHE. FRANCIS K. NDULANE: Mheshimiwa Mwenyekiti, 

ahsante sana kwa kunipa nafasi ya kuchangia Hotuba ya 

Bajeti iliyotolewa na Waziri wa Fedha siku ya tarehe 14 Juni, 

2022. Kwanza napenda nitanabaishe kwamba Bajeti 

iliyoletwa mbele yetu sisi Wabunge wa Bunge la Jamhuri ya 

Muungano wa Tanzania, imekwenda sambamba na falsafa 

ya Mheshimiwa Rais wetu wa Jamhuri ya Muungano wa 

Tanzania ya kutaka kuleta maendeleo kwa wananchi wa 

nchi yetu ya Tanzania na kuwakwamua kutokana na 

changamoto mbalimbali za kiuchumi ambazo zinawakabili. 

 

Mheshimiwa Mwenyekiti, niseme tu pia bajeti hii imeakisi 

hotuba iliyotolewa na Mheshimiwa Rais siku aliyokuwa 

anaapishwa kuwa Rais wa Jamhuri ya Muungano wa 

Tanzania siku ya tarehe 19 Machi, 2021. Pia imeakisi hotuba 

ambayo Mheshimiwa Rais aliitoa hapa Bungeni siku ya tarehe 

22 Aprili, 2021 ambayo ililenga katika mambo yafuatayo:- 

 

Mheshimiwa Mwenyekiti, jambo la kwanza lilikuwa ni 

kuongeza ajira; jambo la pili, ni kuongeza tija katika 

uwekezaji; jambo la tatu, kuongeza mishahara; jambo la nne, 

kuongeza tija katika biashara ndogo ndogo na kubwa; lakini 

pia kuongeza tija katika ukuaji wa uchumi wenye manufaa 

kwa wananchi wetu wa Tanzania na kubana matumizi. 

 

Mheshimiwa Mwenyekiti, ningependa kwanza 

nizungumzie changamoto iliyopo duniani. Dunia imepitia 

katika changamoto ya COVID-19, lakini pia sasa inapita 

katika changamoto ngumu zaidi ya vita kati ya Urusi na 

Ukraine.  Vita hivi pamoja na janga hilo la COVID-19 

vimefanya gharama za maisha kuwa juu, gharama za bei ya 

petroli kuwa juu, lakini vilevile bei ya chakula, ikiwemo mafuta 

ya kula, ngano na bidhaa zingine kuwa juu. Kwa sababu zile 

nchi ambazo zinapambana ni nchi ambazo ni mabingwa 

katika uzalishaji wa hizi bidhaa ambazo nimezungumza. 

(Makofi) 

 

Mheshimiwa Mwenyekiti, sasa niseme tu kwamba, kwa 

takwimu ambazo zimetolewa hivi karibuni, siku ya tarehe 8 

Juni, 2022, zinaonesha kwamba takriban watu milioni 179 hadi 

181 watakumbwa na uhaba wa chakula katika nchi zipatazo 

41 kati ya Nchi 53 Barani Afrika. Sasa na miongoni mwa nchi 

ambazo zitapata changamoto hii ya uhaba wa chakula ni 

pamoja na jirani zetu wa Kenya, Uganda, DRC, Mozambique 

pamoja na Malawi. Kwa hiyo tuna kila sababu kuwekeza 

katika kilimo hasa cha mazao ya chakula.  

 

Mheshimiwa Mwenyekiti, kwa hiyo nimwombe 

Mheshimiwa Waziri wa Fedha na Mheshimiwa Waziri wa Kilimo 

tuendelee na juhudi za kuwekeza fedha nyingi katika miradi 

ya kilimo. Tumeanza kuona bajeti imetoka kwenye bilioni 200 

ya kilimo kwenda bilioni 900 na ushee. Kwa hiyo, niiombe 

Serikali iendelee kuwekeza katika eneo hilo na isimamie 

Taasisi ambazo zinahusika na uzalishaji wa mazao kwenye 

mashamba makubwa. Tunazo Taasisi za Kijeshi kama 

Magereza, JKT na maeneo mengine zihimizwe na ziwezeshwe 

kuweza kuzalisha mazao mengi ya chakula ili janga ambalo 

linazinyemelea nchi za jirani lisiweze kutufikia na tuweze 

kunusurika na hii hali ya uhaba wa chakula. 

 

Mheshimiwa Mwenyekiti, kwa upande wa mafuta, nchi 

yetu kama zilivyo nchi zingine duniani imeathiriwa na tatizo hili 

kutokana na vita vile vya Russia na Ukraine. Niishukuru Serikali 

yetu kwa kuchukua hatua ya kuwekeza bilioni 100 kwa 

kuanzia kwa ajili ya ku-stabilize bei za mafuta, lakini wasiwasi 

wangu ni kwamba hii vita inaweza ikachukua miaka mingi, je, 

tutaendelea kuwekeza hizi bilioni 100, 100 tutakuwa na uwezo 

huo? Panaingia mashaka kidogo hapa. Kwa hiyo naona 

kwamba ni vizuri tuwe na mpango mbadala wa muda mrefu 

wa kuona namna ya kukabiliana na changamoto hii kubwa. 

Nasema hivyo kwa sababu zile bilioni 100 tumetumia running 

bajeti, tumechomoa chomoa kwenye vifungu vya bajeti huku 

na huku ndiyo tumeweza kuzipata. Kwa hiyo tuna kila sababu 

ya kuona uwezekano wa kuanzia Fuel Price Stabilization Fund 

ili iweze kutuokoa na janga hili. Niishauri Serikali ifanye huo 

utaratibu ili kutuokoa na janga hili.  (Makofi) 

 

Mheshimiwa Mwenyekiti, nije kwenye upande wa Mfuko 

wa asilimia 10. Kwa miaka kadhaa sasa ule Mfuko umekuwa 

ukigaiwa kwa formula ya 4:4:2 ili kuwasaida Akinamama, 

Vijana na Walemavu, lakini nataka niwatanabaishe leo hapa 

kuna kundi limesahaulika. Wakati nafanya kampeni na wakati 

nilipokwenda kuwashukuru wananchi kule Jimbo la Kilwa 

Kaskazini nilikutana na wajomba zangu na baba zangu 

walisema kwamba Mheshimiwa tunatarajia kukupa 

dhamana.  Baada ya kushinda wakaniambia tumekupa 

dhamana, lakini sisi akinababa, wajomba zako na baba zako 

mbona hatukumbukwi katika ile asilimia 10.  

 

Mheshimiwa Mwenyekiti, naomba nitanabaishe kwamba 

katika nchi yetu tumekuwa tukiishi kwa usawa, dhana ya 

usawa wa jinsia, rangi, makabila, imekuwa ikituongoza tangu 

uhuru. Kwa hiyo, nina pendekezo, kwanza asilimia 10 ibaki 

isiende kwa wale wamachinga, wamachinga tuwaanzishie 

Mfuko wao tofauti na tutafute vyanzo ili kuweza kuwasaidia. 

Pia hii formula tuibadilishe, wale akinababa wanahitaji pia 

kusaidiwa. Tuende na formula ya 3:3:3:1 wanaume, 

wanawake, vijana na wenye ulemavu, sikusudii kuwapunja 

walemavu.   

 

MWENYEKITI: Taarifa Mheshimiwa.  

 

T A A R I F A 

 

MHE. JACKSON G. KISWAGA: Mheshimiwa Mwenyekiti, 

napenda kumpa taarifa Ndugu yangu Francis Ndulane, 

kwamba tumeweka fedha za kusaidia wazee kwenye TASAF, 

maana amesema tusaidie, kwa hiyo nataka tu nimpe taarifa 

hiyo, anaweza kuwasaidia wajiandikishe kwenye TASAF basi 

watapata msaada. 

 

 MWENYEKITI:  Mheshimiwa Ndulane unaipokea hiyo 

taarifa? 

 

 MHE. FRANCIS K. NDULANE: Mheshimiwa Mwenyekiti, 

siipokei kwa sababu hata wakina mama wanapata hizo 

fedha za TASAF, vijana wanapata hizo fedha za TASAF ili 

mradi tu wamekidhi vigezo. Kwa hiyo, niseme tu kwamba 

ninaiomba kwa mapenzi makubwa ya Baba zetu na 

Wajomba zetu nao wapewe fedha hizo za asilimia 10. Wapo 

Wajomba zangu kule, Baba zangu wakubwa, wadogo akina 

Mzee Ngombano na wengine wakina Mzee Kimbwembwe 

Baba wa hiyari wa Marehemu Hayati Dkt. John Joseph 

Pombe Magufuli walinipa hii hoja na kwa kuwa walinipa leo 

hii naona ni bora niiwasilishe. (Makofi) 

 

 Mheshimiwa Mwenyekiti, nikienda katika suala la 

watumishi waliotumbuliwa niseme tu kwamba kuwaondolea 

mishahara ambayo walikuwa wanayo ni kuwaonea, kwa 

sababu wale watumishi wengine waliondolewa siyo kwa 

sababu za upotevu wa fedha au ubadhilifu wengine tu ni 

mamlaka ilibadilika wakajikuta tayari wako nje ya ulingo. Kwa 

hiyo, kule kutumbuliwa tu tayari ni adhabu lakini ikumbukwe 

kwamba walipokuwa wanapokea ile mishahara wengine 

walikopa, sasa unapomtoa eneo moja ukamtumbua 

ukampeleka kutumikia nafasi nyingine ya chini itamuathiri, zile 

fedha alizokopa atarudisha kutoka wapi? Kwa hiyo, tuna kila 

sababu ya msingi ya kuhakikisha ile mishahara inabaki 

tutafute cha kuweza kubana matumizi ili mambo ya Serikali 

yaweze kwenda. (Makofi) 

 

 Mheshimiwa Mwenyekiti, baada ya kusema hayo 

nakushukuru sana naomba kuunga mkono hoja kwa asilimia 

100. (Makofi) 

 

 MWENYEKITI: Ahsante sana Mheshimiwa Francis Ndulane, 

tunamalizia na mchangiaji wa mwisho Mheshimiwa Timotheo 

Mnzava. 

 

 MHE. TIMOTHEO P. MNZAVA: Mheshimiwa Mwenyekiti, 

nakushukuru na mimi kunipa nafasi ili niweze kutoa mchango 

wangu kwenye bajeti hii ya Serikali. Nianze kwa kumpongeza 

sana Mheshimiwa Waziri kwa bajeti nzuri ambayo inaakisi dira, 

malengo, dhamira na nia njema ya Serikali ya Chama cha 

Mapinduzi inayoongozwa na Mama yetu Samia Suluhu 

Hassan.  

 

 Mheshimiwa Mwenyekiti, kama muda utaruhusu vizuri 

nina mchango kwenye maeneo mawili, eneo la kwanza ni 

kilimo na eneo la pili ni maliasili na utalii. Kwenye eneo la 

kilimo ninayo mambo mawili, jambo la kwanza Mheshimiwa 

Waziri mwaka jana tulizungumza sana hapa kuhusu crop cess 

na ukakubali ukaenda uka-withdraw kwenye Finance Bill.  

Mwaka huu wataalam wako wameiweka kwa lugha nyingine 

lakini jambo ni lile lile tutakutana huko kwenye Finance Bill. 

(Makofi) 

 

 Mheshimiwa Mwenyekiti, jambo la pili mwaka 2005 Serikali 

yetu kupitia Waraka wa Baraza la Mawaziri Na. 31 wa mwaka 

2005 iliita Kampuni ya Katani Limited kuendesha mashine za 

kuchakata mkonge kwenye mashamba matano yaliyoko 

Korogwe. Shamba la Mwelya, Shamba la Magoma, Shamba 

la Magunga, Shamba la Hale na Shamba la Ngombezi, lakini 

kwenye waraka ule kulikuwa na masharti kwamba kampuni 

hii kwenye kila shamba iwe na hisa asilimia 60 na wakulima 

wadogo wadogo wapewe hisa asilimia 40. Jambo hili 

halikufanyika kwa miaka yote na kampuni hii ilikuwa 

ikijiendesha kwa kukopa. 

 

 Mheshimiwa Mwenyekiti, mwaka 2003 ilikopa Dola Milioni 

Tatu kutoka NSSF, mwaka 2005 ilipopewa viwanda hivi ilikopa 

Dola Milioni 3.7 kutoka NSSF, mwaka 2006 walipoona 

uwezekano wa kulipa madeni ni mgumu NSSF akaingia 

akapewa hisa kwenye Katani Limited akawa mbia akapewa 

hisa asilimia 49. Maana yake ni kwamba NSSF na Katani 

Limited wanamiliki kwa pamoja Kampuni hii ya Katani Limited. 

(Makofi) 

 

 Mheshimiwa Mwenyekiti, kilichokuja kutokea ni nini? 

mwaka 2012 wakachukua mkopo mwingine tena na fedha 

zote hizi hazikwenda kufanya kazi iliyotakiwa. Baada ya kazi 

nzuri iliyofanywa na Serikali yetu kupitia Waziri Mkuu, 

maelekezo ya Rais mwaka juzi na mwaka jana tumeona 

Katani Limited ikinyang’anywa mashamba na 

ikinyang’anywa viwanda, lakini baada ya kunyang’anywa 

wamerudi NSSF kinyumenyume ambaye ni sehemu ya Katani 

Limited wamekuja kupewa viwanda vya kuchakata mkonge, 

wameanzisha Kampuni tanzu inaitwa Sisalana inachakata 

mkonge wa wakulima. Matokeo yake ni kwamba Sisalana 

inachofanya sasa imejikita kuona ni namna gani ina-recover 

gharama ambazo NSSF aliingia kumpa Katani Limited. 

(Makofi) 

 

 Mheshimiiwa Mwenyekiti, huu ni wizi wa mchana kweupe, 

kwanza hisa za wananchi wetu wakulima wadogo wadogo 

hazikuwahi kupatikana, wananchi wetu wakulima wadogo 

wadogo hawakuwahi kufaidika, lakini mwisho wa siku tena 

anakuja huyu huyu ambaye ni sehemu ya huu wizi wa kuzuia 

hizi hisa za wakulima wetu, anakuja kutoa makorona yale, 

anajikita kukusanya madeni. Kasi ya kuchakata mkonge 

wakulima wetu imekuwa ni ndogo, badala ya kuchakata 

mita 100 kwa sita utachakata mita 30, mkonge wa wakulima 

unaozea shambani.  

 

 Mheshimiwa Mwenyekiti, hii tutashusha kiwango cha 

uzalishaji wa mkonge tutawaumiza wakulima wetu, 

tunaiomba Serikali na wakulima hawa kupitia taarifa ya 

Mkaguzi Mkuu wa Ndani (Internal Auditor General) wanaidai 

hiyo Kampuni ya Katani karibu Bilioni 29. (Makofi) 

 

 Mheshimiwa Mwenyekiti, kama NSSF wanapewa mashine 

ku-recover madeni yake wakulima wetu wanapewa nini? 

Nani analipa madeni ya wakulima wetu? Ninakuomba Waziri 

wa Fedha kupitia kwa Msajili wa Hazina tunaomba hisa za 

wakulima wetu zipatikane, kama haiwezekani hii mitambo ya 

kuchakata mkonge tuliyonayo sasa, wapewe wakulima 

wadogo kupitia AMCOS zao ili wachakate wenyewe 

wachakate kwa kasi mkonge wao usiharibike. Tuthaminishe 

hizi mashine wapewe waendeshe kwa muda maalum 

wakimaliza wakirudisha gharama, zile mashine zibaki kuwa 

mali ya wakulima wadogo wadogo kwenye AMCOS zao. 

Kuna hatari kubwa ya kutenganisha mashamba ya mkonge 

na mashine za uchakataji kwa kuwa mchakataji hana 

uchungu wala maumivu na mkonge wa wakulima wetu.  

(Makofi) 

 

 Mheshimiwa Mwenyekiti, jambo la pili naomba niseme 

kwenye upande wa maliasili na utalii. Utalii una faida kubwa 

sana kwa nchi yetu, zaidi ya asilimia 17 ya Pato la Taifa, 

asilimia 25 ya fedha za kigeni tunapata kutoka kwenye utalii. 

Kipekee nimpongeze sana Mheshimiwa Rais wa Jamhuri ya 

Muungano wa Tanzania kwa kutekeleza kwa vitendo 

maelekezo ya Ilani ya Uchaguzi ya Chama cha Mapinduzi, 

Ibara ya 67(a) inayotuelekeza kuongeza idadi ya watalii 

mpaka kufikia watalii Milioni Tano ifikapo mwaka 2025. Kazi 

aliyoifanya kwenye Royal Tour inakwenda kutupa matokeo 

hayo na kwenda kutekeleza Ilani hii ya Uchaguzi kwa vitendo. 

Pamoja na hilo yako mambo mawili nilikuwa nataka na mimi 

nichangie kama sehemu ya Watanzania wa nchi hii. (Makofi) 

 

 Mheshimiwa Mwenyekiti, tunayo mambo yanaendelea 

kule Ngorongoro na watu wanachanganya, Ngorongoro 

kuna mambo mawili tofauti, kuna jambo la Ngorongoro, 

Tarafa ya Ngorongoro kuna jambo la Loliondo na 

nimeshuhudia jana nilikuwa nasikia mjadala mahali Serikali 

inalaumiwa sana, wamekwenda mbali wanaanza kulaumu 

mpaka na Bunge letu kwa kutetea na kuiunga mkono Serikali 

kwenye jambo la Ngorongoro. Wapo waliomshambulia 

binafsi Rais wetu wa Jamhuri ya Muungano wa Tanzania, hili 

niseme tu hasa kwa wenzetu wanaharakati, tatizo la 

wanaharakati wetu ni kutokuwa na kumbukumbu. (Makofi) 

 

 Mheshimiwa Mwenyekiti, moja ya mambo ambayo 

wanaharakati wanatumia kukosoa mfumo wa kuendesha 

nchi yetu hasa wanapokuwa wanazungumza Katiba mpya, 

ndiyo wanapozungumzia effectiveness ya utendaji kazi wa 

Bunge letu hili. Jambo linalofanyika Ngorongoro kwa upande 

wa Ngorongoro peke yake ni utekelezaji wa maelekezo ya 

Bunge la Jamhuri ya Muungano wa Tanzania na siyo Bunge 

hili ni kuanzia Bunge la Kumi kwenye Serikali ya Awamu ya 

Nne, kwenye Bunge la Kumi na Moja Serikali ya Awamu ya 

Tano na Bunge hili tunaendelea.  

 

 Mheshimiwa Mwenyekiti, ukienda kusoma taarifa za 

Bunge ukisoma taarifa ya utendaji kazi za Kamati kwa kipindi 

cha mwaka wa fedha 2013 Kamati ya Kudumu ya Bunge 

iliishauri Serikali kwenye ukurasa wa 45, kuchukua hatua 

mahsusi kuipitia na kuitafakari sheria iliyoanzisha na 

kuendesha Mamlaka ya Ngorongoro ili kuona namna ya 

kuinusuru hifadhi ile. Hatukuishia hapo ukienda kusoma taarifa 

ya Kamati ya Bunge, taarifa iliyotolewa kwa shughuli za 

Kamati kwa kipindi cha Januari, 2017 mpaka Januari, 2018, 

Bunge hili linasema Kamati inashauri kwamba pamoja na 

changamoto nyingine zote hatua ya kwanza ya kuinusuru 

Mamlaka ya Hifadhi ya Ngorongoro ni kuhuisha sheria ya 

kuanzishwa kwake ili iendane na hali halisi ya sasa. Aidha, 

Serikali ifanye tafiti ya kina wa tathmini ya mfumo wa 

matumizi mseto ya ardhi katika hifadhi na kutoa 

mapendekezo yenye tija. Kamati inaishauri Serikali kuangalia 

uwezekano wa kuwapatia wafugaji mashamba na maeneo 

mengine nje ya hifadhi ili kupunguza mzigo mkubwa uliopo 

kwa mamlaka. Haya ni maelekezo ya Bunge, ninazo taarifa 

nyingine za Kamati zaidi ya tatu wakati wa kupitisha bajeti.  

 

 Mheshimiwa Mwenyekiti, ninawaomba tu wanaharakati, 

ninawaomba wenzetu watuachie tujenge nchi, Ngorongoro 

ni ya kwetu wote kila mmoja anaihitaji, faida zake 

zinajulikana, watuache tufanye kazi ya kujenga nchi yetu. 

(Makofi)         

 

 Mheshimiwa Mwenyekiti, eneo la pili kwa Wizara ya 

Maliasili nimesema kwa eneo la Ngorongoro pia kuna 

Loliondo, hapa napo kumekuwa na maneno mengi na 

mengine ya upotoshaji. Eneo la Loliondo wasiolijua liko 

Kaskazini mwa Hifadhi ya Ngorongoro, lakini eneo hili liko 

Mashariki mwa Hifadhi ya Serengeti na mpaka wa Kaskazini 

wake ni mpaka wa Kimataifa kati ya Tanzania na Kenya.  

 

Mheshimiwa Mwenyekiti, eneo hili lina square meter 

4,000 limetajwa kwenye tafiti mbalimbali kwamba ni critical 

part of the Serengeti ecosystem ni eneo muhimu sana. Ni 

eneo muhimu sana kwa nyumbu na pundamilia 

wanapofanya migration, ni eneo muhimu sana kwa mazalia, 

ni eneo muhimu sana kwa maji, ni eneo muhimu sana kwa 

uoto na ecosystem ya Serengeti kwa ujumla wake. (Makofi) 

 

 Mheshimiwa Mwenyekiti, kinachofanyika sasa kule 

kwenye lile eneo letu la Loliondo siyo jambo jipya 

halikujulikana leo, mimi nimeenda kusoma ninayo hapa 

mkononi mwangu taarifa wakati mwaka 1994 Serikali ikifikiria 

kufanya matumizi mazuri ya eneo la Loliondo, walienda 

wakaandika taarifa wataalam naomba nisome ninukuu kwa 

kifupi tu: “for solidarize Loliondo has been seen by the Masai 

and their heads of livestock hand in hand with the wildlife, 

other tribe such as Wasonjo wanaitumia hilo eneo, lakini 

mwisho wanasema hivi wanaizungumzia encroachments 

sasa: “these encroachments have forced the wildlife to 

occupy small area to the detriment, the excessive use of the 

land has further laid to the destruction of the natural habits 

that is in detail and desirable forces such as soil erosion, 

vegetation cleared na cut-off ya wanyama wengine”. 

(Makofi)  

 

 Mheshimiwa Mwenyekiti, siyo hilo tu mwaka 1994 

Tanzania Wildlife Conservation Monitoring ilifanya utafiti kwa 

kushirikiana na Serengeti Wildlife Research Institute, kwa 

kushirikiana na Wildlife Division, kwa kushirikiana na Tanzania 

National Parks, kwa kushirikiana na Frankfurt Zoological 
Society, taarifa ninayo. Moja ya madhara iliyoonekana 

yanasababishwa na muingiliano mkubwa wa watu kukaribia 

eneo lile ni kusababisha kupungua kwa nyumbu kwenye 

eneo lile. Eneo hili ni muhimu usipotunza zile square meter 

1,500 maana yake uta-destruct Serengeti Ecosystem na pale 

ndipo kwenye kiini chake. Uki-destruct hiyo maana yake 

Serengeti National Park iko kwenye shida, Ngorongoro 

National Park iko kwenye shida na wenzetu jirani ile hifadhi 

yao nao iko kwenye shida ni eneo muhimu sana kwa utalii na 

ni eneo muhimu sana kwa uhifadhi wa nchi yetu. (Makofi) 

 

 Mheshimiwa Mwenyekiti, niiombe sana Serikali ya Rais 

Mama Samia tunashukuru na kupongeza utashi wa kisiasa 

uliokuja nao kwenye kutekeleza jambo hili, tusirudi nyuma 

hapa tulipo. Najua yako maumivu na uzuri eneo la Loliondo 

hakuna anayeishi, ni eneo ambalo hata wenzetu huwa 

wanalitumia kwa kuchunga na kunywesha hasa wakati wa 

kiangazi, lakini hili eneo tunalihitaji zaidi kwa manufaa ya nchi 

hii. Tusirudi nyuma kwenye kutekeleza jambo hili. Nasema 

twende mbele tulitekeleze kwa faida na manufaa ya nchi 

yetu ya Tanzania. (Makofi) 

 

 MHE. CHRISTOPHER O. OLE-SENDEKA:  Mheshimiwa 

Mwenyekiti, taarifa. 

 

 MHE. TIMOTHEO P. MNZAVA: Mheshimiwa Mwenyekiti, 

jambo la mwisho niwaombe wenzetu wa maliasili… 

 

 MHE. CHRISTOPHER O. OLE-SENDEKA:  Mheshimiwa 

Mwenyekiti, taarifa. 

 

 MWENYEKITI: Kuna taarifa Mheshimiwa. 

 

T A A R I F A 

 

 MHE. CHRISTOPHER O. OLE-SENDEKA: Mheshimiwa 

Mwenyekiti, nimeamua kutoa taarifa kwa rafiki yangu 

mpendwa na Youth League wa Chama chetu, Mbunge, 

kumpa taarifa kwamba katika eneo hilo analolizungumza la 

kilometa za mraba 1,500 ni eneo linalogusa Kata Nane za 

Tarafa ya Loliondo na Tarafa ya Sale. Kuna vijiji 

vilivyoandikishwa hiyo ni village land, ni ardhi ya vijiji ambayo 

sheria tuliyonayo inakataa kabisa kuchukua ardhi ya vijiji na 

kujumuisha katika eneo la pori tengefu, huo ndio msimamo 

wa sheria ilivyo na kuna vijiji vilivyosajiliwa katika mpaka wa 

Serengeti.  

 

 Mheshimiwa Mwenyekiti, nilitaka tu nimpe taarifa ndugu 

yangu ili ajue kwamba pale kuna watu na kuna shughuli za 

binadamu.   

 

 MWENYEKITI: Mheshimiwa Timotheo unaipokea taarifa? 

 

 MHE. TIMOTHEO P. MNZAVA: Mheshimiwa Mwenyekiti, 

mimi ni mwanasheria, ninasema ninachokijua, siipokei taarifa 

yake na nimhakikishie bahati nzuri pia mimi ni Mjumbe wa 

Kamati yako ya Kudumu ya Bunge ya Ardhi, Maliasili na Utalii, 

vikao vyote alivyofanya Waziri Mkuu mimi na Mwenyekiti 

wangu kwa niaba ya Kamati tulishiriki, nazungumza 

ninachokijua.   

 

 Mheshimiwa Mwenyekiti, eneo linalosemwa hapa ni eneo 

ambalo ni sehemu ya eneo la pori tengefu la Loliondo, kuwa 

karibu na vijiji, kupakana na vijiji hakuondoi hakujawahi 

kushusha hiyo hadhi na sheria anayoisema ilipobadilishwa 

ilipitiwa na pori liliendelea kuwa pori na tunalo pori tengefu la 

Loliondo.  Taarifa yake siipokei. (Makofi) 

 

 Mheshimiwa Mwenyekiti, jambo la mwisho kwa wenzetu 

wa Wizara ya Maliasili na Utalii ili tuendelee kufurahia utalii 

huu tuwaombe Wizara ya Fedha, wapeni fedha ya kutosha 

watu wa maliasili na utalii watuletee mikakati mizuri ya 

kukabiliana na wanyama waharibifu kwenye maeneo yetu. 

Tusipofanya hivyo tutatengeneza jamii yenye njaa, 

tutatengeneza Taifa lenye njaa kwa kuwa mazao 

yanaharibiwa na wanyama, watu wetu wanapoteza maisha 

baadhi ya maeneo kwa sababu ya wanyama. Tunahitaji 

mkakati wa namna gani tupambane na kuzuia wanyama 

hawa lakini pia kwa yale maeneo ambayo tayari 

yameathirika tunaomba muda mrefu tumesema kile kifuta 

jasho ni fedha ndogo sana, haiwezekani mtu akapata 

ulemavu wa kudumu akapewa Shilingi 500,000, mtu kapoteza 

maisha anapewa shilingi 1,000,000; lakini mashamba 

yanaharibika heka moja mtu anapewa shilingi 100,000. 

(Makofi) 

 

Mheshimiwa Mwenyekiti, tunatengeneza Taifa lenye njaa, 

Taifa lenye njaa halitawaliki, Taifa lenye njaa halina amani, 

Taifa lenye njaa watu wake hawana furaha. Tunaomba 

tuongeze kifuta machozi, lakini pia madhara yakitokea 

tusichukue muda mrefu kufika kwenye jambo hili.  

 

Mheshimiwa Mwenyekiti, jambo la mwisho ni Wizara ya 

Maliasili na Utalii kwa muda mrefu Bunge hili limewashauri 

kuleta Bungeni Sheria ya Kuanzisha Mamlaka ya 

Wanyamapori (TAWA). TAWA tuliyonayo sasa imeanzishwa 

kwa amri ya Serikali (Establishment Order) ambayo imetokana 

na kifungu cha Nane cha Wildlife Conservation Act. Kwa 

sheria ile na utaratibu huo uanzishwaji wake TAWA haina Bodi 

ya kufanya maamuzi, TAWA ina Bodi ya ushauri, yako mambo 

ambayo yanashindwa kwenda vizuri kwa sababu haina 

mamlaka makubwa ya kufanyakazi mpaka kila kitu iende 

ikazungumze na Wizara. (Makofi) 

 

Mheshimiwa Mwenyekiti, nilisema la mwisho lakini 

nilisahau jambo moja, mlimpa Mheshimiwa Rais wakati 

mgumu sana kwenye sherehe za Mei Mosi mmeanzisha Jeshi 

USU, tuleteeni hapa sheria, wakati tunaanzisha Jeshi USU 

inawezekana tulijisahau hatukufanya consequential 

amendments kwenye Sheria ya Ajira na Mahusiano Kazini ili 

kama wale ni Wanajeshi tuwajumuishe kuwa wanajeshi 

waende kijeshi, wasiwepo kwenye vyama vya wafanyakazi 

wawe na utaratibu tofauti wa mafao, lakini kwa sasa sheria 

haisemi kitu.  Kwa kuwa tumeanzisha Jeshi USU kwa sheria, 

leteni mabadiliko ya sheria turekebishe kifungu kwenye Sheria 

ya Ajira na Mahusiano Kazini, tuwajumuishe Jeshi USU kwenye 

ajira ambazo hazilazimiki kuunda vyama vya wafanyakazi na 

hazilazimiki kufuata utaratibu ule wa kawaida wa mafao 

ambao tumejiwekea.  (Makofi) 

 

Mheshimiwa Mwenyekiti, baada ya kusema hayo 

nakushukuru sana naunga mkono hoja. (Makofi) 

 

MHE. KUNAMBI E. KUNAMBI: Mheshimiwa Mwenyekiti, 

Mwongozo wako. 

 

MWENYEKITI: Ahsante sana Mheshimiwa Mnzava. 

Mwongozo Mheshimiwa Godwin Kunambi. 

 

MWONGOZO WA SPIKA 

 

 MHE. GODWIN E. KUNAMBI: Mheshimiwa Mwenyekiti, 

ninasimama kwa mujibu wa Kanuni ya 76.  

 

 Mheshimiwa Mwenyekiti, mapema leo hii nikiwa natoa 

mchango wangu Waziri mwenye dhamana ya ardhi aliomba 

taarifa, wakati akitoa taarifa pamoja na mambo mengine 

alieleza kwamba nikiwa Mkurugenzi wa Jiji la Dodoma 

nilishiriki kudhulumu ardhi ya wananchi hapa Dodoma.  

Ikikupendeza naomba kunukuu anasema “Msemaji 

anavyozungumza asitupe story ambazo sasa hivi zinatuletea 

matatizo kwa nchi hii, akiwa Mkurugenzi wa Dodoma kama 

anavyosema tulikuwa na story ya Kinondoni kuongoza 

migogoro, sasa hivi Kitaifa Dodoma ndiyo inayoongoza kwa 

dhuluma ambazo wamezifanya kwa wananchi. Kwa hiyo, 

huo siyo mfano kwa kazi aliyoifanya.” 

 

 Mheshimiwa Mwenyekiti, jambo hili limenipotezea 

heshima yangu kama Mbunge neno dhuluma ni tuhuma nzito 

sana, ni tuhuma nzito sana.  Mimi rai yangu kwa kuwa 

limenipotezea heshima kama Mbunge lakini pia na wananchi 

wangu wa Jimbo la Mlimba na kwa kuwa neno hili limeingia 

kwenye Hansard ya Bunge mimi bado ni Kijana, kutakuwa na 

rekodi mbaya huko mbele inayonihusu.  

 

 Mheshimiwa Mwenyekiti, ninaomba mambo mawili 

jambo la kwanza ninaomba Mwongozo wako kama jambo 

hili linaruhusiwa, kama haliruhusiwi ninaomba athibitishe au 

afute kauli hii ili Hansard za Bunge mimi kama Mbunge 

heshima yangu, kwa kweli nimesikitika sana. Ahsante.  

(Makofi) 

 

 MWENYEKITI: Waheshimiwa Wabunge, Mheshimiwa 

Kunambi alisimama kwa Kanuni ya 76 inayohusu kutaka kujua 

kama yaliyofanyika hivi karibuni katika Bunge ni sahihi ama 

siyo sahihi na ambayo ameyazungumza anasema yamo 

kwenye Hansard, kwa hiyo, Mwongozo wangu ni kwamba 

tunarudi kwenye Hansard ili tuone hayo ambayo 

ameyazungumza ni sahihi ama siyo sahihi na ni ya kweli ama 

siyo ya kweli halafu tutajibu Mwongozo huu.   

 

Waheshimiwa Wabunge, baada ya kusema hayo 

ninawashukuru kwa namna ambavyo mmevumilia na 

ninaahirisha shughuli za Bunge hadi kesho Saa Tatu kamili 

asubuhi.  

  

(Saa 2.20 Usiku Bunge Liliahirishwa hadi siku ya Jumatano, 

 Tarehe 22 Juni, 2022 Saa Tatu Asubuhi)  

